
HAYRETÎ 

Hayatı: 

 Adı, Mehmed’dir. Mehmed Şâh ve Mehmed Çelebi diyerek de anılmaktaydı. Çağdaşı 
Usûlî ve Hayâlî Bey gibi, Âşık Çelebi’nin ifadesiyle “şuarâ ve zurefâ menşei” Vardar 
Yenicesi’ndendir. Mesleğinin sipâhîlik ve kendisinin timar sâhibi olduğu haber verilmekde ise 
de1 dîvânında ve şehrengizlerinde bu sonuncusuyla alâkalı bir işâret yoktur2. Fakat “Kılıç” 
redifli 11. kâsidenin 

  Her ne denlü firbih ise bozdoğandan yeğ durur 

  Hayretî gibi bir erdür gerçi lâgardur kılıç 

ve 31. Beytinden, Yahyalıları ve onlara mensub olanları öven 9. numaralı Murabba’da 

  Her birimüz rûz-ı meydanda birer şemşîr olur 

  Ceng içinde ağzı kanlu bir atılmış tîr olur 

Azı çoğu ehl-i küfrün yanımızda bir olur 

Câna başa kalmazuz âlemde Yahyâlılaruz 

kıt'asından mesleğinin askerlik, dolayısiyle sipâhîlik olduğuna hükmetmek mümkindür. 

 Hayretî’nin hayatı İstanbul’da ve Rumeli’de olmak üzere iki safhaya ayrılmaktadır. 
İstanbul’daki hayatı hakkında etraflı bir bilgimiz yok. Dîvanda yalnız “âb” redifli 10. kaside 
pâdişâhın -herhalde Kanûnî’nin- medhinde yazılmıştır. 13. ve “îdiyye” başlıklı kaside bir 
paşaya, 15. kaside -ki bir nûniyyedir- bir vezire:  

  Ben karıncayam ne mikdârum ola kim serverâ 

  Âsaf-ı Sultân Süleyman vasfına açam dehân 

beytinden anlaşıldığına göre vezîr-i a’zama sunulmuştur. Herhalde İbrahim Paşa’ya sunulan 
meşhur kasîde bu olmalıdır. Âşık Çelebi’nin ve ondan alarak Kınalızâde’nin nakletdiklerine 
göre kendisi de şâir olan paşa, kasideyi beğenir ve onu himâyesi altına alıp mükâfatlandırmak 
ister. Çevresinde bulunan şâirlerin hepsine üstün tutup takdir ettiği Hayâlî’den Hayretî 
hakkındaki kanâatini sorar. Âşık Çelebi’den dinleyelim: 

 “Bir gün Hayâlî’ye “Hemşehrün Hayretî’yi bilür misin?” dimiş. Hayâlî: “Bilürem, ne 
pervâ-yı câh u mansıb ve ne hidmet-i pâdişâh ve mülâzimet-i paşadadur, âlem-i istiğnâdadur. 
Perîşanlık ve bî-eser ü sâmânlık ile özge hevâdadur. Hattâ bu yakınlarda bir gazel dimişdür, 
bir a’lâ matla’ vaki’ olmışdur ki nazîre diyemedüm” dimiş. Paşa merhum “Nedür?” didükde 
bu matlaı okımış: 

                                                           
1 Sehî Bey “tımara mutasarrıf sipâhi idi”, Latîfî “erbâb-ı timardan”, Ahmedî “ehl-i timar ta’îfesinden” 

diyorlar, Âşık Çelebi ise sâdece “sipahî-hırfet” diyor. Bu durumda yalnız Sehî Bey ve Âşık Çelebi sipâhîliğinden 
bahsetmiş oluyorlar. 

2 Halbuki timar sâhibi iki şâirin Hayâlî Bey ile Yahyâ Bey’in dîvanlarında bu durumlarını belirtir ifadeler 
vardır. 



  Ne Süleymâna esîrüz ne Selîmün kulıyuz 

  Kimse bilmez bizi bir şâh-ı kerîmün kulıyuz 

diyüp, o şehsüvâr-ı nat’-ı vezâret meydân-ı ihsana at salup Hayreti’nün ruh-ı âmâlinden nikâb 
açmak isterken bu filhâl ferzîn gibi kecrevlik idüp fitne piyâdelerin sürüp açmazdan kiş dir. 
Nâpuhtelik idüp paşanın dîg-i cûşân-ı kutfına bârid sözlerle sovuk su katup sovudur. Ol sâhib-
nazma, bunun hâline iki gözle bakmak isterken efsâne-i pür-füsûnla hâb-ı gafletde uyudur. Paşa 
cüz’i timâr emri der. Ol dahi kakıyup kor, gider. Gâh Yahyâlı gâh Mihalli beğlerine hidmet 
ider. Kût-o lâyemûta kân’i olup atâ vü bahşiş ve hôr u pûşişleriyle iktifâ ider”.   

 Hayâlî Bey’in İbrâhim Paşa’nın nezdinde gerçekden tam bir liyâkatle edindiği îtibârı 
vardı. O mevkîini herhangi bir kazâya uğramakdan korumak için nasıl titizlik gösterdiği, hattâ 
hoş görülmemesi hiç de câiz olmayan yollara başvurduğu Zâtî’nin anlattıklarından3 ve 
Kemâlpaşaoğlu’nun meclisinde Yahyâ Bey’e karşı takındığı tavırdan4 bilinmekdedir. 
Anlaşılıyor ki Hayâlî, hemşehrîlik alâkasını dahi unutarak Hayretî’nin istikbâline engel 
olmuşdur. Herhalde İbrâhim Paşa’nın öyle bir beyti yazabilecek kadar pervâsız bir şâiri 
himâyeden çekinmiş olacağı da hâtıra gelebilir. Fakat Osmanlı-İran münâsebetleri bir mezheb 
savaşı hâlini almışken alevî-meşreb, hattâ şiî-mezheb Hayretî’nin bu vasfının da Paşa’nın 
mâlûmu olabileceği düşünülebilir. İbrâhim Paşa’nın sadâreti H. 929-942/M. 1523-1536 yılları 
arasına tesâdüf eder. Hayretî’nin İstanbul’u terkedip Rumeli’ne gitmesi ölümünden ancak 8-10 
yıl önce vukûbulmuş olmalıdır. Bundan sonra Âşık Çelebi’ye göre Yahyâlı ve Mihaloğlu 
beylerinin himâyesine girer. Âlî bunlara bir de Turhanlıları ilâve etmektedir. 5 Dîvândaki 
“Kılıç” redifli 11. kaside Yahyâ Paşazâde Bâlî Bey oğlu Mehmed Bey için yazılmış olmalıdır. 
Hayretî’nin Yenice Şehrengîzi’nden Yenice’de, Belgrad Şehrengîzi’nden ve dîvânın 
musammatlar kısmındaki 33 numaralı murabba’dan Belgrad’da bulunduğu mâlûm olmakla 
beraber, 245 numaralı gazelin mahlâs beytinde; 

  Hayretînün başına Üsküb şehrin tar idüp 

  Gözleri yaşını Vardar itme lutf it gitme gel 

Deyişinden Üsküb’de de bulunduğu anlaşılmakdadır. Bu dönemde Rumeli bir dârü’l-harb 
durumundaydı. Mihaloğlu ve Yahyâlı gibi akıncı ocaklarının bir vilâyetde karar edip 
kalamayacakları muhakkakdır. İster o sıralarda olsun, ister daha İstanbul’da bulunduğu 
zamanlarda olsun, Hayretî Vardar ovasının ve ovayı sulayan nehrin hayâlini gözünden 
ıraltmamışdır. 402. gazeldeki;  

  Eşk-i çeşmüm gibi yüz üzre sürinüp niçe gün 

  Kanda isen seni görem gibi Vardar yine 

beytinde ve 415. gazelin; 

  Gam-ı dünyadan el yumak dilersen Hayretî cehd it 

  Gözün yaşı gibi yüz üzre var Vardara azm eyle 

beytinde ve 458. gazelin; 

                                                           
3 Âşık Çelebi (1971). Meşâ’irü’ş-Şuarâ. Haz. Meredith Owens. Londra. 281a ve 281b 

4 Âşık Çelebi (1971). Meşâ’irü’ş-Şuarâ. Haz. Meredith Owens. Londra. 96a 

5 Âlî. Künhü’l-Ahbâr. Üniversite Kütüphanesi. TY. Nu. 5459. yk. 391a 



  Yaşı gözümün eylemedin âlemi deryâ 

  Ey Hayretî kan ağlayu Vardarı görem mi 

beytinde bu hasretini acıklı bir edâ ile ifâde etmişdir. Yukarıda adı geçen akıncı beylerin 
verdikleri bahşişlerle, doyumluk ve giyimliklerle yetinip giderken gözü kör olur. O hâli ne 
zaman başlamış ve ne kadar sürmüşdür bilemiyoruz. Kardeşi şâir ve mevlevî şeyhi Yûsuf-ı 
Sîne-çâk’in yetiştirmesi ve gerçekden dikkate değer bir şâir olan Günâhî tarafından yedilip 
meclislere iletildiğini Âşık Çelebi’den öğreniyoruz6. Bununla berâber yine de şiir söylemeğe 
devâm etmişdir.  

  Ey Hayretî yüzüm kara başum gözi a’mâ 

  Gafletle bozardı gözüm ağardı sakalum 

beytinden 310. gazelini; 

  Hayretî yumdum nukûş-ı deyr-i sûretden gözüm 

  Âlem-i ma’nâ olursa tan mı seyrânum benüm 

beytinden 311. gazelini; 

  Ağlama ger ten gözi görmezse de ey Hayretî 

  İdebildünse eğer cân çeşmini bînâ-yı ışk 

  beytinden 178. gazelini o sıralarda yazdığı bellidir. 

Yenice'de bir zâviye inşâ etdiğini ve H. 941 hudûdunda (M. 1535) vefâtında vasiyeti üzre oraya 
defnolunduğunu Âlî'den öğreniyoruz7. Yine Alî, o diyar halkının Hayretî'nin dîvânından tıbkı 
Hâfız'ınkinden bakıldığı gibi fal baktıklarını, mezârının dervişlerce ziyâret olunduğunu 
bildirmekdedir. Âşık Çelebi, Hayretî'nin rûhuna Yenice'ye vardığında fâtiha okuduğunu söyler. 
O sırada sağ olan kardeşi Sîne-çâk postnişîni bulunduğu Südlüce dergâhı hazîresinde nâmına 
bir makâm taşı dikdirmiş olmalıdır. Bu sebeble Sicill-i Osmânî'de8 ve Osmanlı Müellifleri'nde9 
yanlış olarak kabrinin orada olduğu kaydedilmiştir. 

Şahsiyeti: 

 Hayretî, dîvânının daha ilk şiirlerinde de görüldüğü gibi, mezheb bakımından, Âşık 
Çelebi'nin “alevî” tâbirini biraz daha açarak söylemek gerekirse, şiîdir. Oniki imamı 
medhettiğine göre, imâmiyeden olduğu da açıkdır. Zâten Latîfî de câferî mezhebinden oldu- 
ğunu söylüyor10. Kendisi ise kasîdeler bölümündeki 6. şiirin 7. beyitinde: “Câferî-mezheb 
safâyî canlaruz” mısraiyle mezhebini açıkça bildirir. Bununla berâber kasîdeler bölümündeki 
9. şiirdeki; 

  Hûr ile rıdvân ile îmân ile Kur'ân le 

Anı yâr it her nefes yâ Rab bi-hakk- Çâr Yâr  

                                                           
6 Âşık Çelebi (1971). Meşâ’irü’ş-Şuarâ. Haz. Meredith Owens. Londra. 104b 

7 Âlî. Künhü’l-Ahbâr. Üniversite Kütüphanesi. TY. Nu. 5459. yk. 391a 

8 Mehmed Süreyya (1308-1315). Sicill-i Osmânî. C. 2. İstanbul. 263. 
9 Bursalı Mehmed Tâhir (1334). Osmanlı Müellifleri. C. 1. İstanbul. 80.  
10Latîfî (1314). Tezkire-i Latîfî. İstanbul. 141.  



beytinden ve 440. gazeldeki; 

Benim sana ezelîdür mahabbetüm ezelî  

Bi-hakk-ı Çâr-ı Muhammed bi-hakk-ı Âl-i Alî  

beytinden anlaşıldığına göre, ilk üç halîfeye de hürmeti vardır. Kardeşi Yûsuf-ı Sînâ-çâk (öl. 
953/M. 1546) gibi o da önce Gülşeni tarîkatine intisâb etmişdir. 424. gazelin;  

Gülşen-i vast ola hâr-ı hecr ile ser-menzilün 

   Hayretî ger himmet ide sana Sultân Gülşenî  

beytinden bu keyfiyeti anlıyoruz. Fakat Sîne-çâk daha sonra mevlevî olduğu halde, Hayretî 
gâlib bir ihtimâlle Bektâşî tarîkatine intisâb etmişdir. Nitekim 23. gazelde;  

Ne gam yağı olursa cümle âlem  

Balm Sultandan olursa inâyet  

beytinde Bektâşiliğin bu büyük pîrini anmakdadır. 307. gazelde;  

Tekye-i aşk içre abdâl itdi ben dervîşini 

 Nev-cuvândur gerçi pîrüm oldi Bektaşum benüm  

beytinde Bektaş adlı bir mahbûbun adından bahsetmekle, 306. gazelde;  

Şâh hakkıyçün bugün ey Hayretî hayrân u zâr  

Hânekâh-ı ışk içinde baş açuk Bektaşîyem  

beytiyle o mahbûba bağlılığını tevriye tarîkıyle ifade ettiği söylenebilirse de Balım Sultan'dan 
bahseden beyti Bektâşî tarîkatine mensûb olması ihtimâlini kuvvetlendirmekdedir.  

Hayretî'nin, dîvânın kasîdeler bölümündeki 18 numaralı şiirde ve 36 numaralı gazelde 
vahdet-i vücûd telakkîsine inancı yoğun bir biçimde ifâde edilmekdedir. Şehrengîzler bir yana 
bırakılsa bile, dîvânında nazım şekillerinin hemen her çeşidinde mahbûblara yazılmış medhiye 
ve mersiye muhtevâlı şiirlerde onun mecâzî aşk deryâsının dalgalarında haylî zaman 
bocaladığına şâhid oluyoruz. Bu hâlinin çevresinde hoş görülmediğini 116. gazelin; 

Oğlan sever diyü beni sevmez eğerçi halk  

Sevmezse sevmesün deli gönlüm sever diler  

beytinde ifade etmekdedir. Fakat diğer tarafdan 125. gazelde;  

Ey hâce sanma sen bizi şehvet esîriyüz  

Dîdâr hakkı işk u mahabbet esîriyüz  

beytinde ve 139. gazelde;  

Hak durur sevdüğümüz ma'nî yüzinden bakıcak  

Sûretâ gerçi ki biz naką u nigârun kulyuz  



beytinde, 197. gazelde;  

Mâcerâ-yı mâsivâdan el yuyup  

Kalbi ırmakdur bilürsin ışk-ı pâk  

beytinde hakîkî aşk arayışının ifâdesini buluruz. Dîvânın musammatlar kısmında 12. şiirde esrâr 
ve afyonun hâletini târif ve medhederken, ve birçok yerde şarâbı övüp hattâ 17. gazelde; 

Hayretî bûse-i la'lüne n'ola cân virse  

Sâkıyâ şâir olanun çün olur cânı şarâb  

beytinde şarabı şâirin canı telakkî ederken 202. gazelde şarâbın tamâmen aleyhinde bulunur ve: 

Getürmen meclis-i ışka mey ile bengi âşıklar  
Ki mey bir kıbkızıl dîvânedür beng ise bir medhak  
 

beytinde şarabı bir ölçüsüz dîvâneye ve afyonu da maskaraya teşbîh eder.  

Bu birbirini tutmayan ifâdeler daha birçok örneğiyle birlikde, bize Hayretî’nin rind, 

engin gönüllü, sôfîlerin deyişiyle “ibnü'l vakt” bir kişi olduğunu göstermekdedir. O, 

Anadolu'nun, daha sonra Rumeli'nin mânevî fâtihlerinin, gâziyân-ı rûmun, abdalân-ı rûmun 

etvârını ve ahvâlini en açık bir biçim ve edâda tasvîr eden bir şâirdir. Kendisi de onlardan 

biridir. Dîvânı o zümrenin karakterini aksettiren çok kıymetli malzemeleri ihtivâ etmekdedir. 

Âşık Çelebi’nin “sade-dil, sîne bî-gıll, lâübâlî-hâl ve fânî-reviş, levend meşreb, alevî-mezheb, 

ışk-pîşe ve ays-san’at kimesne idi11” şeklindeki özlü ifâdesi onu başka târife ihtiyâç 

göstermeyecek kadar açık ve kesin bir biçimde tasvîr etmekdedir.  

Şairliği:  

Sehî Bey “âşıkâne sözleri ve hoş-âyende gazelleri var”12 diyerek sözlerinin âşıkâne ve 

gazellerinin hoşagidici olduğunu söyler. Latîfî “Tab’-ı nâsa mülâyim hoş-âyende ve güşâde ve 

âşıkâne sâde eş’ârı vardır. Fî-zemâninâ şiir ile şöhret ve dîvânı halk mâbeyninde tamâm-ı 

rağbet bulmuşdur.13” diyerek halkın zevkıne uygun ve anlaşılması kolay, âşıkâne ve sâde 

şiirleri olduğunu, halk arasında şiiriyle ün salıp dîvânının beğenildiğini bildirmişdir. Ahdî ise 

“ev sâfın işitdüğümüz şuarâdandur” diyerek onunla görüşmediğini söyler. “Tab’-ı nâzüki 

fünûn-ı ma’rifetle müretteb, her vech ile asnâf-ı şi’re kâdir ve ilm-i tasavvufun ıstılâhâtında 

mâhir, elfâz-ı revân-bahş ile mâned-i Hâfız hoş-nevâ ve tarz-ı gazelde misâl-i Hayretî sâhib-

                                                           
11 Âşık Çelebi (1971). Meşâ’irü’ş-Şuarâ. Haz. Meredith Owens. Londra. 90b 

12 Sehî Bey (1978). Heşt Bihişt, İnceleme, Tenkidli Metin. Haz. Günay Kut. Harvard Üniversitesi. 113a 

13 Latîfî (1314). Tezkire-i Latîfî. İstanbul. 141.  



edâ14” demekle şâir yaradılışının mânevî bilgilerle dolu ve kendisinin şiirin her türlüsünde 

kudretli olduğunu, tasavvuf deyimlerini kullanmakda hünerini söyledikden sonra onun İrân 

şâirlerinden Hâfız (öl. H. 791/M. 1388) ve Hayretî15 ile mukâyese edip onların ayârında 

olduğunu iddiâ eder. Âşık Çelebi “Hakkâ ki şi’rinde selâset ve edâsında cezâlet var. Çâşnîdâr 

ve hemvârdur. Eyü ma’nâlar ana dest virmişdür. Sâde olanları dahi letâfet-i edadan ya sûziş ü 

şûrişden veyâ uzlet-i mâsivâdan hâli değüldür16” diyor. Ona göre Hayretî’nin şiiri akıcı, seçkin, 

zevke uygun ve hepsi de aynı seviyededir. İyi mânâlarla yüklüdür. San’at yapmak endîşesi 

gözetmeden yazdıkları dahi hoş edâlı olup okuyanlarda yakıcı ve rûhu ürpertici bir tesir 

bırakmakdadır. Hasan Çelebi de aşağı yukarı aynı kanâatdedir. Âlî ise “elhak hoş-

âyende sözleri vardur. Rûzgar fenâsına müteallik maânî-i garîbe nazm etmişdür. Ekseri pesend 

ü tahsîne sezâvârdur17” diyerek dünyânın geçiciliğine dâir orijinal sözler söylediğini, şiirlerinin 

çoğunun övülüp beğenilmeye lâyık olduğunu belirtir.  

Hayretî’nin şiirleri, çoğu onunla hemen hemen aynı devirde yaşamış olanların yukarıda 

naklettiğim kanâatlerine uygun nitelikdedir. Şekil bakımından onda, san’at oyunlarına, başka 

bir ifâdeyle, san’at endîşesi güttüğünü belirtecek izlere rastlamıyoruz. Bâzan zevkperest bir şâir, 

bâzan mistik bir derviş hüviyetindedir. İçinden duyduğu, kalemine geldiği gibi yazmışdır. 

Hayretî’nin şiirlerinde ten gürültülerinin yanında mânevî zevklerin rûhu zenginleşdiren engin 

ve sessiz mûsikîsini birlikde duymak mümkindir. Bu iki yönünü de büyük bir cesaretle dîvânına 

aksettirmesi çağdaşları içinde onu dikkate değer bir şâir yapan mümeyyiz vasfıdır. 

  

                                                           
14 Ahdî. Gülşen-i Şuarâ. Millet Kütüphanesi Ali Emîrî Efendi Yazmaları. Nu. 774. 76a 

15 İrân edebiyatında biri Mervli (öl. H. 962/M. 1554), diğerleri Kazvinli olmak üzere dört adet Hayretî 
mahlâslı şâir vardır. 

16 Âşık Çelebi (1971). Meşâ’irü’ş-Şuarâ. Haz. Meredith Owens. Londra. 90b 

17 Âlî. Künhü’l-Ahbâr. Üniversite Kütüphanesi. TY. Nu. 5459. 391a 



 
ḤAYRETĪ DĪVĀNI 

 
1 
ENDER-TEVḤĪD Ü TEHLİL-İ ḤAŻRET-İ BĀRĪ CELLE CELĀLEHU VE ‘AMME NEVĀLEHU 
Mefā‘ilün   fe‘ilātün  Mefā‘ilün   fe‘ilün  
 
Eger dilerseñ olasın sa‘ādet iline şāh 
Hemḭşe cünd-i hidāyet yanuñca ola sipāh 
Dilüñden olmasun eksük dilā meded her gāh    
Maḳāl-i eşhedü en lā-ilāhe illa’llāh 
 
Eger dilerseñ olasın cihānda ber-ḫordār 
Ġıdā-yı rūḥuñ ola mḭve-i cinān her bār 
Göñül  feżāsına dik ṭurma ey birāder var   
Nihāl-i eşhedü en lā-ilāhe illa’llāh 
 
Dilerseñ anda revānuñ bula ṣafā vü ḥużūr 
Elüñe sāḳḭ-i vaḥdet ṣuna şarāb-ı ṭahūr 
Bugün müdām içegör ‘aşḳ ile eyā maḥrūr    
Zülāl-i eşhedü en lā-ilāhe illa’llāh 
 
Göñül  gözini sebelden açup Ḫudā ey yār     
Dilerseñ ide müyesser yarın saña dḭdār 
Bugün müşāhedeñ olsun bu evde leyl ü nehār 
Cemāl-i eşhedü en lā-ilāhe illa’llāh 
 
Ḫudāyı bilmek içün gelmişüz bu dünyāya 
‘Aceb mi cehdümüz olursa ẕikr-i Mevlāya  
İrişdürür bizi āḫir maḳām-ı a‘lāya 
Kemāl-i eşhedü en lā-ilāhe illa’llāh 
 
Olursa Ḥayretḭ yer gök ḳadar günāhuñ eger 
İdersin anı ne ġam bir dem içre zḭr ü zeber 
Ḳala dilüñde çü āḫir nefesde ẕerre ḳadar 
Mecāl-i eşhedü en lā-ilāhe illa’llāh 
 
2 
DER-NA‘T-İ SEYYİD-İ KĀİNĀT ‘ALEYHİ EFḌALİ’Ṣ-ṢALAVĀT VE EKMELİ’N-NECĀT 
mef‘ūlü  fā‘ilātü  mefā‘ḭlü  fā‘ilün   
 
Ey pādişāh-ı her dü ŝerā şāh-ı enbiyā    
Vey hādḭ-i Ḫudā vü şehenşāh-ı aṣfiyā    
 
Ser-rişte-i mürüvvet ü ser-çeşme-i kerem 
Ser-defter-i nübüvvet ü ser-ḥalḳa-i ṣafā 
 



Sensin dü kevne şāh u şehenşāh-ı ser-firāz 
Ey enbiyāya server ü ser-ḫayl-i evliyā 
 
Ey pḭşvā-yı ehl-i hidāyet ṭapuñ durur 
Şāh-ı zemḭn ü māh-ı felek ḫāce-i dünā 
 
Yaḳduñ çerāġ-ı şer‘üñi ḳılduñ cihānı nūr 
Olduñ ḳamuya rehber ü reh-bḭn ü reh-nümā 
 
‘Ālem cerḭdesinde miŝālini ḥüsnüñüñ 
Yazmadı naḳş-bend-i ezel bir daḫi şehā 
 
Ve’l-leyl içinde yazılu lāmını ḳıldı dāl 
Şol iki zülfüñe senüñ ey hādḭ-i Ḫudā 
 
Yüzüñ çerāġı ile cebḭnüñedür delḭl 
Ey nūr-ı pāk-i sūre-i ve’ş-şems ü ve’ḍ-ḍuhā 
 
Āḫir zamāna nām-ı şerḭfüñ virür şeref 
Nāmuñ yazıldı ḳudret eli ile serverā 
 
Sende ṣıġar şehā niçe biñ baḥr-ı bḭ-kenār 
Dürr-i yetḭm dirler egerçi ḳamu saña 
 
Her kim ki lā didi dimedi şer‘üñe belḭ 
Başından eksük olmasa bir dem n’ola belā 
 
Tḭġ-i maḥabbetüñe düşüp şol ki cān virür 
İçer ḥayāt ābını cānı bulur ṣafā 
 
Sen Muṣṭafāya şol ḳadar oldı maḥabbetüm 
Cānum sever kimüñ ki ola adı Muṣṭafā 
 
Güm-rāh oldı azdı ṭarḭḳ-i ḥaḳḭḳati 
Her kim ki Çār Yāruña yā saña didi lā 
 
Ṣıddḭḳdur biri ki saña yār-ı ġār olup 
Ṣoñında oldı rāfi‘-i dḭn dāfi‘-i belā 
 
Fārūḳdur birisi daḫi ‘adl u dād idüp 
Şer‘üñle virdi rūy-ı cihāna fer ü bihā 
 
‘Oŝmān ki ‘ilm ü ḥilm ile zeyn eyleyüp özin 
Bir şāh idi ki anuñ idi milket-i ḥayā 
 
Deryā-yı ‘ilm biri ‘Aliyyün velḭ idi 
Ḫurşḭd-i hel etā vü meh-i bürc-i lā-fetā 



 
Āb-ı şefā‘at ile yu yüzüm ḳaraların 
Bu dört ulu ṣaḥābe yüzi ṣuyına şehā 
 
Yüzüm ḳaraların yuyamaz gözlerüm yaşı 
Ṭaġlar ḳadar günāha ne ḳılsun bu deñlü mā 
 
Geldüm ḳapuña Ḥayretḭyem ḥālüm aġlayu 
Kūyuñ gedāsıyam ḳamu ma‘lūm mācerā 
 
3 
DER-MEDḤ-İ İMAMÜ’L-HĀDḭ ‘ALİYYÜ’L-MURTAŻĀ RAḌİYA’LLĀHU TA‘ĀLĀ ‘ANHU 
mef‘ūlü  fā‘ilātü  mefā‘ḭlü  fā‘ilün  
 
Ey rehnümā-yı ḫayl-i muḥibbān yā ‘Alḭ 
Vey pḭşvā-yı zümre-i merdān yā ‘Alḭ 
 
Ey ‘ālim-i deḳāyıḳ-ı nuṭḳ-ı Muḥammedḭ 
Vey ‘ālem-i ḥaḳāyıḳa sulṭān yā ‘Alḭ 
 
Ey vāḳıf-ı ḥaḳḭḳat-i esrār-ı kāyināt 
Vey ‘ārif-i ma‘ānḭ-i Ḳurān yā ‘Alḭ 
 
Ey bāb-ı şehr-i ‘ilm-i Ḫudā hādḭ-i Hüdā 
Vey maḫzen-i ma’ārif-i ‘irfān yā ‘Alḭ 
 
Ey kān-ı cūd u luṭf u kerem menba‘-ı seḫā 
Vey ma‘den-i mürüvvet ü iḥsān yā ‘Alḭ 
 
Hem ma‘delet dürerlerine baḥr-ı bḭ-kerān 
Hem ma‘rifet güherlerine kān yā ‘Alḭ 
 
Bir pādişāh-ı her dü ŝerāsın ki kūyuñuñ 
En kem gedāsı Ḫusrev ü Ḫāḳān yā ‘Alḭ 
 
Gelmeye Ḳanberüñe senüñ cümle çöp ḳadar 
‘Arż itselerdi milket-i ‘Oŝmān yā ‘Alḭ 
 
Didi Resūl rūḥüke rūḥḭ ne ṭañ saña 
Dirlerse cümleten bu cihān cān yā ‘Alḭ 
 
Hḭç ‘ālem-i velāyet içinde naẓḭrüñi 
Görmedi daḫi dḭde-i devrān yā ‘Alḭ 
 
Bir cür‘añ ile esridi mecmū‘-ı kāyināt 
Sāḳḭ-i cām-ı vaḥdet-i Yezdān yā ‘Alḭ 
 



Dellāl-i şehr-i dḭn ü emḭn-i metā‘-ı sır 
Ḥallāl-i müşkilāt-ı dil ü cān yā ‘Alḭ 
 
Ḥallāl-i müşkilāt-ı cihānsın ‘aceb midür 
Olsa yanuñda müşkilüm āsān yā ‘Alḭ 
 
İtmiş seni Ḫudā-yı cihān ‘ilm ü fażl ile 
Müşkil-güşā-yı zümre-i insān yā ‘Alḭ 
 
Anuñ ḥaḳı ki vāriŝ-i ‘ilmüñ durur senüñ 
Ya‘nḭ  Ḥasan ḫazḭne-i iḥsān yā ‘Alḭ 
 
Anuñ haḳı ki mefḫar-i ‘Āl-i Nebḭ durur 
Ya‘nḭ  Ḥüseyn şāh-ı şehḭdān yā ‘Alḭ 
 
Zeynü’l-‘ibād ḥaḳḳı ki ‘abdi olan anuñ 
‘Ālemde oldı başına sulṭān yā ‘Alḭ 
 
Daḫi İmām Bāḳır-ı kāmil ḥaḳı ki zer 
Yanında idi ḫāk ile yeksān yā ‘Alḭ 
 
Daḫi İmām Ṣādıḳ u Kāẓım Rıżā, ḥaḳı 
Cānlar revān olara hezārān yā ‘Alḭ 
 
Daḫi Taḳḭ Naḳḭ ḥaḳı ‘ālemde bunlaruñ 
Vaṣfına kimse bulmadı pāyān yā ‘Alḭ 
 
Hem ‘Askerḭ ḥaḳı ki olan ‘askeri anuñ 
Nār-ı caḥḭme yanmadı bir ān yā ‘Alḭ 
 
Anuñ ḥaḳı ki Mehdḭ-i ṣāḥib-zamāndur ol  
Kim muntaẓırlaruz aña el-ān yā ‘Alḭ 
 
Pāmāl idüp beni ṣıdı ġam cündi ḳalbümi  
Himmet demidür ey Şeh-i Merdān yā ‘Alḭ  
 
Hālüm ḫarāb u dḭde pür-āb u ciger kebāb 
Dil cevr-i rūzgār ile vḭrān yā ‘Alḭ 
 
Düşdüm ayaḳlara demidür dest-gḭrüm ol  
Ẓulmetde ḳaldum ol baña bürhān yā ‘Alḭ  
 
 
Bir derde uġradum ki meded yoḳ devā ile 
Ger ḥażretüñden olmaya dermān yā ‘Alḭ  
 
 



Çek ḫān-ı luṭfuñı ḳapuña geldi Ḥayretḭ 
Muḥtāc u aç u vālih ü ḥayrān yā ‘Alḭ 
 
4 
DER-MEDḤ-İ İMĀM-I SA‘ḭD A‘Nḭ ḤÜSEYN-İ ŞEHĪD RAḌIYA’LLĀHU TA‘ĀLĀ ‘ANHU 
mef‘ūlü  fā‘ilātü  mefā‘ḭlü  fā‘ilün  
 
Ey pādişāh-ı zümre-i merdān yā Ḥüseyn  
Vey server-i gürūh-ı şehḭdān yā Ḥüseyn 
 
Ey cān-ı pāk-i Aḥmed ü Maḥmūd u Muṣṭafā  
Vey nūr-ı dḭde-i Şeh-i Merdān yā Ḥüseyn  
 
Ey ma‘den-i fütüvvet ü ey baḥr ü kān-ı cūd 
Ey maḫzen-i mürüvvet ü iḥsān yā Ḥüseyn 
 
Ey cevher-i ma‘ārife bir kān-ı bḭ-kerān 
Vey gevher-i ḥaḳāyıḳa ‘ummān yā Ḥüseyn 
 
Ḳoç gibi yine cān ḳuzısın eyledüñ revān 
‘Iyd-i cihād-ı ekbere ḳurbān yā Ḥüseyn 
 
Ol ser ki kān-ı cevher-i sırr-ı İlāh idi 
Meydānda eyledüñ anı ġalṭān yā Ḥüseyn 
 
Gerden ki būsegāh-ı Resūl-i Ḫudā idi 
Çaldılar ana ḫançer-i bürrān yā Ḥüseyn 
 
Māh-ı Muḥarrem irdi yaḳup dāġ-ı ġam göñül  
Ḳan aḳıdur bu dḭde-i giryān yā Ḥüseyn 
 
Bir gün durur bugün ki ṭutar mātemüñ senüñ 
Pḭr ü cüvān u bende vü sulṭān yā Ḥüseyn 
 
Yir ü gök ehli cümle ḳara yasludur bugün 
Olup ṣaçuñ miŝāli perḭşān yā Ḥüseyn 
 
Urdı yüzine derd ile kef acıdı saña 
Çün gördi bu muṣḭbeti ‘ummān yā Ḥüseyn 
 
Çaġlayuban aḳan ṣu degül göz yaşı durur 
Oldı zemāne derd ile giryān yā Ḥüseyn 
 
Vādḭler itdi yaḳaların dest-i ġamla çāk 
Yüz yire urdı cümle beyābān yā Ḥüseyn 
 
 



Ṭaşlarla dögünüp gice gündüz aḳar ṣular 
Sürer yüzini yirlere her ān yā Ḥüseyn 
 
Berḳ oldı yine bir çaḳım āteş bu ġuṣṣadan 
Aġlar seḥāb u ra‘d ider efġān yā Ḥüseyn 
 
Dāġ eyledi vücūdın ışıḳlar gibi nücūm 
Dökdi şafaḳ bu mātem içün ḳan yā Ḥüseyn 
 
Şeb girdi ḳara çullara mātem ṭutup seḥer 
Çāk itdi dest-i ġamla girḭbān yā Ḥüseyn 

 
Döküp gözi yaşın ṭurup aġlar yaşın yaşın 
Tā ṣubḥ olınca şem‘ -i şebistān yā Ḥüseyn 
 
Müşküñ ḳurıdı ḳanı vü yandı yaḳıldı ‘ūd 
Pür-āteş oldı micmer-i gerdān yā Ḥüseyn 
 
Yaḳup vücūd-ı nāzükine tāze tāze dāġ 
Ḳana boyandı lāle-i nu‘mān yā Ḥüseyn 
 
Nāz ile şḭve ile kesildi ṣalınmadan 
Bāġ-ı cihānda serv-i ḫırāmān yā Ḥüseyn 
 
Yıllar geçer ki gülmez açılmaz gül-i ṭerḭ 
Pür-ḫūn derūn-ı ġonca-i ḫandān yā Ḥüseyn 
 
Abdāl-ı fānḭ gibi nemed-pūş olup durur 
Ḫār-ı belāda bülbül-i nālān yā Ḥüseyn 
 
Şunlar ki ḫānedānına ḳaṣd itdi Aḥmedüñ 
Dimek olur mı anlara insān yā Ḥüseyn 

 
Ḥaḳdan saña vü ceddüñe olduḳça çoḳ selām 
Olsun Yezḭde la‘net-i Yezdān yā Ḥüseyn 
 
Daḫi ol iki ẓālime la‘net ki didiler 
Birine Şimr ü birine Mervān yā Ḥüseyn 
 
Tā rūz-ı ḥaşr olınca teberrādayuz müdām 
Ol şūm ḳavme ḥāṣılı yeksān yā Ḥüseyn 
 
Başuma tāc u gözüme küḥl-i cilā yeter 
Ḫāk-i reh-i gürūh-ı muḥibbān yā Ḥüseyn 
 
‘Iyd-ı murāda şol kişi irer cihānda kim 
Yoluñda ḳıldı cānını ḳurbān yā Ḥüseyn 



 
Bir kelb-i bā-vefādur işigüñde Ḥayretḭ 
Sürme ḳapuñdan eyleme nālān yā Ḥüseyn 
 
Lāyıḳ degül ki redd olına rūz-ı restaḫḭz 
Cān ü dil ile bende-i fermān yā Ḥüseyn 
 
Olmazsa em şefā‘at-i ceddüñ Ḫudā bilür 
Dutdı vücūd ‘illet-i ‘iṣyān yā Ḥüseyn 
 
Bu şerbet-i maḥabbet-i evlād ola meger 
Olursa derdine yine dermān yā Ḥüseyn 
 
Sāḳḭ-i bezm-i rūz-ı cezā olıcaḳ atañ 
Unutma cür‘adan anı ol ān yā Ḥüseyn 
 
Budur ümḭdümüz ḳamu aḥbāb-ı ḫānedān 
Maḥşer güninde ḳalmaya ‘aṭşān yā Ḥüseyn 
 
5 
DER-BEYĀN-I AḤVĀL-İ ḪŌD VE MENĀḲIB-I E’İMME-İ İŜNĀ ‘AŞER RAḌIYA’LLĀHU TA‘ĀLĀ ‘ANHÜM 
fā‘ilātün  fā‘ilātün  fā‘ilātün  fā‘ilün  
 
Ṣūretā gerçi ki biz ḳaş göz temāşāsındayuz 
Zāhidā ma‘nḭde Ḥaḳḳuñ ‘arş-ı a‘lāsındayuz 

 
Secde emrinde mu‘ānid olmaz ısaḳ ādeme  
Biz Ḫudānuñ bilmiş ol firdevs-i a‘lāsındayuz 
 
Küfr ile ḭmānı yeksān iden abdāllardanuz 
Gāh mescidde gehḭ gebrüñ kilḭsāsındayuz   
 
Şöyle ḥayrān olmışuz kim kendümüzden geçmişüz 
Rūzgāruñ biz ne telḫinde ne ḥalvāsındayuz 
 
Mest ü rüsvā nekbetḭ bir ḳaç ḫarābātḭlerüz 
‘Ālemüñ lākin ne ṣulḥında ne ġavġāsındayuz 
 
Ey birāder ibn-i vaḳtüz künc-i ‘uzletde bugün 
Biz ne imrūzında bu dehrüñ ne ferdāsındayuz 
 
Künc-i dil genc-i melāl-i ġamla mālāmāl iken 
Yine biz ṣanmañ menāl ü māl sevdāsındayuz 
 
Bulmayalum şeşder-i ġamdan gerekmez biz güşād 
Zār olalum nitekim uşbu felek ṭāsındayuz 
 



Her kişi bir ḥiṣṣe almışdur bu dünyādan velḭ 
Sehm-i a‘lā bizdedür ḳadḥ-i mu‘allāsındayuz 
 
Ẕerreyüz kim Muṣṭafānuñ mihr-i sergerdānıyuz 
Ḳaṭrayuz kim Murtażānuñ ‘ilmi deryāsındayuz   
 
Biz Ḥasan ‘aşḳına ḳılduḳ zehr-i miḥnet iḫtiyār 
Biz Ḥüseyn içün henūz ḳan aġlayup yasındayuz   
 
Cān ile dilden bugün Zeynü’l-‘ibāduñ ‘abdiyüz 
Bu cihānuñ ne vezḭrinde ne paşasındayuz   
 
İşümüz altun olursa ṭañ mıdur çün her nefes 
Kḭmyā-yı himmet-i Bāḳır temennāsındayuz 

 
Ṣubḥ gibi yüzümüz aġ olsa ṭañ mıdur bizüm 
Ṣādıḳuñ ṣıdḳ ile çün dāyim tevellāsındayuz 
 
Mūsḭ-i Kāẓım ‘Alḭ Mūsḭ Rıżāyı cān ile 
Sevmeyen bḭ-dḭnlerüñ dāyim teberrāsındayuz 
 
Oḳuruz medḥin Taḳḭ ile Naḳḭnüñ her zamān 
‘Askerḭnüñ dāyimā evṣāf-ı emlāsındayuz 
 
Gün gibi ṣaḥib-zamān yā Rab ḳaçan ide ṭulū' 
İntiẓār-ı pertev-i nūr-ı tecellāsındayuz 
 
Muṣṭafānuñ ümmetiyüz Murtażānuñ bendesi 
Çāker-i Āl-i ‘Abāyuz Ḥayretḭ tā zindeyüz 
 
6 
DER-İẒHĀR-I MAḤABBET BE-ḤAŻERĀT-I E’İMME-İ İŜNĀ ‘AŞER RAḌIYA’LLĀHU  ‘ANHÜM 
fā‘ilātün  fā‘ilātün  fā‘ilün  
 
Cāna ḳalmaz biz fedāyḭ cānlaruz 
Terk ü tecrḭdüz fenāyḭ cānlaruz 
 
Ṣōfḭ-i şeyṭān-siriştüñ ‘aḳḳıyuz 
Ehl-i tevḥḭdüz Ḫudāyḭ cānlaruz 
 
Ḳıblemüzdür vech-i pāki Aḥmedüñ 
Biz Muḥammed Muṣṭafāyḭ cānlaruz 
 
Ka‘bemüzdür āsitānı Ḥaydaruñ 
Biz ‘Aliyyü’l-Murtażāyḭ cānlaruz 
 
 



Biz Ḥasan ‘aşḳına içdük zehr-i ġam 
Biz Ḥüseyn-i Kerbelāyḭ cānlaruz 
 
Cān ile Zeyne’l-‘ibāduñ ‘abdiyüz 
Ḥāṣılı Āl-i ‘Abāyḭ cānlaruz 
 
Ḫāk-i rāhıyuz Muḥammed Bāḳıruñ 
Ca‘ferḭ-meẕheb ṣafāyḭ cānlaruz 
 
Şāhumuzdur Mūsḭ-i Kāẓım bizüm 
Hem ‘Alḭ Mūsḭ Rıżāyḭ cānlaruz 
 
Şeh Taḳḭ-i müttaḳḭ sulṭānumuz 
Hem Naḳḭ-i muḳtedāyḭ cānlaruz 
 
‘Askerḭnüñ ‘askeriyüz ‘askeri 
Mehdḭ-i ṣāḥib-livāyḭ cānlaruz 
 
Kelbiyüz dergāh-ı Āl-i Ḥaydaruñ 
Biz de bu derde gedāyḭ cānlaruz 
 
Ḳaçma bizden Ḥayretḭ bḭgāne-vār 
Biz de bir ḳaç āşināyḭ cānlaruz 
 
7 
DER-BEYĀN-I EṬVĀR-I ‘AŞḲ VE AḤVĀL-İ MAḤABBET GŪYED 
fā‘ilātün  fā‘ilātün  fā‘ilātün  fā‘ilün  
 
Oldı çün cān bülbülinüñ menzili gülzār-ı ‘aşḳ 
Cümleten eczāmı yandurdı kül itdi nār-ı ‘aşḳ 
 
Bḭ-tekellüf dil aḳup ṣu gibi gitdi kendüden 
Gördi çün mir’āt-ı ḥüsn-i yārda dḭdār-ı ‘aşḳ 
 
Eylemezdi ‘ālemi rūşen çerāġ-ı āfitāb 
Mihr ile bir ẕerre pertev ṣalmasa envār-ı ‘aşḳ 
 
Üstine dönmezdi dāyim devr idüp gerdūn-ı dūn 
Levḥ-i mevcūdātı dāyir olmasa pergār-ı ‘aşḳ 
 
Pḭşekārı olımaz bu san‘atüñ her nābekār 
Zāhidā bḭ-kār olanlar pḭşesidür kār-ı ‘aşḳ 
 
Viremez her ḳuş dilin bilen Süleymāndan nişān 
Olımaz her Manṭıḳu’ṭ-Ṭayr oḳıyan ‘Aṭṭār-ı ‘aşḳ 
 
 



Varlıġı naḳdin virüp yoḳluḳ metā‘ın almayan 
Sūdı yoḳ sevdādadur bilmez nedür bāzār-ı ‘aşḳ 
 
Ey nihāl-i ḳāmeti bār-ı elemle ḫam olan 
Ġam yime sensin bu bāġ içinde ber-ḫōrdār-ı ‘aşḳ 
 
Baş çeküp serdār-ı iḳlḭm-i Ene’l-ḥaḳḳ olmadı 
Baş virüp meydānda Ḥallāc olmadın berdār-ı ‘aşḳ 
 
Cümleten cismini bḭ-pervā yaḳup nūr itmedin 
Rūşen olmadı ten-i pervānede āŝār-ı ‘aşḳ 
 
Merdüm-i bḭ-ġayretem göz yaşı gibi ben revān 
Eylemezsem ger ḥayātum naḳdini ḭŝār-ı ‘aşḳ 
 
Mülk-i ṣūretde özüñden bḭ-ḫaber ol bḭ-ḫaber 
‘Ālem-i ma‘nḭden almaḳ isteseñ aḫbār-ı ‘aşḳ 
 
Tācı terk it ḫırḳayı ḥarḳ it ‘aṣāyı oda ur 
Zāhidā bilmek dilerseñ n’idügin eṭvār-ı ‘aşḳ 
 
Hey niçe zühd ü niçe taḳvā niçe ‘ilm ü ‘amel 
Cümleden geçdüm olup dḭvāne-i nāçār-ı ‘aşḳ 
 
Oñmaduḳ başum ṭolu sevdā vü cismüm ġarḳ-ı ḫūn 
‘Āşıḳam yetmez mi baña cübbe vü destār-ı ‘aşḳ 
 
Küfr-i zülfüñ rişte-i ḭmānum olmışdur benüm 
Deyr-i ġamda ḳuşanaldan bilüme zünnār-ı ‘aşḳ 
 
Ṭoludur ḫālüñ ḫayāliyle derūnum tāze dāġ 
Devletüñde kḭseden ḫālḭ degül dḭnār-ı ‘aşḳ 

 
Ġam yiyüp ‘uşşāḳa ḳan içmek ġıdā-yı rūḥdur 
Ḳısmet itdi çün ezel bezminde ḫānsālar-ı ‘aşḳ 
 
Çoḳ müferriḥdür feżā-yı gülşen-i firdevsden 
‘Āşıḳ-ı dḭdār isem ben müstmende ġār-ı ‘aşḳ 
 
Cānuma ḳaṣr-ı İremdür seng-i ḫārā-yı elem 
Cismüme ey ġonca-leb gül-berg-i terdür ḫār-ı ‘aşḳ 
 
Nūr-ı vaḥdetdür göñül gözine cānā nār-ı ġam 
‘Ayn-ı rāḥatdur belākeş cānuma āzār-ı ‘aşḳ 
 
 
 



Ger belādan döndürürsem yüz baña inkār idüñ 
Çünki ben rūz-ı ezelde eyledüm iḳrār-ı ‘aşḳ 
 
Gelmesün ‘āḳiller eydüñ bezmine ‘āşıḳlaruñ 
Yārdan ġayrı bu meclisde olur aġyār-ı ‘aşḳ 
 
Ḫaylḭ ‘unvāndur eger dḭvāneler dḭvārına 
Adumuz ‘āşıḳ diyü yazdıysa defterdār-ı ‘aşḳ 
 
‘Ālemüñ var ‘ālemüñ sulṭānısın sen ey gedā 
Cān ile dilden eger olduñsa ḫıdmetkār-ı ‘aşḳ 

 
Her göñülde ḥükmi cārḭ olsa ṭañ mı şāh-vār 
Oldı ‘āşıḳlar işiginde şu kim cerrār-ı ‘aşḳ 
 
Ṣan‘at-ı miḥnetde ṣorsañ başḳa bir üstāddur 
Çārsū-yı ġamda her bir oñmaduḳ bḭ-kār-ı ‘aşḳ 

 
Her nefes bu dūd-ı āh-ı pür-şirārumdan benüm 
Ṭutar āfāḳuñ yüzin bir ebr-i āteşbār-ı ‘aşḳ 
 
Āh idüp göz yaşların dök dem-be-dem kim yaġdurur 
Ebr-i raḥmet kiştzār-ı ḳalbüñe emṭār-ı ‘aşḳ 
 
Yüzüme ṣu sepdi merdümlükler itdi gözlerüm 
Eyledi pindār-ı ḫāküñden beni bḭdār ‘aşḳ 
 
Görmedüm yaşum gibi bir hem-dem-i bezm-i belā 
Bulmadum hem ġam gibi ‘ālemde bir ġam-ḫār-ı ‘aşḳ 
 
Bir zümürrüddür dilā emmāre nefsüñ mārına 
Göz yaşından olsa āyḭneñde ger jengār-ı ‘aşḳ 
 
Ey göñül emrāż-ı ḥıḳd u āza tḭmār eyledüñ 
Hey niçe ḫōş varduñ olduñ derd ile bḭmār-ı ‘aşḳ 
 
Ḳurtarur cān-ı ża‘ḭfi bār-ı minnet çekmeden 
Nice olmasun kişi cān ile minnetdār-ı ‘aşḳ 
 
Beyt-i ma‘mūr eyler āḫir anı yap yap ġam yime 
Ey göñül  yıḳsun ḳayırmaz ḫāneñi mi‘mār-ı ‘aşḳ 
 
Ḥayretḭ kör bengḭ bir abdāl-ı fānḭdür bugün 
Ḫānekāh-ı ġamda ifṭār ideli esrār-ı ‘aşḳ 
 
Elde mecmū‘añ gül-i gülzār-ı vaḥdetdür senüñ 
Söyle ey murġ-ı laṭḭf-elḥān-ı ḫoş-güftār-ı ‘aşḳ 

DER-BEYĀN-I SEYR Ü SÜLŪK-İ ABDĀL-I ḪUDĀ VE ‘UŞŞĀḲ-I BĪ-SER Ü PĀ 
fā‘ilātün  fā‘ilātün  fā‘ilātün  fā‘ilün  
 
Buldılar ol bḭ-nişāndan çün nişān abdāllar 
Lāmekān ilinde ṭutdılar mekān abdallar   
 
Ṣatdılar bir yāra cümle iki ‘ālem raḫtını 
Yasamadılar dü kān içre dükān abdāllar 
 
İçdiler fażl-ı İlāhḭ çeşmesinden Āb-ı Ḫıżr 
İtdiler kesb-i ḥayāt-ı cāvidān abdāllar 
 
Öldiler ölmezden öñdin oldılar ḥayy-ı ebed  
Virdiler cān buldılar bir özge cān abdāllar 
 
Oldılar çün kim Ṣırāṭü’l-müstaḳḭmüñ sāliki 
Olsalar Ḫıżr ile tañ mı hem-‘inān abdāllar 
 
Cümle nefsānḭ murādātı çü dilden sürdiler 
Oldılar ma‘nḭde şāh-ı kāmrān abdāllar 
 
Ṣaḳınup düzd-i hevādan gerçek erler himmetin 
Eylediler şehr-i dilde pāsbān abdālar  
 
Eylemişdür her biri ‘ifrḭtini nefsüñ zebūn 
Ṣūretā seyr itdügüñ şol nā-tüvān abdāllar 
 
Baṣdılar çün küştgḭr-i nefsi ṭañ mı olsalar 
Baş açuḳ meydān içinde pehlevān abdāllar 
 
İrdiler taḥḳḭḳa taḳlḭdüñ yıḳup bünyādını 
Buldılar vḭrānede genc-i nihān abdāllar 
 
Düşmanından Ehl-i Beyt-i Aḥmedüñ olup berḭ 
Oldılar cāndan muḥibb-i ḫānedān abdāllar 
 
Kerbelāda cān revān idenler içün teşne-leb 
İtdiler göz yaşların āb-ı revān abdāllar 
 
Umaram yarın olalar ümmet içre sürḫ-rū 
Oldılar gözden bugün çün ḫūn-feşān abdāllar 
 
Yandılar tāb-ı cefāya bunda yarın umaram 
İdeler Aḥmed livāsın sāyebān abdāllar 
 



Muṣṭafā baḥrinde ġavvāṣ oldılar çün buldılar 
Gevher-i el-fāḳru faḥrḭden nişān abdāllar 
 
Eylemez vesvās-ı şeyṭān-ı racḭm anlara kār 
İtdiler çün ism-i Ḥaḳḳı ḥırz-ı cān abdāllar 
 
Bunda ol mesmūm-ı rāh-ı dḭn Ḥasan şāh ‘aşḳına 
İtdiler çün nūş-ı nḭş-i cān-sitān abdāllar 
 
Bezm-i maḥşerde ümḭd oldur ki yarın içeler 
Sāḳḭ-i Kevŝer  elinden nūş-ı cān abdāllar 
 
Hem ṭutup her dem Ḥüseyn İbn-i ‘Alḭnüñ mātemin 
Aġlaşup gözden dökerler bunda ḳan ābdāllar 
 
Umaram ḫandān u ḥurrem yarın anuñla bile 
İdeler seyr-i gülistān-ı cinān abdāllar 
 
Oldılar Zeynü’l-‘ibāduñ çün ‘ibādı oldılar 
Cān ü dil mülkinde şāh-ı şeh-nişān abdāllar 
 
Bāḳıruñ ser-tāc idinüp ayaġı topraġını 
İşin altun eylediler bḭ-gümān abdāllar 
 
Peyrev olup pḭşrev idindiler çün Ca‘feri 
Menzil-i maḳṣūda irdiler hemān abdāllar 
 
Mūsḭ-i Kāẓım işigin idinüp muḥkem ḥiṣār 
Buldılar Ye’cūc-ı keŝretden emān abdāllar 
 
İtdiler şāh-ı Ḫorāsānuñ ayaġı tozını 
Cān u dil çeşmine küḥl-i Iṣfahān abdāllar 
 
Şeh Taḳḭ ile Naḳḭnüñ medḥini bülbül gibi 
Ṣubḥ u şām idindiler vird-i zebān abdāllar 
 
Oldılar çün ‘Askerḭnüñ ‘askeri kimden ne ġam 
‘Ālemi seyr eylesünler şādmān abdāllar 
 
Var ümḭdüm kim ṭoġup bir gün güni mü’minlerüñ 
İre devr-i Mehdḭ-i ṣāḥib-ḳırān abdāllar 
 
 
Ẓulmet-i ġafletden arınup cihān mülki tamām 
İrişe Ḥaḳdan hidāyet nāgehān abdallar 
 
 



Bir hidāyet necmidür her dāġumuz ma‘nḭde kim 
Menzilinden sālike virür nişān abdāllar 
 
Ḥayretḭyem ġam şebinde ḳoyasız lāyıḳ mıdur 
Olmayasız ol ġarḭbe mihribān abdāllar 
 
Siz erenlerden niyāz oldur ki redd olınmaya 
Eyledi meydānda ol rūḥın revān abdāllar 

DER-BEYĀN-I FENĀ-YI DÜNYĀ VÜ MĀ-FĪHĀ VE MERŜİYE-İ MAḤBŪB-I ḪŌD 
fā‘ilātün  fā‘ilātün  fā‘ilātün  fā‘ilün  
 
Bu felek bir fülk-i miḥnetdür döner ḳılmaz ḳarār 
Düşürüpdür ġālibā girdāba anı rūzgār 
 
‘Arṣa-i miḥnetde yā bir ṭōp-ı ser-gerdāndur 
Doḳunur başına çevgān-ı ḳażā leyl ü nehār 
 
Yā yimişdür silleler dest-i ḥavādiŝden meger 
Gök gök olup çihresi başı döner bḭ-iḫtiyār 
 
Kehkeşān ṣanma görinen çihre-i gerdūnda 
Nāḫun-ı miḥnet nişānıdur görinür āşikār 
 
Ṣubḥa dek ‘ayn-ı şihāb ile aḳıdur mıydı yaş    
Sḭnesinde dāġ-ı ḥasret olmayaydı ṣad hezār 
 
Şu‘le-i sūz-ı derūnından anuñ rūşen delḭl 
Her seḥer yetmez mi saña āfitāb-ı tābdār 
 
Dāmeni ḳana boyanur mıydı her şām u seḥer 
Gözlerinden ḫūn-ı dil aḳıtmasa leyl ü nehār 
 
Ẓulmet-i şebde görinenler kevākib ṣanmañuz 
Ḳaplamışdur kāyinātı dūd-ı āh-ı pür-şirār 
 
Bir ḥabāb-ı baḥr-i miḥnetdür havā ile ṭolu 
Ne ḳadar bāḳḭ ḳala dirseñ bu ṭāḳ-ı zer-nigār 
 
Dār-ı dünyā çün degüldür kimseye dārü’l-emān 
‘Āḳil iseñ gel emḭn olma bu evde zḭnhār 
 
Ḳaṣr-ı ‘ömrüñ yoḳ durur bünyādı gel dḭvārına 
Arḳa virme ṣanma ey ḫāce esāsın üstüvār 
 
 



Tekye-i ‘aşḳun bugün bir iḫtiyār abdālısın 
İdebildüñse eger ‘uzlet bucaġın iḫtiyār   
 
‘Āḳil oldur cümle varın der-miyān idüp özi 
Bu medār-ı dehrden pergār-veş çizdi kenār 
 
Kim ḳarār eyler beş on gün bu cihān dārında kim 
Götürüp āḫir vücūdı noḳṭasın ḳılmaz ḳarār 
 
Ey birāder kūçe-i ġafletde ḳo bāzḭçeyi 
Aş yererken içmege ḳanuñ bu Zāl-i kḭnedār 
 
Biñ kez örtseñ ten libāsın faḫr ile ma‘yūbsın 
İdicek dest-i ecel ‘uryān olursın şermsār 
 
Pādişāh-ı kişver-i ma‘nḭ olana bes durur 
İçini ṭaşını ṣāf itmek diŝār ile şi'ār 
 
N’eylesün ‘āḳil müferriḥ ḳaṣr u fāḫir cāmeyi 
Çün libās āḫir kefen olur yatacaḳ yer mezār 
 
Tengnā-yı çarḫa sıġmaz iken ey ṣāḥib-ġurūr 
Olısardur meskenüñ ṣoñ demde ḳabr-i teng ü tār 
 
Seyr-i ṣaḥrādan gözüñ yum fāriġ ol ey bü’l-heves 
Gir göñül seyrānın it k’oldur feża-yı bḭ-kenār 
 
Uġra geç aldanma ḳalma menzilüñden kim bilür 
Sālik olan bu cihānı pür-ḫaṭar bir reh-güẕār 
 
Ḳara yerdür çün yeri bay u gedānuñ ‘āḳıbet 
Ḫāce-i dehrem diyü itmek ne lāzım iftiḫār 
 
Cümlesine hep berāber ṣunulur cām-ı ecel 
Farḳ olınmaz hḭç bu meclisde gedā vü şehriyār 
 
Ḫāk-i pāy ol ḫāk-i pāy ol kim bu dehr-i kḭne-cū 
Ḫāk ider āḫir ayaḳlarda ḳalursın ḫōr u zār 
 
Ehl-i diller kim virüp cān öldiler ölmezdin öñ 
Ḫıżr gibi içdiler Āb-ı Ḥāyāt-ı ḫōş-güvār 
 
Bir hümādur rūḥ olmışdur ḳafes aña beden 
Bu ḳafesde ol hümā ḳılmaz iñende çoḳ ḳarār 
 
Ol hümā āḫir ḫalāṣ olup bulısar menzilin 
Bu ḳafes çün kim ecel darbıyla olur tārmār 



 
Merġzār-ı ḳudsde pervaz iderken nāgehān 
Dāma dutılsa ne miḳdār eglene bir murġ-ı zār 
 
Bu cihān ṣaḥnında ey merdüm degülseñ çār-pā 
Ḳılma beş günlük ḥużūrına bu dehrüñ i‘tibār 
 
Zāl-i dehrün gel güler yüzine aldanma ṣaḳın 
Gül ṣunarken destüne urur içüñe nḭş-i ḫār 
 
Kārı zār olmaḳ muḳarrerdür şunuñ kim her zamān 
İrdügiyle ḳaḥbe dünyā içün eyler kārzār 
 
Dirligi tḭmāra nā-ḳābil marażdur cāhı çāh 
Devleti letdür bu dünyānun kişiye māli mār 
 
Cānuña ‘ayn-ı sitemdür sḭmine dil baġlama 
La‘l-i nābı aḫker-i pür-tābdur dḭnārı nār 
 
Genc-i bḭ-pāyān dilerseñ geç ḳanā‘at küncine 
Nā-murād ol ister iseñ kim olasın kāmkār 
 
Ehl-i dünyādan vefā umma eger uṣlu iseñ 
Gördügüñ dūd-ı siyāhı ṣanma ebr-i dürr-niŝār 
 
Ḥālin aġlamaḳla nāmerde kişi almaz murād 
Biñ ṣuvarsañ bir dıraḫt-ı ḫuşg virmez berg u bār 
 
Ṭālib-i dünyā görür bu ehl-i dünyādan vefā 
Ḫūg-i nā-pāke pelḭd olur dıraḫt-ı mḭvedār 
 
Olımaz erbāb-ı faḳra ehl-i dünyā hem-nişḭn 
Muṣṭafāya oldı mı Bū-Cehl-i cāhil yār-ı ġār 
 
Bu cihānda yār-ı hem-meşreb ḳatı kemyāb olur 
Yār ise ‘aḳluñ saña dervḭş ol sen saña yār 
 
Pāk-bāz ol çirk-i dünyādan elüñ çek yum gözüñ 
Yüzüm aġ alnum açuḳ olsun dir iseñ ṣubḥ-vār 
 
Berg u bār-ı rāḥat umma gel bu köhne bāġdan 
‘Āḳile her bir gül-i ter ḫārdur her berg bār 
 

 
Bu cihān gülzārı kim ḫār ile mālāmāldür 
Her kim uġrarsa buña elbette olur dil-figār 
 



Az zamān içre hele ben bildügüm bu ‘arṣada 
Başına olmış durur çoḳ tācdāruñ tāc dar 
 
Ḫār gibi olma mūzḭ gül gibi ol dil-güşā 
Çünki bildüñ bu gülistānda ne gül ḳalur ne ḫār 
 
Her kişinüñ bu cihān içre bir adıdur ḳalan 
Ne gedā-yı bḭ-nevā ḳalur ne mḭr-i nāmdār 
 
Cidd ü cehd it dünyede bir yaḫşı ad ile diril 
Ölicek oldur ḳalan ṣoñunda senden yādigār 
 
Mehd-i laḥde ḳoyısardur māder-i dehr-i ‘acūz 
Ger cüvān-ı şḭr-gḭr ol ger ṣabḭ-i şḭr-hār 
 
Yüzi ṣuyıydı ma‘ārif gülşeninüñ ḥaṣılı 
Var idi bir tāze yetişmiş nihāl-i mḭvedār 
 
Bir dem içre ḫāke yeksān oldıġın gördüm hemān 
Üşüp eṭfāl-i ḥavādiŝ şöyle ḳıldı sengsār 
 
Bu ṣadefde bir dürr-i yek-dāne idi döymeyüp 
Seng-i ḳaḥr-ı dehre ḫurd oldı o dürr-i şāhvār 
 
Gülşen-i cānuñ gül-i nevrestesiydi ol velḭ 
Uġrayup bād-ı ḫazān bir demde ḳıldı ḫāksār 
 
Mıṣr-ı ‘irfān içre bir ṭūṭḭ-i şekker-ḫā idi 
Gürbe-i devrān ecel çengin ṣunup ḳıldı şikār 
 
Ma‘rifet bāġında yā bir bülbül-i gūyā idi 
Bu yuvadan ānḭde uçurdı anı rūzgār 
 
Çün ḫitāb-ı irci‘ḭ irişdi gūş-ı hūşına 
Menzil-i aṣlına ‘azm itdi hemān bḭ-iḫtiyār 
 
Cān atup mülk-i baḳāya rıḥlet itdi gördi kim 
Kimseye dārü’l-fenā olmazmış āḫir pāydār 
 
Bir hümā idi havā-yı ḳudse pervāz itdi ol 
Biz şikeste-bāl ḳalduḳ ḥasret ile ḫār u zār 
 
Fāriġü'l-bāl oṭururken merġzār-ı ‘aşḳda 
Seng-i ḥasret bāl-i murġ-ı bāle virdi inkisār 
 
Bir benem ‘ālemde gülzārın yitirüp derd ile 
Ḫār-ı ḥasretde vaṭan ṭutmış ḫazān-dḭde hezār 



 
Çıḳarur bḭdār her leyl irişince her seḥer 
Necd-i miḥnetde benem Mecnūn gibi bḭ-kār u bār 
 
Dem-be-dem ḳan aġla ey çeşmüm ki gülmez bir nefes 
Yūsuf-ı gül-çihresinden ayrılan Ya‘ḳūb-vār 
 
Ḫusrev-i şḭrḭn-zebānumdan ayırdı Zāl-i dehr 
Başumı Ferhād-veş ṭaşlarla ḫurd itsem ne var 
 
Götüri götrülse dünyādan feraḥ şādḭ ne ġam 
Çün ṭolundı gözden ol ḫurşḭd-ruḫ ey ġamgüsār 
 
Yiridür ben dahi ḫāk olsam bugün Vāmıḳ-ṣıfat 
Ṭopraġa yüz urdı çün ol dilber-i ‘Aẕrā-‘izār 
 
Dōstlar dirlik ḥarām oldı baña şimden girü 
Kim beni cān-ı ‘azḭzümden ayırdı rūzgār 
 
Şehr için itsün pür-āb-ı rūd-ı miḥnet göz yaşı 
Dehr için ṭutsun seḥāb-ı dūd-ı āh-ı ġuṣṣa-bār 
 
Yiridür şimden girü egnine geysün ḳaralar 
Aṭlas-ı zer-beft-i ḫaḍrāsın çıḳarsun sebzezār 
 
Nevbahār olsun ḫazān faṣlı gibi dāyim ḫazḭn 
Bülbül-i şeydā gibi olsun gül-i gülzār zār 

 
Şḭven itsün dest-i ḥasretle yolup sünbül ṣaçın 
Nergis itsün yaş yirine gözleri yaşın niŝār 

 
Bāġ u rāġ içre ṣalınmadan kesilsün serv-i nāz 
Raḳṣa girüp şevḳ ile ḳol ṣalmadan geçsün çınār 
 
Boynın egsün geñ yaḳalardan benefşe derd ile 
Çigdemüñ başına olsun dāmen-i kühsār dar 
 
Gülmesün açılmasun gül ġonca ḳan yutsun müdām 
Bu perḭşānlıḳda ursun ḫāke yüz zülf-i nigār 

 
Dem-be-dem bu mātem-i cān-sūz-ı ġam-perdāz içün 
Serteser itsün dögünler sḭnesini lālezār 
 
 
Ol gül-i gülzār-ı cān içün gerekdür ḥaşra dek 
Dāġ-ı ḥasret yandura her bir şükūfe lāle-vār 
 



Bu firāḳ ile gidüp kendünden urdı ḫāke yüz 
Ṭaşlar alup şol ḳadar dögündi ey dil cūybār 
 
Düşmek ister ġālibā şemşḭre sūsen kim yine 
Bḭ-niyām almış-ele bir tḭġ-i tḭz-i ābdār 
 
Dem-be-dem feryādlar eyleñ diyü taḥrḭk idüp 
Her dıraḫtuñ başına ṭopraḳ ṣaçar bād-ı bahār 
 
Her nefes gūş itdügüñ ṣanma ṣadā-yı ra‘ddur 
İşidüp feryādumuz iñler felekler zār zār 
 
Dāne-i bārān degüldür yer yüzine dökülen 
Derd ile göklerde olmışdur bulutlar eşkbār 
 
Bu ‘azā içün felekler geyse gökler yiridür 
Acıyup kef ursa deryālar yüzine vechi var 
 
Āhuma āheng idüp efġānlar eyler her nefes 
Ṭaş baġırlıdur egerçi kim be-ġāyet kūhsār 
 
Ṭaş degülsek dögünüp ṭaşlarla biz de Ḥayretḭ 
Aġlayalum ḥaşra dek bu ḥasret ile zār zār 
 
Geh döküp göz yaşların āh idelüm ṣular gibi 
Geh du‘ālar eyleyelüm el açup hem-çün çınār 
 
Ḥūr ile Rıḍvān ile ḭmān ile Ḳur’ān ile 
Anı yār it her nefes yā Rab bi-ḥaḳḳ-ı Çār Yār 
 
Eylemişdi ol cemāliyle münevver ‘ālemi 
Ḳıl müşerref sen de dḭdāruñla tā rūz-ı şümār 
 
Daḫi yatduḳça ḳara yerde ten-i pāki anuñ 
‘Ömr-i sermed virüben ḳardaşcuġın ḳıl kāmkār 

ḲAṢĪDE 
mef‘ūlü  fā‘ilātü  mefā‘ḭlü  fā‘ilün  
 
Levḥ-i zemḭne yazsa niçe faṣl u bāb āb 
Ḥüsnüñ kitābın eyleyimez intiḫāb āb 
 
Taḥrḭre başlasam ḳaçan evṣāf-ı ḥüsnüñi 
Odlara ṭutışup ḳalem olur kitāb āb 
 
 



Ger ‘ārızuñdan ey yüzi gül dāne-i ‘araḳ 
Ṭamsa virürdi ‘āleme būy-ı gülāb āb 
 
La‘lüñ firāḳı ile aḳan gözlerüm yaşı 
Deryāya düşse ola ‘aḳḭḳ-i müzāb āb 
 
Bir ḳaṭra aġzı yarını ṭamzursa yire yār 
Esrār olup ġubār ola ṣāfḭ şarāb āb 
 
Deryāya düşse ẕerre-i mihr-i cemāl-i dōst 
Virürdi kāyināta güneş gibi tāb āb 
 
Sen meh-liḳānuñ işideli ṣuya girdügin 
Lerzān olur ḳaçan ki göre āfitāb āb 
 
Yüz buldı ise dilemiş ide muḳābele 
Āyḭne-i  ‘izāruna ey āfitāb āb 
 
Gördi ṣafā-yı ‘ārıżuñı ġaşy olup revān 
Düşdi yüzinüñ üstine itdi ḥicāb āb 
 
Bḭ-iḫtiyār vālih olup gitdi kendüden 
Dḭdār-ı yārı seyr ideli bḭ-niḳāb āb 
 
Başumda āhum odını yaşumla dir gören 
Bir sāyebān-ı āteşe olmış ṭınāb āb 
 
Bencileyin fiġānlar idüp devr elinden āh 
Döker hemḭşe dḭdelerinden dōlāb āb 
 
Baḫtum sitāresini nuḥūsetde göreli 
Aḳıtdı ṣubḥa dek gice ‘ayn-ı şihāb āb 
 
Bir ḥaddeyem ki sḭm ü zerüñ adın añdılar 
Aḳıtdı yüzüm üzre gözüm bḭ-ḥisāb āb 
 
Sāyil görüp gözüm yaşını rūy-ı luṭf ile 
Virüp bu ḫastaya yine şāfḭ cevāb āb 
 
Didi yüzini ṣu gibi bir āsitāna sür 
Kim buldı aña irmek ile fetḥ-i bāb āb 
 
Pāşā-yı a‘zām ol k’ese luṭfı nesḭmi ger 
La‘l ola ḳara ṭaş ola dürr-i ḫoş-āb āb 
 
Çün adın añdı cūş idüben ṣu gibi revān 
Oḳıdı uşbu maṭla‘ı idüp ḫitāb āb 



 
Eyledi āsitānuña çün intisāb āb 
Buldı ṣafā-yı ḳalb oluban kāmyāb āb 
 
Yüz süreli işigüñe bir ḳadre irdi kim 
Yıllarla ṭursa gitmege itmez şitāb āb 
 
Keffüñ cihāna şol ḳadar eyler niŝār sḭm 
Rūy-ı zemḭne ṣaçmaz o deñlü seḥāb āb 
 
Keff-i kerḭm ile olımaz bir le’ḭm eli 
Feyż itmede cihānda olur mı serāb āb 
 
Ḳaḥruñ odı irişse yaḳardı havāda nār 
Luṭfuñ nesḭmi esse olurdı türāb āb 
 
Tḭġüñ ‘adū vilāyetini şöyle yıḳdı kim 
Ṣan mülk-i Ḳaydafā durur itdi ḫarāb āb 
 
Ey pḭr olası tāze cuvān tḭġüñ olmasa 
Nūş eylemezdi rāḥat ile şeyḫ ü şāb āb 
 
Tḭġüñ durur bu çarḫı ḳoyan çarḫa dāyimā 
Dönmezdi bulmayaydı eger āsiyāb āb 
 
Taḥrḭk-i bād ile n’ider idi zırıh geyüp 
Tḭġüñden itmeyeydi eger ictināb āb 
 
Şemşḭr-i ‘adlüñe ṭayanup arḳalamasa 
Yatmazdı ṣırtı üstine bḭ-ictināb āb 
 
‘Adlüñ şu resmedür ki zamānuñda ḫusrevā 
Hergiz ḥabāb ḫanesin itmez ḫarāb āb 
 
Baṣsañ rikāba vaḳt-i ġażab pāy-ı ḫışmuñı 
Olurdı heybetüñden eriyüp rikāb āb 
 
Ger yer yüzinde ḳurasın otaġ-ı ḳadrüñi 
Şerminden eriyüp ola bu nüh ḥabāb āb 
 
Gerçi ki baṣdı geçdi yüce āsitānuñı 
Alçaġa düşdi çekdi niçe ıżṭırāb āb 
 
Deryāda ḳaṭrasın idemez ḥaşra dek beyān 
Medḥüñ risālesin yaza ger bāb bāb āb 
 
 



Söylerse Ḥayretḭ ne var eş‘ār-ı ābdār 
‘Ādet durur hemḭşe aḳıdur türāb āb 
 
Bir būstān-ı serv durur bu ḳaṣḭde kim 
Uġrar kenārına ṣanasın bḭ-ḥisāb āb 
 
Ḫalḳ-ı cihāna olmış iken bā‘iŝ-i ḥayāt 
Ḫulḳ-ı mu‘ānide ola ‘ayn-ı ‘aẕāb āb 
 
Yaḳmaya nār saña hevādār olanları 
Maḥşerde ṣuna ellerine Bū-Türāb āb 
 
Ṣu ḳoya düşman ocaġına tḭġ-i ābdār 
Eyleye ẓulm esāsını yıḳup ḫarāb āb 
 
Baḫtuñ cuvān u rāyuñ ola pḭr dāyimā 
Sāyeñde içe rāḥat ile şeyḫ ü şāb āb 

ḲAṢĪDE 
fā‘ilātün  fā‘ilātün  fā‘ilātün  fā‘ilün  
 
Niçe iller günler açmış bir dilāverdür ḳılıç 
Lḭk sulṭānuma her yüzden müsaḫḫardur ḳılıç 
 
Biline ḫıdmet ḳuşaġın iki yerden ḳuşanup 
Emrüñe bil baġladı bileñce çākerdür ḳılıç 
 
Ḳuşadup zerrḭn kemer yanuñca ṣalındur yüri 
Kim henūz bir sāde-rū maḥbūb dilberdür ḳılıç 
 
Dōstlar içer ḥayāt ābını tḭġüñden velḭ 
Düşmanuñ ilin günin yaḳmada āẕerdür ḳılıç 
 
Cevşen-i pūlādına iñen ṭayanmasun ‘adū 
Eyle ṣanmasun ki yā şeşper ya ḫançerdür ḳılıç 
 
Üstine dḭn düşmanı kāfirlerüñ odlar ṣaçar 
Ṣanki dḭn gencḭnesi ḥıfẓına ejderdür ḳılıç 
 
Ṣuvarıldı himmetüñ ābiyle sulṭānum senüñ 
Anuñ içün pür-ṣafā vü tāze vü terdür ḳılıç 
 

 
Tañ mı uġrında bahādırlar anuñ ser virseler 
Baş keser iklḭm açar bir ġāzḭ serverdür ḳılıç 
 



Ḫayl-i düşman ger demür ṭaġ olsa döndürmez yüzin 
Ṭoġrusını diyelüm ḫaylḭ hünerverdür ḳılıç 
 
Arḳalandı ḫaylḭ yüz virüp çekelden yanuña 
Ol sebebden ḳanda kim varsa muẓafferdür ḳılıç 
 
Uġramaz yanına zenlerden ḳaçar i‘rāż ider 
Bir mücerred sāde-dil gerçek ḳalenderdür ḳılıç 
 
Şehsüvārā nice ḫavf itmeye tḭġüñden ‘adū 
Bir nefesde niçe düşmanlar keser erdür ḳılıç 
 
Tiz olur ġāyetde gördükce ‘adūnuñ leşkerin 
Serverā beñzer bulutdan nem ḳapar terdür ḳılıç 
 
Ebr gibi ṭaġıdur erbāb-ı küfrüñ dernegin 
Ṣan Meḥemmed Beg elinde bād-ı ṣarṣardur ḳılıç 
 
Bir suḫanverdür o kim hindū ġulāmıdur ḳalem 
Bir dilāverdür o kim yanınca çākerdür ḳılıç 
 
Ḫıdmetinde boynı baġlu bir ḳulı olmış durur 
Gerçi kim bir şehriyār-ı heft-kişverdür ḳılıç 
 
Keffi bir deryā-yı bḭ-pāyāndur anda fi’l-mesel 
Her hünerden ġayrı bir pākḭze gevherdür ḳılıç 
 
Kim durur anuñ gibi bir tḭz-tāb'-ı mū-şikāf 
Kim anuñ envār-ı zihniyle münevverdür ḳılıç 
 
Mḭvesi olsa ‘aceb mi āyet-i fetḥün ḳarḭb 
Rezm bostānında çün bir şāḫ-ı nev-berdür ḳılıç   
 
Cānı yoḳdur ṣınmaya bir dem ‘adūnuñ leşkeri 
Büt-şikenlikde ṣan İbrāhḭm-i Āẕerdür ḳılıç 
 
Ẓulmet-i ḳalb-i ‘adū içre arar Āb-ı Ḥayāt 
Heft kişver pādişāhı yā Sikenderdür ḳılıç 
 
Yanuña ‘uryān idi geldükde evvel şimdi lḭk 
Ṣalınur zerrḭn kemerlerle tüvāngerdür ḳılıç 
 
Bekleyüp yanuñ idindi çün seni ‘āli sened 
İşin altun eyledi ṣan kḭmyāgerdür ḳılıç 
 
Ṭañ mıdur erbāb u erkān içre olursa güzḭn 
Cümleden ālāt-ı ḥarb içinde mihterdür ḳılıç 



 
Himmetüñdür böyle ġāyet tḭz iden şemşḭrüñi 
‘Arṣa-i ‘ālemde keskin gerçek erlerdür ḳılıç 
 
Serverā ya‘nḭ  dilāverler elinde olmasa 
Fi’l-meŝel bir berg-i sūsenle berāberdür ḳılıç 
 
Üstine cān virdügüm ‘ayb itme kim cānānumuñ 
Ḫançeriyle ḳan yalaşmışdur birāderdür ḳılıç 
 
Ehl-i diller gibi jeng-i ġamda ḳoma ḳıl ḫalāṣ 
Yanuña al ilerü çek çün hünerverdür ḳılıç 
 
Ṣanma kim meydān yüzinde her nacaḳ keskin olur 
Yine sol pür-cevher olan ehl-i dillerdür ḳılıç 
 
Yüreginde cevheri olanda maḫfḭdür hüner 
Beyżā-i pulādda nite ki mużmerdür ḳılıç 
 
Her ne deñlü ferbih ise bozdoġandan yeg durur 
Ḥayretḭ gibi yarardur gerçi lāġardur ḳılıç 
 
Şimdilik bir pehlevānıyam suḫan meydānınuñ 
Dōst u düşmān içre destümde muḳarrerdür ḳılıç 
 
Şöyle ṣaflar baġladı ebyāt-ı şi‘rüm gūyiyā 
Ellerinde şol dilāverler gibi vardur ḳılıç 
 
Tḭz-tāb‘ ārāyiş-i ehl-i kemāl olmış durur 
Nitekim her pehlevāna zḭb ü zḭverdür ḳılıç 
 
Yiridür dāyim hüner ehline eylerseñ naẓar 
Kim hünerver olduġıyçün böyle manẓardur ḳılıç 
 
Nitekim geh şekl-i ḫançer geh siper olur ḳamer 
‘Arsa-i eflākde ḫurşḭd-i ḫāverdür ḳılıç 
 
Dilerem Ḥaḳdan ḳılıcuñ keskin olsun dāyimā 
Nitekim evlād-ı ‘Oŝmāna müsaḫḫardur ḳılıç 

ḲAṢĪDE DER-TA‘RĪF-İ İSḤĀḲ BEG 
fā‘ilātün   fā‘ilātün   fā‘ilātün   fā‘ilün  
 
‘Ayş u nūş it geldi eyyām-ı ṣafā-yı rūzgār 
Ya‘nḭ açıldı bahār-ı dil-güşā-yı rūzgār 
 



Cümle iḥyā oldı emvāt-ı nebātāt-ı zemḭn 
Ṣan dem-i ‘İsā durur bād-ı ṣabā-yı rūzgār 
 
Her şecer ḳurdı çemende bir otaġ-ı nḭlgūn 
Her gedā oldı yine bir pādişā-yı rūzgār 
 
Olmasun mı başına sulṭān bu dem āvāreler 
Oldı her bir gūşe bir devlet-serāy-ı rūzgār 
 
Günleri ṭoġdı ıṣındı ḥāline dervḭşler 
Gördiler fi’l-cümle çün mihr ü vefā-yı rūzgār 
 
Kāmrān itdi bir elden ‘ālemi bād-ı bahār 
Birdür istiġnāda serdār u gedā-yı rūzgār 
 
‘Iyd ü nevrūz oldı ṭañ mıdur çemende her şecer 
El uzadup itseler ger merḥabā-yı rūzgār 
 
Ṣalınurlar çār-sū-yı gülşen içre nāz ile 
Geydi her bir şāḫ bir la‘lḭn ḳabā-yı rūzgār 
 
Nergisüñ başında bir şāhāne tāc-ı zer-nigār 
Lālenüñ destinde bir cām-ı ṣafā-yı rūzgār 
 
Her ṭarafdan dāmen açmışdur şükūfe yer yerin 
Çün direm-rḭz oldı eṭrāfa ṣabā-yı rūzgār 
 
Defter ü dḭvān-ı gülden dāyimā eş‘ār oḳur 
Ḫānekāh-ı bāġda destān-serā-yı rūzgār 
 
Dil uzatmışdur çemen söyler zebān-ı ḥāl ile 
Bādedür ġam derdine bu dem devā-yı rūzgār 
 
Vaḳtidür kim açasın mir’āt-i ḳalbi pāsdan 
Ṣayḳal-ı dildür şarāb-ı ġamzedāy-ı rūzgār 
 
Bir iki gün ‘ayş u nūş it kim degüldür pāydār 
Çünki āb üzre urulmışdur binā-yı rūzgār 
 
Devr-i sāġardur fenāya virme gülşen gūşesin 
Yoḳdur ey ‘ārif bilürsin çün baḳā-yı rüzgâr 
 
Bāġ u rāġ içre geçür ‘ömrüñ aḳar ṣular gibi 
Olmasun dirseñ eger ey dil hebā-yı rūzgār 
 
Gūyiyā bir bḭ-naẓḭr ü bḭ-bedel maḥbūbdur 
Buldı şol vech ile zḭb ü fer liḳā-yı rūzgār 



 
‘Ālemüñ seyr itdi bu vech ile çün ra‘nālıġın 
Her çınār el ḳaldırup eyler du‘ā-yı rūzgār 
 
Gömgök oldı yine ruḫsār-ı benefşe ġālibā 
Bencileyin çoḳ yimişdür sillehā-yı rūzgār 
 
Fāris-i ṣaḥrā-yı ‘işretdür ser-ā-ser kāyināt 
Bir benem ‘ālemde pāmāl-i ‘anā-yı rūzgār 
 
Her kişi bāġ-ı ṣafāda ‘ayş u nūş itmekde lḭk 
Ben gedā künc-i belāda mübtelā-yı rūzgār 
 
Gāh gāh ancaḳ seg-i kūyun durur yād eyleyen 
Yoḫsa yad olmış durur her āşinā-yı rūzgār 
 
Görmedüm hengāme-i āfāḳ içinde bir daḫi 
Çoḳ baḳa gördüm benüm gibi fenā-yı rūzgār 
 
Olmış idüm vādḭ-i ḥayretde sergerdān ḫıred 
Didi nāgeh göñlüme ey bḭ-nevā-yı rūzgār 
 
Kimse bilmez mi bu vādḭde ‘aceb ḥālüñ senüñ 
Yoḫsa ḳalmadı mı erbāb-ı seḫā-yı rūzgār 
 
Didi ol dem cānib-i Ḥaḳdan baña ilhām olup 
Var durur var bir daḫi devlet-fezā-yı rūzgār 
 
Ḥażret-i İsḥāḳ Beg kim dest-i cūdında anuñ 
Gūyiyā bir fels-i aḥmerdür bahā-yı rūzgār 
 
Bir kerem kānı seḫā ‘ummānıdur kim her nefes 
Mevc urur keffinde deryā-yı ‘aṭā-yı rūzgār 
 
Bir ṭabḭb-i cāndur ol kim derdmend olanlara 
İşigi ṭopraġıdur dārü’ş-şifā-yı rūzgār 
 
Bir Sikender durur ol k’āyḭne-i gḭtḭ-nümā 
Göñli yanında anuñ bir bḭ-ḥayā-yı rūzgār 
 
Ḳara ṭaşı la‘l iderken āfitāb-ı zer-feşān 
Dest-i cūdında anuñ bir kehrübā-yı rūzgār 
 
Düşse ṣaḥrāya nesḭm-i himmet-i bālāsı ger 
Bḭ-tekellüf serv ola her bir giyā-yı rūzgār 
 
 



Ḳaldurur sen ẕerreyi ṭopraḳdan ol āfitāb 
Ġam yime şimden girü ey ḫāk-i pāy-ı rūzgār 
 
Ḳara ṭopraḳ idüñ ammā işüñ altun eyledüñ 
Çünki bu dergāha irdüñ ey gedā-yı rūzgār 
 
Çünki bu dergāha ḳılduñ intisāb ey Ḥayretḭ 
Umaram kim āḫir ola ġuṣṣahā-yı rūzgār 
 
Bulduġınca rūz u şeble zḭb ü zḭver kāyinat 
Olduġınca mihr ü meh ḥüsn ü behā-yı rūzgār 
 
Gerd-i ġamdan ṣaḳlasun āyḭne-i ḳalbin Ḫudā 
Āfitāb olduḳça mir’āt-ı cilā-yı rūzgār 

ḲAṢĪDE-İ ‘IYDİYYE 
mef‘ūlü  fā‘ilātü  mefā‘ḭlü  fā‘ilün  
 
Bülbül hezār şevḳ ile idüp nevā-yı ‘ıyd 
Ṣaldı cihān içine ṣadā-yı ṣalā-yı ‘ıyd 
 
Geldi irişdi mevsim-i ‘ayş u ṣafā diyü 
Gül gibi güldi gülşen açıldı liḳā-yı ‘ıyd 
 
Şöyle ṭonandı dürlü şükūfeyle yer yüzi 
Gūyā ki oldı cümle beyābān feżā-yı ‘ıyd 
 
Ṣoymışdı gerçi her şeceri rehzen-i şitā 
Geydürdi mihr idüp yine devrān ḳabā-yı ‘ıyd 
 
Her şāḫ-ı şūḫ cāme-i sebz ile ṭonanup 
Eyler biri biriyle ṭurup merḥabā-yı ‘ıyd 
 
Şevḳ ile raḳṣa girdi elin ḳarṣuban çınār 
Başladı çün terennüme destān-serā-yı ‘ıyd 
 
Ebr-i bahār yine gül-efşānlıġ eyleyüp 
Cārū-keş oldı geldi nesḭm-i ṣabā-yı ‘ıyd 
 
Ṭurup ‘ale’s-seḥer ikisi el bir eyleyüp 
Ferş-i cihāna virdiler ānḭ cilā-yı ‘ıyd 
 
Bir meclis-i ṣafā bezedi yine nevbahār 
Virdi cihāna zḭnet ü zḭb-i behā-yı ‘ıyd 
 
 



Şāhāne oturup yine la‘lḭn ayaġ ile 
Güller tutarlar elde mey-i dil-güşā-yı ‘ıyd 
 
Ebr-i bahār jāleden eṭbāk-ı lāleye 
Ṭoldurdı nuḳl-i tāze ki ola ġıdā-yı ‘ıyd 
 
Bu meclis-i ṣafāda münādḭ olup hezār 
Her gūşede çaġıruban eyler nidā-yı ‘ıyd 
 
Bāḳḭ degül durur bu demi ḫoş geçür ‘azḭz 
Üç gün durur bu şevket ü bu hūy u hāy-ı ‘ıyd 
 
Çün zḭnetin bu vech ile gördi zemānenüñ 
Bir şi‘ir oḳıdı gül gibi destān-serā-yı ‘ıyd 
 
Eyler hezār yārı ile merḥabā-yı ‘ıyd 
Neşr oldı ‘āleme yine būy-ı vefā-yı ‘ıyd 
 
Geldi o dem ki ‘āşıḳ u ma‘şūḳ cem‘ olup 
Bḭ-bāk ṭurup eyleyeler seyr-i cāy-ı ‘ıyd 
 
Gül bülbül ile hem-nefes ü bülbüleyle cām 
Hem-dem olup hemḭşe sürerler ṣafā-yı ‘ıyd 
 
Ġam ḫastasına şerbet-i ṣāfḭ olup şarāb 
Her derdmende eyledi yine devā-yı ‘ıyd 
 
Lḭkin benüm bu derdüme tḭmār olmadı 
Gerçi ki niçe ḫastaya irdi şifā-yı ‘ıyd 
 
İrdi ḳapuñda her kişi ‘ıyd-i murādına 
Ben nā-murāda irmedi anca nevā-yı ‘ıyd 
 
Bu ‘ıydgāh-ı dehr arasında baḳa görüp 
Bir daḫi görmedüm baña beñzer fenā-yı ‘ıyd 
 
Ṣavm-ı belāda göreli yad oldı cümleten 
Bezm-i ṣafāda hem-dem olan āşinā-yı ‘ıyd 
 
Gördi bu ḥāletümi çü bir yār-ı dil-nevāz 
Luṭf ile didi durma yüri ey gedā-yı ‘ıyd 
 
Bād-ı ṣabā gibi iriş ol āsitāna kim   
Rūy-ı cihāna baḫş olur andan ‘aṭā-yı ‘ıyd 
 
Bir āsitāndur ol ki görüp Sidre-veş anı 
Cibrḭl-i cān didi bu durur müntehā-yı ‘ıyd 



 
Bir āsitāndur ol ki hümāyūn-ı vaḳt olup 
Yüz sürmek ile buldı sa‘ādet hümā-yı ‘ıyd 
 
Ol mihr-i bürc-i devlete ir kim o serverüñ 
Bir ẕerre ayaġı tozı kuḥl-i cilā-yı ‘ıyd 
 
Ya‘nḭ  o devlet ahteri Paşa-yı kāmbḭn 
Mihr-i sa‘ādetiyle bulur fer likā-yı ‘ıyd 
 
İḥsānı ṣofrasında biraz terre āsumān 
İn‘āmı maṭbaḫında zemḭn dḭkpāy-ı ‘ıyd 
 
Duş olabilse fażla-i cūd u seḫāsına 
Bir demde bay olurdı niçe biñ gedā-yı ‘ıyd 
 
Teşbḭh iderdi devletini ‘ıyde dil eger 
Dünyā vü āḫiretde olaydı baḳā-yı ‘ıyd 
 
Devrinde kimse aġlamaz illā ki şem‘-i bezm 
‘Ahdinde kimse iñlemez illā ki nāy-ı ‘ıyd 
 
Bezmüñde bādedür şafaḳ-ı surḫ u mihr ü māh 
Bir iki zer piyāle-i ‘işret-feżā-yı ‘ıyd 
 
Ẕerrḭn ‘asā alup ele her ṣubḥ āfitāb 
Devr eyler işigüñ ola tā ketḫudā-yı ‘ıyd 
 
Ḳapuñda nām ile biri Ferrūḫ biri Bilāl 
İki ḳuluñdur uşbu ṣabāḥ u mesā-yı ‘ıyd 
 
Eyyām-ı devletüñde niçün ben ġamḭn olam 
Diller ġamını açmaġ iken muḳteżā-yı ‘ıyd 
 
Ben düşmüşüñ elin al ayaġuñ tozı ḥaḳı 
K’a‘yān-ı merdüm içün odur tūtiyā-yı ‘ıyd 
 
Demdür ki Ḥayretḭ el açuban çınār-vār 
Tā rūz-ı ḥaşr olınca idevüz du‘ā-yı ‘ıyd 
 
Her gün ki dehr içini münevver ḳıla güneş 
Her yıl ki şehr içini pür ide ṣadā-yı ‘ıyd 
 
Her bir gününi biñ yıl ide Ḥayy-ı Lāyenām 
Her bir nefesde vire hezārān ṣafā-yı ‘ıyd 

ḲAṢĪDE-İ ḤASBİḤĀL DER-SİTAYİŞ-İ ‘ABDḭ BEG 
mef‘ūlü  fā‘ilātü mefā‘ḭlü  fā‘ilün  
 
Künc-i belāda bir gice bḭ-yār u bḭ-ḳarār 
Bḭ-ḥad belālarumı iderdüm durup şümār 
 
Geh dehr-i dūn elinden iderdüm şikāyeti 
Geh ṭāli‘ümi yād idüp eylerdüm āh u zār 
 
Geh seng-i ṭa‘n-ı düşman ile dil şikeste-ḥāl 
Geh ḳahr-ı dehr ü gāh elem-i cevr-i rūzgār 
 
Baḥr-i belāya ṣalmış idi fülkümi felek 
Görinmez idi gözüme hḭç sāḥil ü kenār 
 
Acıtmış idi cānumı deryā gibi benüm 
Çalmışdı ḳara yerlere mānend-i cūybār 
 
Elmās-ı ġamla baġrumı delmişdi dürr gibi 
Dil ḳanlara boyanmış idi la‘l-i nāb-vār 
 
Dönmişdi mūya mūye ile cān-ı nā-tüvān 
Beñzerdi nāle nāle ile cism ü pür-figār 
 
Yüz yerden itdi ṣūret-i ġam kendin āşikār 
Var idi ġālib āyine-i dilde inkisār 
 
Dil kişverine at ṣaluban ‘asker-i belā 
Ẕevḳ u ṣafā alayını ḳılmışdı tār u mār 
 
Her laḥẓa kārı zār idi dḭvāne göñlümüñ 
Her dem iderdi ṭāli‘-i şūmumla kārzār 
 
Bu tengnā-yı çarḫ baña teng ü tār idi 
Olmışdı başuma bu cihān dārı ya‘nḭ  ṭar 
 
Āb-ı Ḥayāt gibi ḳarañu idi yerüm 
Gencḭne gibi itmiş idüm gūşe iḫtiyār 
 
Künc-i belāda gördi ki ḳaldum tek ü tehḭ 
Olsun mezḭd olmış idi ġuṣṣa yār-ı ġār 
 
Pḭr-i ḫıred çü gördi benüm uşbu ḥāletüm 
Didi naṣḭḥat eyleyüp ey müstmend ü zār 
 
 



Ey derdmend ġam yime minnet Ḫudāya kim 
Olmaz cihān içinde ġam u şādḭ ber-ḳarār 
 
Ġam leşkerinden ister iseñ olasın emḭn 
Var ‘Abdḭ Beg ḳapusın idin āhenḭn hisār 
 
Çirkḭn yüzüñi sür işigine güzel güzel 
K’ol āsitāneden niçeler oldı kāmgār 
 
Bir ġāzḭ begdür ol ki şeh-i çarḫ-ı çārümḭn 
Yüz sürmek ile işigine eyler iftiḫār 
 
Bir nāmverdür ol ki ḳoyup cāh u manṣıbın 
Ḳul oldı geldi ḳapusına niçe nāmdār 
 
Bir şḭr-i nerdür ol ki olıcaḳ dem-i neberd 
Rūbeh degül yanında anuñ bebr-i rūzgār 
 
Bir ma‘den-i cevāhir-i ḥilm ü ḥayādur ol 
Kūh-ı girān yanında anuñ kāh-ı bḭ-vaḳār 
 
Bir ḳulzüm-i ‘aṭādur o kim ḳaṭra olımaz 
Vüs‘atda aña göre bu deryā-yı bḭ-kenār 
 
Beñzetdi dest-i cūdına kendin meger anuñ 
Şerm eyleyüp yüzine ṭutar keffini biḥār 
 
Ey cūdına baḥr diyen keffine seḥāb 
Gūş it bu maṭla‘ı bilesin tā ki āşikār 
 
Cūdı yanında rūd degül baḥr-i bḭ-kenār 
Keffi yanında dūd degül ebr-i dürr-niŝār 
 
Çeşm-i melekde ayaġı ṭopraġı tūtiyā 
Gūş-ı felekde atlarınuñ na‘li gūşvār 
 
Rif‘at bulup güneş gibi ṭopuñ göge aġa 
Baş ḳoyasın işigine ger sen de bende-vār 
 
Diñlenme bir nefes yüri var bir çerāġı ol 
Envār-ı himmetiyle uyarsun seni ne var 
 
Ol āsitāna sür yüzi k’ol āsitānenüñ 
İki çerāġıdur ḳamer ü mihr-i tābdār 
 
İki ḳulı durur biri zengḭ biri sepḭd 
Bāb-ı sa‘ādetinde anuñ leyl ile nehār 



 
Bir dem yanından ayru degüldür hem olmasun 
Himmetle nuṣrat iki ḳafādārıdur süvār 
 
Dāyim yanında ḫıdmetine ḳāyim olmasa 
Pir-i zemāne olmaz idi böyle iḫtiyār 
 
Üstine çḭnḭ çarḫ ṭoḳuz ḳat siper ṭutar 
Tḭr-i belāyı ṣavmaġ içün çarḫ-ı bḭ-ḳarār 
 
Ceng içre arḳa virdi meger düşmana kemān 
Anı çeküp çevürdügi oldur o şehriyār 
 
Tḭġüñ gibi getürmedi bir keskin er felek 
Tḭrüñ gibi uçurmadı şehbāz-ı cān-şikār 
 
Tḭrüñ bir aġzı ḳanlu ciger-der yigit durur 
Yüñler ṣoḳınsa başına ṭañ mıdur āşikār 
 
Bostān-ı rezm içinde oḳuñ bir nihāl-i serv 
Tḭrüñ o bāġ içinde yüce naḫl-i mḭvedār 
 
Tḭrüñ geçerse ṣadra senüñ yiridür n’ola 
Ṭoġrı olınca bir kişi her yerde yiri var 
 
Āb-ı Ḥayāt ile ṣuvarılmış nihāldür 
Nuṣrat yimişlerini virür tḭġüñ ābdār 
 
Mü’minlere egerçi ki oldur ġıdā-yı rūḥ 
Düşmanlara yidürseñ olur anı zehr-i mār 
 
Sözi uzatma başla du‘ā eyle Ḥayretḭ 
Sözüñ azına özine artuḳdur i‘tibār 
 
Söz az olınca diñleyene ḫoş ṣafā virür 
Lāzım durur du‘āda daḫi bil ki iḫtisār 
 
Oḳınduġınca ẕevḳ ile ebyāt-ı dil-firḭb 
Söylendügince şevḳ ile eş‘ār-ı ābdār 
 
Ehl-i kemāl olanlara olup murād-baḫş 
Olsun hemḭşe devlet ü ‘izzetle kāmgār 

ḲAṢĪDE-İ BAHĀRİYYE DER-MEDḤ-İ VEZĪR 
fā‘ilātün  fā‘ilātün  fā‘ilātün  fā‘ilün   
 
Gel temāşā ḳıl ‘acūz-ı dehri gör ey nev-cuvān 
Zeyn olup bir nāzenḭn maḥbūba dönmişdür hemān 
 
Döşenüp tāze çemenlerle gök olmışdur zemḭn 
Açılan yer yer çiçeklerdür kevākibden nişān 
 
Yā çemende bir simāṭ-ı ‘ayş yazdı rūzgār 
‘Ārifāne ḳıldılar varın çiçekler dermiyān 
 
Yā şükūfeyle çemen bezminde ḳudretden yine 
Bir benek altunlu sebz aṭlas geyüpdür būstān 
 
‘Ayş u nūş eyyāmıdur ṣaḥrā demidür gel diyü 
Ṭuruban eṭrāfa el ṣalar çınār u nārvān 
 
Ey gedālar ḳandasız şāhāne ẕevḳ itmek gerek 
Kim sizüñçün yaṣamışdur her aġaç bir sāyebān 
 
Ṭuruban iḥżar ider nergisler ile lāleler 
Ṣunmaġa zerrḭn ḳadeḥlerle şarāb-ı erġavān 
 
Bezm-i gülşenden götürürler giderler gülleri 
Beñzer olmışlar durur ġāyetde mest-i ser-girān 
 
Pāyına yā zaḫm urupdur ḫār olupdur bḭ-mecāl 
Şebnem ile ṣu seper yüzine ebr-i dürr-feşān 
 
Ṣu degül la‘lḭn ṭabaḳlar içre gevherler durur 
Pāy-ı yāra neŝr içün iḥżar idüpdür gülsitān 
 
Dürr-i şebnemle ḳulaḳların ya ḫod zeyn eylemiş 
Ṣanki gülşen bir güler yüzlü güzeldür mihribān 
 
Serv bir maḥbūb-ı serkeşdür miyān-ı bāġda 
Pāyına düşmiş kinār itmek diler āb-ı revān 
 
Mevsim-i dḭvānelikdür yā delürmişdür meger 
Ṣu degüldür ol aña zencḭr urupdur bāġbān 
 
Görinen serv üzre ḳuşlar āşiyānı ṣanmañuz 
Tāze dāġı penbesidür görinür yer yer ‘ayān 
 
 



Yā ayaġ üzre ṭurup destine almışdur ayaġ 
Ṭolular içmek diler şāh-ı güle serv-i revān 
 
Ġoncalar çḭnḭ ṣurāḥḭler ṭutup şāh-ı gülüñ 
La‘lden cāmın pür itmişdür şarāb-ı erġavān 
 
Añladuñ mı n’idügin bülbüllerüñ āvāzesin 
Çaġırup her gūşede her biri ider nūş-ı cān 
 
Yā gülüñ ra‘nālıġın seyr eylemişdür çaġırup 
Aydur ey bād-ı ḫazān bi’llāhi zinhār el-amān 
 
Yā meger kim şevḳ-ı gülden mest olupdur derd ile 
Dem-be-dem bu şi‘ri tekrār eyleyüp eyler fiġān 
 
Gül şen ol sen gülşen-i ḥüsn içre ey gülzār-ı cān 
Bülbül-i nālānınam ḳan aġlayayın ben revān 
 
Gül gibi sen gülşen-i ṣoḥbetde ḫandān ol yüri 
Baña bülbül gibi ḫār-ı miḥnet olsun āşiyān 
 
Gitdi eyyām-ı zemistān geldi faṣl-ı nevbahār 
Gitmedi bāġ-ı vücūdumdan benüm bir dem ḫazān 
 
Ṣafḥa-i gülşende gūyā uşbu taḥrḭr-i çemen 
Dehr elinden saña her aḥvālümi eyler beyān 
 
Ṣanki yā her bir giyā baş ḳalduruban serverā 
Ḥālüm i‘lām itmege sen şāha olmışdur zebān 
 
Dehr elinden dāyimā ey gözlerüm ḳan aġlama 
Aña aġla ḥālüñi k’oldur penāh-ı ins ü cān 
 
Ḥażret-i Paşa-yı a‘ẓam kim simāṭı fażlası 
Her gedāya kim müyesser ola olur kāmrān 
 
Mihr-i ‘adl ile ara yerden bürūdet götrilüp 
İ‘tidāl üstindedür muḥkem zemḭn ü āsumān 
 
Mihr idüp bu ẕerre-i nāçḭzi ḳaldur ḫākden 
Vaḳtidür kim fer vire her ḫāke mihr-i āsumān 
 
Dest-i cūdunda senüñ bir sikkesüz dḭnārdur 
Ṭopraġı altun ider gerçi ki şems-i zer-feşān 
 
Cūduñ ol baḥr-i ‘aṭādur kim aña yoḳdur kenār 
Luṭfuñ ol kān-ı seḫādur kim aña yoḳdur kerān 



 
Devletüñ bābında şāhā bir durur bay u gedā 
Ḳuvvetüñ yanında yeksāndur tüvān u nā-tüvān 
 
Bāb-ı ‘adl imiş ḳapuñ geldüm şikāyet eyleyü 
Faḳr elinden el-fiġān u deyn elinden el-amān 
 
Ey ṭabḭb-i cān u dil bḭmār-ı tḭmāram meded 
Vey Mesḭḥā-dem baña tḭmār idüp vir tāze cān 
 
Ẓulm-i faḳr ile yıḳılmış göñlümi ger yapasın 
Ka‘be bünyād eyledüñ va’llāhi sulṭānum hemān 
 
Çünki dirler Ḥayretḭ varın viren yad olmadı 
Ben gedādan sen şehe bir deste gül var armaġān 
 
Ben ḳarıncayam ne miḳdārum ola kim serverā 
Āṣaf-ı Sulṭān Süleymān vaṣfına açam dehān 
 
Lḭk ‘ādetdür du‘ā dervḭşlerden şehlere 
Nitekim dervḭşlere iḥsān-ı sulṭān-ı cihān 
 
Nitekim dünyāyı tezyḭn ide bārān-ı bahār 
Nitekim güller gülüp bülbüller eylerler figān 
 
Tāze olsun gülbün-i bāġ-ı ümḭdüñ dāyimā 
İrmesün hergiz bahār-ı ‘ömrüñe bād-ı ḫazān 

ḲAṢĪDE-İ BAHĀRİYYE 
fā‘ilātün  fā‘ilātün  fā‘ilātün  fā‘ilün   
 
Geldi eyyām-ı cünūn irişdi faṣl-ı nevbahār 
Bḭ-ḳarār oldı yine dḭvāne dillerden ḳarār 
 
Aḳuban ṣular miyān-ı bāġı tezyḭn eyledi 
Ḳaldı ḥayrān ḳıldı serv ol şu kenārın iḫtiyār 
 
Rūzgār ‘işret bisāṭın yazd’oḳur ‘ārifleri 
Ṭurmış ayaġ üstine eṭrāfa el ṣalar çınār 
 
Şöyle zeyn oldı çiçeklerle yine rūy-ı zemḭn 
Āferḭn eyler felekde bülbül-i ḳudsḭ hezār 
 
Cāme-i sebz ile ṭonandı ṭayandı her şecer 
Dürlü reng ile müzeyyen oldı yine her kenār 
 



Yarın umma cenneti ferdāya ṣalup ey faḳḭh 
Cennet olmışdurbugün dḭdar-ı Ḥaḳdan sebzezār 
 
Boynın egmiş gūşe-i gülşende olmış muntaẓır 
Gül gele diyü benefşe ‘āşıḳ-ı āşüfte-vār 
 
İrdi gül vaḳti İrem gülzārı oldı her ṭaraf 
Lālezār-ı bāġ-ı cennet oldı gūyā her kenār 
 
Gülşen içinde dehānuñdan meger rāz açdı bād 
Ġoncalar çāk-i girḭbān itdiler bḭ-iḫtiyār 
 
Bir güler yüzlü güzel maḥbūbdur gülşende gül 
Kim ḳulaġına daḳupdur jālelerden gūşvār 
 
Ṣan benüm yārum gibi mestāne bir maḥbūbdur 
Lālenüñ gülşende gördüm sḭnesinde dāġı var 
 
Şehriyārā nergis olmışdur şeh-i ezhār kim 
Milket-i gülzārda urındı tāc-ı zer-nigār 
 
Yāsemen seyrān içün gülzāra gelmiş gūyiyā 
Seyr ider göñlekcecük bir sḭm-ten maḥbūb-vār 
 
Bezm-i gülşende bıçaġı düşmez elden sūsenüñ 
Ġālibā ġāyetde mest olmış durur ol nābekār 
 
Sünbülüñ aḥvālini ġāyet perḭşān eyledi 
Bu benüm göñlüm gibi sevdā-yı zülf-i tābdār 
 
Yollaruñ pāk eyledi ferrāş-ı bād-ı ṣubḥ-dem 
Ṭurur ayaġ üzre istiḳbāl içün serv ü çınār 
 
Döşedi atuñ ayaġına yaşıl aṭlas çemen 
Ḳandasın seyr-i gülistān eyle gel ey şehsüvār 
 
Rūzgāruñ çünki bu vech ile gördi zḭnetin 
Gül gibi bir ḫoş ġazel baġladı ānḭde hezār 
 
‘Āşıḳa gülzār-ı ḥüsnüñdür senüñ evvel bahār 
Ey yüzi gül ṣaçı sünbül vey yanaġı lālezār 
 
‘Ārife cennet cehennem vaṣl u hicrānuñ durur 
Luṭf ile ḳahrun yüzidür bu zemistān u bahār 
 
Göñlümüñ evvel bahārı sensin ey gülzār-ı cān 
Ruḫlarun güldür lebüñ ġonca libāsuñ sebzezār 



 
Sensin ol gül kim bugün bu gülsitān-ı bāġ-ı dehr 
Kūyuña teşbḭh olunmaġ ile eyler iftiḫār 
 
Şḭve-i reftāruñ ile ḳadd-i mevzūnuñ senüñ 
Bir nihāl-i serve beñzer kim ola ol serve bār 
 
Sensin ol bāġ-ı leṭāfet içre serv-i ḫōş-ḫırām 
İşigüñden būstāna irse bād-ı müşk-bār 
 
Ḫıdmet içün bir birine ṭoḳına ‘ar‘ar ṭurup 
İki tat olup bükülüp göstere serv i‘tizār 
 
Gülşen-i ḥüsn içre ṣaçuñla ruḫuñ fikr ideli 
Sünbül ü gül oldı eglencem benüm leyl ü nehār 
 
İşigüñde ḳo beni nālān u giryān olayın 
‘Andelḭb ü cūybār ile güzeldür lālezār 
 
Gözlerüm yaşı olupdur göñlümüñ eglencesi 
Ḫōş gelür dḭvāneye ġāyet kenār-ı cūybār 
 
Sāḳiyā cām-ı muṣaffā ṣun ṣafā devrānıdur 
Cān u dil āyḭnesinden ṣāf olup gitsün ġubār 
 
Ġarḳa-i baḥr-i ġam olanlara olġıl dest-gḭr 
Sāḳiyā sḭmḭn ayaġ ile iriş gel Ḫıżr-vār 
 
Devr-i güldür durmasun devr eylesün sāġar müdām 
Mevsim-i şādḭ durur n’eyler göñül de inkisār 
 
Yer yüzinde nitekim ḳomaz bürūdetden eser    
Her ḳaçan faṣl-ı bahār irişse mihr-i tābdār 
 
Nitekim vaḳt-i şitā gidüp gele faṣl-ı bahār 
Nitekim pinhān oluban leyl ola peydā nehār 
 
Nitekim ‘āşıḳ ḥazḭn ola vü ḫandān ola yār 
Nitekim güller gülüp gülşende aġlaya hezār 
 
Yanayın pervāneler gibi cemālüñ şem‘ine 
Bezm-i şādḭ içre ol sen bir çerāġ-ı şu‘ledār  
 
 
Sen selāmet gülşeninde gül şen ol ter gül gibi 
Ḥayretḭ olsun melāmet gūşesinde ḫār u zār 

DER-İSTİĠFĀR-I AḤVĀL-İ BENĪ NEV‘-İ İNSĀN 
mefā‘ḭlün  mefā‘ḭlün  Fe‘ūlün 
 
‘Aceb ‘ālemde bu ġavġā nedendür 
Bu hāy u hūy bu eyvā nedendür   
 
Başında ṣōfḭnüñ ḳara ‘imāme 
Benüm başumda bu sevdā nedendür   
 
Gözümde āb u göñlümde pür āteş 
Yanar hḭç bilmezem ammā nedendür 
 
Benüm göñlüm neden nerm oldı çün mūm 
Senüñ ḳalbüñ ‘aceb ḫārā nedendür 
 
Gözüñ ādemler öldürür ṭuṭaġun 
İder ölmişleri iḥyā nedendür 
 
Ya bende bu niyāz u bu temelluḳ 
Ya sende nāz u istiġnā nedendür 
 
Yaḳar pervāneler per şem‘-i meclis 
Yine ḫandān u nā-pervā nedendür   
 
Ne deñlü aġlasa āh itse bülbül 
Güler ana gül-i ra‘nā nedendür 
 
Kimisi sāye-veş ḫāk ile yeksān 
Kimi bir serv-i ḫōş-bālā nedendür 
 
Kimi Leylḭ kimi Mecnūn-ı şeydā 
Kimisi Vāmıḳ u ‘Aẕrā nedendür 
 
Dilinde kiminüñ naḳş u terāne 
Kiminüñ āh u vāveylā nedendür 
 
Kimi dḭvāne hḭç bilmez özini 
Kimisi ‘āḳil ü dānā nedendür 
 
Kimi mestāne ḫalḳuñ kimi mestūr 
Kimi āşüfte vü şeydā nedendür 
 
Kimisi pārsā vü pāk-dāmen 
Kimi ālūde vü rüsvā nedendür 
 
 



Ḳamu bir ādem oġlı iken insān 
Kimi bende kimi mevlā nedendür 
 
‘Anāṣırda berāberken bu maḫlūk 
Kimi ednā kimi a‘lā nedendür 
 
Kimisi eylemiş dūzaḫda mesken 
Kimine Cennetü’l-Me’vā nedendür 
 
Kimisi bir pelās-ı köhne bulmaz 
Libāsı kiminüñ dḭbā nedendür 
 
Kiminüñ meskeni āteş kiminüñ 
Maḳāmı Cennetü’l-Me’vā nedendür 
 
Kimi dünyā vü ‘uḳbādan müberrā 
Kimisi ṭālib-i dünyā nedendür 
 
Kimi Seyyḭd Nesḭmḭ kimi Manṣūr 
Kimi Keyḫüsrev ü Dārā nedendür   
 
Çü birdür cümle mevcūdātuñ aṣlı 
Arada yā bu istiŝnā nedendür 
 
Ḳamu bir mevcidür çün baḥr-i ‘aşḳuñ 
Bu rengārenk olan eşyā nedendür 
 
Kiminüñ seng-i bed-gevherdür adı 
Kiminüñ lūlū-yi lālā nedendür 
 
‘Aceb bir ḳaṭra-i nāçḭz iken dil 
Ya anda mevc uran deryā nedendür 
 
Ya ey dānā bir ednā dāne içre 
Hezārān şāḫ-ı ḫōş-bālā nedendür 
 
Ya her bir ẕerreden ḳılsañ temāşā 
Görürsin bir güneş āyā nedendür 
 
Olurken günde biñ ṣūret hüveydā 
Yine naḳḳāş nā-peydā nedendür 
 
Ḳılup naḳş içre naḳḳāşı temāşā 
Bilürmiş dḭde-i bḭnā nedendür 
 
Velḭkin Ḥayretḭyi ḥayret almış 
Bilemez aṣlını aṣlā nedendür 



 
18 
ENDER-ŞİKĀYET-İ BĪ-ŞĀ‘İRĪ 
mef‘ūlü  fā‘ilātü  mefā‘ḭlü  fā‘ilün   
 
Döndürdi kāha ḳaddümi bār-ı belā-yı cev 
Varumı ḥāṣılı yile virdi hevā-yı cev 
 
Çihremde dāne dāne aḳan yaş degül durur 
Yüzüm ṣuyını dökdi yire mācerā-yı cev 
 
Altumda rāya döndi vücūdı olalıdan 
Ben mübtelā-yı cevr ü atum mübtelā-yı cev 
 
Ḳaldı ayaḳda ger elini alup atumuñ 
Bir pāre yüregin ṭayamazsa ‘aṣā-yı cev 
 
Ża‘f ile ṣanki ḥalḳa-i dām oldı ḳāmeti 
Görmez henūz dḭdeleri dānehā-yı cev 
 
Gelmezdi ḳaṭraca gözine yidi yem velḭ 
Yem yimeyelden oldı teni ṣan giyā-yı cev 
 
Gök ḫırmeninde encümi ṣaymazdı kāha lḭk 
Yire berāber itdi firāḳ-ı liḳā-yı cev 
 
Kendüm bileli mezra‘-ı ‘ālemde ḥāṣılı 
Atum bu deñlü çekmedi bār-ı belā-yı cev 
 
Ḫırmen gibi yaḳamı idersem ‘aceb mi çāk 
Ceybümde ḥabbe ḳalmadı k’ola bahā-yı cev 
 
Meydānda esb-i ṭab‘um ile ögdül almaġa 
Pā-bend olur ḳomaz beni her gāh rāy-ı cev 
 
Bu kāyināt-ı cevde gezüp cev-be-cev tamām 
Bir kimse bulmadum k'ide baña ‘aṭā-yı cev 
 
Ey dil iñende itme gile faḳr u fāḳadan 
Çekme bu deñlü bār-ı belāyı berāy-ı cev 
 
Var Rāżḭ Beg işigine sür yüzüñi ki tā 
Ya cevv ‘aṭā ide saña yāḫōd bahā-yı cev 
 
Ey cān ṭabḭbi yaḳdı teb-i tāb-ı ġam beni 
Ger ḥażretüñden olmaya baña devā-yı cev 
 



Umar dilinde ḳomayasın ḥabbe-i elem 
Geldi ḳapuña Ḥayretḭ olup gedā-yı cev 
 
19 
ENDER-EṬVĀR-I SİPİHR-İ BED-KİRDĀR-I HEMVĀR 
fā‘ilātün  fā‘ilātün  fā‘ilātün  fā‘ilün   
 
Ey felek yā sen bir ef‘ḭlerle ṭolmış ġārsın 
Yā yedi başlu bir ejderhā-yı merdüm-ḫārsın 
 
Bir mülāyim yārsın ṣūretde pür-naḳş u nigār 
Ma‘nḭde zehri yedi ṭasdan geçer bir mārsın 
 
Nice meyl itsün saña bi’llāhi merd-i pākbāz 
Niçe erden arda ḳalmış bir zen-i bāzārsın 
 
Saña erbāb-ı baṣḭret nice dil virsün ki sen 
Hem be-ġāyet zişt ü hem nā-pāk ü hem cevvārsın 
 
Bḭ-haḳḭḳat ḳaḥbesin nā-merd alur senden murād 
Yüz yumazsın pākbāz olana bir murdārsın 
 
Görmemişdür kimse senden şemme-i būy-ı vefā 
Gerçi geh reyḥān ṣatarsın ḫalḳa geh ‘aṭṭārsın 
 
Kime gül ṣunduñsa ṣunduñ baña virdüñ hār-ı ġam 
Kime yār olduñsa olduñ baña sen aġyārsın 
 
Ḳurduñ evvel başum üzre bir gök aṭlas teng tār 
Āḳıbet başuma teng olduñ gözüme tārsın 
 
Ādem oġlanı nice senden ḥużūr itsün ki sen 
Gūyiyā içinde bir ef'ḭ yaṭur gehvārsın 
 
Dünyenüñ oyunların oynarsın āḫir cānına 
Her kimüñle bir iki gün kim güler oynarsın 
 
Öldürürsin ildürüp ser-pençeñ āḫir gürbe-vār 
Murġ-ı çābük de olursa bir kişi aldarsın 
 
Niçe serdāruñ bu dārı başına dar eyledüñ 
Niçe biñ Dārāyı berdār eylemiş ġaddārsın 
 
Günde yüz biñ hḭle vü tezvḭr idersin ‘āleme 
Yine kimse vāḳıf olmaz ḫōş ‘aceb seḥḥārsın 
 
 



Merdüm-i zeyrek gerek kim ola ḥḭleñden emḭn 
Miŝlüñi ‘ālemde gözler görmedük ‘ayyārsın 
 
Her kimüñle virdüñ alduñsa beş on gün ‘āḳıbet 
Kārını zār eyleyüp bāzārını bozarsın 
 
Ḥayretḭ bu dehr-i fānḭden şikāyet niçe bir 
Fāriġ ol sen ehline ıṣmarla anı varsın 
 
20 
mef‘ūlü  fā‘ilātü  mefā‘ḭlü  fā‘ilün   
 
Söyler zebān-ı ḥāl ile dir bülbül-i çemen 
Faṣl-ı bahār irişdi şarāb içmemek neden 
 
Dürlü şükūfe şöyle ṭonatdı çemen yüzin 
Cümle nücūmı yire döşedi ṣanur gören 
 
Ṭıfl-ı şükūfe bir yire cem‘ oluban yaḫōd 
Göñlekçek olup oyuna başladı yāsemen 
 
Yā soḥbet ehlidür otururlar ṭaraf ṭaraf 
Her biri ‘ayş u ‘işret ü şādḭde oluban 
 
Nergis gözin süzüp ege ḳomış külāhını 
Mestāne ġoncalar oturur çāk-pḭrehen 
 
Güller boyun ḳulaḳ açup āşüfte eylemiş 
Vardur hezār nālede murġ-ı çemen çü men 
 
Ḫār-ı belālar içre benüm gibi fi’l-meŝel 
Egmiş benefşe boynını bād-ı ġam-ı ḫazān 
 
Ṣaḥrā demi irişdi göñül lāleler gibi 
Yan tāze tāze dāġ ile dḭvāne oluban 
 
Gör gel yine ṣafāsını merdāne ey göñül  
Maḥbūba döndi ṭonanuban çarḫ-ı pḭre-zen 
 
Çün zḭnetin bu vech ile gördi zemānenüñ 
Āb-ı revān vālih olup gitdi kendüden 
 
Būyuñ iletdi gülşene beñzer ki bād-ı ṣubḥ 
Girdi bugün bu ġoncalaruñ göñline iñen 
 
İki büküldi ḳalḳup ayaġ üstine çemen  
Açıldı gül didi esen ol dāyimā esen  



 
Kim bizi ḫōş-dem eyledüñ ‘ālemde ḫōş-dem ol 
Seyr it hemḭşe gülşen-i bāġ içre şād ü şen 
 
Cān ḳulaġıyla diñlese gül yaraşur şehā 
Bülbül gibi bu maṭla‘a açduḳca ben dehen 
 
Ḥad lāle ḫaṭ benefşe eyā yāsemen-beden 
Sensin benüm bu göñlümüñ evvel bahārı sen 
 
Sen bir bahār-ı cān [u] göñülsin ki faḫr ider 
Bu sebzezār işigüñe teşbḭh olunmadan 
 
Bir gülbün-i leṭāfet-i bāġ-ı cemālsin 
Eksük degül şükūfelerüñ nāz u şḭveden 
 
Faṣl-ı bahār u vaḳt-i zemistān ki devr ider 
Mihr ile cevre beñzedürem bende ya‘nḭ  ben 
 
Mihr ile ‘ālemümi bahār eyle gel benüm 
Mihr eyle ḳılma yazumı ḳışumı güz iñen 
 
Bir bülbülem ki gülşen-i ḥüsnüñde dem-be-dem 
Gül ruḫlaruñ meddāḥına açmışam dehen 
 
Gülşen içinde gül gibi sen gül şen ol müdām 
Bülbül gibi benüm begüm alsun yerüm diken 
 
Sen şem‘  gibi ṣoḥbet-i şādḭde ḥurrem ol 
Pervāne gibi ben yanayın nār-ı şevḳe ben 
 
Çarḫ-ı ḥüsünde gül gibi ḳılduḳça sen ḳarār 
Ḳara yir ile bir olayın sāye gibi ben 
 
Ben Ḥayretḭyem aġlayayın hem-çü ‘andelḭb 
Gülsün gül oyna ey yüzi gülşen hemḭşe sen 
 
21 
mef‘ūlü  fā‘ilātü  mefā‘ḭlü  fā‘ilün    
 
Geçdi yanumdan aġzuma sögdi bir iki yār 
Gūya ki biz ḳulına şeker ṣundı şehriyār 
 
Mest eyledi yine bir aġız söz ile beni 
Gūyā ki ṣundı aġzuma bir cām-ı ḫōş-güvār 
 
 



Sögmek degüldür ol baña i‘zāz içün beni 
Dürc-i lebinden eyledi dürr ü güher nisār 
 
Sögdükçe baña medḥi daḫi ḫōş gelür dile 
Ṭūṭḭ şeker yidügi sözi olur ābdār 
 
Maḫmūr-ı cām-ı fürḳatem acı sözi baña 
Ṭatlu dilinden özgelerüñ yeg hezār-bār 
 
Gül gibi açılup yine oldum güşāde-dil 
Sögmekle baña çünki dehān açdı ġonca-vār 
 
Bilmem ne siḥr oḳıdı kim oldı o dem hemān 
Boyumca ġuṣṣa bir nefes içinde tār u mār 
 
Meydān-ı ‘aşḳ içinde ‘Alḭlik idüp yine 
Ġam leşkerine urdı zebān ile Ẕü’lfiḳār 
 
Düşnām ile şu ṭaş ki baña urdı her biri 
Ġam leşkerine oldı ṣıġınmaġa bir ḥiṣār 
 
Bend-i belādan eyleyüp āzād bendesin 
Bir sözle itdi milket-i şādḭde şehriyār 
 
Gülzār-ı ḥüsn içinde boyı bir nihāl idi 
Bu nuṭḳ-ı ābdārı aña oldı berg ü bār 
 
Çḭn oldı ġonca gibi çü düşnāma başladı 
Bir şi‘r oḳıdı gül gibi bu ṭab‘-ı ḫōş-güvār 
 
Düşnām ile bu ḳuluñı ḳılduñ çü kāmkār 
Şḭrḭn sözüne eyleyeyin cānumı niŝār 
 
Yüz berkidüben eyledüm eksüklüñe tamām 
Baña ne deñlü sögesin ey yār vechi var 
 
Yoḳ yoḳ yañılmışam nice sögmekdür ol baña 
Luṭf u keremler eyledüñ ey şḭvekār yār 
 
Luṭf eyledüñ kemḭne du‘ācuñda bu ḳadar 
Söylemege yoġ idi egerçi ki iḳtidār 
 
Bir ẕerre gibi ḳalduruban ḫākden beni 
Ḳılduñ ḳuluñı hem-ser-i ḫurşḭd-i tābdār 
 
Devlet degül midür di e bi’llāhi ey göñül  
Biz bendesini her nice ögerse şehriyār 



 
Sögmek degüldür ol baña incinme ḥurrem ol 
Biñ şḭve ile nāz ile eyleyüben şümār 
 
Bezm-i maḥabbete çaġıruban ḳonuḳladı 
Ḥayrānla Ḥayretḭ yine ṭatlu ile nigār 
 
Ben nātüvānı niçeye dek dehr-i kḭne-cūy 
Derd ü ġam ile iñlede yā Rabbi zār ü zār   
 
Varımadın cihānda dıraḫt-ı ümḭdine 
Ḳaldı cihānda dest-i ‘anā ile sengsār 
 
Hergiz yeşermedi bu nihāl-i murādum āh 
Her niçe kim ṣuvardı ise eşk-i cūybār 
 
Ḳaldum bu ġurbet ilde ayaḳda zelḭl ü hār 
Ḳıldı işümi iltemedi başa rūzgār 
 
Yaş nice dökmeyem k’elem-i rūzgārdan 
Çeşm-i ümḭd-dide-i baḫtum ṭolu ġubār 
 
Ḥālüm ḫarāb u dḭde pür-āb ü ciger kebāb 
Dil bḭ-ḳarār u şḭşe-i ḫāṭırda inkisār 
 
Bḭ-yār dād-ı dehr ile göñlüm ṭolu melāl 
Ālām-ı cevr-i devr ile dil mübtelā vü zār 
 
Derd ü ġam ile ġuṣṣamı ey Rüstem-i cihān 
Destānlar itdi ‘āleme bu Zāl-i rūzgār 
 
Bir mūya döndi mūye ile cān-ı nātüvān 
Bir nāle döndi nāle ile cism-i pür-figār   
 
Tḭmār eyle derdüme gel ey ṭabḭb-i cān 
Bir mübtelāyı ḳoma belālarda ḫār u zār 
 
Envār-ı ḥamiyyetle uyar şem‘-i baḫtumı 
Ben daḫi bir çerāġuñ olayın şehā ne var 
 
Miḥnet şebinde ḳaldı dil-i Ḥayretḭ iriş 
Baḫtını himmet ābı ile uyḫudan uyar 
 
Ehl-i niyāz bendelere kām-baḫş olup 
Olġıl hemḭşe devlet ü ‘izz ile kāmkār 
 
 



MUSAMMATLAR 
1 
Terkḭb-i Bend Der-Merŝiye-i Memi Şāh ve Muṣṭafā Raḥimehumu’llāh 
mef‘ūlü  fā‘ilātü mefā'ḭlü  fā‘ilün   
 
Dünyā didükleri ne ‘aceb pḭre-zāl imiş  
Leyl ü nehār pḭşesi mekr ile āl imiş 
 
Ehl-i baṣḭrete göre bir ḳaḥbe-i ḳabḭḥ 
A‘mā yanında dilber-i ṣāḥib-cemāl imiş 
 
Beş gün bunuñ bu salṭanat u ṭumṭurāḳına 
Diḳḳatle nāẓır olsa kimesne ḫayāl imiş 
 
Nekbet bucaġı miḥnet evi ġuṣṣa gūşesi 
Derd ü belā feżāsı maḥall-i cidāl imiş 
 
Tḭmārı mār ü devleti let balı pür-belā 
Māl ü menāline naẓar itseñ melāl imiş 
 
Her şenligünüñ āḫiri bir mātem-i ġarḭb 
Ve’l-ḥāṣılı kemālinüñ ardı zevāl imiş 
 
Bu mülk içinde bir niçe gün beglig eyleyen 
Şol bir faḳḭr-i ḳāni‘ olan ehl-i ḥāl imiş 
 
Ger isteseñ ki kesb idesin ‘ömr-i cāvidān 
Ölmezden öñdin ölmege sa‘y idegör hemān 
 
Bāġ-ı cihān bitürmiş idi iki ḫōş nihāl 
Ḳāmetlerini dest-i ecel bükdi ḳıldı dāl      
 
İki gül idi gülşen-i dehr içre oldılar 
Bād-ı ḫazān-ı merg ile fi’l-ḥāl pāymāl 
 
Birisi māh ü birisi mihr-i münḭr idi 
İrişdi ikisine de vā-ḥasretā zevāl 
 
Ḥaḳḳuñ cemāline iki mir’āt-ı ṣāf idi 
Seng-i ḥavādiŝ itdi dirḭġā şikeste-ḥāl 
 
Bāġ-ı zemānenün yüzi suyı iken dirḭġ 
Uş yire geçdi ol iki ser-çeşme-i zülāl 
 
Bu menzil-i fenādan ikisi bir aradan 
Mülk-i baḳāya eylediler ya‘nḭ  irtiḥāl 
 



Ḫāb oldı gözde birisinüñ ḳara ṣaçları 
Oldı göñül de birisinüñ ḳaşları ḫayāl 
 
Cān gibi gözden eyleyüben özlerin nihān 
Bir yerden oldı ol iki rūḥ-ı revān revān 
 
Çoḳ tāze gül bu ḫāk ile yeksān olup yatur 
Çoḳ ġoncanuñ derūnı ṭolu ḳan olup yatur 
 
Çoḳ ṭurralar ki rişte-i cān idi her ḳılı 
Şimdi bu ḳara yerde perḭşān olup yatur 
 
Çoḳ ṣaç ki ḳılmış idi niçe ‘aḳlı tārmār 
Çoḳ tārı şimdi mār ile pḭçān olup yatur 
 
Dün gördügüñ senüñ ol iki genc-i nāzenḭn 
Seyr eyle gör bugün nice vḭrān olup yatur 
 
Ya‘nḭ  ol iki serv-i ser-efrāz-ı cāme-pūş 
Yüz urdı ḳara ṭopraġa ‘uryān olup yatur 
 
‘Ālem durur bu ben niçe ‘allāmeyem diyen 
Gördüm bu dehrüñ işine ḥayrān olup yatur 
 
Ṣūretde zindeyem dirilür miskḭn ādemḭ 
Ma‘nḭ yüzinde her biri bḭ-cān olup yatur 
 
‘Ömrün baḳāsı dünyede bir ān imiş dirḭġ 
Her bir viṣālüñ āḫiri hicrān imiş dirḭġ 
 
Ey bḭ-vefā felek ḳanı şeh Muṣṭafā ḳanı 
Yā n’eyledüñ Memiyi o nūr-ı Ḫudā ḳanı 
 
Gözden ṭolundı gün gibi şām olmadın henūz 
Ḳıldı cihānı ẓulmet o şems-i ḍuḥā ḳanı 
 
Cān ‘ālemi ki anlar ile idi müstenḭr 
Ol āfitāb n’oldı o bedr-i dücā ḳanı 
 
Ol mülk-i ḥüsne mālik olan şāhı n’eyledüñ 
Yā ol nigār-ı ṣāḥib-i ḥilm ü ḥayā ḳanı 
 
Ol cān u dil marḭżine derdi devā olan 
Ol āsitān-ı devleti dārü’ş-şifā ḳanı 
 
Yā ol ayaġı ṭopraġı başlarda tāc olan 
Ol izi tozı gözlere kuḥl ü cilā ḳanı 



Bāġ-ı cināna deñlü ḳanad bükdiler gibi 
Yā Rabbi yā ol iki hümāyūn hümā ḳanı 
 
Bu āşiyāneden yine uçdı iki hümā 
Her kim işitdi dir raḍiya’llāhu ‘anhümā 
 
Yā Rab bi-ḥaḳḳ-ı pertev-i envār-ı Muṣṭafā 
Yā Rab bi-ḥaḳḳ-ı meşreb-i sulṭān-ı evliyā 
 
Yā Rab bi-ḥaḳḳ-ı ān şeh-i mesmūm-ı rāh-ı Ḥaḳ 
Yā Rab bi-ḥaḳḳ-ı şāh-ı şehḭdān-ı Kerbelā 
 
Yā Rab bi-ḥaḳḳ-ı seyyid-i sādāt-ı ins ü cān 
Yā Rab bi-ḥaḳḳ-ı ādem-i evlād-ı Murtażā 
 
Yā Rab bi-ḥaḳḳ-ı Bāḳır-ı ḫāliṣ-derūn-ı rāh 
Ya‘nḭ  ḳulūba ol ayaġı tozı kḭmyā 
 
Yā Rab bi-ḥaḳḳ-ı Ca‘fer-i Ṣādıḳ imām-ı dḭn 
Yā Rab bi-ḥaḳḳ-ı Kāẓım-ı ser-çeşme-i vefā 
 
Yā Rab bi-ḥaḳḳ-ı meşhed-i sulṭān-ı heştümḭn 
Yā Rab bi-ḥaḳḳ-ı Ka‘be-i erbāb-ı bā-ṣafā 
 
Yā Rab bi-ḥaḳḳ-ı ṣıdḳ-ı Taḳḭ ‘izzet-i Naḳḭ 
Yā Rab bi-ḥaḳḳ-ı ān dü şehenşāh-ı eṭıyā 
 
Yā Rab bi-ḥaḳḳ-ı ‘Askerḭ vü Ṣāḥibü’z-zamān 
Eyler niyāz yüz ṭutuban Ḥayretḭ saña 
 
Ḥāşr it yarın sen anları evlād-ı Şāh ile 
Olsun münḭr cānları nūr-ı İlāh ile 
2 
Terci‘-i Bend Ender-Şikayet-i Mehcūrḭ vü Dūrḭ 
mef‘ūlü  fā‘ilātü  mefā‘ḭlü  fa‘ilün 
 
Gitdüm diyār-ı fürḳate ey şāh el-vedā‘   
Oldum belā vü miḥnete hem-rāh el-vedā‘  
 
‘Arẓ eylesün yer ehline bu mācerāyı eşk 
Yazsun felekler üzre çıḳup āh el-vedā‘       
 
Demler durur ki levḥa-i çihremde ḳan ile 
Ey eşk-i dḭde yazıla her gāh el-vedā‘  
 
Terk itmez idüm işigüñi lḭk ḳorḳaram 
Od ura şehre āh-ı seḥergāh el-vedā‘             



 
Düşmenler ile sen esen ol dōstum hemān 
Virsün benüm de ṣabrumı Allāh el-vedā‘  
 
Hicrān iline ṣaldı beni rūzgār āh       
Ey göz ḳan aġla ey göñül  eyle hezār āh 
 
Bir ḫastayam ki şerbet-i dermāna irmedüm 
Bir ‘āşıḳam ki vuṣlat-ı cānāna irmedüm 
 
Bir ẕerreyem ki vāṣıl-ı şems olmadum henūz 
Pervāneyem ki şem‘-i şebistāna irmedüm        
 
Yaşum gibi yüz üzre sürindüm yolında çoḳ    
Biñ sa‘y ile o serv-i ḫırāmāna irmedüm     
 
İçdüm belā piyālelerin bezm-i ġamda lḭk 
Ḫumḫāne-i maḥabbet-i cānāna irmedüm 
 
Vā ḥasretā ki ẓulmet-i hicrāna düşdüm uş 
İskenderem ki Çeşme-i Ḥayvāna irmedüm 
 
Hicrān eline ṣaldı beni rūzgār āh 
Ey göz ḳan aġla ey göñül  eyle hezār āh 
 
İtdüm diyār-ı ġurbete gerçi sefer dirḭġ 
Zādum ġam oldı ince bu yol mā-ḥażar dirḭġ 
 
Sen gülden ayrılaldan işidüp fiġānumı 
Bülbül hezār zār ile dir her seḥer dirḭġ 
 
Sen mū-miyān u sḭm-bedenden cüdā benüm 
Ḳıldı felek belümi bugün zer kemer dirḭġ       
 
Derdüñ devā yeterdi baña ey ṭabḭb-i cān 
Ḥālümden olmayayduñ eger bḭ-ḫaber dirḭġ 
 
Fürḳat diyārıdur baña şimden girü maḳām 
Muḥkem yapıldı bāġ-ı viṣāl üzre der dirḭġ 
 
Hicrān iline ṣaldı beni rūzgār āh 
Ey göz ḳan aġla ey göñül eyle hezār āh 
 
Göz göre cānum itdi tenümden felek ba‘ḭd 
Naḥs oldı gitdi olmadı bu ṭāli‘üm sa‘ḭd 
 
 



Yıḳdı göñül sarāyını hicrān eliyle çarḫ 
Bāġ-ı viṣālüñe yapılaldan der-i ümḭd 
 
Ḳıldı felek işin bu ben eksüklinüñ tamām 
Sen şāh-ı ḥüsnüñ eylesün ‘ömrin Ḫudā mezḭd      
 
Aġyārı kes yanuñdan eyā serv-i ḫōş-ḫırām 
Bāġ-ı viṣāl içinde yaraşmaz iñen pelḭd 
 
İki gözüm cihānı senüñle görürken āh 
Cānum gibi iki gözüm olduñ mı nā-bedḭd 
 
Hicrān iline ṣaldı beni rūzgār āh 
Ey göz ḳan aġla ey göñül eyle hezār āh 
 
‘Azmüm reh-i firāḳadur illā ne müşkil āh 
Derdā vü ḥasretā vü dirḭġā ne müşkil āh 
 
Sen gül- ‘iẕār-ı ġonca-dehenden cüdā baña 
Raḥm itdi didi bülbül-i gūyā ne müşkil āh 
 
Āsān gelür maḥabbet egerçi baña bugün 
Hicrān olıcaḳ arada ferdā ne müşkil āh 
 
Derd ü belā vü ġam ola yārān Ḥayretḭ 
Aġyār saña yār ola derdā ne müşkil āh 
 
Āh eyle ey göñül demidür ḳan aḳıt gözüm 
İns ü melek ḳamu diye ḥayfā ne müşkil āh       
 
Hicrān eline ṣaldı beni rūzgār āh 
Ey göz ḳan aġla ey göñül eyle hezār āh 
3 
Tercḭ‘-i Bend-i Şikāyetgūne Ez-Derd ü Belā-yı ‘Aşḳ Gūyed 
mefā‘ḭlün mefā‘ḭlün Fe‘ūlün 
 
Ala gözlüm baña āl itdi ‘aşḳuñ 
Gözümüñ yaşını āl itdi ‘aşḳuñ 
 
Baña yine ‘aceb ḥāl itdi ışḳuñ 
Belā bendinde ḫalḫāl itdi ‘aşḳuñ 
 
Beni baş açuḳ abdāl itdi ‘aşḳuñ 
Ḳadüm iki büküp dāl itdi ‘aşḳuñ 
 
Beni bḭ-ḳḭl ü bḭ-ḳāl itdi ‘aşḳuñ 
Ḳoyuban pūteye ḳāl itdi ‘aşḳuñ 



 
Egerçi ẓāhiren lāl itdi ‘aşḳuñ 
Göñül şehrinde dellāl itdi ‘aşḳuñ 
 
‘Aceb bu ‘aşḳ elinden n’ideyin ben 
Varup bārḭ ilinden gideyin ben 
 
Beni zülfüñde berdār itdi ‘aşḳuñ 
Cihānı gözüme dar itdi ‘aşḳuñ 
 
Beni ey yüzi gül zār itdi ‘aşḳuñ 
İşigüñ baña gülzār itdi ‘aşḳuñ 
 
Baña sensüz güli nār itdi ‘aşḳuñ 
Senüñle nārı gülnār itdi ‘aşḳuñ 
 
Baña n’itdiyse ey yār itdi ‘aşḳuñ 
Ġam u endūh ile yār itdi ‘aşḳuñ 
 
Efendi ḳuluña kār itdi ‘aşḳuñ 
Bu bḭ-kārı dil-efgār itdi ‘aşḳuñ 
 
‘Aceb bu ‘aşḳ elinden n’ideyin ben 
Varup bārḭ ilinden gideyin ben 
 
Gözümüñ yaşını ḳan itdi ‘aşḳuñ 
Be-hey ẓālim neye ḳan itdi ‘aşḳuñ 
 
Beni bḭ-cism ü bḭ-cān itdi ‘aşḳuñ 
Baña küfrini ḭmān itdi ‘aşḳuñ 
 
Baña derdüñi dermān itdi ‘aşḳuñ 
Büküp ḳaddümi bḭ-cān itdi ‘aşḳuñ 
 
Beni ey dōst giryān itdi ‘aşḳuñ 
Bir āteş yaḳdı biryān itdi ‘aşḳuñ 
 
Beni mülk-i ġama ḫān itdi ‘aşḳuñ 
Ḳuluñı özge sulṭān itdi ‘aşḳuñ 
 
‘Aceb bu ‘aşḳ elinden n’ideyin ben 
Varup bārḭ elinden gideyin ben 
 
Bu göñlüm her ḳaçan yād itdi ‘aşḳuñ 
Elinden dād u feryād itdi ‘aşḳuñ 
 
 



Beni beñzer yine yād itdi ‘aşḳuñ 
Beni benden girü yad itdi ‘aşḳuñ 
 
Baña zehr-i ġamın zād itdi ‘aşḳuñ 
Beden ḳaydından āzād itdi ‘aşḳuñ 
 
Beni Ferhāda üstād itdi ‘aşḳuñ 
Ciger dāġına mu‘tād itdi ‘aşḳuñ 
 
Bu maḥzūn göñlümi şād itdi ışḳuñ 
Ḫarābāt içre irşād itdi ‘aşḳun 
 
‘Aceb bu ‘aşḳ elinden n’ideyin ben 
Varup bārḭ ilinden gideyin ben 
 
Büküben ḳāmetüm yā itdi ‘aşḳuñ 
Gözüm yaşını deryā itdi ‘aşḳuñ 
 
Baña uyḫuyı rūyā itdi ‘aşḳuñ 
Gözüm yaşın Ŝüreyyā itdi ‘aşḳuñ 
 
Cihān bāġında gūya itdi ‘aşḳuñ 
Beni bir murġ-ı gūyā itdi ‘aşḳuñ 
 
Göñül şehrinde me’vā itdi ışḳuñ 
Beni şehr içre rüsvā itdi ‘aşḳuñ 
 
Melāmet kūçesinden Ḥayretḭyi 
Yine rüsvā vü şeydā itdi ‘aşḳuñ 
 
‘Aceb bu ‘aşḳ elinden n’ideyin ben 
Varup bārḭ ilinden gideyin ben 
4 
Müsebba‘ Ender Şikāyet-i Çarḫ-ı Sitḭze-Kār 
fā‘ilātün  fā‘ilātün  fā‘ilātün  fā‘ilün   
 
Gülmedi gül gibi açılmadı göñlüm bir zamān 
Ġonca-veş dem-besteyem derd ile baġrum ṭolu ḳan 
Lāle-vār eksük degül cānumda bir dāġ-ı nihān 
Gözüme her bir çemen bir ḫançer-i terdür hemān 
Ḥāṣılı zindānum olmışdur bahār u būstān 
Bir belālu bülbülem işüm durur āh u fiġān 
El-amān ey çarḫ-ı bed-kirdār elüñden el-amān 
 
Ḳılmaduñ ben nā-murādı gitdi bir dem ber-murād 
Virmedüñ oynuma ḳaldı şeşder-i ġamdan güşād 
Germ iken bāzārumı bozduñ kesād itdün kesād 



Var iken cānān ile cān ile ten var ittiḥād 
Araya hicrān düşürdüñ çoḳ fesād itdüñ fesād 
Yine senden saña feryād ideyin ey bed-nihād 
El-amān ey çarḫ-ı bed-kirdār elüñden el-amān 
 
N’eyledüm ben saña kim ney gibi nālān eyledüñ 
Şem‘-i bezm-ārā gibi sūzān u giryān eyledüñ 
Derd ile baġrum ṣurāḥḭ-veş ṭolu ḳan eyledüñ 
Yire çalduñ cür‘a tek ḫāk ile yeksān eyledüñ 
Bir ṣınuḳ sāġar gibi pāmāl-i devrān eyledüñ 
‘Aḳlumı ṣoḥbet ṣoñı gibi perḭşān eyledüñ 
El-amān ey çarḫ-ı bed-kirdār elüñden el-amān 
 
Hey ne āl itdüñ baña bi’llāhi ey gerdūn-ı dūn 
Kim gözüm yaşını bir reng ile ḳılduñ lālegūn 
Eyledüñ ḥālüm digergūn oldı baḫtum ser-nigūn 
Ayaġumda bend-i ġam boynumda zencḭr-i cünūn 
Cān ḥarḭḳ-ı nār-ı hicrān ten ġarḭḳ-ı baḥr-i ḫūn 
Ṭāḳatüm ṭāḳ oldı ġāyetde zebūn oldum zebūn 
El-amān ey çarḫ-ı bed-kirdār elüñden el-amān 
 
Ḥayretḭ ġamgḭni hḭç ‘ālemde dil-şād itmedüñ 
Ḳurtarup bend-i belādan gitdi āzād itmedüñ 
Luṭf idüp bir dem dil-i vḭrānın ābād itmedüñ 
Niçe yıldur ẓulm idersin bir aġız dād itmedüñ 
Ḳaldı mı bir ġam ki cānın aña mu‘tād itmedüñ 
Kimi yād itdüñ ki ṣoñ demde yine yad itmedüñ 
El-amān ey çarḫ-ı bed-kirdār elüñden el-amān 
 
5 
Müseddes Ender Taẓallüm-i Cevrh Felek 
fā‘ilātün  fā‘ilātün  fā‘ilātün  fā‘ilün   
 
Olmadum devrüñde bir dem şād elüñden ey felek 
Olmadı vḭrāne dil ābād elüñden ey felek 
Oldı ṣabrum ḫırmeni berbād elüñden ey felek 
Ẓulm ider dād eylemezsin dād elüñden ey felek 
Bārḭ öldür olayın āzād elüñden ey felek 
Āh elüñden ey felek feryād elüñden ey felek 
 
Dem mi var kim ġonca-veş baġrum ṭolu ḳan olmaya 
Gül gibi yā dāmenüm pür-ḫār-ı hicrān olmaya 
Lāle-veş cānumda dāġ-ı nār-ı ḥırmān olmaya 
Ḫāṭırum sünbül gibi yāḫōd perḭşān olmaya 
Yā zamān olur mı gülşen baña zindān olmaya 
Āh elüñden ey felek feryād elüñden ey felek 
 



Virmedüñ fırṣat çü yār ile idem ‘ayş-ı müdām 
Nūş idem bezm-i viṣālinde şarāb-ı lāle-fām 
Ben de iller gibi ‘ālemden alam fi’l-cümle kām 
Ġayrı meclisde gerekmez ṣunmasunlar baña cām 
Kim baña devrüñde ‘ayş itmek ḥarām oldı ḥarām 
Āh elüñden ey felek feryād elüñden ey felek 
 
Başuma dār-ı cihānı dar iden sensin benüm 
Gözüme bu çetri teng ü tār iden sensin benüm 
Meskenüm gülzār iken pür-ḫār iden sensin benüm 
Cānumı ḫōş-hāl iken bḭmār iden sensin benüm 
Göñlümi her nesneden bḭzār iden sensin benüm 
Āh elüñden ey felek feryād elüñden ey felek 
 
Bozılup ey zāl-i fānḭ tḭz günde çenberüñ 
Göreyin kim ṭob ola meydān-ı miḥnetde serüñ 
Dutılup māhuñ zevāle ire mihr-i enverüñ 
Yerlere ola berāber Ḥayretḭ gibi yerüñ 
Kim yerin ḫāk eyledüñ ol bir avuç ḫākisterüñ 
Āh elüñden ey felek feryād elüñden ey felek 
6 
Der-Beyān-ı Bḭ-Vefāyḭ-i Rūzgār Mḭ-Gūyed 
fā‘ilātün  fā‘ilātün  fā‘ilātün  fā‘ilün   
 
Geldi devrān-ı ṣafā irişdi eyyām-ı bahār 
Gül gibi açıldı güldi her göñül  bḭ-iḫtiyār 
Her kişi la‘lḭn ayaġ aldı eline lāle-vār 
Mey çıḳup başına oldı her gedā bir tācdār 
Ben belā küncinde ḳaldum derd ile bḭmār u zār 
Āh elünden ey cefāsı çoḳ vefāsuz rūzgār 
 
Ġamdan āzād oldı ‘ālem ben giriftār-ı firāḳ 
Hep ṣafā bezminde il ben sākin-i gār-ı firāḳ 
Her kişinüñ meskeni gülşen benüm ḫār-ı firāḳ 
Her göñül ḫōş-ḥāl ü ben derd ile bḭmār-ı firāḳ 
Bir dem eksük olmadı cānumdan āzār-ı firāḳ 
Āh elüñden ey cefāsı çoḳ vefāsuz rūzgār 
 
Ḳaldı āzād itmedüñ bend-i belādan sen beni 
Redd idüp dūr eyledüñ bezm-i ṣafādan sen beni 
Yad ḳılduñ cümle yārān-ı vefādan sen beni 
Eyledüñ bḭgāne her bir āşinādan sen beni 
‘Āḳıbet ayru düşürdüñ Muṣṭafādan sen beni 
Āh elüñden ey cefāsı çoḳ vefāsuz rūzgār 
 
Gül gibi dāmān-ı vaṣl-ı yāra bulup dest-res 
Dutdı devrüñde gülistān-ı ṣafāyı ḫār u ḫas 



Bezm-i şādḭde sürer el yüze şükr idüp mekes 
‘Andelḭbüñ yiri miḥnet ḫārı ṭūṭḭnüñ ḳafes 
İdüben senden şikāyet saña dirler her nefes 
Āh elüñden ey cefāsı çoḳ vefāsuz rūzgār 
 
İt raḳibüñ baḫtını devrüñde meymūn eyledüñ 
Ṭāli‘in zāġuñ hümā gibi hümāyūn eyledüñ 
İşin ol bed-gevherüñ varduḳca altun eyledüñ 
Ḥāṣılı her kem-‘ayāruñ ḳadrin efzūn eyledüñ 
Ḥayretḭ bḭ-çāreyi ḳahr ile maġbūn eyledüñ 
Āh elüñden ey cefāsı çoḳ vefāsuz rūzgār 
7 
Ġazel-i Seyyid Ḥüseyin Nesḭmḭ Taḫmḭs-i Ḥayretḭ 
fā‘ilātün  fā‘ilātün  fā‘ilātün  fā‘ilün  
  
Ayrılıḳ cān u göñül şehrini vḭrān eyledi 
Yaḳdı yıḳdı dōstum ḫāk ile yeksān eyledi 
Ḳomadı cem‘iyyet-i ḫāṭır perḭşān eyledi 
Fürḳātüñ derdi nigārā baġrumı ḳan eyledi 
Rūzgār oldı muḫālif vaṣlı hicrān eyledi 
 
Pādişāhum bendeñi tā senden ayırdı felek 
Nūr idüñ sen dḭde-i rūşenden ayırdı felek 
Bülbül-i ġam-dḭdeñi gülşenden ayırdı felek 
Cānumı ya‘nḭ  viṣālüñ benden ayırdı felek 
Gel bu cānsuz āşıḳı gör kim ne bḭ-cān eyledi 
 
Bāġ-ı cennet baña kūyuñdan cüdā gülşen degül 
Gözüme sensüz diken olmış durur gülşende gül 
Cān revān olsun saña rūh-ı revānum ten degül 
Senden ayru düşdügüm taḳdḭr imiş benden degül 
Ḥaḳdur ey cān her ne kim taḳdḭr-i Yezdān eyledi 
 
Niçe bir vādḭ-i miḥnetde göñül āh eyleye 
Yā niçe bir yüz ṭutup dergāha yā Şāh eyleye 
Umaram luṭfuñ bu ben güm-rāhı hem-rāh eyleye 
Derdümüñ dermānını fażlından Allāh eyleye 
Her devāsuz derde dermān ol ki dermān eyledi 
 
Göñlüme bezm-i maḥabbetde olup hem-dem ġamuñ 
Anuñ için niçe demlerdür ki sürür dem ġamuñ 
Mey yerine içürür lḭkin dem-ā-dem dem ġamuñ 
Baġrumuñ ḳanın gözümden aḳıdur her dem ġamuñ 
Ey ṣanem şevḳuñ beni gör kim ne giryān eyledi 
 
Zāhidüñ her dem mekānı gūşe-i kāşānedür 
Rind-i meyḫāruñ yeri her laḥẓa devlet-ḫānedür 



‘Āşıḳa mesken hemḭşe künc-i miḥnet-ḫānedür 
Sırr-ı ‘aşḳuñ genc imiş anuñ yeri vḭrānedür 
Yaḳdı ‘aşḳuñ göñlümi ol gence vḭrān eyledi 
 
Ḥayretḭyem kim boyun virdüm belā şemşḭrine 
Cānumı itdüm hedef cānā melāmet tḭrine 
‘Āşıḳuñ ölmekden artuḳ pes daḫi tedbḭri ne 
Cānını virdi Nesḭmḭ çün ṣaçuñ zencḭrine 
N’içün anuñ meskenin zencḭr ü zindān eyledi 
8 
mef‘ūlü  mefā‘ḭlün mef‘ūlü  mefā‘ḭlün 
 
Yāruñ ruḫ u zülfin gör bil küfri vü ḭmānı 
Vechine naẓar ḳıl baḳ gör āyet-i Ḳur’ānı 
Dil ḫānesini pāk it bul anda o sulṭānı 
Ey ṭālib olan ‘ārif seyr itmege cānānı 
Diḳḳatle temāşā ḳıl her gördügüñ insānı 
 
Şol ṣūret-i cānānsın kim ṣūret-i Raḥmāndur 
Vechüñde olan ḫaṭlar hep āyet-i Kur’āndur 
El-mü’minü mir’ātün Ḥaḳdan saña bürhāndur 
Çün āyine-i cānān ol ṣūret-i Raḥmāndur 
Bu āyineye gel baḳ gör sūret-i Raḥmānı 
 
‘Āşıḳlar imiş yāruñ ṣādıḳları ‘āşıḳlar 
Cān gözin açan Ḥaḳḳuñ envārına lāyıḳlar 
Ger görse ‘aceb midür cānānı uyanıḳlar 
Ṣūretde görinmez cān dirlerse münāfıḳlar 
Sen cāna naẓar ḳılsun görmek dileyen anı 
 
Çün aḥsen-i taḳvḭme nā-ḥaḳ dir imiş münkir 
‘Āşıḳlara ṭa’n eyler kūr u ker imiş münkir 
Maḥbūb temāşāsın men‘ eyler imiş münkir 
İnsāf id e bi’llāhi özge ḫar imiş münkir 
Kör gözlerinüñ nūrı yoḳdur göremez anı 
 
Ẕihninde riyā olsa gelmez bu yola zāhid 
Ṣanma bu ‘amellerle firdevs bula zāhid 
Dḭdār ṣafāsından bḭ-behre ola zāhid 
Sen ḥüsn-i dil-ārādan göz yumsa n’ola zāhid 
Ḫuffāş gözi görmez ḫurşḭd-i dıraḫşānı 
 
Şol mūy-ı miyānuñdan cānā bir eŝer ṭuysam 
Esrār-ı dehānuñdan ey la‘li şeker ṭuysam 
Bā-‘ayn-ı ‘ināyetle bu mūra naẓar ṭuysam 
Ey dilber-i rūḥānḭ cān sırrın eger ṭuysam 
Bir ḥabbeye almazdum ṣad mülk-i Süleymānı 



 
Ey Ḥayretḭ yüzüñ sür ḫāk-i der-i cānāna 
Vaḳt oldı sücūd eyle ol Ḥażret-i Sulṭāna 
Rāz-ı dil-i pür-derdi insāna di insāna 
Esrār sözin Aḥmed keşf eyleme nādāna 
Ḥayvāna maḥal görme sen Çeşme-i Ḥayvānı 
9 
Muḫammes Ender Medḥ ü Ŝenā-yı Evrenos-zāde 
fā‘ilātün  fā‘ilātün  fā‘ilātün  fā‘ilün   
 
Serverā bed-ḫāh olan saña Yezḭd olsun Yezḭd 
Dāyimā virsün murāduñ mḭvesin naḫl-i ümḭd 
Dḭde-i baḫtuñ uyansun ṭāli‘üñ olsun sa‘ḭd 
Her giceñ Ḳadr ü Berāt olsun günüñ Nevrūz u ‘ıyd 
Dünyeler durduḳça dur ‘ömrüñ mezḭd olsun mezḭd    
 
Bir şeh-i mesned-nişḭn-i baḫt u ‘izzetsin bugün 
Āfitāb-ı maṭla‘-ı ṣubḥ-ı sa‘ādetsin bugün    
Şāhbāz-ı āşiyān-ı ‘izz ü devletsin bugün 
Ḥāṣılı bir şḭr-i merdān-ı şecā‘atsin bugün 
Dünyeler durduḳça dur ‘ömrüñ mezḭd olsun mezḭd 
 
Destüñe virildi sulṭānum ‘inān-ı devletüñ 
Çek nic’isterseñ kepādeñdür kemān-ı devletüñ 
Ehl-i faḳruñ melce’idür āsitān-ı devletüñ 
Ḥaşra deñlü zāyil olmasun zamān-ı devletüñ 
Dünyeler durduḳça dur ‘ömrüñ mezḭd olsun mezḭd 
 
Ġonca-veş ḳan yutsun a‘dā sen açıl gül gül gibi 
Göñlüñi bir dem perḭşān eyleme sünbül gibi 
Ḳarşuña el ḳavşurup dursun güzeller ḳul gibi 
Ehl-i diller oḳıyup medḥüñ disün bülbül gibi 
Dünyeler durduḳça dur ‘ömrüñ mezḭd olsun mezḭd 
 
Rūbeh-i dünyāya baş indürme şḭr ol dāyimā 
Geç serḭr-i ‘adl ü inṣāfa emḭr ol dāyimā 
Pertevüñ ṣal ‘āleme şems-i münḭr ol dāyimā 
Ḫākden ḳaldur faḳḭri destgḭr ol dāyimā 
Dünyeler durduḳça dur ‘ömrüñ mezḭd olsun mezḭd 
 
Himmetüñ ġāyet bülend ü ḳadrüñ a‘lādur senüñ 
Jengden āyḭne-i ḳalbüñ mücellādur senüñ 
Ehl-i faḳra işigüñ ‘arş-ı mu‘allādur senüñ 
Yarıcuñ hḭç ġam yime va’llāhi Mevlādur senüñ 
Dünyeler durduḳça dur ‘ömrüñ mezḭd olsun mezḭd 
 
 



Göñlüñ alçaḳdur velḭkin himmetüñ a‘lādadur 
Ġıll u ġışdan her nefes mir’āt-ı ḳalbüñ sādedür 
Saña cān ile ḳul olan ġuṣṣadan āzādedür 
Şāh-ı çarḫ-ı çārümḭn ḳapuñda bir üftādedür 
Dünyeler durduḳça dur ‘ömrüñ mezḭd olsun mezḭd 
 
Ṣūretā begsin velḭkin sḭretā dervḭşsin  
Nūşsın ṣādıḳlara ehl-i nifāḳa nḭşsin 
Zaḫmsın bed-kḭşe ammā merhem-i dil-rḭşsin 
Virme yüz şirrḭre sen bir şāh-ı ḫayr-endḭşsin 
Dünyeler durduḳça dur ‘ömrüñ mezḭd olsun mezḭd 
 
‘Ādetüñ dāyim ‘aṭādur beẕldür elṭāfdur 
Ṣan‘atuñ her dem seḫādur ‘adldür inṣāfdur 
Ṣu gibi hem göñlüñ alçaḳ hem derūnuñ ṣāfdur 
Saña bu ḫulḳ ile hep ḫalḳ-ı cihān vaṣṣāfdur 
Dünyeler durduḳça dur ‘ömrüñ mezḭd olsun mezḭd 
 
Saña bu ḥüsn ü bu ḫulḳ ile bu yāl ü bāl ile 
Yalıñuz insān degül meddāḥ olanlar ḳāl ile 
Murġ u māhḭ medḥ oḳur durmış zebān-ı ḥāl ile 
Her birinüñ dilde ẕikri devlet ü iḳbāl ile 
Dünyeler durduḳça dur ‘ömrüñ mezḭd olsun mezḭd 
 
Maẓhar-ı luṭf-ı Ḫudāsın sen erenler cānıçün 
Menba‘-ı cūd u ‘aṭāsın sen erenler cānıçün 
Ma‘den-i ḥilm ü ḥayāsın sen erenler cānıçün 
Naḳd-i cān-ı Murtażāsın sen erenler cānıçün 
Dünyeler durduḳça dur ‘ömrüñ mezḭd olsun mezḭd 
 
Gelmemişdür Evrenosḭlerde sence evren er 
Naḳd-i Ḥaydarsın vilāyetde bugün ey şḭr-i ner 
Bir zebūnuñdur senüñ bu ejdehā-yı heft-ser 
Ṣāḥib-i seyf ü ḳalemsin pür-hünersin pür-hüner 
Dünyeler durduḳça dur ‘ömrün mezḭd olsun mezḭd 
 
Heft kişver pādişāhınuñ yarar bir ḳulısın 
‘Abd-i ḫāṣısın erenler cānıçün maḳbūlüsin 
Ġāzḭ begsin gerçek ersin ḳuşaġuna dolısın 
Ṣundı gerçekler saña cām-ı murāduñ ṭolısın 
Dünyeler durduḳça dur ‘ömrüñ mezḭd olsun mezḭd 
 
Ḥaḳ murāduñ göñlüñe göre müyesser eylemiş 
Ḳalbüñi öz kendü nūriyle münevver eylemiş 
Mesned-i ‘izzet serḭrinde muḳarrer eylemiş 
Luṭf idüp her yerde manṣūr u muẓaffer eylemiş 
Dünyeler durduḳça dur ‘ömrüñ mezḭd olsun mezḭd 
 
 



Ḥayretḭyem āsitānuñ itlerinüñ biriyem 
Ol ḳapunuñ bir ṭuz etmek gözedür Ḳıṭmḭriyem 
Ben de ḥālümce ṣadāḳat bḭşesinüñ şḭriyem 
Belki öz meydānumuñ bir merd-i ‘ālem-gḭriyem 
Dünyeler durduḳça dur ‘ömrüñ mezḭd olsun mezḭd 
10 
Fā‘ilātün  Fā‘ilātün  Fā‘ilātün  Fā‘ilün   
 
Ehl-i ḥālüz ṣanma ey zāhid bizi ḫālḭlerüz 
Bende-i maḳbūl-i dergāh olmış iḳbālḭlerüz 
Göñlümüz alçaḳdur ammā himmeti ‘ālḭlerüz 
Cāna başa ḳalmazuz ālemde Yaḥyālılaruz 
 
Virmedük bu pḭre-zen dünyāya dil merdāneyüz 
Rūbeh-i dehrüñ zebūnı olmaduḳ şḭrāneyüz 
Durmada oturmada cünbişde dervḭşāneyüz 
Cāna başa ḳalmazuz ‘ālemde Yaḥyālılaruz 
 
Bu yalancı dehre baş egdürmedük gerçeklerüz 
Ḳaḥbe zen dehrüñ zebūnı olmaduḳ erkeklerüz 
Dönmezüz şāhum belimüzde ḳuşaġı peklerüz 
Cāna başa ḳalmazuz ‘ālemde Yaḥyālılaruz 
 
Gūşe-i ḫumḫāne-i şāhḭde lā-ya‘ḳillerüz 
İçmişüz vaḥdet şarābı cür‘asın ḳanẕillerüz 
Ṣūretā kem ḳaṭrayuz ammā ki deryā-dillerüz 
Cāna başa ḳalmazuz ‘ālemde Yaḥyālılaruz 
 
Biz fedāyḭ cānlaruz yoḳdur ölümden bḭmümüz 
Cān ile vardur erenler yolına teslḭmümüz 
Kimümüz meydānda baş virür baş alur kimümüz 
Cāna başa ḳalmazuz ‘ālemde Yaḥyālılaruz 
 
Yir olur ḳuluz yer olur ercmend-i ‘ālemüz 
Yir olur pestüz yer olur ser-bülend-i ‘ālemüz 
Kimseye baş egmezüz şāhum levend-i ‘ālemüz 
Cāna başa ḳalmazuz ‘ālemde Yaḥyālılaruz 
 
‘Ālemüñ biz de gözi ḳanlu yarar şehbāzıyuz 
‘Aşḳ ile cān oynaruz bu ‘arṣanuñ cān-bāzıyuz 
Kimimüz geçdi şehḭd oldı kimimüz ġāzḭyüz 
Cāna başa ḳalmazuz ‘ālemde Yaḥyālılaruz 
 
Her birimüz rūz-ı meydānda birer şemşḭr olur 
Ceng içinde aġzı ḳanlu bir atılmış tḭr olur 
Azı çogı ehl-i küfrün yanumuzda bir olur 
Cāna başa ḳalmazuz ‘ālemde Yaḥyālılaruz 
 



Murġ-i cān alur birer şehbāzdur her tḭrümüz 
Ehl-i küfrüñ ṣu ḳoyar ocaġına şemşḭrümüz 
Yüzümüz döndürmezüz düşman biñ olsa birimüz 
Cāna başa ḳalmazuz ‘ālemde Yaḥyālılaruz 
 
Gāh olur biz nūş-ı ṣāfḭ gāh nḭş-i ḳātilüz 
Gāh āteş gibi ser-keş geh ṣu gibi māyilüz 
Oḳ gibi ṭoġrı ḳılıç gibi bugün ṣāfḭ-dilüz 
Cāna başa ḳalmazuz ‘ālemde Yaḥyālılaruz 
 
Gerçek erler işiginde yüzümüz cārūbdur 
Dönmezüz meydānlarından başumuz bir ṭopdur 
‘Ārifüz eglencemüz her dem mey ü maḥbūbdur 
Cāna başa ḳalmazuz ‘ālemde Yaḥyālılaruz 
 
Ṭutmazuz bir yerde mesken lā-mekānḭlerdenüz 
Bugüni yarına ḳomaz der-miyānḭlerdenüz 
Biz mevālḭ pāk-meşreb ḫānedānḭlerdenüz 
Cāna başa ḳalmazuz ‘ālemde Yaḥyālılaruz 
 
Ḥayretḭ esrār-ı ‘aşḳuñ vālih ü ḥayrānıyuz 
Ehl-i dil ‘āşıḳlaruñ abdālıyuz ‘uryānıyuz 
Ḥāṣılı ṣāḥib-kemālüñ ḳulıyuz ḳurbānıyuz 
Cāna başa ḳalmazuz ‘ālemde Yaḥyālılaruz   
11 
Ender Sülūḳ-ı Āzādegān ve İbn-i Vaḳtān 
Fā‘ilātün  Fā‘ilātün  Fā‘ilün   
 
Didi bir gün pend idüp baña dedem 
Ey püser gel yarın içün yime ġam 
İbn-i vaḳt ol virdüñ olsun dem-be-dem 
Dem bu demdür dem bu demdür dem bu dem  
 
Yime ferdā ġuṣṣasın ey nā-ḫalef 
Nisye içün eyleme naḳdün telef 
Çaġırup dir düblek ü şeştā vü def 
Dem bu demdür dem bu demdür dem bu dem 
 
Sāḳıyā gel ṣun şarāb-ı ḫōş-güvār 
İçelüm ġam ġuṣṣa olsun tār ü mār 
Gün bugündür yarınuñ da ıssı var 
Dem bu demdür dem bu demdür dem bu dem 
 
Sen sen ol şol dem ki geçdi dem dime 
Aña hem dem diyene hem-dem dime 
Ey refḭḳ irmez bilürsin dem deme 
Dem bu demdür dem bu demdür dem bu dem 



 
Çün kefḭl oldı saña ol Ẕü'l-Celāl 
Yime müstaḳbel ġamın çekme melāl 
Ehl-i ḥāl ol Ḥayretḭ gel ehl-i ḥāl 
Dem bu demdür dem bu demdür dem bu dem 
12 
Velehu Der-Vaṣf-ı Abdālān 
Fā‘ilātün  Fā‘ilātün  Fā‘ilātün  Fā‘ilün  
 
 Olmayup ālemde ṣūret ṣatmada dellāller 
Ḳḭl u ḳāli ḳazıdı defterden ehl-i ḥāller 
Vāḳıf-ı esrār-ı ışḳ-ı Ḥaḳḳ olan ḳattāller  
Keskin erler tḭġ-i ‘uryānlar durur abdallar   
 
Na‘ller kim kesdiler rāh-ı Ḫudāya dāldür 
Ṭālibi ceẕb itmege her biri bir çengāldür 
Dāġlar rūşen delil-i meclis-i iḳbāldür 
Keskin erler tḭġ-i ‘uryānlar durur  
 
Bezm-i dilde her elif bir şem‘ -i cān-efrūzdur 
Münkirüñ ḳalbine lākin tḭr-i āhen-dūzdur 
Gicesi Ḳadr oldı bunlaruñ güni nevrūzdur 
Keskin erler tḭġ-i ‘uryānlar durur abdallar   
 
Çün bular rāh-ı ṭarḭḳatde gelüp ḫāk oldılar 
Ẕerre iken mihr-i ‘ālem-tāb-ı eflāk oldılar 
Ġıll u ġışdan ṣayḳal-ı tevḥḭd ile pāk oldılar 
Keskin erler tḭġ-i ‘uryānlar durur abdallar   
 
Sūretā gerçi birer kemter gedālardur bular 
Ālem-i ma‘nāda lākin pādişālardur bular 
Merve ḥaḳkı ṣōfiyā ehl-i ṣafālardur bular 
Keskin erler tḭġ-i ‘uryānlar durur abdallar   
 
Cism-i ṣūretdür hemān ma‘nḭde bunlar cāndur 
Da‘vḭ-i ma‘nḭye her bir sözleri bürhāndur 
Kisve-i faḳr içre bunlar da birer sulṭāndur 
Keskin erler tḭġ-i ‘uryānlar durur abdallar   
 
 
Pādişāsın Ḥayretḭ Ḫünkāra gerçek ḳul iseñ 
Āsitān-ı devletinde bende-i maḳbūl iseñ 
Sen de bir dḭvānesi ol bunlaruñ ma‘ḳūl iseñ 
Keskin erler tḭġ-i ‘uryānlar durur abdallar   
13 
Der-Keyfiyyet-i Beng ve Ḥālet-i Esrar Gūyed 
Fe‘ilātün Fe‘ilātün Fe‘ilātün Fe‘ilün 



 
Niçe bir zülfi gibi ḫāk ile yeksān olalum 
Niçe bir ṭurraları gibi perḭşān olalum 
Açılalum leb-i dilber gibi ḫandān olalum 
Cür‘adānı getür abdāl yine ḥayrān olalum   
 
Silelüm gel berü āyḭne-i ḳalbüñ tozını 
Açalum kuḥl-i ġubār ile yine cān gözini 
Ḳulaġa ḳoymayalum ḫ˘āce faḳḭhüñ sözini 
Cür‘adānı getür abdāl yine ḥayrān olalum 
 
Vā‘iẓ-i ḫuşg bizümle biñ iderse cengi 
Budalāyuz olımazuz biz anuñ hem-rengi 
Göremez cān gözi çāḳ olmayıcaḳ kör bengi 
Cür‘adānı getür abdāl yine ḥayrān olalum 
 
Ḳalmayup gülşen-i dilde eŝer-i ḫār-ı melāl 
Yeridür açıla yer yer gül-i gülzār-ı ḫayāl 
Müftḭ-i ‘aşḳ çü fetvā virüben didi ḥalāl 
Cür‘adānı getür abdāl yine ḥayrān olalum 
 
Yıḳuban zühd ü vera‘ mülkini vḭrān idelüm 
Girelüm cān u göñül şehrini seyrān idelüm 
Cem‘ olup bir araya ṣoḥbet-i rindān idelüm 
Cür‘adānı getür abdāl yine ḥayrān olalum 
 
Niçe bir āyine-i cām ile ḫod-bḭn olalum 
Niçe bir bāde-i ḥamrā gibi rengḭn olalum 
Gel e yek-reng gedālar gibi miskḭn olalum 
Cür‘adānı getür abdāl yine ḥayrān olalum 
 
‘Aşḳ esrārınuñ añlamaya keyfiyyetini 
Ni‘met-i ḫ˘ān-ı ġamuñ almaġ içün leẕẕetini 
Ḥayretḭnüñ daḫi arturmaġ içün ḥayretini 
Cür‘adānı getür abdāl yine ḥayrān olalum 
14 
Der-Beyan-ı Sülūk-i Bḭ-Ḳaydḭ 
Fā‘ilātün  Fā‘ilātün  Fā‘ilün  
 
Baġrı başlu bir niçe pür-yarayuz 
Tḭġ-i hicrān ile pāre pāreyüz 
Derdmendüz ‘āşıḳuz bḭ-çāreyüz 
Biz de bir ḳaç oñmaduḳ āvāreyüz 
 
Türrehātından cihānuñ sādeyüz 
Ḳayd-ı bend-i dehrden āzādeyüz 
‘Āşıḳuz üftādeyüz dil-dādeyüz 



Biz de bir ḳaç oñmaduḳ āvāreyüz 
 
Pādişāhuz tācumuz keydür bizüm 
Yanumuzda dünye lā-şeydür bizüm 
Varumuz maḥbūb ile meydür bizüm 
Biz de bir ḳaç oñmaduḳ āvāreyüz 
 
Sanma zāhid biz ḫayālātḭlerüz 
Ehl-i ḥālüz ya‘nḭ  ḥālātḭlerüz 
Rind-i ser-mestüz ḫarābātḭlerüz 
Biz de bir ḳaç oñmaduḳ āvāreyüz 
 
Ḳomazuz biz bugünümüz yarına 
Ḳalmazuz dehrüñ yoġına varına 
Ḳaṣdumuz yoḳ kimsenüñ āzārına 
Biz de bir ḳaç oñmaduḳ āvāreyüz 
 
Biz nedāmet ḳūyınuñ bḭ-kārıyuz 
Bḭ-nevālar ḫaylınuñ serdārıyuz 
Çārsū-yı nekbetüñ bḭ-‘ārıyuz 
Biz de bir ḳaç oñmaduḳ āvāreyüz 
 
Ḥayretḭ biz ṣanma ḥālḭlerdenüz 
Ehl-i ḥālüz biz mevālilerdenüz 
Bende-i evlāduz Ālḭlerdenüz 
Biz de bir ḳaç oñmaduḳ āvāreyüz 
15 
Der-Eṭvār-ı Mücerredān Mḭ-Gūyed 
Fā‘ilātün  Fā‘ilātün  Fā‘ilātün  Fā‘ilün  
 
Terk ü tecrḭd ehliyüz biz ḫānumāndan fāriġuz 
İki ‘ālemden berḭyüz ḭn ü āndan fāriġuz 
Varumuz maḥbūb ile meydür ḳalandan fāriġuz 
Biz de bir ḳaç lāübālḭyüz cihāndan fāriġuz 
 
Gāh olur kim oluruz mest-i ḫarāb u sḭne-çāk 
Gāh esrār-ı leb-i dilberle ḥayrānuz helāk 
Bir niçe āzādeyüz olduḳ esḭr-i ‘aşḳ-ı pāk 
Biz de bir ḳaç lāübālḭyüz cihāndan fāriġuz 
 
‘Aḳlumuz ṭaġıtmışuzdur zülf-i ‘anbersālara 
Virmişüzdür dḭn ü ḭmānı büt-i ra‘nālara 
Bir ṭolu cām-ı şarābı virmezüz dünyālara 
Biz de bir ḳaç lāübālḭyüz cihāndan fāriġuz 
 
Tḭġ-i ‘aşḳ-ı yār ile başdan ayaġa yarayuz 
Çāreden geçmiş ṭabḭbā bir niçe bḭ-çāreyüz 



Bādeye düşmiş hevāyḭ bir bölük āvāreyüz 
Biz de bir ḳaç lāübālḭyüz cihāndan fāriġuz 
 
Ẕikrümüzdür dāyimā eş‘ār u naẓm-ı ābdār 
Fikrümüz bir gözleri āhūyı ḳılmaḳdur şikār 
Ḳomazuz şāhum müdām elden şarāb-ı ḫōş-güvār 
Biz de bir ḳaç lāübālḭyüz cihāndan fāriġuz 
 
Zāhidā ‘āḳiller ile ḫōş degüldür başumuz 
‘Āşıḳuz dḭvāne-meşrebler durur yoldaşumuz 
‘Aḳlı ṣavduḳ bizüm ‘aşḳ içinde yoḳdur nāşimüz 
Biz de bir ḳaç lāübālḭyüz cihāndan fāriġuz 
 
Ehlini çün kim melāmet ister ‘aşḳuñ ḥāleti 
Yüz ṣuyından el yuyup nāmūsdan geç Ḥayretḭ 
‘Ār u ġayret bizde terk itmekdür ‘ār u ġayreti 
Biz de bir ḳaç lāübālḭyüz cihāndan fāriġuz 
16 
Der-Ta‘rḭf-i Meclis  
Fā‘ilātün  Fā‘ilātün  Fā‘ilātün  Fā‘ilün  
 
Ṣoḥbet-i ṣahbā mı bu yā ravża-i ḫuld-i berḭn 
Yā İrem bostānı yā gülzār-ı bāġ-ı heştümḭn 
Yā perḭler mecma‘ı yā meclis-i ḥavrā-yı ‘ḭn 
Āferḭn bu bezm-i cān-baḫşa hezārān āferḭn 
 
Ehl-i bezmüñ kimi Ḫusrev kimisi Ferhāddur 
Kimi ‘āşıḳ kimisi maḥbūb-ı ḥūrḭ-zāddur 
Nüh felek bunda döner bir sāġar-ı pūlāddur 
Āferḭn bu bezm-i cān-baḫşa hezārān āferḭn 
 
Kām alup dünyā-yı fānḭden idüp ‘ayş-ı müdām 
Birbirine ṭolular içüp ḳılurlar iltiyām 
Hḭç edebden ṭaşra söylenmez muḫālif bir kelām 
Āferḭn bu bezm-i cān-baḫşa hezārān āferḭn 
 
Bir biriyle eylemişlerdür şu deñlü ittiḥād 
Eylemezler hḭç muḫālif ḳḭl u ḳāl idüp ‘inād 
Ḫōş geçüp bir niçe gün dünyādan alurlar murād 
Āferḭn bu bezm-i cān-baḫşa hezārān āferḭn 
 
Cūş idüp sāzendeler ḳılsa ḳaçan āvāzlar 
Bir birine oluban bülbül gibi demsāzlar 
Çaġırup durmaz zebān-ı ḥāl ile dir sāzlar 
Āferḭn bu bezm-i cān-baḫşa hezārān āferḭn 
 
 



Seyr iden bir dem bu bezmi ġuṣṣadan āzād olur 
Açılur göñli gözi ġamgḭn iken dil-şād olur 
Ḫāne-i ḳalbi eger vḭrān ise ābād olur 
Āferḭn bu bezm-i cān-baḫşa hezārān āferḭn 
 
Ḥaḳ Ta‘ālā meclisin Dārü’s-selām itsün begüñ 
Dem-be-dem çūş u ḫurūşın ber-devām itsün begüñ 
Ḥāṣılı ey Ḥayretḭ ‘ayşın müdām itsün begüñ 
Āferḭn bu bezm-i cān-baḫşa hezārān āferḭn 
17 
Der-Ta‘rḭf-i Şahid-i Ḥüsn Be-Ṣıfat-ı Ḥaḳḭkḭ 
Fā‘ilātün  Fā‘ilātün  Fā‘ilātün  Fā‘ilün  
 
Rūm-ı ḥüsn içinde bir yaġmacı şāhenşāhdur 
Āli çoḳ bir alıcı şāhḭn baḳışlu şāhdur 
Ḫūbluḳ çarḫında yā ḫurşḭddür yā māhdur 
Pertev-i Ḥaḳ ḳudret-i Ḥaḳ maẓhar-ı Allāhdur 
 
Nūr-ı Aḥmeddür yüzi ẓıll-i Ḫudādur perçemi 
Rā-yı raḥmetdür ḳaşı mḭm-i Muḥammeddür femi 
Aña bu vech ile kimdür diyebile ādemḭ 
Pertev-i Ḥaḳ ḳudret-i Ḥaḳ maẓhar-ı Allāhdur 
 
Gün gibi alnında peydā oldı nūr-ı Muṣṭafā 
Ġamzesi virür nişān-ı Ẕü’lfiḳār-ı Murtażā 
Söylerem dāyim bi-ḥaḳḳ-ı Ḥażret-i Āl-i ‘Abā 
Pertev-i Ḥaḳ ḳudret-i Ḥaḳ maẓhar-ı Allāhdur 
 
Vech-i zḭbāya işi inkārdur cāhillerüñ 
Maẓhar-ı Ḥaḳḳa şu ḳāyil olmayan bāṭıllaruñ 
Dāyima virdi budur aġzında ehl-i dillerüñ 
Pertev-i Ḥaḳ ḳudret-i Ḥaḳ maẓhar-ı Allāhdur 
 
 
Oḳımaduñ Ḥayretḭ gerçi muṭavvel muḫtasar 
Zülfi vü aġzı ḥadḭŝinden bize vir bir ḫaber 
Şol güzeller şāhınuñ kim ana dir ehl-i naẓar 
Pertev-i Ḥaḳ ḳudret-i Ḥaḳ maẓhar-ı Allāhdur 
 
18 
‘Arż-ı Niyāz-ı Ṭa‘n-Āmiz Be-Dilber-i Ḫod    
Fā‘ilātün  Fā‘ilātün  Fā‘ilātün  Fā‘ilün  
 
Añladuñ ġālib beni sen mübtelā çoḳ sevdügüm 
Azın azın cevre başladuñ baña çoḳ sevdügüm 
Bḭ-vefālıḳ eyleme düşmez saña çoḳ sevdügüm 
Ḳanı merdümlük ḳanı ādemlik ā çoḳ sevdügüm 



 
Ey boyu serv-i revān ṣalınma aġyār ile sen 
Hem-ser olmaḳ ol pelḭde ne revādur nārven 
Bir meleksin saña yār olmaḳ düşer mi ehrimen 
Ḳanı merdümlük ḳanı ādemlik ā çoḳ sevdügüm 
 
Seg raḳḭbüñ sözine uyduñ yine uş öyle mi 
Bu ḳadḭmḭ bendeñi itdüñ ferāmūş öyle mi 
Nālesin ben ḫastanuñ gūş itmedüñ ḫōş öyle mi 
Ḳanı merdümlük ḳanı ādemlik ā çoḳ sevdügüm 
 
Söylemezsin baña bilsem neñ ziyān itdüm senüñ 
Aġlamaḳla ġāyeti ‘aşḳuñ ‘ayān itdüm senüñ 
Ṭutalum kim göz göre ḳapuñda ḳan itdüm senüñ 
Ḳanı merdümlük ḳanı ādemlik ā çoḳ sevdügüm 
 
Ḥayretḭ bḭ-çareyḭ göz yaşı gibi ey nigār 
Merdüm-i üftādedür sürme naẓardan hār u zār 
Pādişāhısın n’ola eyle yetḭme i‘tibār 
Ḳanı merdümlük ḳanı ādemlik ā çoḳ sevdügüm 
 
19 
Der-Şikāyet-i Ḥasret ü Firāḳ 
Mef‘ūlü  Fā‘ilātü  Mefā‘ḭlü  Fā‘ilün  
 
Çekdüm bu yıl bu yolda niçe dürlü bār-ı ġam 
Ṭāḳ oldı ṭāḳatüm bükülüp ḳaddüm oldı ḫam 
Aldum elüme tā ki yazam nāme-i elem 
İki büküldi ḳāġıd u ḳan aġladı ḳalem 
 
Miḥnet risālesin nice tefsḭre başlayam 
Sen şāh öninde yā nice taḳrḭre başlayam 
Ḳaṣd eyledüm ki ḥālümi taḥrḭre başlayam 
İki büküldi ḳāġıd u ḳan aġladı ḳalem 
 
‘Arz itmege ḥużūruña ey mḭr-i kāyināt 
Taḥrḭr olındı şemme-i aḥvāl-i müşkilāt 
Ḥayretde ḳaldı aġzın açup ḥālüme devāt 
İki büküldi ḳāġıd u ḳan aġladı ḳalem 
 
Geldüm ḳapuña aġlayuraḳ iderek niyāz 
Unutma ben ḳuluñı eyā mḭr-i dil-nevāz 
Yazılmadan henūz daḫi bu ḳıṣṣa-i dırāz 
İki büküldi ḳāġıd u ḳan aġladı ḳalem 
 
Geldi ḳapuña Ḥayretḭ-i eż‘afü’l-‘ibād 
Tā nāme ile ‘arż ide ḥālin o nā-murād 



Dūd-ı dil ile ḳaralara boyanup midād 
İki büküldi ḳāġıd u ḳan aġladı ḳalem 
 
20 
 
Der-Şikāyet-i Fürḳat-i Iżṭırārḭ 
Fe‘ilātün Fe‘ilātün Fe‘ilātün Fe‘ilün 
 
Beni terk eyledüñ ey yār elümden ne gelür 
Olımaduñ baña ġam-ḫār elümden ne gelür 
Diyeyin derd ile nāçār elümden ne gelür 
Yüri ey yār-ı cefākār elümden ne gelür 
 
Yüriseñ şḭve ile serv-i ser-efrāzum idüñ 
Söyleseñ nāz ile ṭūṭi-i ḫōş-āvāzum idüñ 
Uçduñ elden göñül eglencesi şehbāzum idüñ 
Yüri ey yār-ı cefākār elümden ne gelür 
 
Gündüz aḫşama degin bāġ ile bostānum idüñ 
Giceler ṣubḥa degin şem‘-i şebistānum idüñ 
Rūz u şeb cān u dil eglencesi cānānum idüñ 
Yüri ey yār-ı cefākār elümden ne gelür 
 
Zaḫmuma merhem idüñ derdüme dermānum idüñ 
Dḭdede nūrum idüñ sḭnede ḭmānum idüñ 
Sen idüñ dirligüme bā‘iŝ olan cānum idüñ 
Yüri ey yār-ı cefākār elümden ne gelür 
 
Açılup gül gibi gülseñ gül-i gülzārum idüñ 
Ḳadeḥ alsañ elüñe gülbün-i bḭ-ḫārum idüñ 
Ġuṣṣa vaḳtinde benüm mūnis ü gām-ḫ˘ārum idüñ 
Yüri ey yār-ı cefākār elümden ne gelür 
 
 
Beni terk eyleyüben ġayrılara yār olduñ 
Uyuban yadlara yār iken aġyār olduñ 
Gül-i ra‘nā idüñ ammā gözüme ḫār olduñ 
Yüri ey yār-ı cefākār elümden ne gelür 
 
Yol mıdur cān gibi sen kendüñi pinhān idesin 
Künc-i miḥnetde bu bḭ-çāreyi bḭ-cān idesin 
Ḥayretḭnüñ yıḳasın göñlini vḭrān idesin 
Yüri ey yār-ı cefākār elümden ne gelür 
 
 
 
 



21 
Der-‘Azm-i Diyār-ı Ġurbet 
Fā‘ilātün  Fā‘ilātün  Fā‘ilātün  Fā‘ilün  
 
Gider oldum āsitānuñdan çü ḫānum el-vedā‘  
Yazar eflāk üzre āhumdan duḫānum el-vedā‘  
Çaġlayupdur dem-be-dem eşk-i revānum el-vedā‘  
El-vedā‘  şimden girü rūḥ-ı revānum el-vedā‘  
 
Sen esen ḳal dostum ‘ayşuñ müdām olsun müdām 
Gideyin ġamnāk ben düşmanlar olsun şādkām 
Ṭāḳatüm ṭāḳ oldı ṣabr işi tamām oldı tamām 
El-vedā‘  şimden girü rūḥ-ı revānum el-vedā‘  
 
Gideyin düşmanlarum ḳo ḥurrem olsun dostum 
Aġlayayın gözyaşı hem hem-dem olsun dostum 
Ġuṣṣa vü endūh u ġam eglencem olsun dostum 
El-vedā‘  şimden girü rūḥ-ı revānum el-vedā‘  
 
Ey gözi āhū-yı Çḭnüm zülfi pür-çḭnüm benüm 
Aġladuḳça dem-be-dem çeşm-i cihān-bḭnüm benüm 
Ṣafḥa-i sḭnemde yazar eşk-i ḫūnḭnüm benüm 
El-vedā‘  şimderi girü rūḥ-ı revānum el-vedā‘  
 
Bir ġazel didüm yine terk-i diyārum üstine 
Yazıla ey Ḥayretḭ seng-i mezārum üstine 
Uġrayıcaḳ oḳıya dilber ġubārum üstine 
El-vedā‘  şimden girü rūḥ-ı revānum el-vedā 
 
22 
Ender Sitayiş-i Dü Maḥbūb 
Fā‘ilātün  Fā‘ilātün  Fā‘ilātün  Fā‘ilün 
  
Şimdi şehrüñ pādişāhı iki lu‘bet-bāzdur 
Gün başında her biri biñ ḳan iderse azdur 
Biri bir devlet hümāsı biri bir şehbāzdur 
Birbirinden nāzenḭn iki büt-i ṭannāzdur 
 
Biri dil mülkini tārāc itdi biri cān ilin 
Biri dḭn iḳlḭmini aldı biri ḭmān ilin 
Görmedi miŝlin bularuñ seyr iden ‘Oŝmān ilin 
Birbirinden nāzenḭn iki büt-i ṭannāzdur 
 
Ḫāneḳāh-ı ġamda ṣoydı biri abdāl eyledi 
İki ‘ālemden geçürdi fāriġu'l-bāl eyledi 
Çignedüp esb-i cefāya biri pāmāl eyledi 
Birbirinden nāzenḭn iki büt-i ṭannāzdur 



 
Birisinüñ ruḫları gül-berg-i terden tāzedür 
Birisi bir serv-ḳaddür meyli dāyim nāzadur 
Hil‘at-i ḥüsni ikisinüñ de bir endāzedür 
Birbirinden nāzenḭn iki büt-i ṭannāzdur 
 
Birisi bir pādişādur bende-i fermānıyam 
Birisinüñ Ḥayretḭ-i vāliḥ ü ḥayrānıyam 
Birisinüñ ḳulıyam birisinüñ ḳurbānıyam 
Birbirinden nāzenḭn iki büt-i ṭannāzdur 
 
23 
Merŝiye Der-Vefāt-ı Maḥbūb-ı Ḫod 
Fe‘ilātün Fe‘ilātün Fe‘ilātün Fe‘ilün  
 
Yeridür ra‘d feleklerde eger eyleye āh 
Ebr-i bārān geye giryān oluban dūd-ı siyāh 
Yana yaḳıla güneş yırta yüzin derd ile māh 
Ḳanı ol gülbün-i gülzār-ı leṭāfet Memi şāh 
 
Oluban cān gibi pinhān bizi bḭ-cān itdi 
Dünyeden göz yumuban ‘ālemi giryān itdi 
Zülfi gibi dil-i ‘uşşāḳı perḭşān itdi 
Ḳanı ol gülbün-i gülzār-ı leṭāfet Memi şāh 
 
Düşdi çün kim ḳara ṭopraġa o berg-i gül-i ter 
Döginüp ṭaş ile göz yaşların aḳıtdı ṣular 
Başına ḫāk ṣaçup derd ile dir bād-ı seḥer 
Ḳanı ol gülbün-i gülzār-ı leṭāfet Memi şāh 
 
Şḭven itsün yoluban ṣaçlarını sünbüle diñ 
Gülmesün dünyede açılmasun artuḳ güle diñ 
Diñmesün derd ile her laḥẓa disün bülbüle diñ 
Ḳanı ol gülbün-i gülzār-ı leṭāfet Memi şāh 
 
Boynını bükdi ṣurāḥḭ acıdı bāde-i nāb 
Kef urup yüzine def iñledi nāy ile rebāb 
Ehl-i bezmüñ cigerin ḥasret odı ḳıldı kebāb 
Ḳanı ol gülbün-i gülzār-ı leṭāfet Memi şāh 
 
Ṭolınup gün gibi gözden günümi eyledi şām 
Ġam u endūh ile cān ‘ālemini dutdı ġamām 
Şimdiden soñra baña meclis-i mey oldı ḥarām 
Ḳanı ol gülbün-i gülzār-ı leṭāfet Memi şāh 
 
Öldürürse beni ġam ḳılmaġ içün def‘-i melāl 
Elüme almayayın and içeyin bāde-i āl 



Çalayın yire ṣafā sāġarını cür‘a-miŝāl 
Ḳanı ol gülbün-i gülzār-ı leṭāfet Memi şāh 
 
Naġme-i muṭribi şimden girü gūş itmeyeyin 
Germ olup meclis-i meyde ṭolu nūş itmeyeyin 
Mest ü medhūş oluban çūş u ḫurūş itmeyeyin 
Ḳanı ol gülbün-i gülzār-ı leṭāfet Memi şāh 
 
‘Āleme sāḳḭ-i devrānuñ işi āl ancaḳ 
Kāse-i dehr ṭolu bāde-i ḳattāl ancaḳ 
Her gelen gitmede ey dil ‘aceb aḥvāl ancaḳ 
Ḳanı ol gülbün-i gülzār-ı leṭāfet Memi şāh 
 
Bize devrān yine ḫōş ẓulm-i firāvān itdi 
Yere sürdi yüzümüz ḫāk ile yeksān itdi 
Cānı tenden ayırup arada hicrān itdi 
Ḳanı ol gülbün-i gülzār-ı leṭāfet Memi şāh 
 
Güldi mi kimse ki ol āḫir-i kār aġlamaya 
Āteş-i ḥasret ile yā cigerin ṭaġlamaya 
‘Āḳil oldur ki bu dünyāya göñül  baġlamaya 
Ḳanı ol gülbün-i gülzār-ı leṭāfet Memi şāh 
 
Ḥayretḭ ‘āḳil iseñ dehr-i fenādan güẕer it 
İḫtilāṭ eyleme yārān-ı vefādan güẕer it 
‘Uzlet it ḥāṣılı erbāb-ı ṣafādan güẕer it 
Ḳanı ol gülbün-i gülzār-ı leṭāfet Memi şāh 
 
24 
Der Ta‘rḭf-i Dilber-i Ḫod 
Fe‘ilātün Fe‘ilātün Fe‘ilātün Fe‘ilün 
 
Yanalum micmer-i ‘aşḳına düşüp ‘ūd gibi 
Göklere irgürelüm nāleleri dūd gibi 
Gel murād idinelüm derdini maḳṣūd gibi 
Ḳanı bir şūḫ güzel dünyede Maḥmūd gibi 
 
İçelüm ‘aşḳı şarābın yine şeydā olalum 
‘Ār u nāmūsı ḳoyup ‘āleme rüsvā olalum 
Gül yüzi şevḳı ile bülbül-i gūyā olalum 
Ḳanı bir şūḫ güzel dünyede Maḥmūd gibi 
 
Geh gözi fikri ile vālih ü ḥayrān olalum 
Zülfi sevdāsı ile gāhḭ perḭşān olalum 
Ḳulına ḳul oluban ‘āleme sulṭān olalum 
Ḳanı bir şūḫ güzel dünyede Maḥmūd gibi 
 



Ḳılalum ḳāmetümüz ḳaşı ḫayāliyle ḫayāl 
Bükülüp ḥalḳa olalum nitekim mḭm-i melāl 
Dāl-i devletdür olursaḳ ger ayaġında çü dāl 
Ḳanı bir şūḫ güzel dünyede Maḥmūd gibi 
 
Dimezüz kim olalum ḫāṣı vü maḳbūli anuñ 
Olalum Ḥayretiyā tek ḳulınuñ ḳulı anuñ 
Ḫāk olalum nereye uġrar ise yolı anuñ 
Ḳanı bir şūḫ güzel dünyede Maḥmūd gibi 
 
25 
‘Arż-ı Temennā‘ ve Tażarrū‘ Be-Maḥbūb 
Fe‘ilātün Fe‘ilātün Fe‘ilātün Fe‘ilün  
 
Ey melāḥat ilinüñ şāhı benüm begcegizüm 
Vey leṭāfet göginüñ māhı benüm begcegizüm 
Gel e ḥāżır gör e Allāhı benüm begcegizüm 
Uyma düşmanlara bi’llāhi benüm begcegizüm 
 
Uyuban düşmana yad itme iñen yārlaruñ 
Yere urma ṣu gibi ‘āşıḳ-ı dḭdārlaruñ 
Āhını alma ḥaẕer eyle hevādārlaruñ 
Uyma düşmanlara bi’llāhi benüm begcegizüm 
 
Bāġ-ı cān gülşeninüñ gülleri bḭ-ḫār gerek 
Zāġ-ı nā-cinse yaḳın olmada bḭzār gerek 
Ḥāṣılı dilber olanlarda biraz ‘ār gerek 
Uyma düşmanlara bi’llāhi benüm begcegizüm 
 
Ni‘met-i ḥüsnüñi tenhā ḳoma ḥayrānlar ile 
Bir iki oñmaduḳ aç gözlü aḫıryānlar ile 
Şekkerḭn la‘lüñ emerler yürime anlar ile 
Uyma düşmanlara bi’llāhi benüm begcegizüm 
 
 
İñen açılma saña düşmez eyā ġonca-i cān 
Pāk-dāmen yaraşur ḳanda ise serv-i revān 
Olur olmazla ṣalınma gel e ey şūḫ-ı cihān 
Uyma düşmanlara bi’llāhi benüm begcegizüm 
 
Her gedā-ṭab‘ olanı hem-ser idinme özüñe 
Ṣalın anlarla münāsib ola tā kendözüñe 
Aġladuġum bu ki ey dost gülerler yüzüñe 
Uyma düşmanlara bi’llāhi benüm begcegizüm 
 
Düşmana yüz virüben dostlaruñı eyleme red 
Pādişehsin kerem it yapma vefā yolına sed 



Ḥayretḭnüñ ġarażı bu saña luṭf eyle meded 
Uyma düşmanlara bi’llāhi benüm begcegizüm 
 
26 
Der-Sitāyiş-i Maḥbūb-ı ‘Alā-Vechi’l-Ḥaḳḭka 
Müfte'ilün Müfte'ilün Fā‘ilün  
 
Göz görüben oldı göñül  mübtelā 
Ey ṣanem-i sḭm-ten ü meh-liḳā 
Hey ne ṣanem nūr-ı Ḫudāsın Ḫudā 
Ṣalli ‘alā seyyidinā Muṣṭafā 
 
Göz mi bu yā ‘ayn-ı ‘aña mı baña 
Ġamze mi bu tḭr-i ḳażā mı baña 
Ḳaş mı bu yā ḳavs-i belā mı baña 
Ṣalli ‘alā seyyidinā Muṣṭafā 
 
‘Ömr-i ebed mi bu ya ḳāmet midür 
Yoḫsa ḳıyāmetden ‘alāmet midür 
Bu yüriyiş mi ya bir āfet midür 
Ṣalli ‘alā seyyidinā Muṣṭafā 
 
Yüriyişi baḳışı mestānedür 
Söyleyişi cünbişi rindānedür 
Hey nice üslūb-ı levendānedür 
Ṣalli ‘alā seyyidinā Muṣṭafā 
 
Ḥayretḭ çün gördi yüzüñ ey nigār 
Nūr-ı Ḫudā gördi yine āşikār 
Geldi bu söz diline bḭ-iḫtiyār 
Ṣalli ‘alā seyyidinā Muṣṭafā 
27 
Der-Ta‘rḭf-i Maḥbūb-ı Ḫod 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Gümiş serv-i ḫırāmāndur ḳad-i bālāsı İlyāsuñ 
İrişmiş mḭve-i cāndur lebi ḫurmāsı İlyāsuñ 
Nişān-ı ḥüsn ü behcetdür ḳaşı ṭuġrāsı İlyāsuñ 
Cihāna gelmedi gelmez bugün hemtāsı İlyāsuñ 
 
Lebine teşnedür anuñ dem-ā-dem Ḫıżr-ı ferūḫ-dem 
Sözinüñ ḳan helākidür hemḭşe ‘İsḭ-i Meryem 
Ol ādem cānına yā Rab nice cān virmesün ādem 
Cihāna gelmedi gelmez bugün hemtāsı İlyāsuñ 
 
Leb-i la‘l-i revān-baḫşı şarāb-ı zindegānḭdür 
Emüp nūş eyleyen anı ṣorarsañ Ḫıżr-ı ŝānḭdür 



Ruḫında zülfi cennetde ḥayāt-ı cāvidānḭdür 
Cihāna gelmedi gelmez bugün hemtāsı İlyāsuñ 
 
Anuñ her bir beñi cānumda bir dāġ-ı maḥabbetdür 
Ḫayāl-i tḭr-i müjgānı dile sehm-i sa‘ādetdür 
İti olmaḳ ḳapusıñda beġāyet ulu ni‘metdür 
Cihāna gelmedi gelmez bugün hemtāsı İlyāsuñ 
 
Ben anuñ Ḥayretḭ yıllar durur ki mübtelāsıyam 
Dem-ā-dem vaṣlı in‘āmın umar kemter gedāsıyam 
Ne var yād eylese bir gün ḳadḭmḭ āşināsıyam 
Cihāna gelmedi gelmez bugün hemtāsı İlyāsuñ 
 
28 
Der-Tażarrū‘ u İbtihāl Be-Dilber-i Ḫod 
Fā‘ilātün  Fā‘ilātün  Fā‘ilātün  Fā‘ilün 
  
Cevr idüp aġlatma bu çeşm-i dür-efşānum benüm 
Bḭ-günāham dökme luṭf it yerlere ḳanum benüm 
Ẓulmi ḳo ‘adl eyle gel devletlü sulṭānum benüm 
Hāy ‘ömrüm ḥāṣılı sulṭān Süleymānum benüm   
 
Hüdhüd-i cān yelmeden yoluñda oldı ḫaste-bāl 
Bir naẓar göstermedi yüz baña Belḳḭs-i viṣāl 
Cevr ile ben mūr-ı bḭ-miḳdārı itdüñ pāymāl 
Hāy ‘ömrüm ḥāṣılı sulṭān Süleymānum benüm 
 
Mühr uraldan mihr-i la‘lüñ cāna ṣāḥib-ḫātemem 
Devletüñde ya‘nḭ  şāhum mālik-i mülk-i ġamem 
Ehrimen ṣanma beni ḥālümce ben de ādemem 
Hāy ‘ömrüm ḥāṣılı sulṭān Süleymānum benüm 
 
Āl ile aldı leb-i la‘lüñ dil ü cān illerin 
‘Asker-i ḫaṭṭ ile ḫālüñ dutdı ḭmān illerin 
Birbirine ḳatdı zülfüñ Āl-i ‘Oŝmān illerin 
Hāy ‘ömrüm ḥāṣılı sulṭān Süleymānum benüm 
 
Heft iḳlḭm-i cemālüñ kāmrānısın bugün 
Ḫūb-rūlar ḫaylinuñ şāh-ı cihānısın bugün 
Sen bu ‘aṣruñ ḥāṣılı ṣāḥib-zamānısın bugün 
Hāy ‘ömrüm ḥāṣılı sulṭān Süleymānum benüm 
 
İşigüñde ben de şāhum bendeñe kem bendeñem 
Hāy ne bende bil ki bir kemter seg-i efkendeñem 
Ḥāṣılı medḥüñde ḳāṣırdur dilüm şermendeñem 
Hāy ‘ömrüm ḥāṣılı sulṭān Süleymānum benüm 
 



Tünd-bād-ı āh-ı ‘āşıḳdan ḥaẕer ḳıl gel ḥaẕer 
Taḫt u tācın çoḳ Süleymānuñ ḳılur zḭr ü zeber 
Ḥayretḭ bḭ-çāreyi aġlatma gel şām u seḥer 
Hāy ‘ömrüm ḥāṣılı sulṭān Süleymānum benüm 
 
29 
Der-Vaṣf-ı Maḥbūb 
Fā‘ilātün  Fā‘ilātün  Fā‘ilātün  Fā‘ilün  
 
Aġlasam bir demde başumdan aşar rūdum benüm 
İñlesem āh eylesem şehri yaḳar odum benüm 
Ḳorḳaram çaḳ ḥüsnüñ eyvānın dutar dūdum benüm 
Hāy ḳıblem hāy Ka‘bem hāy Maḥmūdum benüm 
 
Ka‘be gibi işigüñ ‘uşşāḳa ma‘beddür senüñ 
Tāb-ı ḥüsnüñ pertev-i nūr-ı Muḥammeddür senüñ 
La‘lüñi ṣordum didiler mḭm-i Aḥmeddür senüñ 
Hāy ḳıblem hāy Ka‘bem hāy Maḥmūdum benüm 
 
Ḫōş göñüller düzdi ḫōş fettān-ı ‘ālem şūḫsın 
Sen benḭ ādem degülsin bir muṣavver rūḥsın 
Cümleden erbāb-ı ḥüsn içre bugün memdūḥsın 
Hāy ḳıblem hāy Ka‘bem hāy Maḥmūdum benüm 
 
Dimezem kim āsitānuñda olayın ‘abd-i ḫāṣ 
Baña ‘ālemde seg-i kūyuñla besdür iḫtiṣāṣ 
Boynı baġlu bir ḳuluñam diler öldür diler aṣ 
Hāy ḳıblem hāy Ka‘bem hāy Maḥmūdum benüm 
 
Ḥayretḭnüñ göñlü şehristānınuñ sulṭānısın 
Yarasınuñ merhemi hem derdinüñ dermānısın 
Nice cānlar virmesün ol saña cānlar cānısın 
Hāy ḳıblem hāy Ka‘bem hāy Maḥmūdum benüm 
 
30 
Der-Medḥ-i Memi Şāh  
Fā‘ilātün  Fā‘ilātün  Fā‘ilātün  Fā‘ilün  
 
Leblerüñ vaṣf itmege aldum elüme ḫāmemi 
Nuṭḳa geldi oldı bir ṭūṭḭ-i şekker-ḫā Memi 
Geldi ol dem dilüme bu mıṣra‘-ı ġarrā Memi 
Āy efendüm ā begüm ā pādişāhum ā Memi 
 
İşigüñde bendeñem ben sen efendümsin benüm 
Cān u dil mülkinde mḭr-i ser-bülendümsin benüm 
Ḥāṣılı bir pādişāh-ı ercmendümsin benüm 
Āy efendüm ā begüm ā pādişāhum ā Memi 



 
Cümle rūşendür saña ḥālüm ne lāzım ben diyem 
Ben de ḳapuñda bilürsin kim ḳadḭmḭ bendeyem 
Ḳaçma benden sāye-veş yanuñca bir efkendeyem 
Āy efendüm ā begüm ā pādişāhum ā Memi 
 
Şöyle ṭolmışdur senüñ mihrüñle cānā cān u dil 
Kim tenümde her ḳılum gūyā olup bir başḳa dil 
Çaġırup her dem zebān-ı ḥāl ile dir muttaṣıl 
Āy efendüm ā begüm ā pādişāhum ā Memi 
 
Ḥayretḭnüñ gūş idüp feryādını ey verd-i ter 
Ḳılmaduñ aḥvāline bir dem göz ucıyla naẓar 
Gice gündüz çaġırup bülbül gibi ḳapuñda der 
Āy efendüm ā begüm ā pādişāhum ā Memi 
 
31 
‘Arż-ı Ḥāl-i Maḥbūb-ı Ḫod 
Fā‘ilātün  Fā‘ilātün  Fā‘ilātün  Fā‘ilün  
 
Bülbül-i gūyendeñem ey verd-i ḫandānum benüm 
Sāye-veş efkendeñem serv-i ḫırāmānum benüm 
Cān u dilden bendeñem ben de güzel ḫānum benüm 
Gel beni redd eyleme devletlü sulṭānum benüm 
 
Her nefes ben bülbül-i gūyāyı nālān eyleyüp 
Ġonca gibi cevr ile baġrın ṭolu ḳan eyleyüp 
Raġmuma düşmanları gül gibi ḫandān eyleyüp 
Gel beni redd eyleme devletlü sulṭānum benüm 
 
 
Dimezem kim bende-i maḳbūl idin ey serv-ḳad 
Tek hemān ‘ār itme kūyuñ itlerinden eyle ‘add 
İşigüñde çāresüz bir derdmendem hey meded 
Gel beni redd eyleme devletlü sulṭānum benüm 
 
Ḳanumı dök tḭġ-i cevr ile ḥalāl olsun saña 
Rāżḭyam rūḥ-ı revānum pāymāl olsun saña 
Kim ne ẓulm olsun faḳḭre ne vebāl olsun saña 
Gel beni redd eyleme devletlü sulṭānum benüm 
 
Ḫıdmet-i dergāhuña bu deñlü bulmışḳen vuṣūl 
Var iken maḳṣūduma ḳapuñda ümmḭd-i ḥuṣūl 
Bu temennāmı güzel başuñ içün eyle ḳabūl 
Gel beni redd eyleme devletlü sulṭānum benüm 
 
 



Cümle ‘ālem gerd-i pāmāl-i semendüñdür senüñ 
Her kişi ḥālince zār u müstmendüñdür senüñ 
Ḥayretḭ bḭ-çāre de bir müstemdüñdür senüñ 
Gel beni redd eyleme devletlü sulṭānum benüm 
32 
Der-Ta‘rḭf-i ‘Alḭ Bālḭ  
Fā‘ilātün  Fā‘ilātün  Fā‘ilātün  Fā‘ilün  
 
Rūz u şeb ey rūy u mūyuñ fikr ü eşġālüm benüm 
Ḳulluġuñdur devlet ü i‘zāz u iḳbālüm benüm 
Musṣḥaf-ı ḥüsnüñdedür mes‘ūd olan fālüm benüm 
Hāy ‘ömrüm ḥāṣılı rūḥum ‘Alḭ Bālim benüm 
 
Ḫuşg idüp ben ḫastanuñ bāġ-ı vücūdın iftirāḳ 
Yandurup ḫāk ile yeksān eyledi nār-ı firāḳ 
Dirmesün bāġ-ı viṣālüñ mḭvesin her bḭ-meẕāḳ 
Hāy ‘ömrüm ḥāṣılı rūḥum ‘Alḭ Bālim benüm 
 
İdüp ‘uşşāḳı ḫazān bülbülleri gibi ḥazḭn 
Sen ki bir cennet gülisin olma her ḫāra ḳarḭn 
Ṭūṭḭ-i cānsın n'içün zāġa olursın hem-nişḭn 
Hāy ‘ömrüm ḥāṣılı rūḥum ‘Alḭ Bālim benüm 
 
Sen Süleymān-ı zamānsın dḭve yār olmaḳ neden 
Bir hümāsın kerkes-i dūna şikār olmaḳ neden 
Serv-i ser-keşsin ḫas ü ḫāra kenār olmaḳ neden 
Hāy ‘ömrüm ḥāṣılı rūḥum ‘Alḭ Bālim benüm 
 
Her pelḭdi hem-ser itme kendüñe ey serv-i nāz 
Ġonca gibi ḫār u ḫas bezminde luṭf it açma rāz 
Ehrimenler meclisinden iḥtirāz it iḥtirāz 
Hāy ‘ömrüm ḥāṣılı rūḥum ‘Alḭ Bālim benüm 
 
Ḥayretḭyi aġladup aġyārı ḫandān eyleme 
‘Aḳl u hūşın kākülüñ gibi perḭşān eyleme 
Öldürüp ben nā-tüvānı göz göre ḳan eyleme 
Hāy ‘ömrüm ḥāṣılı rūḥum ‘Alḭ Bālim benüm 
33 
Der-Ta‘rḭf-i Belġrad ve Dilberān-ı Ān-Şehr 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Gezüp her gūşesin bu ḳubbe-i şeş-sūy-ı a‘lānuñ 
Teferrüc eyledüm bir bir bu bāġın dār u dünyānuñ 
İdüp seyrānını her bāġ u rāġ-ı ‘ālem-ārānuñ 
Naẓḭrin görmedüm yārān bu şehr-i cennet-āsānuñ 
 
 



Ṭaı la‘l-i Bedaḫşān ṭopraġı ṣan misk ü ‘anberdür 
Ṣuyı yā Selsebḭl ırmaġıdur yā Āb-ı Kevŝer dür 
İçinde ādemi ekŝer perḭ yüzlü meleklerdür 
Naẓḭrin görmedüm yārān bu şehr-i cennet-āsānuñ 
 
Melek-sḭretlü ḥūri-çihreler bḭ-ḥadd ü ġāyetdür 
Lebi Kevŝer  boyı Ṭūbā güzeller bḭ-nihāyetdür 
İrem gülzārıdur bu ḥāṣılı yā bāġ-ı cennetdür 
Naẓḭrin görmedüm yārān bu şehr-i cennet-āsānuñ 
 
Bu yerlerde göñüller alıcı şehbāzlar vardur 
Ḥiyel ta‘lḭm iderler dehre çoḳ ṭannāzlar vardur 
Güzeller bḭ-bedeller ḫūblar mümtāzlar vardur 
Naẓḭrin görmedüm yārān bu şehr-i cennet-āsānuñ 
 
Bu yer gülşen durur bunuñ çoḳ olur verd-i ra‘nāsı 
Yüzi gül kāküli sünbül boyı serv-i dil-ārāsı 
İki ‘ālem deger şāhum birinüñ bir temāşāsı 
Naẓḭrin görmedüm yārān bu şehr-i cennet-āsānuñ 
 
Muyu Bālḭ durur biri ḳamusından ser-āmeddür 
Temāşā eylemek bir dem cemālin ‘ömr-i sermeddür 
Ḳaşı ẓıll-i İlāhḭdür yüzi nūr-ı Muḥammeddür 
Naẓḭrin görmedüm yārān bu şehr-i cennet-āsānuñ 
 
Birisi Yūṣuf-ı ŝānḭ güzellik Mıṣrınuñ ḳānı 
Göreydi şāh-ı Ken'ānḭ eger bu ān ile anı 
Olup biñ cān ile ŝānḭ ḳul olurdı aña ānḭ 
Naẓḭrin görmedüm yārān bu şehr-i cennet-āsānuñ 
 
Ḫudāverdi durur adı biri bir pür-ẓarāfetdür 
Cihānda ḥüsn ü ḫulḳ ile naẓḭri yoḳ bir āfetdür 
Güzeldür bḭ-bedeldür bir ḳıyāmet serv-ḳāmetdür 
Naẓḭrin görmedüm yārān bu şehr-i cennet-āsānuñ 
 
‘Alḭ Bālḭ durur adı biri bir şāh-ı ‘ālemdür 
Perḭ-peyker melek-manẓar güzel dilberdür ādemdür 
Ḥayā vü ḥilm ü ‘ismet şimdilik aña müsellemdür 
Naẓḭrin görmedüm yārān bu şehr-i cennet-āsānuñ 
 
Biri Şa‘bān Bālḭdür güzeldür şūḫ dilberdür 
Firāḳı oruç ayıdur viṣāli ‘ıyd-i ekberdür 
Naẓḭr olmaz aña ‘ālemde bir rūḥ-ı muṣavverdür 
Naẓḭrin görmedüm yārān bu şehr-i cennet-āsānuñ 
 
Memi Bālḭ durur birisi bir çeşmi Moġolçḭndür 
Ḳıya baḳıcı diller alıcı şehbāz laçindür 



Göñüller kebgin avlasun yürisün yavrı şāhḭndür 
Naẓḭrin görmedüm yārān bu şehr-i cennet-āsānuñ 
 
Veli Bālḭ durur adı biri bir dil-rübācuḳdur 
Hilāl-ebrū ḳamer-ṭal‘at nigār-ı pür-belācuḳdur 
Daḫi nev-reste dilberdür daḫi bostān budacuḳdur 
Naẓḭrin görmedüm yārān bu şehr-i cennet-āsānuñ 
 
İlāhḭ bu Beliġraduñ esāsın üstüvār eyle 
İçinde cümle maḥbūbın cihān durduḳça vār eyle 
Belā-keş Ḥayretḭnüñ cānın añlara niŝār eyle 
Naẓḭrin görmedüm yārān bu şehr-i cennet-āsānuñ 
34 
Merŝiye ve Tariḫ Der-Vefāt-ı Maḥbūb-ı Ḫod 
Fā‘ilātün  Fā‘ilātün  Fā‘ilün  
 
‘Azm idüp ol şehsüvārum ittifāḳ 
Āḫiret mülkine baġladı yaraḳ 
Cāna kār itdükçe nār-ı iştiyāḳ 
Diyelüm āh el-firāḳ āh el-firāḳ 
 
Ey dirḭġā yine ol rūḥ-ı revān 
Cān gibi gözden özin ḳıldı nihān 
Ḥaşra dek derd ile ey pḭr ü cuvān 
Diyelüm āh el-firāḳ āh el-firāḳ 
 
Ol perḭ-ruḫsārı ben itdükce yād 
Āh ider cümle nebātāt u cemād 
Biz daḫi gel derd ile ey ḫōş-nihād 
Diyelüm āh el-firāḳ āh el-firāḳ 
 
Gülsitān-ı ḥüsnde bir tāze verd 
Uġrayup bād-ı ḫazāna oldı gerd 
Dem-be-dem bülbül gibi ey ehl-i derd 
Diyelüm āh el-firāḳ āh el-firāḳ 
 
Ḥayretḭ ol gülşen-i cennet güli 
Ḫāke düşdi çün nitekim kāküli 
Söyledi tārḭḫini dil bülbüli 
Diyelüm āh el-firāḳ āh el-firāḳ 
35 
Fā‘ilātün  Fā‘ilātün  Fā‘ilātün  Fā‘ilün   
 
İrmedi sem‘üñe hergiz gitdi ey māhum benüm 
Nāle-i şebgḭr ile āh-ı seḥergāhum benüm 
Ṣafḥa-i eflāke taḥrḭr eyledi āhum benüm 
Āh şāhum dilberüm rūḥum ‘Alḭm şāhum benüm 



 
Ṭutdı āfāḳı yine āh u fiġānum sevdügüm 
‘Āleme fāş oldı esrār-ı nihānum sevdügünı 
Yazdı levḥ-i sḭneme eşk-i revānum sevdügüm 
Āh şāhum dilberüm rūḥum ‘Alḭm şāhum benüm 
 
Gūşe-i miḥnet yine şimdi mekānumdur benüm 
Mūnisüm ġam hem-demüm āh u fiġānumdur benüm 
Ṣubḥ olınca her gice vird-i zebānumdur benüm 
Āh şāhum dilberüm rūḥum ‘Alḭm şāhum benüm 
 
Ger ölürsem uşbu derd ü ‘aşḳ ile ben mübtelā 
Ḥaşra dek ḫāk-i mezārumda biten her bir giyā 
Söyleye diye zebān-ı ḥāl ile her dem şehā 
Āh şāhum dilberüm rūḥum ‘Alḭm şāhum benüm 
 
Yüz ṣuyından el yuyuban terk idüben ‘ārını 
Ḥayretḭ taḥrḭr ḳılmış fāş idüp esrārını 
Bu müsāfir-ḫāne-i dehrüñ der ü dḭvārını 
Āh şāhum dilberüm rūḥum Alḭm şāhum benüm 
 
35 
Müstezād-ı Ṣōfiyāne 
Mef‘ūlü  Mefā‘ḭlü  Mefā‘ḭlü  Fe‘ūlün/Mef‘ūlü  Fe‘ūlün 
 
Teslḭm ü rıżā ḳapladı mülk-i dil ü cānı 
Ey rūḥ-ı revānum 
 
Ḥāşā ki cefā tḭġi dökerse yere ḳanı 
Lā diye zebānum 
 
Ger tḭr-i cefā at baña ger seng-i melāmet 
Hey hey nice sḭne 
 
Dönmem dile cān at dile dil eyle nişānı 
Ey ḳaşı kemānum 
 
Ger cevr ü cefā eyle gerek mihr ü vefā ḳıl 
Ḫōşdur ḳamusından 
 
‘Aşḳuñ baña hep yaḫşıdur el-ḳıṣṣa yamanı 
Sūd oldı ziyānum 
 
Girdi elüme naḳd-i maḥabbet yine nāgāh 
Ey ḫ˘āce ġanḭyem 
 
 



Ümmḭd budur ki ebedḭ olmaya fānḭ 
Bu genc-i nihānum 
 
Fehm itmege bir rind-i sebük-rūḥ gerekdür 
Fenn-i ġam-ı ‘aşḳı 
 
Bu ‘ilme duḫūl eyleyemez Molla Gürānḭ 
Ey mūnis-i cānum 
 
Ger ‘āşıḳ isem baña viṣāl-i ebedḭdür 
Eyyāmda bir kez 
 
Göz ucı ile bir naẓar eylerse nihānḭ 
Ol şūḫ-ı cihānum  
 
Cān oynamadur yoluña aḳṣā-yı murādı 
Erbāb-ı vefānuñ 
 
Bāzḭçe durur ‘aşḳ feżāsında kalanı 
Ey tāze cuvānum 
 
Aġyār ile yār olma ḳarḭb olma raḳḭbe 
Engelden ıraġ ol 
 
Bḭ-ḫār yaraşur gül-i gülzār-ı cinānḭ 
Ey ġonca dehānum 
 
Tek dāmenüñi ṣaḳla hemān yol dikeninden 
Ol ser-keş olursañ 
 
Ey kāmeti cān gülşeninüñ serv-i revānı 
Ya‘nḭ  ki revānum 
 
Ben ṣaḳlar idüm sḭnede cānum gibi zārı 
Ḳan eyledi amma 
 
Fāş itdi yine gözlerümün eşk-i revānı 
Esrār-ı nihānum 
 
Ey Ḥayretḭ dirdüm ki güzel sevmeyem artuḳ 
İllā n’ideyüm 
 
Adın dimek olmaz yine bir şūḫ-ı cihānı 
Sevdi dil ü cānum 
 
 
 



1 
mef‘ūlü  mefā‘ḭlün  mef‘ūlü  mefāḭlün  
 
Ne āteş ü bād ü ne āb ü gil idüm cānā 
Sen serv-i hevā-baḫşa ben māyil idüm cānā 
 
Daḫi gili Ferhāduñ olmamış idi taḫmḭr 
Ben rāh-ı meşaḳḳatde pā-der-gil idüm cānā 
 
‘Ālemde henūz adı yād olmadın engūruñ 
Ḫūm-ḫāne-i vaḥdetde ben ḳanẕil idüm cānā 
 
Leylḭye daḫi Mecnūn olmamış idi meftūn 
Ben vādḭ-i ḥayretde lā-ya‘ḳil idüm cānā 
 
‘Aşḳ eyledi āvāre ben Ḥayretḭyi yoḫsa 
Her ḫıdmete cān ile müsta‘cil idüm cānā 
2 
mef‘ūlü  fā‘ilātü  mefā‘ḭlü  fā‘ilün  
 
Cānı gözini şol ki aça ‘āleme baḳa 
Kūy-ı fenā içinde görür ‘ālem-i baḳā 
 
Ṣaḥrā-yı dilde ‘āşıḳ odur k’odlu āh ile 
Ḫāşāk-i māsivā ḳomaya cümleten yaḳa 
 
Münkir dirilür aḥsen-i taḳvḭme müdde‘ḭ 
Bāṭıl degül mi göz göre inkār ide Ḥaḳa 
 
Uṣlu odur cihānda ki dḭvāneler gibi 
Zencḭre-i maḥabbetüñi boynına taḳa 
 
İki cihānı ṣōfḭ-i ṣūret-pereste vir 
‘Āşıḳlaruz yeter bize ey Ḥayretḭ liḳā 
3 
fā‘ilātün  fā‘ilātün  fā‘ilātün  fā‘ilün   
 
Gün yüzüñe ve’ḍ-ḍuḥā eyler işāret Muṣṭafā 
Hem ḳılur ve’l-leyli zülfüñe delālet Muṣṭafā 
 
Dest-i ḳudretle yazılmış sūre-i Ve’ş-şemsdür 
Muṣḥaf-ı ḥüsnüñdeki āyāt-ı raḥmet Muṣṭafā 
 
Bulımaz erbāb-ı ‘aşḳuñ şemme-i ḥālātını 
Zāhid-i murtāż biñ ḳılsun ‘ibādet Muṣṭafā 
 
 



Her kişi kim zülfüñüñ küfrini ḭmān bilmeye     
Aña mü’min dimez erbāb-ı ṭarḭḳat Muṣṭafā 
 
Sende bilmem ne kerāmet var durur kim ḳul olur 
Bir naẓar görse yüzüñ ehl-i velāyet Muṣṭafā 
 
Dāl-i devletdür dile her bendi müşkḭn zülfüñüñ 
Ḫışm-ı çeşmüñdür baña ‘ayn-ı ‘ināyet Muṣṭafā 
 
Ḥayretḭ yanar cehennemden beter hecr odına 
İtmedüñ bir dem şefā‘at hey ḳıyāmet Muṣṭafā 
4 
fā‘ilātün  fā‘ilātün  fā‘ilātün  fā‘ilün  
 
Ey diyen ḥālüñ nedür bḭ-çāre dilberden cüdā 
Bülbülüñ ḥāli n’ola dirsin gül-i terden cüdā 
 
Ẕerreyem kim āfitābumdan ayırdı rūzgār 
 
Gözüme ‘ālem ḳarañu olsa ṭañ mı dōstlar 
Merdüm-i çeşmüm olupdur dḭde-i terden cüdā 
 
Ḫıdmetüñden bendeñi redd itme şāhum ḳıl kerem 
Ḳanbere lāyıḳ degüldür k’ola Ḥaydardan cüdā 
 
Yer yüzinüñ ser-te-ser ‘arż itseler serverligin 
Hey ma‘āẕa’llāh gerekmez baña bu derden cüdā 
 
Eksük olmasun başumdan ḫāk-i pāyūñ bir nefes 
Tāc-ı devletdür İlāhḭ eyleme serden cüdā 
 
Ṭañ mı bir gün bende-i maḳbūlüñ olsa Ḥayretḭ 
Ehl-i diller görmemişdür devleti erden cüdā 
5 
Fā‘ilātün  Fā‘ilātün  Fā‘ilātün  Fā‘ilün    
 
Rāżḭyam ḳıl bu ten-i pejmürdemi cāndan cüdā 
Yā İlāhḭ eyleme tek cānı cānāndan cüdā 
 
Sāye gibi ḫāk ile yeksān olayın tek hemān 
Olmayayın sen boyı serv-i ḫırāmāndan cüdā 
 
Ḫasta cānı derd-i yār eyler diyār-ı ġamda ḫōş 
Olmasun ġurbetde bu dermānde dermāndan cüdā 
 
Ey perḭ pervā yimez pervāne per yandurmadan 
Olmasun bir pāre tek şem‘-i şebistāndan cüdā 



 
Ān-ı vāḥidde elif ḳaddüm eger ġam  nūn ider 
Eylese devrān eger bir dem beni andan cüdā 
 
Ey birāder aġlamaḳla çıḳdı gözden Ḥayretḭ 
Fi’l-meŝel Ya‘ḳūba döndi şāh-ı Ken‘āndan cüdā 
6 
fā‘ilātün  fā‘ilātün  fā‘ilātün  fā‘ilün  
 
Ey diyen ḥālüñ nedür ol şāh-ı ḫūbāndan cüdā 
N’ola dirsin bendenüñ aḥvāli sulṭāndan cüda   
 
Bḭ-vücūdam ẕerre-vār ol mihr-i ‘ālemtābsuz 
Ḳadri yoḳ bir mūr-ı nāçḭzem Süleymāndan cüdā 
 
Gözüme sensüz ḳarañudur cihān ey nūr-ı ‘ayn 
Merdüm-i dḭdemsin olma çeşm-i giryāndan cüdā 
 
İncinüp dil vaz geldüm dir ṣanemler sevmeden 
Küfri ezberden oḳur ol nā-müselmāndan cüdā 
 
Geçmek istersin ġam-ı cānāndan ey Ḥayretḭ 
Bir nefes olur mı andan tende cān andan cüdā 
 
7 
Fā‘ilātün  Fā‘ilātün  Fā‘ilātün  Fā‘ilün  
Ey raḳḭb itdüñ beni ol nā-müselmāndan cüdā 
Göreyin kim olasın ṣoñ demde ḭmāndan cüdā   
 
Gerçi pervāne ḳarḭb olsa çerāġa per yaḳar 
Cān yaḳar bir pāre düşse şem‘-i tābāndan cüdā 
 
Oluban cānā ḳara zülfüñ gibi cān bḭ-ḳarār 
Dil perḭşān olur olsa sen perḭ-şāndan cüdā 
 
Ḫaylḭ merdümlük degül mi ġam deminde bir 
Olmadı ḫālüñ ḫayāli çeşm-i giryāndan cüdā 
 
İtlerüñle eglenür her dem ḳapuñda Ḥayretḭ 
Üns idinmiş olımaz bir laḥẓa yārāndan cüdā 
8 
fā‘ilātün  fā‘ilātün  fā‘ilātün  fā‘ilün  
 
İçdügüm ḳandur şarāb-ı la‘l-i cānāndan cüdā 
Yidügüm ġamdur müdām ol mḭve-i cāndan cüda  
  
 



Gözüme her ġonca bir peykān-ı zehr-ālūd olur 
Seyr-i gülzār itsem ol gül-berg-i ḫandāndan cüdā 
 
Bārgāh-ı ‘aşḳ kim dḭvāneler dḭvānıdur 
İtme ben dḭvāneyi yā Rab bu dḭvāndan cüdā 
 
Mużṭarib-ḥālem bir ehl-i dilden ayırdı felek 
Döndüm ol māhḭye kim mevc itdi ‘ummāndan cüdā 
 
Ḥayretḭyi āsitān-ı yārdan devr itdi dūr 
Bülbül-i gūyā durur gūyā gülistāndan cüdā 
9 
mef‘ūlü  fā‘ilātü  mefā‘ḭlü  fā‘ilün  
 
Didüm yoluña rūḥ-ı revānum revān ola 
Gül gibi bir gülümsedi didi revā n’ola 
 
Öldürme ḳıl tevaḳḳuf efendi ḳuluñı kim 
Şāyed ki aña acıyasın bir zamān ola 
 
Gerçekler aña er dimez irmez muradına 
‘Ahdine gerçegüm şu kişi kim yalan ola 
 
Çek ġam yükini dönme ki bu yolda kişinüñ 
Cānı ḳavḭ olur çü teni nā-tüvān ola 
 
Cān kefde baş etekde gerek Ḥayretḭ müdām 
‘Āşıḳ odur ki varı anuñ dermiyān ola 
10 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Türāb-ı āsitāndur bu türāb ol ey dil-i şeydā 
Kemḭne ẕerre iken āfitāb ol ey dil-i şeydā 
 
Erenler şāhınuñ cān u göñülden bendesi olup 
Gedā iken şeh-i ‘ālḭ-cenāb ol ey dil-i şeydā 
 
İçüp ḫum-ḫāne-i şāhḭde vaḥdet sāġarından mey 
Yüri şimden girü mest-i ḫarāb ol ey dil-i şeydā 
 
Riyāset fikri başuñda hevādur terk idüp anı 
Düşüp pāyına bir ehlüñ türāb ol ey dil-i şeydā 
 
Dilerseñ ḫāra geçmek Ḥayretḭ-veş bezm-i miḥnetde 
Döne döne ġam odına kebāb ol ey dil-i şeydā 
 
 



11 
Fā‘ilātün  Fā‘ilātün  Fā‘ilātün  Fā‘ilün   
 
Bir devāsuz derd imiş hicrān ki yoḳ dermān aña 
Bir ‘aceb vādḭ imiş fürḳat ki yoḳ pāyān aña 
 
Ehl-i dillerden ḳaçarsın ehrimendür hem-serüñ 
Ey perḭ-peyker nice ṣabr eylesün insān aña 
 
Yılduzı yoḳdur zavālli ‘āşıḳuñ yanuñda hḭç 
Mihr-i ḥüsnüñ de zevālin ey meh-i tābān aña 
 
Āteş-i hicrān ile biñ dāġı vardur göñlümüñ 
Yiridür ey lāle luṭf eyle göñülden yan aña 
 
Bezm-i şādḭde içersin yadlarla sen müdām 
Ḥayretḭ ḳalur ıraḳlardan baḳup ḥayrān aña 
 
12 
Fā‘ilātün  Fā‘ilātün  Fā‘ilātün  Fā‘ilün   
 
Tḭr-i ġamzeñ dōstum sehm-i sa‘ādetdür baña 
Her ne kim senden gelür ‘ayn-ı ‘ināyetdür baña 
 
Ḳadd ü ḥaddüñden cüdā ey gülşen-i cān u göñül  
Serv ü gül ḫār-ı belā ḫāşāk-i miḥnetdür baña 
 
Dōstum kāfir gözüñ tḭġi degerse düşmene 
‘Aşḳ meydānında bir muḥkem cerāḥatdür baña 
 
Mülk-i ġam sulṭānıyam şāhā ayaġuñ ṭopraġı 
Kelle-i bḭ-devletümde tāc-ı devletdür baña 
 
Keŝret-i endūh ile miḥnet bucaġı Ḥayretḭ 
Bir niçe yoldaş ile bir künc-i vaḥdetdür baña 
 
13 
Fā'ilātün Fā'ilātün Fā‘ilātün  Fā‘ilün  
 
Gel gel ey bülbül belā küncinde ḥāldaş ol baña 
‘Āşıḳ iseñ gel ṭarḭḳ-ı ġamda yoldaş ol baña 
 
Cān ile şāgird olup üstād-ı ‘aşḳa gül gibi 
Gel Bahāristān oḳuyalum sebaḳdaş ol baña 
 
Gel berü meyḫāne-i ‘aşḳa ḳadem-rencḭde ḳıl 
Cām-ı ġam nūş itmede bir yār-ı evbāş ol baña 



 
Devletinde şāh-ı ‘aşḳuñ ben de ġam sulṭānıyam 
Ey gözüm saḳḳālıġ it ey āh ferrāş ol baña 
 
Ġam beyābānında ḳaldum yalıñuz ey Ḥayretḭ 
Hey meded gel ḳandasın yoldaş u ḳardaş ol baña 
 
14 
Mef‘ūlü  Fā‘ilātü  Mefā‘ḭlü  Fā‘ilün  
 
Yaḳduḳlaruñı cānumı ey cān unutma hā 
Yıḳduḳlaruñı göñlümi her ān unutma hā   
 
Ben bende işigüñde neler çekdüm anmā āh 
‘Ālem durur bu ey şeh-i ḫūbān unutma hā 
 
Ben ḫastaya lebüñ vire her dem cevāb-ı telḫ 
Aġyāra ṣuna Çeşme-i Ḥayvān unutma hā 
 
Yıllar geçe bu bülbül-i nālān añılmaya 
Ey yüze gülüci gül-i ḫandān unutma hā 
 
İller ḳapuñda gün gibi rif‘atde dāyimā 
Ben sāye gibi ḫāk ile yeksān unutma hā 
 
Ḳapuñdan ire Ḳa‘be-i maḳṣūdına raḳḭb 
Ben cānumı idem saña ḳurbān unutma hā 
 
Ben çāk idem yaḳamı ṣara pḭrehen gibi 
İdüp şu bir ḳabā seni ‘uryān unutma hā 
 
Bezm-i ṣafāda bāde-i la‘lüñ eme raḳḭb 
Biz mey yirine ḳan yudavuz ḳan unutma hā 
 
Sen ‘ayn-ı bāli ḥıfẓ ide ejder gibi raḳḭb 
Göñlüm evi benüm ola vḭrān unutma hā 
 
Sen gūşe gūşe cem‘ olasın yadlarla ben  
Olam saçuñ miŝāli perḭşān unutma hā 
 
Ḫān-ı viṣālüñe ṣuna el iller ola ac 
Bu Ḥayretḭ-i vālih ü ḥayrān unutma hā 
 
15 
Fā‘ilātün  Fā‘ilātün  Fā‘ilātün  Fā‘ilün   
Göñlümi yıḳduñ benüm ey yār n’itdüm ben saña 
Eyledüñ cāndan beni bḭzār n’itdüm ben saña 



 
Acı sözle ṭatlu cānumdan uṣandurduñ beni 
Söyle luṭf it ey şeker-güftār n’itdüm ben saña 

 
Ṣu gibi yüz sürmeden ġayrı ayaġuñ tozına 
Ṭoġru di ey serv-i ḫōş-reftār n’itdüm ben saña 
 
El mi ṣundum dāmen-i pāküñe yoḫsa ḫār-veş 
Ey lebi ġonca yüzi gülzār n’itdüm ben saña 
 
Ḫāṭır incitmek ‘aceb merdümlük ādemlik midür 
Ey melek-manẓar perḭ-ruḫsār n’itdüm ben saña 
 
Hḭç düşer mi şānuña böyle münāfıḳlıḳ senüñ 
Andan ey ‘ayyār u ey ṭarrār n’itdüm ben saña 
 
Ḥayretḭyem sevdügümden ġayrı hiç bir vech ile 
Ne ṣuçum yā ne günāhum var n’itdüm ben saña 
 
Bir faḳḭrem ḫāṭırum yıḳmaḳ benüm erlik midür 
Yuf cihānda ey zen-i bāzār n’itdüm ben saña 
16 
Fā‘ilātün  Fā‘ilātün  Fā‘ilātün  Fā‘ilün  
 
Eşk-i ḫūnḭnümden oldı cümleten ten ġarḳ-ı āb 
Görinür başum bu ḳanlu ṣuda mānend-i ḥabāb    
 
Keŝret-i eşġāl ile bir yirde ṣıġmaz ‘aşḳ-ı pāk 
Kim bu rūşendür ki ‘anḳā ile ḳonuşmaz ġurāb 
 
Ruḳ‘a geldi baña yārumdan yazılsa ṭañ mıdur 
Nāme-i ‘aşḳ içre nāmum kām-bḭn ü kām-yāb    
 
Zindedür ḥüsnüñ gülistānı senüñ kim anı Ḥaḳ 
Gülşen-i rāz-ı ḥaḳāyıḳdan idüpdür intiḫāb     
 
Oḳuyaldan ‘aşḳ dersin levḥ-i ḥüsn-i Bārḭde 
Ḥayretḭnüñ her sözi ey ḫāce oldı bir kitāb 
17 
Fe‘ilātün Fe‘ilātün Fe‘ilātün Fe‘ilün  
 
Gül gül itdi yine sāḳḭ ruḫ-ı cānānı şarāb 
Bülbül itdi ḳamu meclisdeki yārānı şarāb 
 
Tāzelerdi dolu yaġdurmasalar meclisde 
‘Ömrümüz ḥāṣılı āhestece bārānı şarāb 
 



Sāḳıyā ṭurma hilālḭ ḳadeḥi devr itdür 
Rūz-ı ‘ḭd oldı irişdi yine devrān-ı şarāb 
 
Yanuma uġramaz oldı göñül  ey pḭr-i muġān 
Yine ġāyetde levend eyledi oġlanı şarāb 
 
Devr içinde nice ārām ideyin ansuz kim 
Baña rām eyledi şol āfet-i devrānı şarāb 
 
Leblerüñden senüñ ey yār eger ḳaṭraca yar 
İrse deryāya iderdi ḳamu ‘ummānı şarāb 
 
Beni taḥrḭk idüben vir nemedi muṭribe dir 
Sever iḥsānı zihḭ luṭf u kerem kānı şarāb 
 
‘Āşıḳuñ bezm-i belada nesi var ola şehā 
Cigeri pāre kebāb u gözinüñ ḳanı şarāb 
 
Ḥayretḭ būse-i la‘lüñe n’ola cān virse 
Sāḳıyā şā‘ir olanuñ çün olur cānı şarāb 
18 
Fā‘ilātün  Fā‘ilātün  Fā‘ilātün  Fā‘ilün  
 
Ḫāk ḳoysun bād-ı ġam ol ‘ayna kim aḳıtmaz āb 
Oda yansun yiridür bir dil ki olmaya ḫarāb 
 
Zāhidā gel tḭre-dil olma bu dūd-ı āhdan 
Kim sütūn-ı āh ile ṭurur bu çetr-i bḭ-ṭınāb 
 
Başdan aşdıysa gözüm yaşı ta‘accüb eylemeñ 
Ehl-i ‘aşḳuñ āb-ı çeşmiyle döner bu āsiyāb 
 
Ḫōra geçmez bezm-i ehl-i ‘aşḳ içinde ḫāmdur 
Döne döne olmayan miḥnet ocaġında kebāb 
 
Aġlama her bir denḭye yār elinden Ḥayretḭ 
Her ne cevr itse vefādur dilber-i ‘ālḭ-cenāb 
 
19 
Mefā‘ḭlün Mefā‘ḭlün Mefā‘ḭlün Mefā‘ḭlün    
 
Maḥabbet begleri dergāh-ı serdārı n’ider yā Rab 
Göñül  serverleri şāh-ı cihāndārı n’ider yā Rab   
 
Şu ṣōfḭnüñ ki başında maḥabbet āteşi yoḳdur 
Oda yansun ‘aceb bu tāc u destārı n’ider yā Rab 
 



Şu kim başın niŝār-ı pāy-ı cānān eylemez bilsem 
Bu bir bār-ı girānı yüklenüp bārḭ n’ider yā Rab 
 
Şuña kim çeşm-i pāk olmaya Ḥaḳdan vergi ‘ālemde 
Güzel yüzden ne ḥaẓẓ itsün o dḭdārı n’ider yā Rab 
 
Ölür bir ġamzeye ṭāḳat getürmez Ḥayretḭ miskḭn 
O ẓālim ṭaḳınup bu tḭġ-i ḫūn-bārı n’ider yā Rab 
20 
Fā‘ilātün  Fā‘ilātün  Fā‘ilātün  Fā‘ilün  
 
Gel ṣıma dil şḭşesin ey ‘ahd ü peymānı şikest 
Eyleme bezm-i maḥabbet cāmıdur anı şikest 
 
İtdi la‘lüñ mḭve-i bāġ-ı cinānı telḫ-kām 
Ḳıldı ḳaddüñ şḭve-i serv-i ḫırāmānı şikest 
 
Bir Nigāristān-ı behcetdür cemālüñ bāġı kim 
Yazmada bir yapraġın biñ ḫāme-i Mānḭ şikest    
 
İrmesün mir’āt-ı ḥüsn-i yāra yā Rab inkisār 
Bulmasun cām-ı ṣafā-yı bezm-i rūḥānḭ şikest 
 
Cām-ı fırṣat elde iken süregör devrānuñı       
İtmedin seng-i ḥavādiŝ birle devr anı şikest      
 
Cān u dil yıḳup beden bürcin bulur āḫir ḫalāṣ 
Ol iki maḥbūs ider bir gün bu zindānı şikest 
 
Sāyesinde ḳılmaduḳ ey Ḥayretḭ bir gün ḥużūr 
Göreyin olsun bu fānḭ ḳaṣruñ eyvānı şikest  
21 
Fā‘ilātün  Fā‘ilātün  Fā‘ilātün  Fā‘ilün  
 
Āh kim ser-menzil-i maḳṣūd uzaḳ ben pā-şikest    
Bir belā vādḭsine düşdüm gezer tenhā şikest     
 
Ḫurd olursa kāse-i ser seng-i cevr-i yār ile 
Gelmesün ey dil ṣaḳın āyḭneñe aṣlā şikest 
 
Olmadı Mecnūn-ı maḥzūnuñ ṣınıḳ göñli dürüst 
İtmedin bḭ-çārenüñ çaḳ kâsesin Leylā şikest 
 
Buldı dil-cū ḳāmetüñden serv-i ra‘nā inkisār 
Oldı cādū gözlerüñden nergis-i şehlā şikest 
 
 



Ben şikeste-ḳāmetüñ çoḳ çıḳdı āhı göklere 
Oḳı çıḳmaz Ḥayretḭ gerçi olıcaḳ yā şikest 
22 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Cihān ḫalḳını hep bendeñ bu fānḭ mülki yurduñ ṭut 
Geçüp ‘izzet serḭrinde sa‘ādetle oturduñ ṭut 
 
İdüp ḳavs-i ḳuzaḥ gibi dü-tā ḳaddini a‘dānuñ 
Çeküp Rüstem kemānını bugün şḭrāne ḳurduñ ṭut 
 
Düşüp ḥayret feżāsına idüp bḭhūde nālişler 
Bülend āvāz ile yazıda şehbāzuñ oḳurduñ ṭut 
 
Ṣınup peymāneñ āḫir çün dökilür cür‘a-veş ḳanuñ 
Ne aṣṣı devrüñi dāyim ṣafā bezminde sürdüñ ṭut 
 
Elinden rūzgār-ı zūrkāruñ ḳurtuluş yoḳdur 
Hezārān pençe-i pūlādı bir lu‘b ile burduñ ṭut 
 
Sürüp cümle murādātı çıḳar meydān-ı ḫāṭırdan 
Cihān içinde yıllarla murād atını sürdüñ ṭut 
 
Vücūduñ meskenet yolına gel ey Ḥayretḭ ḫāk it 
Hevā ile niçe yıl yel gibi yeldüñ yöpürdüñ ṭut 
23 
Mefā‘ḭlün Mefā‘ḭlün Fe‘ūlün 
 
Erenlerden eger olursa himmet 
Olur dā‘ḭ ḳamu a‘dā ne minnet 
 
Ne ġam yaġı olursa cümle ‘ālem 
Balum Sulṭāndan olursa ‘ināyet   
Erenler işiginde ḫāk olanuñ 
Melekler ide ṭopraġın ziyaret     
 
Murāda irmek isterseñ mürḭd ol 
Getür bir merd işigine irādet 
 
Meded senden mededsüz Ḥayretḭye 
Erenler şāhı sulṭān-ı mürüvvet 
24 
Mef‘ūlü  Fā‘ilātün  Mef‘ūlü  Fā‘ilātün  
 
Her nesneye Ḫudāyā var ise ḥadd ü ġāyet 
N’içün bulunmaya yā derd ü ġama nihāyet 
 



Başumda ḥālet-i mey cismümde penbe-i key 
Geydüm emḭr-i ‘aşḳam şāhāne tāc ü ḫil'at 
 
Sevdā-yı zülf-i dilber her serde eylemez yer 
Her yerde sāye-güster olmaz hümā-yı devlet 
 
Bu yolda biz İlāhḭ azıtmamaġa rāhı 
Ḳıl her şirār-ı āhı bir kevkeb-i hidāyet 
 
Ey Ḥayretḭ mürḭd ol cehd eyle pḭr-i ‘aşḳa 
İrmez murāda hergiz nāmerd-i bḭ-irādet 
25 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Ḫad mi bu ya bir ter gül-i ra‘nā-yı melāḥat 
Ḳad mi bu ya bir serv-i dil-ārā-yı melāḥat   
 
Ruḫsāre-i rengḭn mi bu yā āteş-i cān-sūz 
‘Ārıż mı bu yā āb-ı muṣaffā-yı melāḥat 
 
Alın mı bu yā bedr-i cihāntāb-ı münevver 
Yā şemme-i şems-i felek-ārā-yı melāḥat 
 
Ey ḥüsni gibi ḫulḳı güzel ẓāhir ü bāṭın 
Sende görinür ṣūret ü ma‘nā-yı melāḥat    
 
Başuñda senüñ efser-i serdārḭ-i ḫūbḭ 
Egnüñde senüñ ḫil‘at-ı dḭbā-yı melāḥat 
 
Haṭṭı varaḳ-ı mihre yazup şḭve berātın 
Çekmiş ṭoġar aya ḳaşı ṭuġrā-yı melāḥat     
 
Ey Ḥayretḭ cān gūşına virdi yine zḭnet 
Bu söz mi durur yā dürr-i deryā-yı melāḥat 
26 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Şirār-ı nār-ı ‘aşḳuñdur başumda efser-i devlet 
Ġubār-ı ḫāk-i pāyuñdur gözümde sürme-i ‘izzet   
 
Maḥabbet bezminüñ ẕevḳ u ṣafāsın alımazdum ger 
Baña esrār-ı ‘aşḳuñ virmese fi’l-cümle keyfiyyet 
 
Maḥabbet āteşinde gel ḳo yansun cānı ‘uşşāḳuñ 
Mübārek olsun ey zāhid saña ol gülşen-i cennet 
 
 



Ṭabḭbā yazmamış gördüm şifā Ḳānūn-ı ḥikmetde 
Göñül  bḭmārına yine şarāb-ı ‘aşḳ imiş şerbet 
 
Bugün bu mülk-i vaḥdetde ferḭd-i ‘ālem olurduñ 
Eger ey Ḥayretḭ saña Ferḭdḭ eylese himmet 
27 
Fe‘ilātün Fe‘ilātün Fe‘ilātün Fe‘ilün 
 
Ġulġul-i bülbüli ey bād gülistāna ilet 
Mūr-ı dil derdini dergāh-ı Süleymāna ilet 
 
Mācerā-yı dil-i dḭvānemi dildāruma di 
Ḫaber-i ādem-i sergeşteyi Rıḍvāna ilet 
 
Künc-i ġamda dil-i pervāne neler çekdügini 
Yana yana yüri ol şem‘-i şebistāna ilet 
 
Zülfinüñ ẕerrece būyın dil-i vḭrāna getür 
Nükhet-i pḭrehen-i Yūsufı Ken‘āna ilet 
 
Gönderüp sizlere bu naẓm-ı güher-bārı didüm 
Var bu lūlū-yı ma‘ānḭleri ‘ummāna ilet 
 
Ya‘nḭ  ol baḥr-i ma‘ānḭ ki kenārında anuñ 
Mevc urur bir niçe deryā gibi yārāna ilet 
 
Ḳıṣṣa-i ġuṣṣa-i dervḭşi yine Ḥayretiyā 
Var muḳḭmān-ı serā-perde-i sulṭāna ilet 
28 
Mefā‘ḭlün Mefā‘ḭlün Fe‘ūlün 
 
Yine cūş itdi deryā-yı maḥabbet 
Cihānı ṭutdı ġavġā-yı maḥabbet 
 
Götürmedi yir ü gök bār-ı ‘aşḳı 
Göñüller oldı me’vā-yı maḥabbet 
 
Degül el-ḳalbü beytu’llāha lāyıḳ 
Göñül kim olmadı cāy-ı maḥabbet   
 
Sevādü’l-veche fi’d-dāreyni bildüñ 
Başuñda varsa sevdā-yı maḥabbet   
 
‘Aceb ‘uşşāḳı ey ṣōfḭ-i ẕākir 
Ḳoya mı lāda illā-yı maḥabbet   
 
 



Boyun virdi çü dār-ı ‘aşḳa Manṣūr 
Cihānda oldı Dārā-yı maḥabbet 
 
Çıḳarmayan ḫayāl-i nāmı dilden 
Nedür bilmez mu‘ammā-yı maḥabbet 
 
Dilā ma‘mūr ider ma‘nḭde yap yap 
Seni yıḳsun ḳo bennā-yı maḥabbet 
 
Ölicek Ḥayretḭ her üstüḫānuñ 
Ola ‘ālemde bir nāy-ı maḥabbet     
29 
Fā‘ilātün  Fā‘ilātün  Fā‘ilātün  Fā‘ilün  
 
Āh kim düşmenler ile seyr ider her cāyı dost 
Dōst olmazmış cihānda dōstlar hercāyḭ dost 
 
Gey ṣaḳın ṭolaşma yāruñ kākül-i miskḭnine 
Ey dil-i miskḭn ḳatı müşkil durur sevdā-yı dost 
 
Ṣōfiyā ol sen selāmet cāme-i sālūs ile 
Ben melāmet ḫırḳasıyla olmışam rüsvā-yı dost 
 
Ṣōfi cān virdi hevā-yı Kevŝer -i ferdā ile 
Bize cān virdi bugün ol la‘l-i rūḥ-efzā-yı dost 
 
Ḥayretḭ bu ‘arṣa-i ‘aşḳ içre bir dḭvānedür 
Bend-i zencḭri ḫayāl-i zülf-i ‘anber-sā-yı dost   
30 
Fā‘ilātün  Fā‘ilātün  Fā‘ilātün  Fā‘ilün  
 
Eylesem ṭañ mı kilāb-ı kūy-ı cānān ile baḥŝ 
Şimdi mi itdügi var yārān yārān ile baḥŝ 
 
Ehl-i ‘irfān ile düşdükçe n’ola baḥŝ eylesem 
Vaḳt olur mūr-ı ża‘ḭf eyler Süleymān ile baḥŝ 
 
Başuña alduñ belā ġavġāya uġraduñ hemān 
‘Ārif iseñ eyleme bi’llāh nādān ile baḥŝ      
 
Ehl-i ‘aşḳa fāriġ ol ulaşma gel ey müdde‘ḭ 
İdemez zāġ u zaġan murġ-ı ḫōş-elḥān ile baḥŝ 
 
Yola biz de ḳāyilüz kim incinürdi ey faḳḭh 
Eyleseñ fi’l-cümle ger yol ile erkān ile baḥŝ 
 
 



İtleriyle ey göñül ḥaddüñ degüldür ḳo cedel 
İtme bir dḭvānesin erbāb-ı dḭvān ile baḥŝ        
 
Ehl-i ‘irfān ile yoḳdur baḥŝümüz ey Ḥayretḭ 
Ḳaṭrayuz biz itmezüz deryā-yı ‘ummān ile baḥŝ 
 
31 
Müfte'ilün Müfte'ilün Fā‘ilün  
 
Dilber ayaġı tozı başuñda tāc 
Besdür eger ‘ārif iseñ gözüñ aç 
 
Beş gün içün var ise ger ġayretüñ 
Kimseye ‘arż itme begüm iḫtiyāc 
 
Çün ola ser-menzilüñ āḫir türāb 
Meskenüñ olmış dutalum taḫt-ı ‘āc ḫ 
 
Ḫarcına sürer seni de rūzgār 
Ger yidi kişverden alursañ ḫarāc 
 
Gel yüce ṭut himmeti ey Ḥayretḭ 
Olma denḭ-ṭab‘ olup esfel-mizāc 
 
32 
Mefā‘ḭlün Mefā‘ḭlün Fe‘ūlün 
 
İder ġamzeñ göñül  mülkini tārāc 
Alur cān kişverinden beñlerüñ bāc 
 
Ḳaşuñ yayı nişān-ı ḳābe ḳavseyn 
Ṣaçuñ tārı delḭl-i leyl-i mi‘rāc 
 
İşigüñ mesned-i taḫt-ı sa‘ādet 
Ġubār-ı ḫāk-i pāyuñ dürretü’t-tāc 
 
Ḥużūrum yeg cihān serverlerinden 
Gedā-yı kūy-ı ‘aşḳam ac u muḥtāc 
 
Gözüñ yum Ḥayretḭ aġ u ḳaradan 
Bu fānḭ naḳşa aldanma gözüñ ac 
33 
Fā‘ilātün  Fa'ilātün Fā‘ilātün  Fā‘ilün  
 
Kişi kendü yār-ı cānından cüdā düşmek ne güc 
Göz göre rūḥ-ı revānından cüdā düşmek ne güc 
 



Atılup bed-kḭş düşman pāresine dōstlar 
Oḳ gibi ḳaşı kemānından cüdā düşmek ne güc 
 
Sāye gibi bir ḳadem ayrılmayup zāġ u zaġan 
Murġ-ı cān serv-i revānından cüdā düşmek ne güc 
 
Eksük olmaḳ cāna cānān āsitānından ne kem 
‘Andelḭbe āşiyānından cüdā düşmek ne güc 
 
Ādeme şeyṭān raḳḭbüñ fitnesiyle sürülüp 
Ravża-i bāġ-ı cinānından cüdā düşmek ne güc 
 
Eksük olmayup yanından olur olmaz ḫār u ḫas 
Bülbül-i dil gülsitānından cüdā düşmek ne güc 
 
‘Āşıḳa dilberden ayrılmaḳ ne müşkil Ḥayretḭ 
Bendeye şāh-ı cihānından cüdā düşmek ne güc 
34 
Mef‘ūlü  Fā‘ilātü  Mefā‘ḭlü  Fā‘ilün   
 
İḥyā iderdi mürdeleri dāyimā Mesḭḥ 
Sen öldürürsin ādemi ḥikmet ne ā Mesḭḥ 
 
Her derde eyler idi Mesḭḥā devā velḭ 
Bu derdi kimse itmedi illā baña Mesḭḥ 
 
Başum irerdi gün gibi çaḳ çarḫ-ı çārüme 
Ben ẕerreye diyeydi eger ḫāk-i pā Mesḭḥ 
 
Düşnāmı ile bulsa n’ola mürde-dil ḥayāt 
Ölü dirildür idi idicek du‘ā Mesḭḥ 
 
Devr-i lebinde ḫaṭ görüben didi Ḥayretḭ 
Ḫıżr ile geldi bir araya gūyiyā Mesḭḥ 
35 
Fe‘ilātün Fe‘ilātün Fe'ilātün Fe‘ilün 
 
Kendü luṭfından idüpdür beni dilber güstāḫ 
Yüz virüp ben ḳulına ḳıldı o server güstāḫ   
 
Ṭolaşaldan berü ol zülf-i dil-āvḭze göñül  
Dōstum ḳanda görürse seni ṣarḳar güstāḫ    
 
Göreyin başı kesilsün ki ṭolar ḳarşumda 
Boynuña ḳollarını zülf-i mu‘anber güstāḫ     
 
 



Ḳoma bi’llāhi güzel başuñ içün sulṭānum 
Ḳol ṣala boynuña ḳarşumda benüm her güstāḫ    
 
Görmedi şḭve-i reftāruñı benzer ki senüñ    
Böyle serkeşlik ider bāġda ‘ar‘ar güstāḫ 
 
Ḳalmaz eksüklügüñe ey göñül  ol şāh-ı kerḭm 
Düş ayaġına yüzüñ sür yüri yalvar güstāḫ 
 
Ḥayretḭnüñ gelüñ eksüklügine ḳalmayalum 
Ḳulları şāh-ı kerḭmüñ olur ekŝer güstāḫ    
36 
Mefā‘ḭlün Mefā‘ḭlün Fe‘ūlün  
 
Cihānı eyledüñ ‘aşḳ ile mevcūd 
Zihḭ luṭf u zihḭ iḥsān zihḭ cūd 
 
Çü baḥr-i ‘aşḳ nāgeh oldı mevvāc 
Hüveydā oldı birden bunca ma‘dūd 
 
Ḳamu bir nūrdan olup hüveydā 
Kimi oldı Ayās u kimi Maḥmūd 
 
Ḳamu bir nūrdandur şems ü ẕerre 
Ḳamu birdür görinen āteş ü dūd 
 
Dehān-ı ġonca söyler sırr-ı ḥāli 
Meger kim ẓāhir oldı yevm-i mev‘ūd 
 
Senüñ vaṣfuñda şāhid bülbül ü gül 
Ki sensin şāhid ü hem ‘ayn-ı meşhūd 
 
Yanumda mescid ü meyḫāne birdür 
Çi seccāde çi dāmān-ı mey-ālūd 
 
Bu vird ü ẕikr-i ṣōfḭden ne maḳṣad 
Bu āh u vāh-ı ‘āşıḳdan ne maḳṣūd 
 
Ṣorarsa Ḥayretḭden zāhid eydür 
Hemān birdür hemān bir cümle mevcūd 
37 
Mefā‘ḭlün Mefā‘ḭlün Fe‘ūlün 
 
Elümden bir perḭ-rū ādemḭ-zād 
Alup ẓulm ile göñlüm itdi berbād   
 
 



Ben ol murġ-ı hevāyḭyem ki geçdi 
Boġazuma kemend-i dām-ı ṣayyād 
 
Gözümde āb u cānda āteş ü tāb 
Başumda ḫāk ü destümde hemān bād 
 
Ġam ile hem-nefes ġuṣṣayla hem-dem 
Elemle hem-nişḭn derd ile hem-zād 
 
Belā küncinde ḳaldum bir kimesne 
Bilişden āşinādan eylemez yād 
 
Belāya uġradı ögrendi göñlüm 
Cefāya düşdi cānum oldı mu‘tād 
 
Uyutmazsın cihānı nāleñ ile 
Elüñden Ḥayretḭ feryād feryād 
 
38 
Fe‘ilātün Fe‘ilātün Fe‘ilātün Fe‘ilün 
 
Niçe bir aġlayayın derd ile her gāh meded 
Yā niçe bir diyeyin āh meded vāh meded     
 
Yazaram dūd-ı siyāh ile felek ṣafḥasına 
Her ḳaçan āh iderem derd ile ey māh meded   
 
Göricek didi dehānuñla göñül zülfeynüñ 
Seni dil-ḫastelere eylemiş ol şāh meded   
 
Ey ṣanem gel meded eyle işigüñ ḫastasıyuz 
Niçe bir çaġıralum hey meded Allāh meded   
 
Ḥayretḭ baña meded irmedi bir kimseden āh 
Ṭoludur gerçi ṣadām ile cihān āh meded  
 
39 
Fā‘ilātün  Fā‘ilātün  Fā‘ilātün  Fā‘ilün  
 
Ey güzellik mülkine sulṭān olan sulṭān Murād 
Bende-i maḳbulüñ olmaḳdur hemān senden murād 
 
Yadlarla āşinā olsañ ḳayırmaz dōstum 
Tek kerem ḳıl gāh geh ben āşināñı eyle yād 
 
Ādemḭce bir cuvāncuḳsın kerem ḳıl eyleme 
Ey perḭ-peyker iñen her ehrimenle ittiḥād 



 
Cān virüp derd al dilā bāzār-ı ġamda itmedin 
Bu metā‘-ı ‘ömrüñi dellāl-ı dehr āḫir mezād 
 
Ḥayretḭ başumdaki key tāc-ı zerrḭnüm durur 
Şāh-ı ‘aşḳam ben ne müflisdür yanumda Keyḳubād 
 
40 
Müstef'ilün Müstef'ilün Müstef'ilün Müstef'ilün 
 
İsmi Ḥasan ḫulḳı ḥasen cānāndan ayrıldum meded 
Ḳaldı tek ü tenhā bu ten ben cāndan ayrıldum meded 
 
Cam ġuṣṣa el bir eyledi cānuma te’ŝḭr eyledi 
Bükdi bilüm pḭr eyledi oġlandan ayruldum meded 
 
Ḳaldum ġam-ı hicrān ile ey gözlerüm ḳan aġla sen 
Ḳanı güzel gözlü Ḥasan ben andan ayrıldum meded 
 
Ya‘ḳūb-veş giryān isem Beytü’l-ḥazende ṭañ degül 
Vā fürḳatā bir Yūsuf-ı Ken‘āndan ayrıldum meded 
 
Ey Ḥayretḭ cān bülbüli arturdı āh u ġulġuli 
Vā ḥasretā ben bir gül-i ḫandāndan ayrıldum meded 
41 
Mefā‘ḭlün Mefā‘ḭlün Mefā‘ḭlün Mefāḭlün  
 
Benüm şāhum benüm şūḫum benüm çoḳ sevdügüm Aḥmed 
Ḳadḭmḭ ḳulunam ḳılma beni luṭf it ḳapuñdan red 
 
İdüp ẓulm ile bḭdādı ḫōş urduñ cevre bünyādı 
Yıḳup bu ḳalb-i nā-şādı vefā yolına yapduñ sed 
 
Cebḭnüñ mihr ü māhumdur yüzüñ nūr-ı İlāhumdur 
Maḥalleñ secdegāhumdur işigüñ Ka ‘be-i ma‘bed 
 
Yanup küllḭ kül olmaḳdur belālu bülbül olmaḳdur 
İşigüñde ḳul olmaḳdur efendi devlet-i sermed 
 
Müdām ey Ḥayretḭ miskḭn yüri āşüfte vü ġamgḭn 
Görüp aḥvālüñ ol bḭ-dḭn teraḥḥum eyleye şāyed 
 
42 
Fā‘ilātün  Fā‘ilātün  Fā‘ilātün  Fā‘ilün   
 
Yāri ayırmaḳ diler benden münāfıḳlar meded 
Almaḳ ister cānumı tenden münāfıḳlar meded 



 
Dilerem başı kesilsün her birinüñ dōstum 
Kesmek isterler beni senden münāfıḳlar meded 
 
Yanduġum yaḳılduġum budur ki ben pervāneyi 
Redd iderler şem‘-i rūşenden münāfıḳlar meded 
 
Vechi var mıdur görüñ ey ehl-i diller ‘ārifi 
Men‘ iderler vech-i aḥsenden münāfıḳlar meded 
 
Uçuralar gibi seng-i ṭa‘n ile ey Ḥayretḭ 
Bülbül-i gūyāyı gülşenden münāfıḳlar meded 
43 
Mefā‘ḭlün Mefā‘ḭlün Fe‘ūlün 
 
Dilerseñ k’ola cānuñ mülki ābād  
Ululanma ṣaḳın ey ādemḭ-zād   
 
Ululanduġı içün serv-i serkeş  
Başına her nefes ṭopraḳ ṣaçar bād   
 
Ululanduġı içün Bḭsütūnuñ 
Yüridi üstine yol kesdi Ferhād  
 
Ne deñlü yüksek uçsa murġ-ı çābük  
Geçer boynına nāgeh dām-ı ṣayyād   
 
Ululanmaḳ düşer mi Ḥayretḭ hḭç  
Bir avuç āb ü ḫāk ü āteş ü bād   
 
44 
Fā‘ilātün  Fā‘ilātün  Fā‘ilātün  Fā‘ilün  
 
Ben gedā idinmişem tāc u ḳabāyḭ bir nemed 
Çarḫ-ı aṭlasdan baña yegdür fenāyḭ bir nemed   
 
Ḫırḳa-i sālūs ile tāc-ı riyādan geçmişem 
Baña besdür ‘ālem içre ey mürāyḭ bir nemed   
 
Dāmenin destümden anuñçün ḳomazam ḳış u yaz 
Kişiden ṣavar niçe dürlü belāyı bir nemed   
 
Anuñ içün bir nemedsüz olımaz abdāllar 
Pādişāh eyler benüm şāhum gedāyı bir nemed 
 
Ḳalbi ṣāf olmayıcaḳ āyḭne-i ṣāfḭ gibi 
Geymese ey Ḥayretḭ her bir mürāyḭ bir nemed  



 
45 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Dile mıṣbāḥ-ı ḥüsnüñ żav virür şem‘-i ma‘ānḭdür 
Gözüme ḫāk-i rāhuñ tūtiyā-yı Iṣfahānḭdür 
 
Lebüñsüz cām-ı Cem cānā dile zehr-i helāhildür 
Ruḫuñsuz mihr ü meh cānā ḳażā-yı āsumānḭdür  
 
Sen ol sulṭān-ı ḫūbānsın ki bāzār-ı melāḥatde 
Efendüm Yūsuf-ı ŝānḭ saña cān ile ŝānḭdür  
 
‘Aceb mi ḥāşiye yazsa ġubārḭ ḫaṭṭ ile ḫaṭṭuñ 
Begüm mecmū‘a-i ḥüsnüñ kitāb-ı pür-ma‘ānḭdür 
 
Anuñla eglenür göñlüm anuñla diñlenür cānum  
Ġam-ı dilber dil ü cānuñ ḳadḭmḭ yār-ı cānıdur 
 
Degüldür penbe-i dāġ-ı belā Mecnūn-ı ‘aşḳ oldum  
Başumda her biri bir murġ-ı miḥnet āşiyānıdur 
 
Tenümden kūy-i miḥnetde hemān bir üstüḫān ḳaldı  
O da ḫalḳuñ melāmet oḳlarınuñ bir nişānıdur 
 
Bu ebyāt-ı ṣafā-baḫşuñ sevādı gerçi ẓulmetdür  
Velḭ ma‘nḭ-i rengḭni şarāb-ı zindegānḭdür  
 
Bulınmaz degme deryāda bu bir dürr-i ma‘ārifdür  
Alınmaz degme ma‘denden bu bir yāḳūt-ı kānḭdür  
 
Ġazel ṣanmañ bunı bir tuḥfe içün Ḥayretḭ’nüñ bu 
Göñül  mülkinden ehl-i ‘aşḳa bir ḫōş armaġānıdur 
 
46 
Fe‘ilātün Fe‘ilātün Fe‘ilātün Fe‘ilün 
 
Künc-i miḥnetde baña ġuṣṣa vü ġam yār yeter 
Göñlümi eglemege mūnis ü ġam-ḫār yeter   
 
Ṣubḥa dek her gice göz yummayuban aġladuġum 
Baña ger ‘āşıḳ isem devlet-i bḭdār yeter   
 
Bir iki gün bu fenā evde eger ādem isem 
İşigüñ itleri yārān-ı vefādār yeter   
 
 



Varmayam gülşene gülzār-ı cinān olsa eger 
Baña geh gāh teferrüc ruḫ-ı dildār yeter   
 
Cennet-i vaṣla ṭama‘ itme iñen Ḥayretiyā 
‘Āşıḳ-ı ṣādıḳ iseñ ger saña dḭdār yeter   
 
47 
Fā‘ilātün  Fā‘ilātün  Fā‘ilātün  Fā‘ilün   
 
‘Āşıḳa dilber selāmından selāmetler ḳopar 
Ḥaḳ budur yoldaşlar çoḳ dürlü ḥāletler ḳopar 
 
‘Aşḳ bir deryā-yı bḭ-pāyāndur anda her nefes 
Bād-ı āhumdan benüm mevc-i melāmetler ḳopar 
 
Şehrümüz bir gülşen-i ḥüsn ü melāḥatdur bizüm 
Çoḳ lebi ġonca yüzi gül serv-ḳāmetler ḳopar 
 
İtseler seyrān içün ol serv-ḳāmetler ḳıyām 
Fitneler ḳalḳar ayaġ üzre ḳıyāmetler ḳopar 
 
Bir ẓarāfet gülsitānıdur bu yirler Ḥayretḭ 
Ṣad-hezārān bülbül-i bāġ-ı belāġatlar ḳopar 
 
48 
Mef‘ūlü  Fā‘ilātü  Mefā‘ḭlü  Fā‘ilün  
 
Hiç sirke teşne olana āb ile bir midür 
Ḥall eyle müşkilüm ya şarāb ile bir midür 
 
Luṭf eyle luṭf-ı ṭab‘uña lāyıḳ ne ise di 
Ābuñ letāfeti ya türāb ile bir midür 
 
Ṭab‘um ki şāhbāz-ı ma‘ārif-şikārdur 
Hey devletüm hümāsı ġurāb ile bir midür  
 
Nuṭḳ-ı ṣafā-fezām ile bir görme her sözi 
Cānā ḥużūr-ı rūḥa ‘āẕāb ile bir midür 
 
Ey cān ṭabḭbi ḳāfiyede bir durur velḭ 
Hiç ḫastaya ‘itāb cevāb ile bir midür 
 
Her ma‘nḭsüz söz ile bu elfāẓ-ı ābdār 
Yā Āb-ı Ḫıżr-ı zinde serāb ile bir midür 
 
Rūşen degül mi gün gibi mihr-i cihāntāb 
Ey āfitāb-ı ḥüsn seḥāb ile bir midür 



 
Yirden göge degül mi durur farkı bunlarun 
Bu āsumānḭ ḳubbe ḥabāb ile bir midür 
 
Çoḳdur ḳuṣūrı sözlerümüñ gerçi Ḥayretḭ 
Ḳaṣr-ı behişt künc-i ḫarāb ile bir midür 
 
49 
Fā‘ilātün  Fā‘ilātün  Fā‘ilün   
 
Ehl-i ‘aşḳa küfr ü ḭmān bir olur 
Vaṣl u hicrān derd ü dermān bir olur 
 
Mülk-i ‘aşḳ içre ḳamu bāy u gedā 
Bende-i fermān u sulṭān bir olur 
 
Zülf ü ḫaddünden cüdā ‘āşıḳlara 
Bāġ u bostān bend ü zindān bir olur 
 
‘Āşıḳa cevr ü cefā mihr ü vefā 
Ḳahr-ı cānān luṭf u iḥsān bir olur 
 
Ḥayretḭ gibi ḫarābāt ehline 
Ṭāḳ u eyvān genc-i vḭrān bir olur 
 
50 
Mefā‘ḭlün Mefā‘ḭlün Fe‘ūlün 
 
Maḥabbet bezminüñ dil menzilidür 
Mey-i ‘aşḳuñ ḫıred lā-ya‘ḳılidür 
 
Dökülsün dāne dāne eşk-i çeşmüm 
Maḥabbet mezra‘ınuñ ḥāṣılıdur 
 
Ṭarḭḳ-ı ġamda başum bir ceresdür 
Dehānumda dilüm gūyā dilidür 
 
Raḳḭbüñ ne çalar bezm-i belāda 
Gerekse biñ kez ötsün çük ḳılıdur 
 
Ölüm āsān olupdur Ḥayretḭye 
Bu ḫalḳuñ gerçi ġāyet müşkilidür 
 
 
 
 
 



51 
Fā‘ilātün  Fā‘ilātün  Fā‘ilātün  Fā‘ilün  
 
Seyrüm oldı dün gice Ṭūbāyı gördüm bir naẓar 
Çin seḥer ol serv-i ḫōş-bālāyı gördüm bir naẓar 
 
Ḳurtulup ẓulmetden açıldı biraz göñlüm gözüm 
Yine ol māh-ı cihān-ārāyı gördüm bir naẓar 
 
Çün gelüp yaylaḳı seyr itdüm hemānā fi’l-meŝel 
Yir yüzinde Cennetü’l-Me’vāyı gördüm bir naẓar 
 
Uş baña ṭaġ üsti bāġ oldı bugün yoldaşlar 
Ol lebi ġonca gül-i ra‘nāyı gördüm bir naẓar 
 
Necde vardum ṣanki Mecnūnı temāşā eyledüm 
Ḥayretḭ-i vālih ü şeydāyı gördüm bir naẓar 
 
 
52 
Fā‘ilātün  Fā‘ilātün  Fā‘ilātün  Fā‘ilün   
 
Yār çün gül gibi her ḫār ile seyr-i bāġ ider 
Sḭne bāġın lāleler gibi ser-ā-ser dāġ ider 
 
Üstüḫānum tḭġ-i reşk ile olur ṣad-pāre āh 
Çün bilin dendān-ı māhḭden kemer ḳucmaġ ider  
 
Ol hümā ṭal‘atlu dilber gelse miḥnetḫāneme 
Bir hevāyḭdür henūz ḳonışmadın uçmaġ ider 
 
Kendü ḳanum kendü perverdem geçerken göz yaşı 
Ben ġubārı āsitānuñdan senüñ ırmaġ ider 
 
Ne oñulmaz derd olur bu derd-i hicrān ey ṭabḭb 
Ḥayretḭ bḭ-çāreyi ne öldürür ne ṣaġ ider   
 
53 
Fā‘ilātün  Fā‘ilātün  Fā‘ilātün  Fā‘ilün  
 
Yine istiḳbāle çıḳ ey cān ki cānānum gelür 
Yine pāk it ḫāneñi ey dil ki mihmānum gelür   
 
Ey müje cārū çeküp ey göz gül-efşānlıġ idüp 
Yolları pāk eyleñ ol pākḭze-dāmānum gelür   
 
 



Yiridür ḳarşu çıḳarsa gözlerüm merdümleri 
Ḳarşudan biñ nāz ile luṭf ıssı sulṭānum gelür   
 
Nükhet-i pḭrāhen-i vaṣl irdi cān Ya‘ḳūbına 
Ey birāder ġālibā ol şāh-ı Ken‘ānum gelür   
 
Gözlerüñ aydın yine ey Ḥayretḭ-i tḭre-rūz 
Ol ayaġı ṭopraġı küḥl-i Ṣıfāhānum gelür  
 
54 
Mef‘ūlü  Fā‘ilātü  Mefā‘ḭlü  Fā‘ilün  
 
Yā Rab bu mürde cisme yine cān ḳaçan gelür 
Ya‘nḭ  belālu cānuma cānān ḳaçan gelür  
 
Ḳurtarmaġa faḳḭrini ẓulm-i zamāneden 
Ol ‘adl ü dād ṣāḥibi sulṭān ḳaçan  gelür   
 
Ġam-dḭde dḭdesine bu miḥnet-keşḭdenüñ 
Ol izi tozı kühl-i Ṣıfāhān ḳaçan gelür   
 
Olup güşāde yā der-i dārü’ş-şifā-yı ġayb 
Cān u göñül  marḭżine dermān ḳaçan gelür   
 
Cān gülşeninde açılup ey dil gül-i murād 
Biñ ġunc ile o ġonca-i ḫandān ḳaçan gelür  
 
Dil ḫānesi ḳaçan ṭolar envār-ı şevḳ ile 
Cān bezmine o şem‘-i şebistān ḳaçan gelür   
 
Gördükçe Ḥayretḭ-i ġarḭbi ḳaçan güzel 
Bilmez miyüz bu yirlere yārān ḳaçan gelür  
 
55 
Fe‘ilātün Fe‘ilātün Fe‘ilātün Fe‘ilün 
 
Her nefes hem-dem-i zāġ ol yüri elden ne gelür 
‘Andelḭbüñden ıraġ ol yüri elden ne gelür   
 
Beni yaḳmaġa od ol meclisini yadlaruñ 
Müstenḭr eyle çerāġ ol yüri elden ne gelür   
 
Ġam degül ben öleyin derd-i firāḳ ile şehā 
Sen hemān dünyede ṣaġ ol yüri elden ne gelür   
 
Ḳanda seyr eyler iseñ eyle hemān gül gibi tek 
Alnı açuḳ yüzi aġ ol yüri elden ne gelür   



 
Zāġ ile ṭoldı cihān gülşeni çün Ḥayretiyā 
Bülbül-i bāġ-ı ferāġ ol yüri elden ne gelür 
 
56 
Fā‘ilātün  Fā‘ilātün  Fā‘ilātün  F'ā'ilün 
 
Ey göñül  her mübtelā kim ‘āşıḳ-ı dḭdār olur 
Baġrı başlu gözi yaşlu işi āh u zār olur 
 
‘Āşıḳ iseñ kār-ı dünyādan berḭ ol gel beri 
Nābekār olmaz maḥabbet erleri bḭ-kār olur 
 
Seng-i cevri mḭve-i mihr ü maḥabbet bilmeyen 
Bāġ-ı ‘aşḳ içinde siz ṣanmañ ki ber-ḫordār olur 
 
Tāc u destār ile ṣōfḭ ṭaylesānın ‘arż ider 
Rinde ammā elde bir tesbḭḥ tutmaḳ ‘ār olur 
 
Hey nice tāc u nice destār u nice ṭaylasān 
Kendü başı ‘aşḳ yolında kişiye bār olur 
 
‘Āşıḳ iseñ nā-murād ol nā-murād ol nā-murād 
‘Āşıḳa ancaḳ murād olan rıżā-yı yār olur 
 
Ey ṣoran erbāb-ı ‘aşḳı benden āḫir bunlaruñ 
Kimini oda yaḳarlar kimisi berdār olur 
 
Ḥayretḭ-veş yitirüp kendüyi ḥayrān olmayan 
Tekye-i ‘aşḳ içre ṣanmañ vāḳıf-ı esrār olur 
 
57 
Fe‘ilātün Fe‘ilātün Fe‘ilātün Fe‘ilün   
 
Didüm ey şūḫ cefā ise hemān ancaḳ olur 
Didi bḭ-çāre ḫaṭā ise hemān ancaḳ olur 
 
Ṭayanan ‘aşḳa irer menzile didüm işidüp 
Didi bir pḭr ‘aṣā ise hemān ancaḳ olur             
 
Buldı dil künc-i ferāġatde ḳanā‘at gencin 
Bu fenā evde ġınā ise hemān ancaḳ olur 
 
Ġam yirüz ḳan içerüz  bezm-i maḥabbetde müdām  
‘Āşıḳa zevḳ u ṣafā ise hemān ancaḳ olur 
 
 



Faḳr ile izi ṭozın gözlerüñe sürme idin  
Ḥayretḭ kuḥl-i cilā ise hemān ancaḳ olur 
 
58 
Fā‘ilātün  Fā‘ilātün  Fā‘ilātün  Fā‘ilün  
 
Ol güzeller pādişāhı kim ḫayāli bendedür 
Menzili cānumdadur niteki cānum tendedür 
 
Ṭūr-ı Mūsḭdür tenüm göñlümde nūr-ı ‘aşḳ-ı pāk 
Şol tecellḭ nārıdur kim Vādḭ-i Eymendedür 
 
Cüst ü cū it yārı sen bu ev bu yabandur dime 
Ey gözüm taşı şu kim cūyendedür yabandadur 
 
Bulımazsın istemezseñ geşt idüp her gūşeyi 
Gerçi ey ṭālib yine maṭlūbuñ olan sendedür 
 
Pādişāham dise sulṭānum ‘aceb mi Ḥayretḭ 
Āsitān-ı devletüñde bir kemḭne bendedür 
 
59 
Fā‘ilātün  Fā‘ilātün  Fā‘ilātün  Fā‘ilün  
 
‘Aşḳa ḳul olalı göñlüm bu ḫalāyıḳdan ḳaçar 
Merd olan nā-maḥrem ile āşinālıḳdan ḳaçar 
 
Rişte-i peyvende sūzen gibi göz dikmez göñül  
Ṣanki ‘Īsḭ-i mücerreddür ‘alāyıḳdan ḳaçar 
 
Künc-i fürḳatde ġam-ı dilberden olmaz dil berḭ 
Kişi ġurbetde ḳaçan yār-ı muvāfıḳdan ḳaçar 
 
‘Āşıḳ incinse cefādan bil vefādan dūrdur 
Yār ‘āşıḳdan ḳaçan ḳaçsa yaraşıḳdan ḳaçar   
 
İttiḥād-ı ma‘nevḭ kesb idegör ey Ḥayretḭ 
Ṣuretā maḥbūb olan elbette ‘āşıḳdan ḳaçar 
 
60 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Münevver ḳıldı āfāḳı cemālüñ mihr-i lāmi‘dür 
Benüm vḭrāneme salmadı pertev bu ne tāli‘dür 
 
Göñül  abdālına ḫān-ı viṣālüñ olmadı rūzḭ 
Geçinür ġam yimekle rūz u şeb dervḭş ḳāni‘dür 



 
Sürerse ol büt-i Çḭnüñ işiginden seni a‘dā 
Göñül  kūyında eglengil ki arżu’llāh vāsi‘dür 
 
Behāyim-ṭab‘ olan ‘āmḭ ne bilsün bādenün nef‘in 
Berü ṣun anı ey sāḳḭ ki ol insāna nāfi‘dür 
 
Naṣḭḥatle bizi maḥbūb u meyden kesmek istersin 
Kelāmuñ nāṣıḥā her yirde gūyā naṣṣ-ı ḳāṭı‘dur 
 
Eger lā-şey degülseñ gel ġubār ol ey ten-i lāşe 
Çün āḫir cümleten eşyā yine aṣlına rāci‘dür 
 
Götürme gel dile ey Ḥayretḭ cān u göñül  rāzın 
Ki her bir sır ki isneyni tecāvüz itdi şāyi‘dür 
 
61 
Fā‘ilātün  Fā‘ilātün  Fā‘ilātün  Fā‘ilün  
 
Ey gedā diyen baña devletlü ḫānum yoḳ mıdur 
Yoḫsa ben ādem degül miyem ya cānum yoḳ mıdur 
 
Ṭutalum dünyā senüñdür yā benüm de dünyede 
Çaḳ bütün dünyā deger bir yār-ı cānum yoḳ mıdur 
 
Pḭr-i çarḫuñ ṭutalum şem‘-i cihān-efrūzı var 
Yā benüm Aḥmed gibi bir nev-cuvānum yoḳ mıdur 
 
Oluban bed-nām-ı ‘ālem gerçi yaḳdum niçe dāġ 
Olmadum mı şāh-ı ġam nām u nişānum yoḳ mıdur 
 
Ḥayretḭyem dökme gel yoḳ yire ḳanum yerlere 
Pādişāhum n’ola ḳul oldumsa ḳanum yoḳ mıdur 
 
62 
Fā‘ilātün  Fā‘ilātün  Fā‘ilātün  Fā‘ilün  
 
Bu fenā evde vefādan görmedim aṣlā eser 
Bunca yaşlar yaşadı ḥattā aġardı çeşm-i ter 
 
Sen gerek luṭf it gerek ḳahr eyle baña ey ṣanem 
Her ne kim gelse Ḫudādan bilürem ben ḫayr u şer 
 
Saḳlayup tḭr-i ḥavādiŝden vücūd-ı pāküñi 
Yiridür ṭutsun felek ḳarşuña çarḫḭ bir siper 
 
 



Aġlamaḳdan döndi bir girdāba düşmiş mūya ten 
Göreyin şimden girü nār-ı maḥābbet nem yaḳar   
 
Ḥayretḭ ehl-i hüner çoḳdur velḭ ‘ayb olmasun 
Görmedüm ben kimse ‘aybın görmemek gibi hüner 
 
63 
Fā‘ilātün  Fā‘ilātün  Fā‘ilātün  Fā‘ilün  
 
Sūz-ı dilden ḳorḳaram āh itmege ‘ālem yanar 
Çār erkān u ṭoḳuz eflāk ü yidi yem yanar     
 
Nice yanam yaḳılam yārāna bilmem derdümi 
Kim dem ursam sūzişümden gūş iden ādem yanar   
 
Baġrumuñ zaḫmı oñulmaġa ne çāre ey ṭabḭb 
K’āteş-i sūz-ı derūnumdan benüm merhem yanar    
 
Gözlerüm yaşına ġarḳ iken gören āhum odın 
Dir görüñ bḭ-çāre hem deryāya düşmiş hem yanar   
 
Uçururlar bāl ü per yandurmada pervāneyi 
Oda yansun Ḥayretḭ şol cān ki andan kem yanar   
 
64 
Fā‘ilātün  Fā‘ilātün  Fā‘ilātün  Fā‘ilün  
 
Sḭne tennūrunda dil kim āteş-i rūşen yaḳar 
Bir fenā abdāla benzer gūyiyā külḫan yaḳar 
 
Od urur dehre ḳoma āh itmesün dil ey ḫıred 
Virme bir dḭvāneye āteş ṣaḳın ḫırmen yaḳar 
 
Yandurur pervāne par par şem‘ e per pervā yimez 
Germ olup mey meclisinde sanki pḭrāhen yaḳar    
 
Ḥüsnüñüñ bir pertevi çoḳ cān u dil pertāb ider 
Bir tecellḭ āteşi bin Tūr u biñ Eymen yaḳar 
 
Yanmada yanumda uçurma iñen pervāneyi 
Ḥayretḭ cān yandurur cānā ol ancaḳ ten yaḳar 
 
65 
Fā‘ilātün  Fā‘ilātün  Fā‘ilātün  Fā‘ilün   
N’eylerem ben gülşeni kūy-ı nigārum var yeter 
Naġme-i bülbül ne lāzım āh u zārum var yeter   
 



Gāh geh tāb-ı teb-i hicrānı teskḭn itmege 
‘Ārıżı vaṣfında şi‘r-i ābdārum var yeter 
 
Seyr-i gülzār eylesün ol ḳanlu yaşumdan benüm 
Kendü ġamḫānemde açılmış bahārum var yeter   
 
Ġam degül olmazsa yirüm merġzār-ı kūy-ı yār 
Anda dil adlu benüm bir murġ-ı zārum var yeter   
 
Ḥayretḭyem ben ne var yoġ ise fels-i aḥmerüm    
Sḭnede ey ḫāce dāġ-ı bḭ-şümārum var yeter   
 
66 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Bilsem yine cānumdan ayıran beni kimdür 
Göz göre revānumdan ayıran beni kimdür   
Ḳahr ile sürüp kendü efendüm ḳapusından 
Ẓulm ile mekānumdan ayıran beni kimdür    
 
Bir bülbül-i ḫōş-naġme iken kendü demümde 
Gülzār-ı cinānumdan ayıran beni kimdür 
 
Yoġ ise eger ḫıdmet-i şāhḭde ḳuṣūrum 
Sulṭān-ı cihānumdan ayıran beni kimdür 
 
Oḳ gibi atup Ḥayretiyā yine yabana 
Ol ḳaşı kemānumdan ayıran beni kimdür 
 
67 
Fā‘ilātün  Fā‘ilātün  Fā‘ilātün  Fā‘ilün  
 
Leb midür bu sāḳıyā ya cām-ı bezm-ārā mıdur 
Söz midür bu bilmezem yā rāh-ı rūh-efzā mıdur   
 
Dökülür ṣalınduġınca şḭvelerden mḭveler 
Naḫl-i dil-keş mi bu yā Rab yā ḳad-i bālā mıdur 
 
Dōstum maḳṣuduñ öldürmek durur ‘āşıḳları 
Yoḫsa ḥüsnüñ muḳteżāsı nāz u istiġnā mıdur 
 
Matemüñ mi var nedür eksük degül nālişlerüñ 
Yā senüñ ey dil sürūduñ āh u vāveylā mıdur 
 
Men‘ idersin vech-i zḭbādan bizi ey müttaḳḭ  
Aḥsen-i taḳvḭme inkār eylemek taḳvā mıdur 
 



Ḳara mıdur görinen başındaki şeyḫüñ ‘aceb 
Bilmezem yā bir muḥaṣṣılsuz ḳurı sevdā mıdur 
 
Her sözüñ cān gūşına bir gevher-i yekdānedür 
Bilmezem ey Ḥayretḭ göñlüñ senüñ deryā mıdur 
 
68 
Mef‘ūlü  Fā‘ilātü  Mefā‘ḭlü  Fā‘ilün 
 
Luṭf it unutma bendeñi himmet zamānıdur 
Kim fevt olur efendi bu fırṣat zamānıdur   
 
Gel ben gedāyı eyleme maḥrūm u nā-ümḭd 
Herkes murāda irdi ġanḭmet zamānıdur 
 
Devrüñde irdi pāye-i ‘ālḭye her kişi  
Alçaḳda ḳoma bendeñi rif‘at zamānıdur   
 
Hengām-ı ‘ayş u mevsim-i şādḭ irişdi gel  
Ḳoma beni ‘anāda ‘ināyet zamānıdur   
 
Tḭmār eyle derdüme ey cān ṭābḭbi kim  
Bḭmār olan göñül lere ṣıḥḥat zamānıdur   
 
Āfāḳ içinde her kişi ḫōş-dil faḳḭri de 
Ḳoma marḭż-i fāḳa ifāḳat zamānıdur   
 
İġmāż ḳılma zaḫmuma merhem maḥallidür  
İhmāl itme ḫastaya şerbet zamānıdur   
 
Yoḳ senden özge kimsecügüm bir mededsüzem  
Raḥm eyle derdmendüñe şefḳat zamānıdur   
 
Redd itme ben de bende-i dḭrḭneñem senüñ  
Çek sāye-i ḳabūle ḥimāyet zamānıdur   
 
Ben nā-tüvānı ‘asker-i ġam eyledi zebūn  
At ṣal meded dön üstüme cür‘et zamānıdur   
 
Ol dest-gḭr ḳaldı ayaḳlarda Ḥayretḭ 
Şāhum ‘Alḭlik eyle mürüvvet zamānıdur   
 
69 
Fā‘ilātün  Fā‘ilātün  Fā‘ilātün  Fā‘ilün  
 
Āfitābum gün gibi ‘arż-ı cemāl it günde bir  
Sāye-veş ġam ẓulmetin gel pāymāl it günde bir   



 
Gündüzüm sensüz şeb olmışdur gel ey gün yüzlü yār 
Baña bu fürḳat şebin rūz-ı viṣāl it günde bir   
 
Vaṣl ile ben ḳara günlünüñ günin ‘ḭd eyleyüp  
Ḳāmetin aġyār-ı bed-mihrüñ hilāl it günde bir   
 
Derd-i hecrüñle meded öldüm ben ey ‘Īsḭ-nefes 
Gel benüm her bir demüm bir māh ü sāl it günde bir   
 
Ḳomasun bḭdād-ı hicrān ile dād itsün saña 
Ḥayretḭ ol şāh-ı ḥüsne ‘arż-ı ḥāl it günde bir   
 
70 
Fā‘ilātün  Fā‘ilātün  Fā‘ilün  
 
Cānumı yandurdı nār-ı intiẓār  
Ḳāmetüm lām itdi bār-ı intiẓār   
 
Hem-demüm āh oldı yārum derd ü ġam  
Hem yerüm sensüz diyār-ı intiẓār   
 
Ḳandasın gel olmadın ey serv-ḳad  
Eşk-i çeşmüm cūybār-ı intiẓār   
 
Gel iriş kim derd-i ser virdi bize  
Ey lebi meygūn ḫumār-ı intiẓār   
 
Mevtden daḫi eşeddür Ḥaḳ bilür   
Ehl-i ‘aşḳa rūzgār-ı intiẓār   
 
Sen gidelden kem degül ey seng-dil  
Cām-ı dilden inkisār-ı intiẓār   
 
Cān u dil āyḭnesinden ḥāṣılı  
Gitmedi bir dem ġubār-ı intiẓār   
 
Ey yüzi gül niçe bir ben bülbülüñ 
Yiri sensüz ola ḫār-ı intiẓār   
 
Ḳandadur n’eyler dir iseñ Ḥayretḭ  
Kārı zār u yiri ġār-ı intiẓār   
 
 
 
 
 



71 
Fā‘ilātün  Fā‘ilātün  Fā‘ilātün  Fā‘ilün  
 
Ehl-i ‘aşḳı şḭve-i la‘l-i şeker-ḫā öldürür 
Hey ne ḳavm olur ki bunları Mesḭḥā öldürür   
 
Meşhedinde bitmeye nergisden özge bir giyāh 
Şol şehḭd-i ‘aşḳı kim ol çeşm-i şehlā öldürür 
 
Rūḥınuñ ola maḳāmı ‘arş-ı a‘lādan yüce 
Şḭve ile her kimi k’ol ḳadd-i bālā öldürür 
 
Umaram kim ‘ālem-i ma‘nḭde ola rūḥı şād 
Ġam bucaġında şunı kim derd-i sevdā öldürür 
 
Ḥayretḭyi gel bugün öldür begüm ferdāyı ḳo 
Kim sen öldürmezseñ anı tḭġ-i ferdā öldürür    
 
72 
Fe‘ilātün Fe‘ilātün Fe‘ilātün Fe‘ilün 
 
Nevbahār oldı göñül  ṣoḥbet-i ṣahbā demidür 
Ya‘nḭ  gül mevsimidür cām-ı muṣaffā demidür   
 
Oldı iḥyā ḳamu emvāt-ı nebātāt-ı cihān 
Nefes-i bād-ı ṣabā ṣanki Mesḭḥā demidür   
 
Ṭaġıdup yār ruḫı üstine sünbüllerini 
Didi eyyām-ı bahār oldı vü sevda demidür 
 
Baḥr-i ‘aşḳa ṣalalum fülk-i dili n’olsa gerek 
Nevbahār oldı sefer mevsimi deryā demidür 
 
Seyr ider gülşeni boyun ḳulaḳ açmış güller     
Gel gel ey bülbül-i şeydā ki temāşā demidür  
 
Vāiẓi diñleme ‘ayş eyle perḭ-rūlar ile 
Dḭve aldanmadı şunlar ki ẓarḭf ādemḭdür   
 
Ḥayretḭ mevsimidür gūşe-i ġamdan çıḳa gör 
‘Ālem-i ‘ayş u ṣafā gülşen ü ṣaḥrā demidür   
 
73 
Fe‘ilātün Fe‘ilātün Fe‘ilātün Fe‘ilün 
 
Her ne nāvek dile ol ġamze-i dil-dūz urur 
Şevḳ u ẕevḳ atına ṭurmaz yine maḥmūz urur 



 
Tḭġ-i ġam yaralarından aña dil ḳan aġlar 
Ol şeker ḫande ile yaramuza ṭuz urur 
 
Ehl-i diller görüben ḫaṭṭı ġubārın didiler 
Ḳapmaġa göñlini ḫalḳuñ gözine toz urur 
 
Ṭañlaram ben eriyüp yerlere geçmez nice buz 
Ol güneş yüzlü ḳaçan şḭve ile buz urur 
 
Çoḳ ṭolanma ḳapusın Ḥayretḭ pervāne gibi 
Āteşḭdür ṣaḳın ol şem‘-i şeb-efrūz urur 
 
74 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Yine ben göz göre cānumdan ayrıldum müselmānlar 
Beni aġlañ ki cānānumdan ayrıldum müselmānlar   
 
‘Aceb midür gözüm yaşı benüm āb-ı revān olsa 
Boyı serv-i ḫırāmānumdan ayrıldum müselmānlar   
 
Cihānda hiç baña ölmekden özge ḳalmadı çāre 
Meded ben ḫasta dermānumdan ayrıldum müselmānlar   
 
Vücūdum mülki başlasun ḳo vḭrān olmaġa yap yap 
Çü ben ol genc-i pinhānumdan ayrıldum müselmānlar   
 
Baña raḥm eyleyüp kāfir müselmān aġlasa ṭañ mı 
Bugün ol nā-müselmānumdan ayrıldum müselmānlar  
 
Dil ü cān kişverin yaġmaya virdi  ‘asker-i miḥnet 
Çün ol devletlü sulṭānumdan ayrıldum müselmānlar   
 
‘Aceb mi Ḥayretḭ gibi gezersem zār u ser-gerdān 
Şaşurdum yolumı hānumdan ayrıldum müselmānlar   
 
75 
Fā‘ilātün  Fā‘ilātün  Fā‘ilātün  Fā‘ilün     
 
Añladuñ bildüñ mi hiç şāhā nelerdür ġāzḭler 
Nefsine ḳul olmayan şāhānelerdür ġāzḭler 
 
Bu bisāṭ-ı ‘aşḳ içinde dāyimā at oynadup 
Şāhlar māt idici ferzānelerdür ġāzḭler 
 
 



Nūş idüp ḫum-ḫāne-i şāhḭde gayret bādesin 
Kendüden geçmiş birer mestānelerdür ġāzḭler 
 
Dem-be-dem bu rūbeh-i dünyā-yı dūnuñ ḥḭlesin 
Anlayup aldanmayan şḭrānelerdür ġāzḭler 
 
Oldılar gencḭne-i ma‘nāya mesken her biri 
Ṣūretā gerçi birer vḭrānelerdür ġāzḭler 
 
Bezm-i rezm içinde bḭ-pervā birer pervānedür 
Ḥayretḭ billāhi di pes yā nelerdür gāzḭler   
 
 
76 
Mef‘ūlü  Fā‘ilātü  Mefā‘ḭlü  Fā‘ilün    
 
Her oḳı kim nişāna o ḳaşı kemān atar 
Cānlar nişāne olmaġ içün aña cān atar 
 
Ṭoġrı olınca kişi atarmış yabana çarḫ 
Görmez misin ki oḳı dem-ā-dem kemān atar 
 
Ṣınsa ‘aceb mi cām-ı dil eṭfāl-i ḥādiŝāt 
Seng-i belāyı baña üşür her zamān atar 
 
Cān kişverini almaġa bir pādişā diker 
Dil şehrine her oḳı ki ol şeh nişān atar 
 
İrgürmedi nişāneye bir kez murād oḳın 
Yıllar durur ki Ḥayretḭ gerçi nişān atar 
 
77 
Fā‘ilātün  Fā‘ilātün  Fā‘ilātün  Fā‘ilün  
 
Şem‘  ile ṭutuşmaġı pervāne benden ögrenür 
Yanmaġı göynüklüler gerçi ki andan ögrenür  
 
Ḫāce ḳapusın daḫi bilmez ṭıfıldur sevdügüm 
Şḭve bābın bilmezem ey ḫāce ḳandan ögrenür   
 
Benden ögren ṣan‘at-i ‘aşḳı gel ey ṣōfḭ ki çün 
‘Ādet-i meşhūrdur bilmez bilenden ögrenür  
 
Ṣan‘at-i derd ü belā çekmekde üstād oldı dil 
‘Āşıḳ olan gerçi fi’l-cümle bu fenden ögrenür   
 
 



‘Ālem-i ḥayretde şeydālanmaġı ey Ḥayretḭ 
Şöyle ḥayrānsın ki her dḭvāne senden ögrenür  
 
78 
Fe‘ilātün Fe‘ilātün Fe‘ilātün Fe‘ilün 
 
Baña bu bendi ġam-ı zülf-i dil-āvḭz geçer 
Ġażabı ġamze-i ḫūn-rḭzüñ iñen tḭz geçer 
 
Aylandursa ne var ‘arṣa-i ḥüsn içre müdām 
Kendi Ḫusrev ruḫı Gülgūn ṣaçı Şebdḭz geçer 
 
Yoḳ durur bir daḫi Ḫusrev gibi şḭrḭn-güftār 
Niçeler gerçi ki bu ‘arṣada Pervḭz geçer 
 
Çarsū-yı dil ü cān içre ḫaṭı reyḥāncı 
Gözi ḳaṣṣāb u leb-i la‘li şeker-rḭz geçer 
 
Yimedi ẕerrece dünyā ġamını Ḥayretiyā 
Bu cihān içre şu kim ṣāḥib-i perhḭz geçer 
 
79 
Fā‘ilātün  Fā‘ilātün  Fā‘ilātün  Fā‘ilün  
 
Dōstum destüñden olan let baña devlet yeter 
Ḍarb-ı serdeste başumda efser-i ‘izzet yeter   
 
Bir levendem ben yaraşmaz baña dḭbā vü ḥarḭr 
Dem-be-dem ḳana boyanmaḳ cismüme ḫil‘at yeter   
 
Būstān-ı kūy-ı dilberde yidigüm ṭaşlar 
Var ise fi’l-cümle ẕevḳum mḭve-i cennet yeter   
 
Dōstum cismümde her bir zaḫm-ı pür-ḫūnuñ senüñ 
Bezm-i ġamda göñlüme bir sāġar-ı ‘işret yeter   
 
Ḥayretḭ-i vālih ü ḥayrāna dest-i dōstdan 
Gāh geh ṭoyınca let yimek zihḭ ni‘met yeter   
 
80 
Fā‘ilātün  Fā‘ilātün  Fā‘ilātün  Fā‘ilün  
 
Düşmenüm ḫandān u ben giryān olam lāyıḳ mıdur 
Her dem ol şādān u ben nālān olam lāyıḳ mıdur   
 
Ḫōş geçe sāyeñde her laḥẓa ḳara yüzlü raḳḭb 
Sāye-veş ben ḫāk ile yeksān olam lāyıḳ mıdur  



 
Ṣuna ol her derdi yoḳ nāmerde vaṣlı şerbetin 
Ben belā küncinde bḭ-dermān olam lāyıḳ mıdur   
 
İre düşman menzil-i maḳṣūdına ben dōstlar 
Vādḭ-i ḥayretde ser-gerdān olam lāyıḳ mıdur   
 
İre ‘ḭd-i vaṣla her ḳurbāna lāyıḳ olmayan 
Ḥayretḭ geñ yerde ben ḳurbān olam lāyıḳ mıdur   
 
81 
Fe‘ilātün Mefā‘ilün   Fe‘ilün    
Beni yaḳdı firāḳ-ı ‘ārıż-ı yār 
Ve ḳınā Rabbenā ‘azābü’n-nār   
 
Fürḳat içre sevād-ı dḭdelerüm 
Oldı gūyā seḥāb-ı lūlū-bār 
 
Bu elem bārı ile dirlikden 
Yeg diler dil ölümini ṣad bār 
 
Beni ḫāke berāber itdi yine 
Bir bülend-aḫter ü güneş-ruḫsār   
 
Nevbahārum ḫazāna döndürdi 
Bir firāḳı ḫazān u vaṣlı bahār 
 
Oldı cān ṭūṭḭsine ġuṣṣa ḳafes 
Oldı dil bülbüline mesken ḫār 
 
Cām-ı vaṣlından irmez ise meded 
Öldürür Ḥayretḭyi derd ü ḫumār 
 
82 
Mef‘ūlü  Fā'ḭlātün Mef‘ūlü  Fā‘ilātün  
 
Dil-teşneyem İlāhḭ āb-ı zülāle irgür 
Fürḳat şebinde ya‘nḭ  rūz-ı viṣāle irgür   
 
Nār-ı celālüñ ile ḫākister olmadın ten 
Dḭdār Ḥaḳḳı yā Rab nūr-ı cemale irgür  
 
Bu mihr-i cānı ḳurtar ḳoma küsūf-ı ġamda 
Maḳṣūd kevkebini burc-ı kemāle irgür   
 
Bu dehr-i dūn elinden ḫāke berāber oldum 
Ḳaldur elüm alup ol tāze nihāle irgür   



 
Ẕevḳ u ṣafā ile ḳıl bḭ-hūş Ḥayretḭyi 
Ey sāḳḭ-i maḥabbet gel bir piyāle irgür   
 
83 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
İşigüñ ṭaşı başumda benüm tāc-ı sa‘ādetdür 
Ayaġuñ ṭopraġı iki gözümçün nūr-ı ‘izzetdür   
 
Ferāġat ḫırḳasına çekdi başın şol ki ‘ālemde 
Güzel ṭutdı ḥużūr itdi ṣafālar sürdi rāḥatdur   
 
Mey ü maḥbūbdan men‘ eylemek rind-i naẓar-bāzı 
Erenler cānıçün ey ṣōfḭ iẓhār-ı ḥamāḳatdür   
 
İlāhḭ olmasun bir laḥẓa ḫālḭ aḳmadan yaşum 
Dil ü cān mezra‘ın ser-sebz ider bārān-ı raḥmetdür  
 
İşitdüm uṣluluḳ sevdāsı var imiş dimāġuñda 
Ṣaḳın ey Ḥayretḭ vallāhi billāhi sefāhetdür   
 
84 
Mef‘ūlü  Fā‘ilātü  Mefā‘ḭlü  Fā‘ilün  
 
Ey serv-ḳad döküp gözi yaşını cūybār 
Pāyuña düşdi eyledi āḫir seni kinār   
 
Aḳan ṣular degüldür eyā serv-i ḫōş-ḫırām 
Göz yaşları aḳıdur ayaġuña kūhsār   
 
Yer yer görinen eşmeler ey nūr-ı ‘ayn-ı mā 
Gözler durur ki göre seni işbu merġzār  
 
Sen serv-veş-ḫırāmı ḳaçan seyr idem diyü 
Yıllar durur ki yol gözedür cümle şāḫsār   
 
Ḳan derledi görince seni şāḫ-ı erġavān 
Yüz yerde baş çıḳardı yüreginde her çınar   
 
Dögündi ṭaşlar ile ṣular gitdi kendüden 
Çün ‘ārıżuñ ṣafāsını seyr itdi ey nigār  
 
Söyler zebān-ı ḥāl ile enhār çaġlayup 
Çıḳ çaġıdur kenāra gel ey serv-i gül-‘iẕār   
 
Kühsāra seyre gitdügüñ işitdi ġālibā 



Ṭaġlara düşdi gülşeni terk eyledi hezār   
 
Sen iller ile seyr ü teferrücde Ḥayretḭ  
Bülbül gibi ıraḳda ṭurup eyler āh ü zār   
 
85 
Fā‘ilātün  Fā‘ilātün  Fā‘ilātün  Fā‘ilün  
 
‘Ahdine ṭurmaz dirḭġ ol serv-kāmet geç gelür 
Dōstlar oldı yaḳḭnüm kim ḳıyāmet geç gelür 
 
Ḳarşu varur cān u dil ṣabr u ḳarār itmez ḳarār 
Her ḳaçan kim bezme bir laḥẓa ol āfet geç gelür 
 
Būstān-ı ‘āleme ey serv-i gül-bārum benüm 
Sencileyin mḭve-i bāġ-ı melāḥat geç gelür 
 
Zāhidā gerçi saña bār-ı melāmet güç gelür 
Menzil-i ‘aşḳa velḭ ehl-i selāmet geç gelür 
 
Ḥayretḭyi ḳılma red kim gülsitān-ı kūyuña 
Ancalayın bülbül-i bāġ-ı belāġat geç gelür 
 
86 
Mef‘ūlü  Fā‘ilātü  Mefā‘ḭlü  Fā‘ilün  
 
Hey ne peliddür ki eyā serv-i gül- ‘iẕār 
Alçaḳlıġ ide ḳāmetüñe öyküne çınar   
 
La‘li lebüñe ben nice teşbḭh idem ki ol 
Bāġ-ı ḥüsünde olmaya bir dāne-i enār   
 
Ḫaṭṭuña beñzerem didügiyçün benefşenüñ    
Yüzin yire düşür yiridür eyle şermsār   
 
İrgürse göklere yiridür başını güneş 
Kūyuñ gedāsı olmaġ ile eyler iftiḫār   
 
Hicrān odiyle uyarımaz dil çerāġını 
Ġam tekyesinde Ḥayretḭ gibi bir iḫtiyār   
 
87 
Mefā‘ḭlün Mefā‘ḭlün Fe‘ūlün 
 
Ayaġuñ ṭopraġı ser-tācumuzdur 
İşigüñ ‘arşumuz mi‘rācumuzdur 
 



Bulaldan ‘aşḳuñuñ gencḭnesini 
Ḳamu mḭr ü gedā muḥtācumuzdur 
 
Geçürüz āhumuz oḳın felekden 
Bu nüh şḭşe bizüm umacumuzdur 
 
Nice olsun göñül  mülki imāret 
Ḥarāmḭ gözlerüñ yaġmacımuzdur 
 
Ḫarābāt erlerinüñ ḫāk-i pāyı 
Bizüm ey Ḥayretḭ ser-tācumuzdur 
 
88 
Fe‘ilātün Fe‘ilātün Fe‘ilātün Fe‘ilün 
 
Be bu Rūm illeridür bunda suḫandānlar olur 
Bu İrem gülşenidür murġ-ı ḫōş-elḥānlar olur 
 
Altun üsküflü yalıñ yüzlü güzel sāḳḭler 
Ṣoḥbeti rūşen ider şem‘-i şebistānlar olur 
 
Sāḳ u sā‘id sıġayup nāz ile sāḳḭlik ider 
Be bu yirlerde ne ḫōş serv-i ḫırāmānlar olur 
 
Cān ḳatar cāna ṭolu içüp öpüşdükçe müdām 
Bu da bir gūşe durur bunda güzel cānlar olur 
 
Bir iki cür‘a ile ‘aḳlın alurlar kişinüñ 
Cān u dil ġāret ider āfet-i devrānlar olur   
 
Ġonca-veş bülbül-i dil-bestelerüñ göñlin açar 
Çoḳ güler yüzlü güşāde gül-i ḫandānlar olur 
 
Bir ḫarābāt evidür her bucaġın seyr itseñ 
Ḥayretḭ gibi niçe vālih ü ḥayrānlar olur 
 
89 
Fe‘ilātün Fe‘ilātün Fe‘ilātün Fe‘ilün 
 
Niçe bir virmeye el vuṣlat-ı cānān niçe bir 
Niçe bir yana firāḳ āteşine cān niçe bir 
 
Niçe bir ḳan yuda derd ile firāḳuñda göñül  
Niçe bir yaş döke bu dḭde-i giryān niçe bir 
 
Niçe bir bulmaya cem‘iyyet-i ḫāṭır dil ü cān 
Niçe bir ola ṣaçuñ gibi perḭşān niçe bir 



 
Niçe bir od urasın cān u göñül  ḫırmenine 
Niçe bir yaḳa beni āteş-i ḥirmān niçe bir 
 
Niçe bir yaralaya tḭġ-i firāḳ ile beni 
O cefālar ḳılıcı āfet-i devrān niçe bir 
 
Niçe bir ben ten-i bḭ-cān gibi pejmürde olam 
Eyleye kendüyi ol cān gibi pinhān niçe bir 
 
Niçe bir ṭoġmaya ‘ālemde murādum necmi 
Baña göstermeye gün ol meh-i tābān niçe bir 
 
Niçe bir vādḭ-i hicrāna düşüp ser-gerdān 
Gezesin Ḥayretiyā bḭ-ser ü sāmān niçe bir 
 
Yār çün kim oḳumaz mihr ü vefā destānın 
Niçe bir yazıla bu defter ü dḭvān niçe bir 
 
90 
Mefā‘ḭlün Mefā‘ḭlün Fe‘ūlün 
 
Bahār irişdi cām içmek gerekdür 
Şarāb-ı la‘l-fām içmek gerekdür   
 
Geçüp aġ u ḳarasından cihānuñ 
Oturup ṣubḥ u şām içmek gerekdür   
 
Hele eksüklünüñ anladuġı bu                           
Bu eyyāmı tamām içmek gerekdür   
 
Dilerseñ kim olasın ġamdan āzād 
Müdām içmek müdām içmek gerekdür   
 
Bugünlerde hemḭşe Ḥayretḭ-vār 
Olup rüsvā-yı ‘ām içmek gerekdür   
 
91 
Mef‘ūlü  Fā‘ilātü  Mefā‘ḭlü  Fā‘ilün  
 
Dḭvāne dil ki zülf ü zenaḫdan esḭridür 
Gel gör bugün ki bend ile zindān esḭridür 
 
Devrān içinde bend-i belādan mı ḳurtulur    
Şol mübtelā ki āfet-i devrān esḭridür 
 
‘Aşḳuña ḳul olalı göñül  ġamdan aġlamaz 



Kimden ne derdi var şu ki sulṭān esḭridür 
 
Mūr-ı ża‘ḭf ise daḫi ‘aşḳuña ḳul olan   
Bir pādişāhdur ki Süleymān esḭridür 
 
Dil baġlamadı pḭre-zen-i dehre Ḥayretḭ   
Ḳocadı gitdi daḫi bir oġlan esḭridür 
 
92 
Mef‘ūlü  Fā‘ilātü  Mefā‘ḭlü  Fā‘ilün    
Vaṣluñla cümleten senüñ ey cān el emdedür 
Miskḭn göñül  firāḳ ile dāyim elemdedür 
 
Ben dem-be-dem ḳan aġlaram ‘ālem ṭaraf ṭaraf 
Gülmekde oynamaḳdadur ‘ālemde demdedür 
 
Ey cān ṭabḭbi şöyle ża‘ḭfem ki bilmezem 
Ben nice zindeyem ya benüm cān neremdedür 
 
Düşeli ‘aşḳ ayağına āvāre göñlümüz 
Şol bir ḥabāba döndi ki ol cām-ı Cemdedür 
 
Fāş itse Ḥayretḭ bizi āfāḳa ṭañ mıdur 
Olanca sırrumuz iki dillü ḳalemdedür  
 
93 
Fā‘ilātün  Fā‘ilātün  Fā‘ilātün  Fā‘ilün  
 
Cānumı mest eyleyen yād-ı leb-i meygūndur 
Zār iden dil ‘andelḭbin ol rūḫ-ı gülgūndur 
 
Göñlümüñ şeydālıġın ‘ayb eylemeñ Ferhād-vār 
Bir lebi Şḭrḭn ṣaçı Leylḭye çün Mecnūndur 
 
Dest-i ḳahrından bu dehrüñ her kime ḳan aġlasam 
Görürem benden beter anuñ da baġrı ḫūndur 
 
Nev-resḭde ġoncalar bülbüllerin zār eylemek 
Gülşen-i dehr içre ey dil eskiden ḳānūndur 
 
Ḥayretḭyi būstān-ı dehrde dolāb-veş 
Döne döne iñleden bu gerdiş-i gerdūndur 
 
94 
Fā‘ilātün  Fā‘ilātün  Fā‘ilātün  Fā‘ilün  
 
Benden ey nāme yüri cānānuma ‘aşḳ eyle var 



Bendeden ol şāh-ı ‘ālḭ-şānuma ‘aşḳ eyle var 
 
Serv-i ser-keş gibi şol bir kimseye baş egmeyüp 
Ḳullarına merḥabāsuz ḫānuma ‘aşḳ eyle var 
 
Ḫār-ı miḥnetde geçen aḥvāli bir bir şerḥ idüp 
Bülbülinden ol gül-i ḫandānuma ‘aşḳ eyle var 
 
Rūşen it yanında hep ḥāl-i dil-i sūzānumı 
Yanaraḳ ol şem‘-i nūr-efşānuma ‘aşḳ eyle var 
 
Ḥāṣılı yerden göge minnet durur ben ḫākden 
Uç ḳanat bük ol meh-i tābānuma ‘aşḳ eyle var 
 
Dehr içinde baña bir kez Ḥaḳ selāmın virmeyen 
Şḭvesi çoḳ āfet-i devrānuma ‘aşḳ eyle var 
 
Gerçi ol yıllar durur kim dimedi bir kimseye 
Ḥayretḭ-i vālih ü ḥayrānuma ‘aşḳ eyle var 
 
95 
Mef‘ūlü  Fā‘ilātü  Mefā‘ḭlü  Fā‘ilün  
 
‘Ayn-ı ‘ināyet ile baña bir naẓar yeter 
Maḳṣūd olan vefā ise uşbu ḳadar yeter 
 
Çoḳ çoḳ cefālar eyledügüñ az vefā mıdur 
Ger ādem isem ol baña ey verd-i ter yeter 
 
Mihmān-ı ḫāneḳāh-ı ġam-ı ‘aşḳ olanlara 
Ḫūn-ı ciger çekilse n’ola māḥażar yeter 
 
Ḳaçduḳca dil kebūteri müjgānuñ oḳları 
Ardından öñine geçer anuñ irer yeter 
 
Devlet nişānı Ḥayretiyā başda ‘āşıḳuñ 
Maḥbūbınuñ ayaġı tozından eŝer yeter 
 
96 
Fā‘ilātün  Fā‘ilātün  Fā‘ilātün  Fā‘ilün  
 
Baş ḳoşup zülfüñe ḳaddün yine āl itmek diler 
Ben ża‘ḭfüñ ḳāmetin var ise dāl itmek diler 
 
Rā gibi birbirine baş çatmış ebrūlar yine 
Var ise ben nā-tüvāna bir ḫayāl itmek diler 
 



Sūzdan yanar kebāb olur kebūter iltemez 
Her ḳaçan mektūb ile dil ‘arż-ı ḥāl itmek diler 
 
Dil lebinden ṣorsa esrār-ı dehānın dir gören 
Bir delü Loḳmāna ḥikmetden su’āl itmek diler   
 
‘Aḳlı ḳoyup ‘aşḳa uyaldan göñül  ey Ḥayretḭ 
Mülk-i fānḭden baḳāya intikāl itmek diler 
 
97 
Fā‘ilātün  Fā‘ilātün  Fā‘ilātün  Fā‘ilün  
 
Ḳanda gitseñ bile al yanuñca ey dilber teber 
Kim yirinde saña çoḳ yoldaşlıḳ eyler teber 
 
Eller üzre ṭutsalar olsa ‘aceb mi mu‘teber 
Tḭġüñe yoldaş olup açdı niçe iller teber 
 
Ey ṣanem dili çalar daḫi nacaḳdur gerçi kim 
Lḭk itmşdür du‘ā-yı seyfi hep ezber teber 
 
Şöyle yüz virdüñ ki tḭġüñ gibi sulṭānum benüm 
Ḳan döküp şimden girü başlar keser başlar teber 
 
Ḥayretḭ beñzer ḳazaḳ bir Rūmili abdālısın 
Kim düşürmezsin elüñden dāyimā bir ter teber   
 
98 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Benüm her dāġ-ı sḭnem kim ḳızıl ḳana boyanıḳdur 
Belā dāġıyle zeyn olmış birer rengḭn şaḳāyıḳdur 
 
Yine gül gibi şāhāne libās-ı āl geymişsin 
Benüm serv-i ḫırāmānum güzeldür gey yaraşıḳdur 
 
Bahār-ı ḥüsnüñ añduḳca aḳarsa ṭañ mıdur her ṣu 
Delüḳanlu durur yaşum henūz daḫi bulanıḳdur 
 
Er iseñ pḭre-zen dehre ḳul olma ey dil abdāl ol 
Ḳo ta‘n itsüñ saña ‘ālem hḭç incinme ḫalāyıḳdur 
 
Egerçi Ḥayretḭ rüsvā vü şeydāyḭ gezer dāyim 
Şarāb-ı ‘aşḳ mestidür anı ṣanmañ ki fāsıḳdur 
 
99 
Fā‘ilātün  Fā'ḭlātün Fā‘ilātün  Fā‘ilün  



 
Çeşm-i ḫūn-rḭzüñ ucından dḭdeler giryān olur 
Hey ne ẓālimsin ki her dem işigüñde ḳan olur 
 
Nice ‘arż idem ‘aceb sūz-ı dili dildāra ben 
Nāme göndersem kebūter iltemez biryān olur 
 
‘Āşıḳumdur ‘aşḳum ile n’içün ölmez dir imiş 
Ölmek āsān idi ammā arada hicrān olur 
 
Didüm ey meh-rū n’ola mihr ü vefālar eyleseñ 
Nāz ile güldi didi ‘ālemlere destān olur 
 
Ey kemān-ebrū ḥayāt-ı cāvidānḭ kesb ider 
Tekye-i ‘aşḳuñda her cān kim senüñ ḳurbān olur 
 
Mıṣr-ı ḥüsn içinde bir Yūsuf-cemāli kim görür 
Ḳul olur biñ cān ile göñlüm ‘aceb sulṭān olur 
 
Şemme-i esrār-ı ‘aşḳumdan kime şerḥ eylesem 
Ḥayretḭ-i vālih ü şeydā gibi ḥayrān olur 
 
100 
Mefā‘ḭlün Mefā‘ḭlün Fe‘ūlün 
 
Meminüñ dil ḳadḭmḭ çākeridür 
İşigi kelbidür ḫāk-i deridür 
 
Düşelden bend-i zülfine Meminüñ 
Cihān dilberlerinden dil berḭdür 
 
Dehānında ḳoḳarken şḭr-i māder 
Göñüller ṣaydınuñ şḭr-i neridür 
 
Otursa nāz ile şehbāz-ı vahşi 
Yürise luṭf ile kebk-i derḭdür 
 
Naẓḭrin görmemişdür daḫi gözler 
Begüm ādem degüldür ol perḭdür 
 
Cemāli āfitāb-ı evc-i behcet 
Ki aña mihr ile meh müşterḭdür 
 
Ḳaçan söz söylese biñ şḭve ile 
Eridür yüregüm yaġın eridür 
 
Hemān bu ġurbet ilde yādigārı 



Ḳulaġumda sözi gevherleridür 
 
Yir idinmedügümçün āsitānuñ 
Beni it gibi öldürseñ yeridür 
 
Ṭarḭḳ-ı ‘aşḳ içinde Ḥayretḭyi 
Begüm ḥālince görseñ yol eridür 
 
Nedāmet erlerinüñ başı buġı 
Deliler ḫaylınuñ ser-defteridür 
 
101 
Mefā‘ḭlün Mefā‘ḭlün Fe‘ūlün 
 
Meminüñ dil ‘aceb āvāresidür 
Ölümlü ḫastası bḭ-çāresidür 
 
Oñulmasun ḳo gitsün dilde zaḫmum 
K’anuñ şemşḭr-i ‘aşḳı yarasıdur 
 
Cihānda kabza-i kavs-i murādum     
Memi'nün iki kaşı arasıdur 
 
Nice sevmeyeyin cān u göñül den 
Yürekler vaṣlası cān pāresidür 
 
Aġarmışdur ṣaḳalı Ḥayretḭnüñ 
Ṭarḭḳuñ eski yüzi ḳarasıdur 
 
102 
Mefā‘ḭlün Mefā‘ḭlün Fe‘ūlün 
 
Meminüñ dil ḳadḭmḭ bendesidür 
Ayaḳda ḳalmışı efgendesidür 
 
Beni vḭrān iden düzdḭde geh gāh 
Baḳup bir göz uciyle ḫandesidür 
 
Bu göñlüm ḫānesini rūşen iden 
Çerāġ-ı ‘ārıż-ı tābendesidür 
 
Ḳızarsa ṭañ mı beñzi āfitābuñ 
Cemāli ayınuñ şermendesidür 
 
Sürūd-ı ‘aşḳı diñleñ Ḥayretḭden 
Bu bezmüñ ol da bir gūyendesidür 
 



103 
Fe‘ilātün Fe‘ilātün Fe‘ilātün Fe‘ilün  
 
Yād-ı la‘lüñ dil-i bḭmāra ṣafālar getürür 
Ey ṭabḭb-i dil ü cān ya‘nḭ  şifālar getürür 
 
Yanuma geldi gözüm yaşına raḥm itdi raḳḭb 
Başuma gör bu sitārem ne belālar getürür 
 
Ṣōfiyā biz mey-i ṣāfı nice terk eyleyelüm 
Ḳalbümüz ṣāf ḳılup rūḥa ṣafālar getürür 
 
Felege virme burayı didi kūyında görüp 
Didüm ey meh beni buraya bu rālar getürür 
 
Ḥayretḭ gelmez eli boş ayaġuñ ṭopraġına 
Māḥażar tuḥfe du‘ā ile ŝenālar getürür 
 
104 
Fā‘ilātün  Fā‘ilātün  Fā‘ilātün  Fā‘ilün  
 
Şöyle yaḳdum cismümi gören ḳara geymiş ṣanur 
Egnüme bir ḫırḳa-i zerḳ u riyā geymiş sanur 
 
Na‘llerle şol ḳadar zeyn eyledüm cismüm gören 
Bir ḳalenderdür ki egnine fenā geymiş ṣanur 
 
Tāze tāze daġlarla seyr iden cismüm benüm 
Bir benek altunlu şāhāne ḳabā geymiş sanur 
 
Başum üstinde görenler ḫāk-i pāyuñdan eŝer 
Devlet ü ‘izzet külāhın bir gedā geymiş sanur 
 
Ben gedānuñ seyr iden başında yanan ‘aşḳ odın 
Efser-i devletdür anı pādişā geymiş ṣanur 
 
Şöyle şād olur göñül  ġam ḫil‘atinden kim gören 
Bir yetḭm oġlan libās-ı dil-güşā geymiş ṣanur 
 
Şöyle lāġardur vücūdı üstüḫānın seyr iden 
Ḥayretḭ bḭ-çāreyi bir būriyā geymiş ṣanur 
 
105 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Melāḥat meclisinde leblerüñ ṣaḥbā-yı āl oḫşar 
Leṭāfet gülşeninde sözlerüñ āb-ı zülāl oḫşar    



 
Elif kim sḭneme ḳaddüñ ḫayāliyle çekilmişdür 
Maḥabbet būstānında henūz bitmiş nihāl oḫşar 
 
Benüm bu tāze tāze dāġ ile gūyā ṣınuḳ göñlüm 
Ḳaranfüllerle zeyn olmış şikeste bir sifāl oḫşar 
 
Henūz ḫāk ile oynar eglenürler ṭıfl-ı nādāndur 
Şu kim def‘-i melāl içün alup destine māl oḫşar 
 
Bulımaz dāmen-i zülf-i nigāra dest-res herkes 
Anı ey Ḥayretḭ yā şāne yā bād-ı şimāl oḫşar 
 
106 
Mefā‘ilün   Mefā‘ḭlün Mefā‘ḭlün Mefā‘ḭlün 
 
Ṣusamış cānlara la‘lüñ şarāb-ı zḭndegānḭdür 
Ḳara günlülere zülfüñ ḥayāt-ı cāvidānḭdür 
 
Şarāb içenlere dḭvāne dir zāhid velḭ bilmez 
Ki ol ‘ārif yanında ‘aḳl-ı evvel rūḥ-ı ŝānḭdür 
 
Mey ü maḥbūb ile yār-ı muvāfıḳ ehl-i ‘irfānuñ 
Gözinde nūrı göñlinde ḥużūrı tende cānıdur 
 
Kerem ḳıl zāhidā maḥbūb u meyden bizi men‘ itme 
Bahār eyyāmı ṣoḥbet mevsimi ‘işret zamānıdur 
 
Alup cānın dökerseñ Ḥayretḭnüñ ḳanın ey ṣōfḭ 
Mey ü maḥbūbı terk itmez k’anuñ rūḥ-ı revānıdur 
 
107 
Fā‘ilātün  Fā‘ilātün  Fā‘ilātün  Fā‘ilün  
 
‘Āşıḳ-ı taḥḳḭḳ olan cevr ü cefādan ḥaẓẓ alur 
Ṣāḥib-i taḳlḭd olan mihr ü vefādan ḥaẓẓ alur 
 
‘Āşıḳ-ı ṣādıḳ olan cevrine yāruñ cān virür 
Mübtelā-yı derd-i ‘aşḳ olan belādan ḥaẓẓ alur 
 
Ġam degüldür çekse Bū-Cehl-i raḳḭbüñ ṭa‘nını 
Şol ṣafā ehli ki ḥubb-ı Muṣṭafādan ḥaẓẓ alur 
 
Yād idermişsin dil-i bḭ-çāreyi düşnām ile 
Müstedām ol ḫastadur miskḭn du‘ādan ḥaẓẓ alur 
 
Ḥayretḭ ṣavm-ı firāḳ-ı yārdan incinmeyüp 



‘Īd-i vuṣlatda hemān bir merḥabādan ḥaẓẓ alur 
 
108 
Fā‘ilātün  Fā‘ilātün  Fā‘ilātün  Fā‘ilün  
 
Ey benüm ḥālüm ṣoran ben bilmezem cānāna ṣor 
Bendenüñ aḥvālini var ḥażret-i sulṭāna ṣor 
 
Ġuṣṣa vü endūh u ġamdan bil nedür ḥālüm benüm 
Dōstum baña inanmazsañ eger yārāna ṣor 
 
Ol çerāġ-ı ḥüsn-i ‘ālem-tāba var ey peyk-i āh 
Bu dil-i pervānenüñ ḥālini yana yana ṣor 
 
Var yüri ey ‘aşḳ-ı ḫāliṣ isteyen ḳalbüñde bul 
Gel gel ey genc-i firāvān arayan vḭrāna ṣor   
 
Degme bir ḥayvān ne bilsün leẕẕet-i ‘aşḳı nedür 
Ḥayretḭ ol ni‘metüñ dadını ben ḥayrāna ṣor 
 
109 
Mef‘ūlü  Fā‘ilātün  Mef‘ūlü  Fā‘ilātün  
 
Şol derzḭ dilberine her cān ki āşinādur 
Mıḳrāz-ı ġamla ‘ömrin biçmezse ger ḳabādur 
 
Pḭşindedür raḳḭbi dāyim kesilmedi āh 
Cāndan beden gibi lḭk āvāreler cüdādur 
 
Āvāresine pāre geçmekdür işi dāyim 
Şol derzḭ dilberi kim nāmiyle Muṣṭafādur 
 
Her bḭ-nevā ki ḳuluñ ḳurbānuñ oldı şāhā 
Kesb itdi ‘ömr-i bāḳḭ ‘ālemde pādişādur 
 
Dervḭş Ḥayretḭyi kimdür dir iseñ ey şāh 
Kūy-ı melāmet içre bir şūḫ-ı bḭ-nevādur 
 
110 
Fe‘ilātün Fe‘ilātün Fe‘ilātün Fe‘ilün 
 
Ne melāmet gibi bir künc-i selāmet bulunur 
Ne nedāmet gibi eglenmege ālet bulunur 
 
Ne benüm zaḫmuma zaḥmet gibi ṣıḥḥat görinür 
Ne benüm göñlüme miḥnet gibi rāḥat bulunur 
 



Ne ben üftādeye ġurbet gibi raġbet yiri var 
Ne bu dil-dādeye ẕillet gibi ‘izzet bulunur 
 
Ne olur meykede künci gibi ḥörmet ṣadrı 
Ne ḫarābāt gibi gūşe-i vaḥdet bulunur 
 
Ḥayretḭnüñ yoġ ise ‘aḳlı ne var ey ṣōfḭ 
Her ne deñlü dir iseñ ġaflet ü Ḥayret bulunur 
 
111 
Fā‘ilātün  Fā‘ilātün  Fā‘ilātün  Fā‘ilün  
 
Baña hiç ġuṣṣañ gibi eglenmege yārān mı var 
Yā oñulmaz derdüme derdüñ gibi dermān mı var 
 
Göñlüme kūyuñ gibi bir gülşen-i zḭbā m’olur 
Gözüme bāġ-ı cemālüñden güzel seyrān mı var 
 
‘Ārife mecmū‘a-i ḥüsnüñ gibi dḭvān m’olur 
‘Āşıḳa ḫaṭṭ-ı cemālüñ gibi yā Ḳur’ān mı var 
 
Bezm-i ‘aşḳ içinde inṣāf idicek abdāllar 
Bu benüm şūrḭde göñlüm gibi bir ḥayrān mı var 
 
Gözlerüm merdümlerine Ḥayretḭ çoḳ yaşlar 
Kim beni aġlar acır anuñ gibi insān mı var 
 
112 
Fā‘ilātün  Fā‘ilātün  Fā‘ilātün  Fā‘ilün  
 
Meclis içre būse-i cānānum almaḳ yol mıdur 
Öldürüp ben nā-tüvānı cānum almaḳ yol mıdur 
 
Ḳomadın şeyṭānlıġı āḫir sen ey bed-ḫū raḳḭb 
Yārı benden ayırup ḭmānum almaḳ yol mıdur 
 
Ḫāk-i rāhın göz göre urduñ götürdüñ ey ṣabā 
Tūtiyā-yı dḭde-i giryānum almaḳ yol mıdur 
 
Tekye-i miḥnetde alduñ cānumı ey pḭr-i ‘aşḳ 
Tecrḭd abdālam benüm ḳurbānum almaḳ yol mıdur 
 
Ey kilāb-ı kūy-ı dilber size n’itdi Ḥayretḭ 
Çıġrışup her biriñüz dāmānum almaḳ yol mıdur 
 
113 
Mef‘ūlü  Fā‘ilātü  Mefā‘ḭlü  Fā'ḭlün 



 
Meclisde būse-i leb-i cānānum aldılar 
Ben ḫastayı helāk idüben cānum aldılar 
 
Ḳapuña vardum idi bu ben müflis itlerüñ 
Borcum nedür ki her biri dāmānum aldılar 
 
Eşküm yetḭmi yüz bulıcaḳ başdan aşdılar 
Ḳanlu mıyam ki böyle girḭbānum aldılar 
 
 ‘Uşşāḳa cān yidürdüm eyā ḳaşlārı kemān 
Abdāllar üşdiler yine ḳurbānum aldılar 
 
Biryān-ı nār-ı ‘aşḳ olalum Ḥayretḭ diyü 
Bülbüller uş fiġān ile bir yanum aldılar 
 
114 
Fā‘ilātün  Fā‘ilātün  Fā‘ilātün  Fā‘ilün  
 
Rind-i fānḭler bu dünyā-yı fenādan geçdiler 
Zāhidā ṣanma şarāb-ı dil-güşādan geçdiler 
 
Şāh içün çāk eylediler ten libāsın terk terk 
Terk ü tecrḭd oldılar tāc u ḳabādan geçdiler 
 
Öldiler ölmezden öndin ya‘nḭ  iḥyā oldılar 
Bu ten-i ḫākḭyi ḳoydılar semādan geçdiler 
 
Bir nefes ey ḫāce ṭā‘at ḳılmadılar zerḳ içün 
Ehl-i tevhḭd oldılar zerk ü riyādan geçdiler 
 
Tālib-i rāh-ı ḥaḳḭḳat oldılar abdāllar 
Ḥayretḭ el yudılar her mācerādan geçdiler   
 
115 
Fā‘ilātün  Fā‘ilātün  Fā‘ilātün  Fā‘ilün  
 
Ḫāk-i pāyuñ ey güzeller şāhı başlar tācıdur 
Āsitānuñ ehl-i ‘aşḳuñ ‘arşıdur mi‘rācıdur 
 
İrmedi dil vaṣluña yıllar durur kūyuñdadur 
Görmedi nūrı iñen çoḳdan mücāvir ḥācḭdur 
 
Ṣaḳınuñ dil mülkini tārāc iderler ṣaḳınuñ 
Ġamze-i tātārı ḫūbānuñ ḳatı yaġmacıdur 
 
Ḥüsn meydānında ey dil ġamze-i ġammāz-ı dōst 



Hey ne tḭr-endāz olur kim cān u dil umacıdur 
 
Keşf-i esrār eyler ise Ḥayretḭ Manṣūr-vār 
Dār ile ḳorḳutma ṣōfḭ ol anuñ mi‘rācıdur 
 
116 
Mef‘ūlü  Fā‘ilātü  Mefā‘ḭlü  Fā‘ilün  
 
Bu gözlerüm yine beni başdan çıḳardılar 
Ḳanumı ḳara yirlere göz göre ḳardılar 
 
Ten cübbesini çāk ḳılup dest-i reşk ile 
Pirāhen ile cāme-i cānāna ṣardılar 
 
Āvāreler ayaġa düşüp la‘lüñ öpeli 
Meclisde sāḳıyā yine ḫaylḭ ḳabardılar 
 
Oġlan sever diyü beni sevmez egerçi ḫalḳ 
Sevmezse sevmesün deli göñlüm sever diler 
 
Şol bir ḥarāmḭ gözlinüñ ey Ḥayretḭ bugün 
Uġrın baḳışları yine göñlüm apardılar 
 
117 
Fā‘ilātün  Fā‘ilātün  Fā‘ilātün  Fā‘ilün  
 
Her ḳaçan kim leblerin nāz ile cānān oynadur 
Her ṭarafdan ‘āşıḳ-ı dil-ḫasteler cān oynadur 
 
Her gice ‘aşḳ āteşidür böyle odlar ḳalḳıdan 
Ṣanma kim pervāneyi şem‘-i şebistān oynadur 
 
Göz yaşına şöyle ġarḳ oldı vücūdum dir gören 
Köhne zevraḳdur ki anı mevc-i ‘ummān oynadur 
 
Ādem iseñ dḭv-i dehrüñ rḭvine aldanma kim 
Taḫtını yile virür niçe Süleymān oynadur 
 
Ġabġab u zülfüñ görelden Ḥayretḭ dir dōstum 
Şimdi söz meydānı içre ṭop u çevgān oynadur 
 
‘Īdgehde didiler dolāba bindügüm görüp 
Döne döne ḳarşusında dilberüñ cān oynadur 
 
118 
Fā‘ilātün  Fā‘ilātün  Fā‘ilātün  Fā‘ilün  
 



Ger dilerseñ ey ḫarābātḭ ṣafā-yı rūzgār 
Dāyima nūş it şarāb-ı dil-güşā-yı rūzgār 
 
‘Ārif iseñ zḭnet-i dünyā-yı dūna virme dil 
Çün bilürsin kimseye yoḳdur vefā-yı rūzgār 
 
El yuyup geçmek gereksin sālik iseñ ey göñül  
Bir aḳar ṣudur bilürsin mācerā-yı rūzgār 
 
Ṣōfiyā ṣāfḭ-derūn olmaḳ dilerseñ fāriġ ol 
Ürküdür murġ-ı ṣafāyı hūy u hāy-ı rūzgār 
 
Pḭşesi ‘āşıḳlaruñ āzādelikdür dāyimā 
Ne belādur olma ey dil mübtelā-yı rūzgār 
 
Ġam yiyüp ḳan içmek olmışdur nevāle ‘āşıḳa 
Bḭ-nevādur isteyen ey dil nevā-yı rūzgār 
 
Gülsitān-ı dehre göz yaşı virüpdür āb-ı rū 
Āteş-i āh iledür rūşen sarāy-ı rūzgār 
 
On sekiz biñ ‘āleme sulṭān olayın dir iseñ 
Bir gedā-yı rūzgār ol bir gedā-yı rūzgār 
 
Ḥayretḭ bir künc-i miḥnetdür maḳām-ı salṭanat 
Bḭ-ḫaberler gerçi dir devlet-sarāy-ı rūzgār 
 
119 
Mef‘ūlü  Fā‘ilātün  Mef‘ūlü  Fā'ḭlātün 
 
Fāş oldı cümle sırrum yaşum çü aḳdı sır sır 
‘Arż itdi mācerāyı ol ḳan olası bir bir 
 
Dāġ-ı ġam-ı ruḫuñla bārān-ı eşk-i çeşmüm 
Bitürdi tāze güller ḫāk-i tenümde yir yir 
 
Başdan gözi yaşıdur ey zāhid ehl-i ‘aşḳuñ 
Döndüren āsiyāb-ı dolāb-ı çarḫı fır fır 
 
Alnuñ ruḫuñ ġamında mihr ile māhı āhum 
Berg-i ḫazān miŝāli ditretdi yine tir tir 
 
Ey Ḥayretḭ cihānda ten beslemekdür işüñ 
Bilmez misin ki anı āḫir bu ḳara yir yir 
 
120 
Mef‘ūlü  Mefā‘ḭlü  Mefā‘ḭlü  Fe‘ūlün 



 
Geh nāz ü gehḭ cevr ü gehḭ fitneler eyler 
Bu şḭve ile ‘āşıḳa gel gör neler eyler 
 
Erbāb-ı belānuñ baş olur bir niçesine 
Meydān-ı maḥabbetde şu kim terk-i ser eyler 
 
Nāṣıḥ sözini diñler iken rıḥlet iden rūḥ 
Şol yolcu durur ḳim ḳara ḳışda sefer eyler 
 
Baḥŝ itmesün ol māh ile gün nerd-i ḥasende 
Zinhār ṣaḳınsun anı bir gün ḳamer eyler  
 
Aġyār ile yār olmadıġıyçün ġam-ı ‘aşḳı 
Ey Ḥayretḭ günden güne göñlümde yer eyler 
 
121 
Fe‘ilātün Fe'ḭlātün Fe‘ilün 
 
Öykünürmiş ruḫ-ı cānāna ḳamer 
Bilmeyüp ḫaddini bir gün lekeler 
 
Dem-i vuṣlatda olan aġlamasun 
Ḫōş durur faṣl-ı bahār olsa sefer 
 
Cennete gider iseñ de bizi ḳo 
Zāhidā saña uyan ile eger 
 
Ḳalmadı ehl-i kemāle raġbet 
Ġālibā masḫaralıḳ oldı hüner 
 
Bu demi ḫōş görelüm Ḥayretiyā 
Bu deme irmedi ḳaldı niçeler 
 
122 
Mefā‘ḭlün Mefā‘ḭlün Fe‘ūlün 
 
Öpülse yār ile yār olsa dilber 
Kuculsa rām-ı dildār olsa dilber 
 
Söz anlamaḳda fettān olsa maḥbūb 
Biraz şūḫ olsa ‘ayyār olsa dilber 
 
Ne deñlü aġlasa zār olsa ‘āşıḳ 
Açılsa gülse gülzār olsa dilber 
 
Nedür ‘āşıḳlaruñ ḥālini bilse 



Güzel sevse dil-efgār olsa dilber 
 
Cefāyı az ḳılsa Ḥayretḭye 
Sözüm bu kim vefādār olsa dilber 
 
123 
Mef‘ūlü  Fā‘ilātü  Mefā‘ḭlü  Fā‘ilün  
 
‘Īd oldu diyü her kişi ḫurrem olup durur 
Lḭkin bu şādlıḳ baña mātem olup durur 
 
Oldı kimine manṣıb u cāh u ṣafā naṣḭb 
Rūzḭ kimisine elem ü ġam olup durur 
 
‘Arż eylemeñ faḳḭre diyār-ı selāmeti 
Baña melāmet ili müsellem olup durur 
 
Her kirpigüm gözümde birer nḭşter olup 
Her bir ḳılum tenümde bir erḳam olup durur 
 
‘Ayb eylemeñ ne söylese bḭ-çāre Ḥayretḭ 
Bilmez ne söyledügini sersem olup durur 
 
124 
Mef‘ūlü  Fā‘ilātü  Mefā‘ḭlü  Fā‘ilün  
 
Biz sākinān-ı gūşe-i fülk-i felāketüz 
Biz āşinā-yı lücce-i baḥr-i melāmetüz   
 
Biz zāyirān-ı zāviye-i künc-i ‘uzletüz 
Biz ṭā’ifān-ı ṭāyife-i sūz u ḥāletüz   
 
Biz kāse-lḭs-i ḫānçe-i bezm-i ḥaḳḭḳatüz 
Biz cür‘a-nūş-ı meclis-i sāḳḭ-i vaḥdetüz   
 
Girmek ḥiṣār-ı ‘aḳla degüldür ṭarḭḳumuz 
Biz sālikān-ı rāh-ı beyābān-ı ḥayretüz   
 
‘Aḳl-ı ma‘āş dāyiresine ṣıġışmazuz 
Biz güm-rehān-ı bādiye-i bḭ-nihāyetüz 
 
Efsürdelerle nice alışsun mizācumuz 
Başdan ayaġa sūz u güdāz u ḥarāretüz 
 
Meclisler içre sen n’ola kürsḭ-nişḭn iseñ 
Ey şeyḫ biz de mu‘tekif-i deyr-i ‘uzletüz   
 



Bir ḳaç nefer mücāvir-i dergāh-ı mey-fürūş 
Biz ḳaç ‘aded mülāzim-i erkān-ı devletüz 
 
Biñ dürlü ‘acz ile işigine erenlerüñ 
Geldük gedālıḳ eyleyü muḥtāc-ı himmetüz 
 
Lāyıḳ degül ki redd olavuz zār ü nā-ümḭd 
Biz sā’ilān-ı südde-i bāb-ı mürüvvetüz 
 
Bi’llāh Ḥayretḭ ulu devlet degül midür 
Biz sākinān-ı dergeh-i Şāh-ı Velāyetüz 
 
125 
Mef‘ūlü  Fā‘ilātü  Mefā‘ḭlü  Fā‘ilün  
 
Ey ḫāce ṣanma sen bizi şehvet esḭriyüz 
Dḭdār ḥaḳḳı ‘aşḳ u maḥabbet esḭriyüz 
 
Ṣubḥ-ı ṣafā gibi n’ola olsaḳ güşāde-dil 
Ṣādıḳlaruz cihānda ṣadāḳat esḭriyüz 
 
Āzādelik vilāyetinüñ pādişāhıyuz 
Biz ḫānedān-ı Şāh-ı Velāyet esḭriyüz 
 
Baş egmezüz irerse göge başı cāhilüñ 
‘Āriflerüz efendi ẓarāfet esḭriyüz 
 
Ey Ḥayretḭ ayaḳ tozı bir ḳaç gedālaruz 
Biz ṣanma bu fenāda riyāset esḭriyüz 
 
126 
Fe‘ilātün Fe‘ilātün Fe‘ilātün Fe‘ilün 
 
Dōstum gerçi ki düşmen gözine biz dikenüz 
Başlar üzre yir olur ki gül-i nesterenüz 
 
Ḳamu a‘dā ṭutalum ṭūṭi-i gūyālar imiş 
Gül gibi biz de birer bülbül-i şḭrḭn-suḫenüz   
 
N’ola sen mesned-i ‘izzetde begüm Yūsuf iseñ 
Biz de Ya‘ḳūb gibi ‘ākif-i beytü’l-ḥazenüz   
 
Ne bize oldı müyesser ne ile vaṣl-ı ḥabḭb 
Minnet Allāha hele ne ġamumuz var ne şenüz   
 
Kūy-ı yārı virevüz mülk-i Süleymāna eger 
Ḥayretḭ dünyede ādem degülüz ehrimenüz 



 
127 
Mef‘ūlü  Fā‘ilātü  Mefā‘ḭlü  Fā‘ilün  
 
Düz baṣdı yine meclis içinde ayaġumuz 
Elde ‘aṣā-yı bāde olaldan ṭayaġumuz 
 
Yüz bulmaduḳ erenler içinde ḳılıç gibi 
Ḳuşanmayınca çaḳ iki yirden ḳuşaġumuz 
 
Dervḭşlerüz ki mülk-i Süleymāna virmezüz 
Bu kūy-ı faḳr u fāḳada kendü bucaġumuz 
 
Sulṭānlaruz ki ḫōş geçinür sāyemüzde ḫalḳ 
Olmış durur bu ḫayme-i gerdūn otaġumuz 
 
Ġavġādan oldı Ḥayretiyā başumuz emḭn 
Çün dāmen-i ferāġata çekdük ayaġumuz 
 
128 
Mef‘ūlü   Fā‘ilātü  Mefā‘ḭlü  Fā‘ilün  
 
Dilber ṣovuḳluġ itdi ḳış oldı bahārumuz 
Gün görmedük şeb oldı dirḭġā nehārumuz 
 
Bir ṭaş baġırlu dilbere düşdi ‘aceb midür 
Dil şḭşesinde olsa müdām inkisārumuz 
 
Yıllar durur müsāfir-i mülk-i maḥabbetüz 
Şehr-i viṣāle uġramādı rehgüẕārumuz 
 
Yirden yire urup bizi kūyından itdi dūr 
İrse feleklere yiridür āh ü zārumuz 
 
Ey Ḥayretḭ döneydi olup belki bḭ-ḥużūr 
Göz dikse yāra nergis-i ḫāk-i mezārumuz 
 
 
129 
mef‘ūlü   Fā‘ilātü  Mefā‘ḭlü  Fā‘ilün  
 
Kūy-ı nigāra uġramasa rehgüẕārumuz 
İtmez ḥużūr o gün bu dil-i bḭ-ḳarārumuz 
 
Yār ile geldi ḥücremüze dün gice raḳḭb 
İrdük bahār-ı vuṣlata gül virdi ḫārumuz   
 



Bir dāġ yaḳdı sḭneme didi bizüm daḫi 
Olsun senüñle gül gibi bir yādgārumuz 
 
Dil şehrini sipāh-ı ġam itdiydi ṭop ḫarāb 
Meyḫāne künci olmasa muḥkem ḥiṣārumuz 
 
Ey Ḥayretḭ olursaḳ eger ḫāk-i pāy-ı dōst 
Hep küḥl idine ehl-i baṣḭret ġubārumuz 
 
130 
Mef‘ūlü  Fā‘ilātün  Mef‘ūlü   Fā‘ilātün  
 
Ey ḫāce ders-i ‘aşḳa baḥŝ ü su’āl ṣıġmaz 
‘İlm-i ledün durur bu bunda cidāl ṣıġmaz 
 
Almaz ayaġ eline mest-i mey-i maḥabbet 
Bezm-i şarāb-ı ‘aşḳa cām ü sifāl ṣıġmaz 
 
Ma‘şūḳ ile çü ‘āşıḳ ‘aşḳ içre ola yek-dil 
Dirler arada artuḳ hecr ü viṣāl ṣıġmaz 
 
Var yoḳ yire ḳıl ucı ḳılma dehānı baḥŝin 
Bu bir maḥaldür ey dil kim ḳḭl ü ḳāl olmaz   
 
Ey Ḥayretḭ hilāli beñzetme ḳaşına kim 
Rāh-ı maḥabbet içre egri ḫayāl ṣıġmaz 
 
131 
Fe‘ilātün Fe‘ilātün Fe‘ilātün Fe‘ilün 
 
Mey-i nābuñ nice olmayalum ölümlüsi biz 
Bir iki gün bu fenā evde anuñ dirisiyüz 
 
Bundan artuḳ daḫi vuṣlat nic’olur ‘ālemde 
Bir gök altındayuz ol māh ile dāyim ikimüz 
 
Āşinālardan eger kimse ṣorarsa ḥālüm 
Aġlamaḳdan gözinüñ yaşını baḥr itdi diñüz 
 
Zāhidā gül gibi baş üzre ṭutarlar yer olur 
Gelmezüz gerçi ki bir çöpçe senüñ gözüñe biz 
 
Ḥayretḭ ḫaste-dile geldi ġamuñ yār oldı 
Ḳomadı gūşe-i miḥnetde ġarḭbi yalıñuz 
 
132 
Fe‘ilātün Fe‘ilātün Fe‘ilātün Fe‘ilün 



 
Ṣūretā ḳaṭrayuz ammā ki deñizdür dilümüz 
Bulımaz keştḭ-i endḭşe bizüm sāḥilümüz 
 
Şöyle çābükleriyüz biz bu ṭarḭḳuñ k’irişür 
Evvel adımda ‘adem mülkine eñ kāmilümüz 
 
Göñlümüz alçaḳ olup ger yüzümüz yerde ola 
Ḳadr ile ‘arş-ı mu‘allāda olur menzilümüz 
 
Nükte-i ‘aşḳı ṭanışmañ ne bilür dānişmend 
Kim bizüm dāniş ile ḥall olımaz müşkilümüz 
 
Bir ḳadeḥ bādeye cānlar virürüz Ḥayretiyā 
Bilmezüz ḫamr ile mi oldı muḫammer gilümüz 
 
133 
Fā‘ilātün  Fā‘ilātün  Fā‘ilātün  Fā‘ilün  
 
Ġam degül dāyim sifāl-i ḫāk olursa cāmumuz 
Tek müdām olmasun eksük bāde-i gül-fāmumuz 
 
Ka‘be kūyuñda senüñ ḳurbān olup ḳoçlar gibi 
Ḫōra geçmekdür hemān ey meh bizüm bayrāmumuz 
 
Devlet-i ‘aşḳuñda bir ‘ālemdeyüz biz şimdi kim 
Rūşenāyḭ baḫş-ı hengām-ı seḥerdür şāmumuz 
 
Merġzār-ı ḳuds olur cevlāngeh-i ṭāvūs-ı cān 
Rişte-i ḳayd-ı ta‘alluḳ olmaz ise dāmumuz 
 
Biz melāmet defterine geçmedük ey Ḥayretḭ 
Nāme-i nāmūsdan ḥakk olmayınca nāmumuz 
 
134 
Fā‘ilātün  Fā‘ilātün  Fā‘ilātün  Fā‘ilün  
 
Oñmaduḳ ṣōfḭyi gör meyḫāneye meyl eylemez 
Devleti yoḳdur ki devlet-ḫāneye meyl eylemez 
 
Yiridür dünyālara virmezse ṣōfḭ ḫalveti 
Būm-ı şūm olmaz ki ol vḭrāneye meyl eylemez 
 
Āḫir olsa rūz-ı vuṣlat dil ‘adem küncin diler 
Şeb irişse kim durur kim ḫāneye meyl eylemez 
 
Dōstum ḫālüñ ḫayālidür ġıdā-yı rūḥumuz 



Bir hümādur murġ-ı cān her dāneye meyl eylemez 
 
Zāhidüñ pendine aldanmaz göñül  ey Ḥayretḭ 
Ṭıfl-ı zeyrekdür iñen efsāneye meyl eylemez 
 
135 
Fā‘ilātün  Fā‘ilātün  Fā‘ilātün  Fā‘ilün  
 
Gözlerüñe kim ki ‘ayn-ı nergis-i şehlā dimez 
Mḭl çekseñ gözlerine kimse ey şeh lā dimez 
 
Şöyle ṭolaşdı göñül  zülfüñe kim aṣlā senüñ 
Pādişāhum dile bend eyle dile as lā dimez 
 
Ṭur ṣabūḥı ṣun eyā sāḳḭ ki bir ḳuş ḳalmadı 
Vaḳt-i ṣubḥ oldı ṣalā-yı ṣoḥbet-i ṣahbā dimez 
 
Ġabġabı bir āb-ı ṣāfḭdür velḭ ben teşneye 
Cān virürsem de em içün bir içim al ma dime 
 
Lebleri vaṣfında bu eş‘ār-ı rengḭnüñ görüp 
Ḥayretḭ kimdür saña ṭūṭḭ-i şekker-ḫā dimez  
136 
Fā‘ilātün  Fā‘ilātün  Fā‘ilātün  Fā‘ilün  
 
‘Aḳlı ṣavmayınca dil dildār içün cān oynamaz 
Çıḳmayınca ḫāceden ṭoyunca oġlan oynamaz  
 
‘Aşḳ meydānında pādaş olup ehl-i ḥāl ile 
Bḭ-ser ü pā olmayanlar ṭop u çevgān oynamaz 
 
Göñlümi ḥālāt-ı ‘aşḳundur senüñ pür-cūş iden 
Dōstum lābüd hevā olmasa ‘ummān oynamaz 
 
Aġlamayınca göñül den ḳopmaz āh-ı sūznāk 
Olmasa bārān iñende berḳ-ı raḫşān oynamaz 
 
‘Āşıḳ oynar eglenürken şehrümüzde ḫūblar 
Ḥayretḭ ‘āşıḳların serkitdi cānān oynāmaz 
 
137 
Fā‘ilātün  Fā‘ilātün  Fā‘ilātün  Fā‘ilün  
 
Lāübālḭyüz gedāyuz gerçi sulṭānlar bizüz 
Ṣūretā kem ḳaṭrayuz ma‘nḭde ummānlar bizüz  
 
Bir birümüzle belā bezminde her şeb ṣubḥa dek 



‘Aşḳ odından yanıcı şem‘-i şebistānlar bizüz 
 
Gūşe-i meyḫānelerde dāyimā mest-i ḫarāb 
Pḭrehen çāk idici ālūde dāmānlar bizüz 
 
Ḥöcre-i miḥnetde bir ḳaç derdmendüz gerçi kim 
Ḳaçma bizden zāhidā derdüñe dermānlar bizüz 
 
Gülşen-i rāz içre esrār-ı ḥaḳāyıḳ söylerüz 
Şimdilik ey Ḥayretḭ murġ-ı ḫōş-elḥānlar bizüz 
 
138 
Fe‘ilātün Fe‘ilātün Fe‘ilātün Fe‘ilün  
 
Ne Süleymāna esḭrüz ne Selḭmüñ ḳulıyuz 
Kimse bilmez bizi bir şāh-ı Kerḭmüñ ḳulıyuz 
 
Ḳul olan ‘aşḳa cihān beglerine egmedi baş 
Başḳa sulṭān-ı cihānuz gör e kimüñ ḳulıyuz 
 
Ġam yirüz ḳan yudaruz gūşe-i miḥnetde müdān 
Ṣanma biz kevŝer-i cennāt-ı na‘ḭmüñ ḳulıyuz 
 
Ḥüsn-i ḥādiŝ ḳulıyuz ṣanma bizi sulṭānum  
Vech-i pāküñde olan ān-ı ḳadḭmüñ ḳulıyuz 
 
Terk idüp Ḥayretiyā tāc u ḳabādan geçdük  
Anca bu dünyede bir köhne kilḭmüñ ḳulıyuz           
 
139 
Fe‘ilātün Fe‘ilātün Fe‘ilātün Fe‘ilün  
 
Ṣanma zāhid bizi nāmus ile ‘āruñ ḳulıyuz  
Yā senüñ gibi hemān ḳurı vaḳāruñ ḳulıyuz  
 
Saña baş egmeyevüz ḫāce-i dehr olsañ eger 
‘Aşḳ esḭri olan ol ‘āşıḳ-ı zāruñ ḳulıyuz           
 
Pākdür ‘aşḳumuz aḥbāb miyānında bugün  
Ṣanemā ṣanma ki biz būs u kināruñ ḳulıyuz 
 
Ḥaḳ durur sevdügümüz ma‘nḭ yüzinden baḳıcaḳ   
Ṣūretā gerçi ki biz naḳş u nigārun ḳulıyuz  
 
Künc-i bāġı felege virmeyelüm Ḥayretiyā  
Yeni dḭvānelerüz tāze bahāruñ ḳulıyuz  
 



140 
Mef‘ūlü  Fā‘ilātü  Mefā‘ḭlü   Fā‘ilün  
 
‘Īsḭ-nefes dirilür iken yār-ı cānumuz  
Pür-derd ola revā mı dil-i nā-tüvānumuz 
 
Ey māh menzilüñ ‘acabā ḳanḳı yirdedür 
Göge irişdi saña irişmez fiġānumuz 
 
Mest olmayınca varımaduḳ kūy-ı dilbere  
‘Arşa irürdük ayaḳ ayaḳ nerdibānumuz 
 
Kūy-ı muġānda seng-i melāmet yimek yiter  
Ey ehl-i ẕevḳ mḭve-i bāġ-ı cinānumuz 
 
‘Arż eyle dāġ-ı sḭneñi dildāra Ḥayretḭ  
Götürmedin zamāne cihāndan nişānumuz  
 
141 
Mefā‘ḭlün Mefā‘ḭlün Fe‘ūlün  
 
Dilā dḭvāneler ‘āşıḳlaruz biz  
Baş açuḳ ‘āşıḳ-ı ṣādıḳlaruz biz 
 
Maḥabbet cür‘asın nūş eyleyelden  
Bir iki nekbetḭ fāsıḳlaruz biz 
 
Uruñ bize melāmet ṭaşını kim  
Ne ḳılsalar bize lāyıḳlaruz biz  
 
Yüzümüze sepelden ‘aşḳ eli āb 
Gözi açuḳlar uyanuḳlaruz biz 
 
Bizi ey Ḥayretḭ yārān içinde 
Ne bilsün il nice fāyıḳlaruz biz 
 
142 
Mef‘ūlü  Fā‘ilātü  Mefā‘ḭlü  Fā‘ilün  
 
Bindi gemiye gitdi o rūḥ-ı revānumuz 
Bile yanınca gitdi revān oldı cānumuz 
 
Deryālar içre zevraḳa döndi bi-‘aynihi 
Gözler yaşında dḭde-i gevher-feşānumuz 
 
Yaşum deñizler oldı ḳurı aġlamaġ ile 
Gitdi kenara gelmedi serv-i revānumuz 



 
Ġark oldı idi göz yaşına keştḭ-i vücūd 
Olmasa dūd-ı āh eger bādbānumuz 
 
Yanardı oda Ḥayretiyā ḫuşk u ter tamām 
Peydā olaydı ẕerrece sūz-ı nihānumuz 
 
143 
Fā‘ilātün  Fā‘ilātün  Fāitātün Fā‘ilün  
 
Yine biñ cān ile bir cānāna düşdi göñlümüz 
Muṣṭafādur adı bir sulṭāna düşdi göñlümüz 
 
Ālem-i ‘aşḳa bıraġaldan bizi bu rūzgār 
Ṣanki bir zevraḳ durur ‘ummāna düşdi göñlümüz 
 
Ṣōfiyā men‘ idemezsin bizi biñ şeyṭānlıġ it 
Āşıḳuz biz sūret-i Raḥmāna düşdi göñlümüz 
 
Ruḫlaruñ devrinde bend oldı saçuñ zencḭrine 
Nevbahār içre yine dḭvāne düşdi göñlümüz 
 
Bundan özge Ḥayretḭ ‘ālemde rüsvālıḳ m’olur 
Pḭrlik vaḳtinde bir oġlana düşdi göñlümüz 
 
144 
Fā‘ilātün  Fā‘ilātün  Fā‘ilātün  Fā‘ilün  
 
Āsitānuñdur bizüm ey dōst beytu’llāhumuz 
K’anda gösterdi cemāli nūrını Allāhumuz 
 
Bu müsafirḫāne-i dehrüñ der ü dḭvārını 
Āh şāhumla müzeyyen ḳıldı şāhum āhumuz 
 
Her gedā bir pādişāha bende olmışdur velḭ 
Biz de Rūm abdālıyuz bizüm ‘Alḭdür şāhumuz   
 
Ḳabrümüz üzre gelicek aġlaşuñ yoldaşlar 
Yaḳmasun sizi bizüm oddur biten her kāhumuz 
 
Biz faḳḭrüz meskenet ṭopraġıdur mesken bize 
Biz gedāyuz Ḥayretḭ dervḭşlikdür cāhumuz 
 
145 
Fā‘ilātün  Fā‘ilātün  Fā‘ilātün  Fā‘ilün  
 
Bir nihāl-i tāzedür ḳaddüñ senüñ ey serv-i nāz 



Şḭvelerden mḭvesi eksük degüldür ḳış u yaz 
 
Ehl-i ‘aşḳ içre namāz olmaz diyü ṭa‘n eyleme 
Ṣōfiyā ṣāfḭ derūn ile niyāz olur niyāz 
 
Zāġ-ı ḫālin beñ ḳoyup zülf-i siyāhın aġ idüp 
Göñlümüñ şehbāzını ṣayd eyledi bir ḥḭlebāz 
 
Leblerüñ öpdükce artar nāle vü āhum benüm 
Sāḳıyā mey meclisinde eksük olmaz söz ü sāz 
 
Ḫaylḭ çekdüñ cevrini yāruñ egerçi Ḥayretḭ 
‘Ömri çoġ olsun hele luṭfın daḫi gördüñ biraz 

Mefā‘ḭlün Mefā‘ḭlün Fe‘ūlün 
 
Yüri ey fitnesi çoḳ şefḳati az 
Gözi gibi özi de şūḫ u ṭannāz 
 
Beni öldürmek içün hey vefāsuz 
Nedür tā bunca şḭve bu ḳadar nāz 
 
Nedür bu ṭurra-i pür-çḭn-i ṭarrār 
Nedür bu ġamze-i pür-kḭn-i ġammāz 
 
‘Āceb ṣayd eyledüñ göñlüm hümāsın 
Naẓḭrüñ görmedüm va’llāhi şehbāz 
 
Cihānda bu güzeller çoḳdur ammā 
Saña benzer ḥabḭbüm azdur az 
 
Raḳḭbüñ gibi urġan yaraşuġı 
Hele ben görmedüm üstād cānbāz 
 
Bugün meydānda gerçi cān-fedā çoḳ 
Begüm bu Ḥayretḭ de cāna ḳalmaz 

Fe‘ilātün Fe‘ilātün Fe‘ilātün Fe‘ilün 
 
Zāhidā ḫırḳa-i sālūs u riyādan berḭyüz 
Budalāyuz baş açuḳ tāc u ḳabādan berḭyüz 
 
Biz de Ferhād gibi ehl-i belānuñ biriyüz 
Bizi ey Ḫusrev-i şḭrḭn ḳo ṣafādan berḭyüz 
 



Başumuz derd ile ḫōşdur ḳo ṭabḭbā bizi gel 
Derd-i ser virme bize çünkü devādan berḭyüz 
 
Pādişāhum ḳuluñam mihr ü vefā eyle didüm 
Didi nāz ile biraz semt-i Vefādan berḭyüz 
 
Mācerādan geçeli birlige baṣduḳ ḳademi 
El yuduḳ Ḥayretiyā biz men ü mādan berḭyüz 

Fā‘ilātün  Fā‘ilātün  Fā‘ilātün  Fā‘ilün  
 
Pūte-i ‘aşḳa düşüp kāl olmaġ ister göñlümüz 
Ḳalbi ṣāfḭ pāk abdāl olmaġ ister göñlümüz 
 
Her ḳaçan kim esb-i nāza binse ol çāpük-süvār 
Atınuñ öñinde pāmāl olmaġ ister göñlümüz 
 
Ṭuymaġa rāz-ı dehānın yir yir eşk-i dḭdeden 
Noḳṭa dökmiş yine remmāl olmaġ ister göñlümüz 
 
Tḭr-i miḥnet şol ḳadar deldi ki ‘arż-ı ḥāl içün 
Bezm-i ġamda yāra ḳavvāl olmaġ ister göñlümüz 
 
Yine cān naḳdin virüp derd almaġ içün Ḥayretḭ 
Çārsū-yı ġamda dellāl olmaġ ister göñlümüz 
 
 
149 
Mefā‘ḭlün Mefā‘ḭlün Fe‘ūlün  
 
Niçe gündür ki dildārum görinmez 
Bütün gün aġlaram yārum görinmez 
 
Ḫarāb oldı yine bāġ-ı dil ü cān 
Nihāl-i ḫūb-reftārum görinmez 
 
Dilā zār ol ki bir ḫaylḭ zamāndur 
Benüm yār-ı dil-āzārum görinmez 
 
Olupdur varlıġumla yoḳluġum bir 
Cihānda olalı varum görinmez 
 
Fiġān it Ḥayretḭ dāyim çü bülbül 
Ḳanı ol yüzi gülzārum görinmez 

Mefā‘ḭlün Mefā‘ḭlün Mefā‘ḭlün Mefā‘ḭlün 
 
Ḥaẕer ḳıl ṣūret-i luṭfı zamānuñ ber-devām olmaz 
Olur mı bir elif-ḳāmet kim āḫir ḳaddi lām olmaz 
 
Olımaz ḫāṣ erbāb-ı ġam içinde şu ‘āşıḳ kim 
Belā bāzārgāhına düşüp rüsvā-yı ‘ām olmaz 
 
Şu kim nām ile nāmūsı ḳoyuban terk-i ‘ār itmez 
Añılmaz ehl-i ‘aşḳ içre iñende ol be-nām olmaz 
 
Elüñde sübḥa-i ṣad-dāneyi rindāna gösterme 
Ṣaḳın yüz bulımazsın anlara tezvḭr dām olmaz 
 
Ayaḳ baġıdur ey ġonca-dehen bu bülbül-i cāna 
Bu gülşende ki ḳaddüñ gibi serv-i ḫōş-ḫırām olmaz 
 
Senüñ de Ḥayretḭ işüñ tamām eyler felek bir gün 
Dime eksüklük eyleyüp ṣaḳın işüm tamām olmaz 

Mef‘ūlü  Fā‘ilātü  Mefā‘ḭlü  Fā‘ilün  
 
Aḳsun ḳo dḭdeden güher-i ābdārumuz 
Ḫarc olsa ey dil aġlama bu yolda varumuz 
 
Ey ḫāce sende zer ne ḳadar bḭ-ḥisāb ise 
Vardur bizüm de dāġ-ı ġam-ı bḭ-şümārumuz 
 
Faḫr it libās-ı fāḫir ile sen begüm bizüm 
‘Uryānlıġ ile faḳr iledür iftiḫārumuz 
 
Dil şḭşesin degül uruban kāse-i seri  
Ṣırsa ḥasūd yoḳdur aña inkisārumuz 
 
Biz bir maḳām-ı vaḥdete irdük ki Ḥayretḭ 
Birdür hemān bir arada olsa mezārumuz 
 
152 
Fā‘ilātün  Fā‘ilātün  Fā‘ilātün  Fā‘ilün   
 
Her ḳabādan göz diküp tek cāme ḳılma iltimās  
Dik tecerrüd sūzeni birle pelās üzre pelās 
 
Aḳ ‘abā gey ṣubḥ-ı ṣādıḳ gibi tek rūşen-dil ol  
Şeb gibi tḭre-derūn olma geyüp zerrḭn libās 



 
‘Ārif iseñ ne ḳulı ol kimsenüñ ne ḫācesi  
Kim bu fānḭ evde ne Maḥmūd ḳaldı ne Ayās  
 
Yoḳ bu mezra‘da benüm bir ḥabbe taḥṣḭlüm dirḭġ  
Geldi ‘ömrüm ḥāṣılın biçmege ḳaddüm oldı dās 
 
Ḥayretḭ gūyā bir āyetdür cemāl-i dōst kim  
Sūre-i ve’ş-şemsden itmiş Ḥaḳ anı iḳtibās 

Fā‘ilātün  Fā‘ilātün  Fā‘ilātün  Fā‘ilün   
 
Başdan gel ey ḳalender ḳḭl ü kāli ḳıl tırāş  
Yoḳsa ḳılca ne bıyıḳ virür żarar saña ne ḳaş   
 
Gel göñül  abdālına geydür tecerrüd ḫırḳasın  
Dile andan soñra ‘uryān gez dilerseñ gey kumāş 
 
Daşı başa urdı Şḭrḭn göñlini nerm itmedi  
Fi’l-meŝel mūm idi Ferhāduñ elinde gerçi ṭaş 
 
Dilleşüp ey dil birāder çıḳdı baḥr ile gözüm 
Baḥrdan ammā uluyam dir gözüm bir niçe yaş  
 
Gitdi ol māhuñ senüñle yılduzı barışmadı 
Çāre ne ey Ḥayretḭ var ṭāli‘ünle ḳıl ṣavaş 

Fā‘ilātün  Fā‘ilātün  Fā‘ilātün  Fā‘ilün   
 
Uşbu bāzār-ı fenā bir sūdı yoḳ sevdā imiş   
Hūy u hāy u ṭumṭurāḳı bir ḳurı ġavgā imiş 
 
N’eyledümse eyledüm öldüm dirildüm iñledüm  
İki ‘ālemden ġaraz bir yār-ı bḭ-hemtā imiş       
 
Göñlümi meftūl-i zülfüñdür ḳılan meftūn-ı ‘aşḳ  
Nitekim Mecnūnı mecẕūb eyleyen Leylā imiş 
 
Dar olup başına dehr ölür Ferḭdūn ‘āḳıbet  
Ṭutalum ḫācem Ferḭdūn oldı yā Dārā imiş 
 
Çün olur āḫir ġıdāsı kişinüñ dārū-yı merg  
Bir iki gün ṭutalum kim sükkerḭ ḥalvā imiş  
 
Vāli-i ‘ahd olmadan ey dil bu evde ‘ārife 



Bir velḭnüñ bendesi olmaḳ dahi evlā imiş  
 
Ka‘be-i maḳṣūdı ehl-i dillerüñ ey Ḥayretḭ  
Var yüzüñ sür āsitān-ı Ḥażret-i Mevlā imiş 

Mefā‘ḭlün Mefā‘ḭlün Mefā‘ḭlün Mefā‘ḭlün 
 
Uyur rāḥatla düşman zānū-yı dildāra yaṣdanmış 
Düşüp üftādeler yollarda seng-i ḫāra yaṣdanmış 
 
İdinmiş zāg gülden bister ü ter ġoncadan bālḭn 
Yatur gen yirde bülbül ḥasret ile hāra yaṣdanmış   
 
Meded her derdi yoḳ nāmerde ṣunma şerbet-i la‘lüñ 
Yaturken bunca bḭ-çāre der ü dḭvāra yaṣdanmış 
 
Şu kim ṭaş işigüñe baş ḳoyup rūḥın revān itdi 
Uyur gülşende ṣan bir bāliş-i zer-kāra yaṣdanmış 
 
Hümā-yı ‘arş-pervāz olsa rūḥ-ı Ḥayretḭ ṭañ mı 
İşitdüm cān virürken āsitān-ı yāra yaṣdanmış 

Fā‘ilātün  Fā‘ilātün  Fā‘ilātün  Fā‘ilün  
 
‘Āşıḳuñ baġrında ṭaġlar deñlü başı var imiş 
Kendü bir kem ḳaṭra deryālarca yaşı var imiş 
 
Yoḳ ṣanurdum bāliş-i rāḥat bu miḥnetḫānede   
Şimdi bildüm dilberüñ işigi ṭaşı var imiş 
 
Baş virüp rāh-ı vefāda başa iletdi işin 
Āferḭn Ferhāda ḫōş devletlü başı var imiş 
 
Benlik imiş ayıran ben bendeyi maḥbūbdan 
Ey dirḭġā bilmedüm arada nāşḭ var imiş 
 
Cān ile cānān arasında ḥicāb olduñ diyü 
Ḥayretḭnüñ kendü kendüyle ṣavaşı var imiş 

Fā‘ilātün  Fā‘ilātün  Fā‘ilātün  Fā‘ilün  
 



Geldi irdi çün yine ḳara ḥaber gibi tırāş 
Ey dirḭġā atdı oḳın yaṣdı yayın göz ü kaş   
 
Ġālibā āḫir zamān olmış durur yoldaşlar 
Rūm ilinde her ṭarafdan fitneler ḳaldurdı baş 
 
‘Ārıżuñ ābında ġarḳ olsun dir iseñ ḫaṭṭuñı 
‘Asker-i Fir‘avndur Mūsā ile itdür ṣavaş   
 
 
Kimse parmaḳ başmasun ḥarfüne dirseñ dōstum 
İki günde bir tırāş ol iki günde bir tırāş 
 
Hḭç ḥisāb u ḥaddi yoḳ mūlar bitüpdür Ḥayretḭ 
Dem-be-dem  aḳsa ‘aceb mi gözlerümden ḳañlu yaş 

Fe‘ilātün Fe‘ilātün Fe‘ilātün Fe‘ilün 
 
Ṭañ mıdur olsa ger ol āfet-i devrān serkeş 
Olur elbette bilürsin meh-i tābān serkeş 
 
Gül gibi elden ele varma ki tez ṣolmayasın 
Dōstum ol nitekim serv-i ḫırāmān serkeş 
 
Böyle yandurmaz idi her gice pervānelerin 
Olmasa sencileyin şem‘ -i şebistān serkeş 
 
Yüzi yerdeydi hemḭşe işi miskḭnlik idi 
Oldı yüz bulalıdan zülf-i perḭşān serkeş 
 
Ṣōfḭ ger ṣūret-i insāna sücūd eylemese 
Ḥayretḭ ṭañ mı ki olmadı mı şeyṭān serkeş 

Mef‘ūlü  Fā‘ilātü  Mefā‘ḭlü  Fā‘ilün  
 
Ehl-i kemāle ṭaş işigüñ secdegāh imiş 
Allāh ne āsitāne-i devlet-penāh imiş 
 
Zülfüñ yeterdi bend-i belā bu ġam-ı ḫaṭun 
Şūrḭde dillere ne belā-yı siyāh imiş 
 
Ṭaġlar başındaġı görinen ebr ṣanmañuz 
‘Uşşāḳdan havāya çıḳan dūd-ı āh imiş 
 
And içmek istedüm mey-i nāb içmege velḭ 



Āyḭn-i ‘aşḳ içinde danışdum günāh imiş 
 
Ey Ḥayreti ḳulı olan olur cihāna şāh 
Sulṭān-ı ‘aşḳ hey ne yüce pādişāh imiş 

Fā‘ilātün  Fā‘ilātün  Fā‘ilātün  Fā‘ilün  
 
Ayru düşmek yārdan yoldaşlar düşvār imiş 
Gūşe-i fürḳatde tenhālıḳ ne müşkil kār imiş 
 
Dōstlar bu gülsitān-ı ‘āleme ṣūret viren 
Ol lebi ġonca yüzi gül serv-i ḫōş-reftār imiş 
 
Ayrılıḳ vādḭsine ṭayandı vardı rāh-ı ‘aşḳ 
Çāre ne çekmek gerek ey dil yoluñda var imiş 
 
Gelmege ‘ahd eyledi gitdi dirḭġā ol ṣanem 
Aldadı ben nā-tüvānı bilmedüm ‘ayyār imiş 
 
Mülk-i dilde āteşüm üstine āteşler yaḳan 
Oda yansun Ḥayretḭ eş‘ār-ı āteş-bār imiş 

Fe‘ilātün Fe‘ilātün Fe‘ilātün Fe‘ilün  
 
Be bu yirlerde ne ḫōş şūḫ-ı cihānlar var imiş 
Cān virür ‘āşıḳa çoḳ rūḫ-ı revānlar var imiş 
 
Diñdürür söylese bülbüllerinüñ ṣıḳlıġını 
Ne güşāde gül-i gülzār-ı cinānlar var imiş 
 
Deldiler ġamze oḳıyle niçe yirde cigerüm 
Oḫ niçe fitnesi çoḳ ḳaşı kemānlar var imiş 
 
Emdürür ḫastasına gāh dilin gāh dudaġın 
‘Āşıḳa cān yidürür bunda ne cānlar var imiş 
 
Bu sipāhḭ bu beg oġlı dime düş ayaġına 
Ḳuculur bunda fülān ibn-i fülānlar var imiş 
 
Ḫūblar ma‘denidür dirler idi gerçek imiş 
Gör ne ḳābilce ne gevherce cuvānlar var imiş 
 
Ṣalınur bile hevādārı ile ‘ār itmez 
Ḥayretḭ bunda ‘aceb serv-i revānlar var imiş 

Mef‘ūlü  Fā‘ilātü  Mefā‘ḭlü  Fā‘ilün  
 
Erbāb-ı ‘aşḳa pḭşe hemān her gün āh imiş 
Her bir nefes ki āh ile geçmez günāh imiş 
 
Sevdā-yı ‘aşḳ yoġ ise başuñda ṣōfiyā 
Bu ḳara ṣarduġuñ ne belā-yı siyāh imiş 
 
Her ḫāce-i zemāne birer ehl-i iḥtiyāc 
Her bir faḳḭre baḳdum idi pādişāh imiş 
 
Bir şehsüvāra ḥalḳa-be-gūşam ki atınuñ 
Her bir nişān-ı na‘li birer secdegāh imiş 
 
Cehd eyle ‘aşḳa ḳul olıgör Ḥayretḭ k’anuñ 
En kem gedāsı ḫusrev-i gerdūn-penāh imiş 

Fe‘ilātün Fe‘ilātün Fe‘ilātün Fe‘ilün 
 
Ḥaḳ senüñ zülf-i dil-āvḭzüñi bir dār itmiş 
Anda dil-ḫastelerüñ göñlini berdār itmiş 
 
Gerçi ṣu gibi ḳara yirlere çaldı beni çarḫ 
Ḥamdü li’llāh hele bir ‘āşıḳ-ı dḭdār itmiş 
 
Şol seni cān u göñül  derdine dermān yaradan 
Beni ḫōş olmayacaḳ derde giriftār itmiş 
 
Eyleyen gülşen-i dehr içre güli ḫāra yaḳın 
Yārını Ḥayretḭnüñ hem-dem-i aġyār itmiş 
 
Şāh-ı ‘aşḳa ol efendi ki beni ḳılmış ḳul 
Mülk-i ḥüsn içre seni server ü serdār itmiş 

Fā‘ilātün  Fā‘ilātün  Fā‘ilātün  Fā‘ilün  
 
Ey göñül  olmaḳ dilerseñ ġuṣṣa vü ġamdan ḫalāṣ 
Cidd ü cehd it olıgör ḳayd-ı dü ‘ālemden ḫalāṣ 
 
Nefsüñi ḳurtarmaz iseñ nār-ı ḥıḳd u āzdān 
Bilmiş ol olmazsın ey ṣōfi cehennemden ḫalāṣ 
 
Baġlamalu bir delüsin ey dil-i şeydā eger 



İster iseñ ḳayd-ı bend-i zülf-i pür-ḫamdan ḫalāṣ 
 
Zaḫm-ı tḭġ-i ‘aşḳ-ı yāra var boyun vir ey göñül  
Fikr-i merhemden ḫalāṣ ol fikr-i merhemden ḫalāṣ 
 
Derd ile bir āh idüp geçdi özinden Ḥayretḭ 
İki ‘ālem ġuṣṣasından oldı bir demden ḫalāṣ 

Mef‘ūlü  Fā‘ilātü  Mefā‘ḭlü  Fā‘ilün  
 
Āzādelik risālesidür ehl-i ‘aşḳa ḫaṭ 
Ḳazıduñ ey nigār yazıldı meger ġalaṭ 
 
Ben ḳuluña efendi ‘ıtıḳ-nāme olmadan 
Ḳatlüme ḥüccet olduġı çoḳ yeg durur o ḫaṭ 
 
Bildüñ nedür rümūz-ı ḫaṭ-ı istivāyı sen 
Olduñsa Muṣṭafāya eger ümmet-i vasaṭ 
 
Terk itdi haṭṭı geldi diyü şol ki yārını 
Yumaz yüzi ḳarasını Nḭl ü Fırāt u Şaṭ 
 
Ḥüsnüñ kemālidür ṣanemā ḫaṭ ki Muṣṭafā 
Gördüm didi o Rabbümi fḭ ṣūretin ḳaṭaṭ 
 
Aġ u ḳarayı terk idegör Ḥayretḭ eger 
‘Aşḳı ise cihānda murāduñ senüñ faḳat 

Mefā‘ḭlün Mefā‘ḭlün Mefā‘ḭlün Mefā‘ḭlün 
 
‘Aceb mi alsa dil senden gelen cevr ü cefādan ḥaẓ 
Kişi ġurbetde elbette alurmış āşinādan ḥaẓ 
 
Firāḳuñda itüñ gördükçe şād olur dil-i ġamgḭn 
Kişi ġurbetde elbette alurmış āşinādan ḥaẓ 
 
Belā-yı ‘aşḳuña ṣanma belḭmüz şimdi olmışdur 
Daḫi rūz-ı ezeldendür bize uşbu belādan ḥaẓ 
 
Gözüñ ḳaşuñ ḫayālidür göñül  eglencesi dāyim 
Daḫi oġlan durur alsa ‘aceb mi oḳ u yādan ḥaẓ    
 
Muhammed ümmeti mü’min degül mi Ḥayretḭ yohsa 
N’içün ol almaya bi’llāh hubb-ı Muṣṭafādan ḥaẓ 

Fā‘ilātün  Fā‘ilātün  Fā‘ilātün  Fā‘ilün  
 
Zāġ ḫālin beñ ḳoyup zülf-i siyāhın ḳıldı aġ 
Ḳurdı bir beg göñlümüñ şehbāzına bir ḳıl duzaġ 
 
Gözlerüñ maḳtūlinüñ ḳabrinde nergisler bite 
Ol şehḭd-i ‘aşḳ içün yer yer uyarmışlar çerāġ 
 
Görinen başında ben Mecnūnuñ ey Leylḭ-ḫırām 
Āşiyān-ı murġ-ı miḥnetdür deġüldür tāze dāġ 
 
Dāġına ‘āşıḳlaruñ ṭa’n eylese zāhid ne ṭañ 
Dōstum gülden ne deñlü ḥālet anlaya kelāġ 
 
Ḥayretḭyi āsitān-ı yārdan men‘ eyleme 
Ey raḳḭb olsun dir iseñ saña cennetde duraġ 
 
 
168 
Mef‘ūlü  Fā‘ilātü  Mefā‘ḭlü  Fā‘ilün  
 
Yārān gelüñ yine yaḳalum lāle vār dāġ 
Sūz-ı dili nihāyet ide āşikār dāġ 
 
Cān ‘āleminde biri gün oldı birisi ay 
Mihr-i ruḫunla yaḳdum iki yādigār dāġ 
 
Bir füls-i aḥmerüm yoġ ise kḭsede ne var 
Vardur tenümde tāze oñulmış hezār dāġ 
 
Zeyn itdi penbelerle ser-ā-ser vücūdumı 
Ḫil‘at geyürdi ṣan baña ey şehriyār dāġ 
 
Āhum şirārıdur giceler Ḥayretḭ benüm 
Yer yer felekde şol görinen bḭ-şümār dāġ 

Mef‘ūlü  Fā‘ilātü  Mefā‘ḭlü  Fā‘ilün  
 
Cānumda nice yaḳmayayın ben hezār dāġ 
Nāzük tenine yaḳmış işitdüm nigār dāġ 
 
Şevḳ ile çāk idüp yaḳasın ‘āşıḳāne ṣubḥ 
Mihrüñle yaḳdı gögsine bir yādigār dāġ 
 



Yer yer yapışdurur tenine penbeler seḥāb 
Nār-ı ġamuñla yaḳdı meger kūhsār dāġ 
 
Ben bir peleng-i bḭşe-i ‘aşḳam nişān baña 
Yetmez mi bu tenümde olan bḭ-şümār dāġ 
 
Ey Ḥayretḭ delḭl-i maḥabbet degül midür 
Cism-i felekde şol görinen tābdār dāġ 
 
170 
Mef‘ūlü  Fā‘ilātü  Mefā‘ḭlü  Fā‘ilün  
 
Yaḳdum göñülde mihr-i ruḫuñla hezār dāġ 
Her biri oldı gül gibi bir yādigār dāġ 
 
Yandı yaḳıldı acıdı ḫaylḭ bugün baña 
Hecrüñde gördi ḥālümi ey şḭvekār dāġ 
 
Bir māhḭyem gözüm yaşı baḥrinde gūyiyā 
Pullar durur tenümdeki bu bḭ-şümār dāġ 
 
Cisminde penbedür görinen kef degül durur 
Nār-ı maḥabbetüñle yaḳupdur biḥār dāġ 
 
Yāruñ yanında bir pula geçmez gerekse sen 
Yaḳ Ḥayretḭ tenüñde hezārān hezār dāġ 
 
171 
Fā‘ilātün  Fā‘ilātün  Fā‘ilātün  Fā‘ilün  
 
Nār-ı ġayretle nice yaḳmayayın ben cāna dāġ 
Ġayrılar bezminde yaḳmış mest olup cānāne dāġ 
 
Bir dögündür her ḳara günlüye olmaz ol naṣḭb 
Meclisüñde germ olup yaḳmaḳ senüñ mestāne dāġ 
 
Virmezem biñ ḫāliṣ altuna erenler cānıçün 
Bir elif çekdüm yaḳup sḭnemde dün üç dāne dāġ 
 
Bḭ-ḥisāb ise ne var ey ḫāce dḭnāruñ senüñ 
Bizde de eksük degül fi’l-cümle dervḭşāne dāġ 
 
Ḥayretḭ ḳılsa tecellḭ pertev-i dḭdār-ı yār 
Ṭūr-ı Mūsā gibi ānḭde ḳarara yana dāġ 
 
172 
Fā‘ilātün  Fā‘ilātün  Fā‘ilātün  Fā‘ilün  



 
Yaḳdı dil nār-ı ġam-ı dilberle bir ḳaç pāre dāġ 
Her biri oldı feżā-yı sḭnede bir ḳara dāġ 
 
Bendeñi ḳahr odına yaḳup yaḳışma düşmene 
Yaḳma luṭf it dāġumuñ üstine ey meh-pāre dāġ 
 
Od degüldür giceler yer yer görinen ṭaġda 
Āteş-i ‘aşḳuñ ḳomışdur sḭne-i kuhsāra daġ 
 
Her biri gün gibi bir rūşen delḭl olup yine 
Yana yana ḥālüm i‘lām itdi bir bir yāra dāġ 
 
Her biri ey Ḥayretḭ ma‘nḭde bir āyḭnedür 
Ṣūret-i ḥālüm bu yüzden gösterür dildāra dāġ 
 
173 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Keşşāfa baḳup oḳusa yıllarla Mevāḳıf 
Olmaz kişi esrār-ı kitāb-ı ġama vāḳıf 
 
Fenn-i ġamı terk eyleye mi ‘ārif-i bḭ-kār 
Budur ezelḭ pḭşe-i erbāb-ı ma‘ārif 
 
‘Uşşāḳa bir ay oldı ki görinmedi ol şāh 
Ḳullar ne ṣuç itdi ki virilmedi veẓāyif 
 
Güller gülüp açıldı idüp ġonca tebessüm 
Bülbül öteden söyledi gülşende leṭāyif 
 
Ḳorkar lebin öpmege uyurken anuñ aġyār 
Ey Ḥayretḭ ġam yime ki el-ḫāyinu ḫā’if 
 
174 
Fā‘ilātün  Fā‘ilātün  Fā‘ilātün  Fā‘ilün  
 
‘Asker-i ġam yine cānum ḳaṣdına baġladı ṣaf 
Üstüme at ṣal mürüvvet eyle ey Şāh-ı Necef 
 
Ṭutalum kim leşker-i ġam ṭutdı eṭrāfı ne ġam 
Ṭarfetü’l-‘ayn içre eylersin sen anı ber-ṭaraf 
 
Niçe demler ḳan yudup cem‘ itdügüm gevherleri 
Göz göre itdi gözüm merdümleri bir bir telef 
 
Yine kūyuñda dögüp gögsüm ḳılayın nāleler 



Yine çalınsun maḥabbet meclisinde nāy ü def 
 
Atma ġamzeñ tḭrini ġayra dururken Ḥayretḭ 
Ġayret oḳlarına cānın eyleme anuñ hedef 
 
175 
Fā‘ilātün  Fā‘ilātün  Fā‘ilātün  Fā‘ilün  
 
Pḭşrev olmazsa dāyim saña pḭrān-ı selef  
Gitdi azıtduñ ṭarḭḳi ey cuvān-ı nā-ḫalef 
 
Leẕẕet-i ḫān-ı ġamı ten-perver olan añlamaz  
Ol ġıdā-yı rūhdur bilmez anı gāv-ı ‘alef 
 
Varlıġuñ naḳdin virüp yoḳluḳ metā‘ın al göñül   
Olmasun dirseñ eger yoḳ yerlere varuñ telef   
 
Ḳıl beni bu künc-i tārḭk-i ḍalāletden ḫalāṣ 
Ey şeh-i ṣadr-ı velāyet vey meh-i bedr-i Necef  
 
Nitekim olur mekḭn ile müşerref her mekān  
Ḥayretḭnüñ göñline ḥubb-ı ‘Ālḭ virür şeref 
 
176 
Mef‘ūlü  Fā‘ilātü  Mefā‘ḭlü  Fā‘ilün  
 
Ṣalınduġınca ġonca güzeller ṭaraf ṭaraf   
Oḳur hezār tāze ġazeller ṭaraf ṭaraf 
 
Bḭ-iḫtiyār ḫāba varur nergisüñ gözi  
Bülbüller oḳuduḳca meseller ṭaraf ṭaraf 
 
‘Ayşuñ zamānı geldi berü gel diyü çınār  
Yārān-ı ‘işrete ṣalar eller ṭaraf ṭaraf 
 
Dilber beni ayaḳladuġınca bir ol ḳadar  
İller üşer yine beni eller ṭaraf ṭaraf 
 
Rāh-ı belāda ḳaldı ayaḳlarda Ḥayretḭ  
Seyrān ider nigār ile iller ṭaraf ṭaraf  
 
177 
Mef‘ūlü  Fā‘ilātü  Mefā‘ḭlü  Fā‘ilün  
 
Seyrāna çıḳdı sḭm-bedenler ṭaraf ṭaraf  
Ṣalındı yine serv-i çemenler ṭaraf ṭaraf 
 



Bülbül gibi her ehl-i dil efġāna başladı 
Açıldı güldi ġonca-dehenler ṭaraf ṭaraf 
 
Bülbüller oldı ḫār-ı belālarda mübtelā  
Bezm-i ṣafāda zāġ u zaġanlar ṭaraf ṭaraf 
 
Ben gülsitāna varıcaḳ el ṣundı yir yirin  
Dāmānum aldı dutdı dikenler ṭaraf ṭaraf 
 
Künc-i belāda sensin eyā Ḥayretḭ hemān 
Bezm-i ṣafāda cümle ḳalanlar ṭaraf ṭaraf 
 
178 
Fā‘ilātün  Fā‘ilātün  Fā‘ilātün  Fā‘ilün  
 
‘Aḳlumı mest itdi ey sāḳḭ benüm sahbā-yı ‘aşḳ 
Cānuma cān ḳatdı ẕevḳ-ı rāḥ-ı rūḥ-efzāyı ‘aşḳ 
 
Dōstlar ben bu hevā ile ölürsem umaram 
Ola her bir üstüḫānumdan benüm bir nāy-ı ‘aşḳ 
 
Ṭañ mıdur ursa bucaḳdan bucaġa ḫuffāş-ı ‘aḳl 
Ṣaldı pertev ‘āleme mihr-i cihān-ārā-yı ‘aşḳ 
 
Ey göñül  ġavvās-ı māhir olıgör tek sen hemān 
Ṭopṭoludur gevher-i ‘irfān ile deryā-yı ‘aşḳ 
 
Lā dime ger eylemezsek meclisüñde hūy u hāy 
Güng ü lāl itmişdür ey zāhid bizi illā-yı ‘aşḳ 
 
Server-i mülk-i maḥabbet olımaz ser virmeyen 
Başını biñ yire dögsün aña degmez pāy-ı ‘aşḳ 
 
‘Irżunı ‘arż itme ‘uşşāḳa ne bilsünler senüñ 
Vā'iżā, vaż‘ u vaḳāruñ bir bölük rüsvā-yı ‘aşḳ 
 
Başdan sūduñ nedür bilsem bu ḳurı ḳaradan 
Ṣōfiyā yoġ ise başuñda eger sevdā-yı ‘aşḳ 
 
Çḭn degüldür görinenler ben ḳara yazılınuñ 
Ḳāḍiyü’l-ḥācāt urupdur alnına imżā-yı ‘aşḳ 
 
Ġamdan aġlar āh ider ṣanmañ beni olmış durur 
Dem-be-dem rūd-ı sürūdum āh ü vāveylā-yı ‘aşḳ 
 
Yalıñuz bir pāre per yaḳmaḳ degül pervāne-vār 
Cān yaḳar par par dilā merdān-ı bḭ-pervā-yı ‘aşḳ 



 
On sekiz biñ ‘āleme sulṭān olayın dir iseñ 
‘Aşḳ-ı Mevlā idinüp ol ey göñül  mevlā-yı ‘aşḳ 
 
Aġlama ger ten gözi görmezse de ey Ḥayretḭ 
İdebildüñse eger cān çeşmini bḭnā-yı ‘aşḳ 
 
179 
Mef‘ūlü  Fā‘ilātü  Mefā‘ḭlü  Fā‘ilün  
 
Cān ile ey göñül  olalum mübtelā-yı ‘aşḳ 
‘Uşşāḳa bal olur çün bilürsin belā-yı ‘aşḳ 
 
Bāġ-ı cinānı almaya bir çöpçe ‘aynına     
Şol ‘āşıḳuñ ki seyri olupdur feżā-yı ‘aşḳ 
 
Bezm-i belāda içmez iseñ mey yirine ḳan   
Ṣōfḭ nedür ḳo añlayamazsın ṣafā-yı ‘aşḳ 
 
Şunlar ki her dem itmeyeler ḳanlu yaş revān 
Duymadılar cihānda nedür mācerā-yı ‘aşḳ 
 
Dāmān-ı ‘aşḳı nice ḳosun Ḥayretḭ şehā    
Sulṭān-ı mülk-i ġamdur olaldan gedā-yı ‘aşḳ 
 
180 
Fe‘ilātün Fe‘ilātün Fe‘ilātün Fe‘ilün 
 
Ne güzel ‘ālem imiş bilmez idüm ‘ālem-i ‘aşḳ 
Ḫūb bildürdi baña n’idügini ‘ālim-i ‘aşḳ  
 
Bil ki sermest-i ebed oldı vü hüşyār olmaz 
Kime kim cür‘a ṣunar cām-ı ezelden Cem-i ‘aşḳ 
 
Dil-i pür-derd ebed ḳaldı cerāḥatle meded 
Cān ṭabḭbinden irişmezse eger merhem-i ‘aşḳ 
 
Beni öldürmege ḳaṣd eyledi nāzüklük ile 
Ṣūretā böyle muṣāḥib dirilürken ġam-ı ‘aşḳ 
 
Egnüme tāze dögünlerle yine Ḥayretiyā 
Bir fenā şālını geydürdi bugün mātem-i ‘aşḳ 
 
181 
Mefā‘ḭlün Mefā‘ḭlün Fe‘ūlün 
 
Maḥabbet mülkinüñ sulṭānıdur ‘aşḳ 



Mevedded ‘āleminüñ cānıdur ‘aşḳ 
 
Kimi öldürse bulur ‘ömr-i sermed 
Temāşā ḳıl ne cānlar cānıdur ‘aşḳ 
 
Bulayın dir iseñ ey ṭālib-i Ḥaḳ 
Ḥaḳḭḳat gevherinüñ kānıdur ‘aşḳ 
 
Cihān ‘aşḳ ile olmışdur ‘imāret 
Ḥaḳḭḳat gencinüñ vḭrānıdur ‘aşḳ 
 
Ne bilsün Ḥayretḭ ‘aşḳı her ādem 
Ḥaḳuñ bir luṭfıdur iḥsānıdur ‘aşḳ 
 
182 
Mefā‘ilün   Fe‘ilātün Mefā‘ilün   Fe‘ilün       
 
Olur melūl ġarḭb ü çeker elem ‘āşıḳ 
Beni görüñ ki benem hem ġarḭb ü hem ‘āşıḳ 
 
Görüp bu tekye-i ‘aşḳuñ bir iḫtiyārı beni 
Didi gel ādem iseñ ‘āşıḳ ol dedem ‘āşıḳ    
 
Düşürme ayaġı elden ṣınursa kāse-i çarḫ 
Cihān bütün oda yansa çeker mi ġam ‘āşıḳ 
 
Baña bu pendi ḳo nāṣıḥ ki ‘ārifem ‘ārif 
Baña bu ṭa‘nı ḳo zāhid ki ‘āşıḳam ‘āşıḳ 
 
Be Ḥayretḭ şeh-i ‘ālem degül mi na‘ra ile 
Şu dem ki ḳaldura mey-ḫānede ‘alem ‘āşıḳ 
 
183 
Fā‘ilātün  Fā‘ilātün  Fā‘ilātün  Fā‘ilün  
 
Gāh olur ḳaddüm iki büker kemān eyler firāḳ 
Gāh cismüm tḭr-i endūha nişān eyler firāḳ 
 
Gāh olur kim şem‘  gibi başuma odlar yaḳar 
Gāh olur kim yaşumı seyl-i revān eyler firāḳ 
 
Göz yaşiyle levḥa-i çihremde taḥrḭr eyleyüp 
Her ne sırrum var ise bir bir ‘ayān eyler firāḳ 
 
Gözlerüm bir ẕerrece görmez cihānı her ḳaçan 
Sen güneş ruḫsārı ‘aynumdan nihān eyler firāḳ 
 



Sen degülsin dest-i ḥasretden hemān ḳan aġlayan 
Ḥayretḭ dem geçmedin bir niçe ḳan eyler firāḳ 
 
184 
Fā‘ilātün  Fā‘ilātün  Fā‘ilātün  Fā‘ilün  
 
Ben ḳara yazuluya yā Rab ne āl itdi firāḳ 
Rūy-ı zerdüm eşk-i ḫūnḭnümle al itdi firāḳ 
 
Ḳāmeti fikriyle ḳıldı nālemi ġāyet bülend 
Cismümi ḳaşı ḫayāliyle hilāl itdi firāḳ      
 
Ṭaġıdup ṣabr u ḳarārın bu dil-i miskḭnünüñ 
Şol ḳara zülfüñ gibi şūrḭde-ḥāl itdi firāḳ 
 
N’idügin unutmışam ‘ālemde şenlik şādlıḳ 
Başdan ayaġa beni ‘ayn-ı melāl itdi firāḳ 
 
Mekteb-i miḥnetde dil ṭıflına ta‘lḭm eyleyüp 
Fenn-i ġamda yine bir sāḥib-kemāl itdi firāḳ 
 
Rāh-ı ġamda Ḥayretḭyi ḫāk ile yeksān idüp   
Cünd-i miḥnet ayaġında pāymāl itdi firāḳ 
 
185 
Fā‘ilātün  Fā‘ilātün  Fā‘ilātün  Fā‘ilün  
 
Reng-i rūyum ayrılıḳ itdi benüm zerd ayrılıḳ 
Ayrılıḳ itdi benüm göñlümi pür-derd ayrılıḳ 
 
Yārını yārından ayırmaḳ ‘aceb erlik midür 
Ḳaḥbe zensin ḳaḥbe zen var hey be nāmerd ayrılıḳ 
 
Uġrayup bād-ı ḫazān-veş eyledi pejmürde-ḥāl 
Bāġ-ı ‘ayşumda ḳomadı tāze bir verd ayrılıḳ 
 
Ayrılıḳdur āfitābı böyle ser-gerdān iden 
Ayrıluḳ ḥayrānıdur māh-ı cihān-gerd ayrılıḳ 
 
İttiḥād itse benümle ṭañ mıdur yoldaşlar 
Eyledi dünyā vü ‘uḳbādan beni ferd ayrılıḳ 
 
Ayrılıḳ eyler ṣafā cāmını jeng ey Ḥayretḭ 
Ayrılıḳ eyler göñül  āyḭnesin gerd ayrılıḳ 
 
186 
Fā‘ilātün  Fā‘ilātün  Fā‘ilātün  Fā‘ilün  



 
Ġam degüldür ‘āşıḳ-ı sermest olanlar aġlamaḳ 
Bezm-i ġam içinde gülmekdendür ey yār aġlamaḳ 
 
Bend-i miḥnetden mezḭd olsun beni ḳıldı ḫalāṣ 
Ẕerre deñlü ġam ḳomadı bende deyyār aġlamaḳ 
 
Ey yüzi gülşen nedür gülmek şen olmaḳ bilmezem 
Göñlümi egler hele geh gāh nāçār aġlamaḳ 
 
Ṣan‘atidür göñlümüñ bār-ı belā çekmek müdām 
‘Ādetidür çeşmümüñ ey dōst her bār aġlamaḳ 
 
Künc-i miḥnetde nic’olurdı ‘aceb ḥālüm benüm 
Olmayaydı baña luṭfından eger yār aġlamaḳ 
 
Bildiler aġladuġumdan kime ḥayrān olduġum 
Göreyin ḳan olsun itdi keşf-i esrār aġlamaḳ 
 
Şādlıḳdan yoḳ durur gerçi derūnumda eŝer 
Her ne deñlü dir iseñ ey Ḥayretḭ var aġlamaḳ 
 
187 
Fe‘ilātün Fe‘ilātün Fe‘ilātün Fe‘ilün      
 
Şu gelen nāz ile ol serv-i ḫırāmān ancaḳ 
Şu gelen şḭve ile ol gül-i ḫandān ancaḳ 
 
Şu geçüp alıcı şāhḭn gibi ḫışm ile baḳan 
O benüm göñlüm alan dilber-i fettān ancaḳ 
 
Devr idüp ḳarşuda şol nāz ile cevlānlar iden 
Şol bir āşūb-ı cihān āfet-i devrān ancaḳ 
 
N’ola bu ān ile ‘ömrüm disem ey cān saña ben 
‘Ömr didükleri añlayana bir ān ancaḳ 
 
Görüp āşüfte beni nāz ile dildār didi 
Ḥayretḭ yine bugün vālih ü ḥayrān ancaḳ 
 
Bir naẓar itdüm idi ‘ālem-i ‘aşḳa gördüm 
Her ḳarıncasını bir başḳa Süleymān ancaḳ 
 
188 
Fā‘ilātün  Fā‘ilātün  Fā‘ilātün  Fā‘ilün  
 
Her żaḭfe ḫor baḳma merd iseñ merdāne baḳ 



Bir ḳarıncayı dilāver gör dilā şḭrāne baḳ 
 
Gözüñ üstinde ḳaşuñ var dime hergiz kimseye 
Gel ḳalender-meşreb ol her şaḫṣa dervḭşāne baḳ 
 
‘Aşḳ-ı dilberle nedür hḭç ṣorma aḥvālüm benüm 
Şem‘ i gör pervānenüñ ḥāline yana yana baḳ 
 
Gözlerümçün ġayrılar gözler dir imiş müdde‘ḭ 
Dḭde-i giryānuma olan ḳurı bühtāna baḳ 
 
Pḭr ü mürşid diyü her nā-ehle uyma Ḥayretḭ 
Ana rahminde velāyet gösteren oglana baḳ 
 
189 
Mef‘ūlü  Fā‘ilātü  Mefā‘ḭlü  Fā‘ilün  
 
‘Ālemde mihr idici ya bir māh-pāre yoḳ 
Bu oñmaduḳ başumda benüm yā sitāre yoḳ 
 
Mihr ü vefānuñ elden işidürüz adını 
El-ḳıṣṣa ol da oldı gibi vara vara yoḳ 
 
Ḳoynumda dāġ-ı sḭneden özge bir öksüzin 
Bir aya deñlüce yinicek nān-pāre yoḳ 
 
Düşdüñ çü ‘aşḳa ey göñül  añma selāmeti 
Ṭalduñ şu baḥre kim aña ka‘r ü kenāre yoḳ 
 
Dilberler ile kendünüñ aḥvālidür ḳamu 
Dḭvān-ı Ḥayretḭ'de daḫi aġ u ḳara yoḳ 
 
190 
Fe‘ilātün Fe‘ilātün Fe‘ilātün Fe‘ilün 
 
Şükür Allāha ki ‘āşıḳlara hem-rāz olduḳ 
Minnet ol şāha ki bülbüllere demsāz olduḳ 
 
Uymadı meşrebümüz zāhid-i mürtāżlara 
Ehl-i ‘irfāna uyup rind-i naẓar-bāz olduḳ 
 
Ehl-i bāzār ile gördük ki alışmaḳ güç imiş 
Cān virüp derd alan öksüzlere enbāz olduḳ 
 
Çāre bulmaġa meded olmadı çün derd ü ġama 
Ṭālib-i bāde-i gülgūn u şifāsāz olduḳ 
 



Ḥayretḭ yoḳ eyü varmaz u yaramaz iderüz 
Çıḳmazuz meykededen mescide varmaz olduḳ 
 
191 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Maḥbūb u mey ü mevsim-i gül yār-ı muvāfıḳ 
Bu demde delüdür şu ki bir dem ola ayıḳ 
 
Gevherleri bile yaşumuñ ḳapuña geldüm 
Daḫi nem ola dirsin efendi saña lāyıḳ 
 
Hecrüñde ḳaçan āh idüben göz yaşı döksem 
Acır baña göklerde melek yirde ḫalāyıḳ 
 
Ṣordum lebine rāz-ı dehānın didi dilber 
Hḭç keşf ola mı ḳāl ile esrār-ı daḳāyıḳ 
 
‘Ayb eylemeñüz Ḥayretḭ dḭvāne olursa 
Hem tāze bahār oldı hem oldı yeñi ‘āşıḳ 
 
192 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Geçüpdür cānuma tḭr-i belā ẓāhirde yaram yoḳ 
Meded bir derde düşdüm ki ölümden ġayrı çārem yoḳ 
 
Gözüm yaşına raḥm idüp yüzüme baḳmaz ol meh-rū 
Düşüpdür yıldızum var ise yanında sitārem yoḳ 
 
Cihānda yıldızum yoḳdur ḳaçan kim ey hilāl-ebrū 
Yanumda sen güneş yüzlü nigār-ı māh-pārem yoḳ 
 
Gice gündüz hemān zülf ü ruḫuñ fikridür eglencem 
Ḫudā ḥaḳkı cihān mülkinde daḫi aġ u ḳaram yoḳ 
 
Ne bilsün Ḥayretḭ derd-i derūnumdan ṭabḭbüm kim 
Geçüpdür cānuma tḭr-i belā ẓāhirde yaram yoḳ  
 
193 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Naṣḭb olmazsa vaṣluñ şerbetinden ger baña ṣaġlıḳ 
Ben öldüm derd-i hicrān ile sulṭānum saña ṣaġlıḳ 
 
Bu ben bḭmāruña tḭmār eger vaṣluñdan olmazsa 
Ne dil dirlik diler daḫi ne cān ister şehā ṣaġlıḳ 



 
Ölümdür cāna sen ‘Ḭsḭ-nefesden ayru bu dirlik 
Ölümdür baña ‘ömrüm ḥāṣılı senden cüdā ṣaġlıḳ 
 
Seni öldüm dirildüm cismüme rūḥ-ı revān itdüm 
Giderseñ sen olur baña elem ṣıḥḥat belā ṣaġlıḳ 
 
Ölüpdür Ḥayretḭ senden cüdā ṣanma ḥayātı var  
Sen anuñ cānısın sensüz ne mümkindür aña ṣaġlıḳ 
 
194 
Mefā‘ḭlün Mefā‘ḭlün Mefā‘ḭlün Mefā‘ḭlün  
 
‘Aceb dḭvānelikdür ḳaḥbe dünyādan vefā ummaḳ 
Bir elden arta ḳalmış köhne zāli pārsā ummaḳ   
 
Dü-tā ḳaddin görürken bu ‘acūze dehrüñ aldanup 
‘Acebdür yine şeydāsı olup ḥüsn ü behā ummaḳ 
 
Bunuñ bu naḳşına aldanmayıgör kim ḥamāḳatdür  
Görüp bir ejder-i merdüm-rübāyı dil-rübā ummaḳ  
 
Şu kim bir derdüme dermān ola dir cem‘ ider māli 
Devā ummaḳ durur semm-i helāhilden devā ummaḳ  
 
Siyāset-ḫānedür rāḥat evi ṣanma bu gerdūnı 
Sefāhetdür görüp dārı der-i dārü’ş-şifā ummaḳ 
 
Bu gerdūnda ṣafā sürmekle yanumda berāberdür 
Sifāl-i ser-nigūn içre şarāb-ı dil-güşā ummaḳ 
 
Bu bir bād-ı fenā ṭolmış ḥabāb-ı baḥr-i miḥnetdür  
Düşer mi ‘āḳile ey Ḥayretḭ bundan baḳā ummaḳ 
 
195 
Fā‘ilātün  Fa'ilātün Fā‘ilün  
 
Pertev-i nūr-ı Ḫudādur ‘aşḳ-ı pāk  
Ya‘nḭ  sırr-ı Muṣṭafādur ‘aşḳ-ı pāk  
 
Ġarḳ olur bir ḳaṭrasiyle kāyināt 
Baḥr-i ‘ilm-i Murtażādur ‘aşḳ-ı pāk  
 
Sālik-i rāh-ı ḥaḳḭḳat olana  
Rāhberdür reh-nümādur ‘aşḳ-ı pāk 
 
Jengden mir’āt-ı ḳalbi ḳıldı ṣāf  



Merve ḥaḳḳıçün ṣafādur ‘aşḳ-ı pāk  
 
Ḳulıyuz ḳurbānıyuz ey Ḥayretḭ 
Mülk-i dilde pādişādur ‘aşḳ-ı pāk  
 
 
196 
Fā‘ilātün  Fā‘ilātün  Fā‘ilün  
 
Reh-nümā-yı rāh-i Ḥaḳdur ‘aşḳ-ı pāk  
‘İlm-i taḥḳḭḳa sebaḳdur ‘aşḳ-ı pāk 
 
Mekteb-i tevḥḭdde dil ṭıflına 
Her ne ta‘lḭm itse ḥaḳdur ‘aşḳ-ı pāk 
 
Ṣāḳḭ-i Kevŝer  elinden içmişüz  
Bezm-i Ḥaḳda bir ayaḳdur ‘aşḳ-ı pāk 
 
Sālik-i rāh-ı Ḫudā olanlara 
Bile bir keskin yaraḳdur ‘aşḳ-ı pāk  
 
Ḥayretḭ anuñla görür işidür  
‘Āşıḳa gözdür ḳulaḳdur ‘aşḳ-ı pāk 
 
197 
Fā‘ilātün  Fā`ilātün Fā‘ilün  
 
Mūṣil-i Ḥaḳdur bilürseñ ‘aşḳ-ı pāk 
Nūr-ı muṭlaḳdur bilürseñ ‘aşḳ-ı pāk  
 
‘Ārif iseñ kesb-i ‘aşḳ eyle müdām 
‘İlm-i muġlaḳdur bilürseñ ‘aşḳ-ı pāk  
 
N’idügin her bāṭıl anuñ anlamaz  
Pertev-i Ḥaḳdur bilürseñ ‘aşḳ-ı pāk 
 
Mācerā-yı māsivādan el yuyup  
Ḳalbi ırmaḳdur bilürseñ ‘aşḳ-ı pāk  
 
Cān virüp alduñsa da ey Ḥayretḭ 
Saña aylaḳdur bilürseñ ‘aşḳ-ı pāk  
 
198 
Mefā‘ḭlün Mefā‘ḭlün Fe‘ūlün    
 
İşigi ḫākiyem ben bāb-ı ‘aşḳuñ 
Ḳapusı kelbiyem erbāb-ı ‘aşḳuñ 



 
Gözüme tūtiyādur başuma tāc  
Ayaġı ṭopraġı aṣḥāb-ı ‘aşḳuñ 
 
Niçe şehbāz-ı ‘irfānam diyenler 
Yanında peşşedür ‘uḳḳāb-ı ‘aşḳuñ  
 
Nücūm ile bilinmez ey müneccim 
Nedür aḥkāmı üsṭurlāb-ı ‘aşḳuñ 
 
Melāmetdür melāmetdür melāmet  
Ṣorarsañ n’idügin ādāb-ı ‘aşḳuñ 
 
Muḫālif olmış idi rūzgārum  
Beni ġarḳ itmese girdāb-ı ‘aşḳuñ  
 
Ḳalurdum ser-nigūn çāh-ı belāda 
Eger ceẕb itmese ḳullāb-ı ‘aşḳuñ 
 
Dil ü cān ḫānesi oldı münevver  
Ṭolaldan pertev-i mehtāb-ı ‘aşḳuñ 
 
İşigüñ nice ḳosun Ḥayretḭ kim  
Ḳapuñda oldı fetḥi bāb-ı ‘aşḳuñ 
 
199 
Fā‘ilātün  Fā‘ilātün  Fā‘ilātün  Fā‘ilün  
 
Şādmān idüm beni cevr ile maḥzūn eyledüñ  
N'eyledüñ ey bḭ-vefā ḥālüm digergūn eyledüñ 
 
Ey dehānı mḭm ü zülfi cḭm ü ḳaşı nūn olan  
Yine bir naḳş ile ben miskḭni mecnūn eyledüñ 
 
‘Örf idi dilberlere ḳan itmek ammā şimdi sen  
Günde biñ ḳan itmegi bir tāze ḳānūn eyledüñ  
 
Men‘ idersin ‘arż-ı ḥüsn itdükce yāri ey raḳḭb  
Haḳ seni maġbūn ide sen bizi maġbūn eyledüñ 
 
Ey elif-ḳad gösterüp sḭneñdeki ḫāli yine  
Ḥayretḭnüñ cānda dāġın bir iken on eyledüñ 
 
200 
Mefā‘ḭlün Mefā‘ḭlün Mefā‘ḭlün Mefā‘ḭlün  
 
Göñül  virme bu zāl-i dehre ey dil erkek ol erkek  



Tek ü tenhā yüri bir ḳaḥbeye cüft olma şāhum tek  
 
Yalancı ḳaplamışdur gerçi gerçek şimdi dünyāyı 
Velḭ meydān bizümdür gerçegüm sen gerçek ol gerçek  
 
Gel ey başum emḭn olsun diyen fi’l-cümle ġavġādan  
Ferāġat dāmenine al ayaġuñ cümleden el çek 
 
Ḥayāt ābın içüp ‘ömr-i ebed bulmaḳ nedür ey dil  
Düşüp ‘aşḳ u maḥabbet tḭġine ölmek durur ölmek  
 
Bile ṣalınsa şemşḭrüñ gibi yanuñca olmaz mı 
Ḳuluñdur Ḥayretḭ meydānda ṣafḭ-dil ḳuşaġı pek  
 
 
201 
Mefā‘ḭlün Mefā‘ḭlün Mefā‘ḭlün Mefā‘ḭlün    
 
Bugün bu bezm-i fānḭde gözetmez şol ki ṭuz ekmek  
Bir ednā dāneye degmez anı ekmek gerek ekmek 
 
Kişi bir deste gül de olsa ger bu bāġ-ı fānḭde  
Perḭşānlıḳ muḳarrerdür ḳuşaġı olıcaḳ gevşek 
 
Alışmadı mizācum şādlıḳla gitdi ey ġam gel 
Ḳadḭmḭ hem-demümsin olma benden bir nefes münfek  
 
Duālar eyleyüp ṣıḳ ṣıḳ Ḫudādan cennet istersin  
Sözüñ geçdiydi olmasa ṣaḳaluñ ṣofiyā seyrek 
 
Maḥabbet tekyesinüñ Ḥayretḭ bir iḫtiyārıdur  
Ḫayāl-i dilberi yanınca ra‘nā bir güzel köçek 
 
202 
Mefā‘ḭlün Mefā‘ḭlün Mefā‘ḭlün Mefā‘ḭlün  
Kucar mıydı anı fuçı gibi bir kuşagı gevşek  
 
Yeter saña müdām ey dil belā bezminde ḳan içmek  
Ṣaḳın degmez ḫumārına şarāb-ı nābdan el çek 
 
Getürmeñ meclis-i ‘aşḳa mey ile bengi ‘āşıḳlar 
Ki mey bir ḳıpḳızıl dḭvānedür beng ise bir meḍḥaḳ    
 
Şarābuñ añladum keyfiyyetin bir ẕevḳ-ı yārḭdür  
Ġam u şādḭde yār oldur ki senden olmaya münfek 
 
Olaydı duḫter-i rez bākire böyle müdām ey dil  



Ḳucar mıydı anı fuçı gibi bir kuşaġı gevşek  
 
Geçer ey Ḥayretḭ bir gün melāmet rumḥına başuñ  
Sürünme gel berü meyḫāneler yolında cārū tek 
 
203 
Fā‘ilātün  Fā‘ilātün  Fā‘ilātün  Fā‘ilün  
 
Yine ben dervḭşe bendem didüñ iḥsān eyledüñ 
Ġamdan āzād eyleyüp başına sulṭān eyledüñ 
 
İtlerüñ ḫaylinden itdüñ uş beni ādem diyü 
Ululaduñ bir gedāyı ehl-i dḭvān eyledüñ 
 
‘Arż-ı ḥüsn idüp vedā‘  itdükde söyleşdük biraz 
Yoldaşum ṣoñ demde ḭmān ile Kur’ān eyledüñ 
 
Ey gözüm çoḳ yaşa ‘ālemde demüñ olsun mezḭd 
Meskenüm ḫār-ı belā iken gülistān eyledüñ 
 
Göz yumup bu dehr-i fānḭden yine ey Ḥayretḭ 
‘Ārifāne cān ü dil mülkini seyrān eyledüñ 
 
204 
Fā‘ilātün  Fā‘ilātün  Fā‘ilātün  Fā‘ilün  
 
Düşmenüñ gün gibi yirin farḳ-ı eflāk eyledüñ 
Ben faḳḭrüñ sāye-veş ser-menzilin ḫāk eyledüñ 
 
Hem şeb-i miḥnet gibi itdüñ ḳarañu gündüzüm 
Ṣubḥ-ı ṣādıḳ gibi hem çekdüñ yaḳam çāk eyledüñ 
 
Boyaduñ gerçi ḳızıl ḳana vücūdum ey sirişk 
Ġayr naḳşından göñül  levḥin hele pāk eyledüñ 
 
Cismümi ey ‘aşḳ ḳılduñ gerçi süst ü nā-tüvān 
Cānumı ġāyet ḳavḭ vü cüst ü çālāk eyledüñ 
 
Ḥayretḭnüñ gerçi bir cür‘ayle alduñ ‘aḳlını 
Ma‘nḭde ey sāḳḭ-i ‘aşḳ ehl-i idrāk eyledüñ 
 
205 
Mef‘ūlü  Fa'ilātü Mefā‘ḭlü  Fā‘ilün  
 
Didüm güzellerüñ nesi ġāyet güzel gerek 
Bir pḭr işitdi didi güzelde göz el gerek 
 



‘Arż eyleme mesāil-i fıkḳhı bize faḳḭh 
Rindāna ter terāne vü rengḭn  ġazel gerek 
 
Şi‘r ol durur ki ‘arż-ı ḥuṣūl-i viṣāl ola 
Sözinde ḥāṣılı kişinüñ mā-ḥaṣal gerek 
 
Bu şimdiki güzeller ile hem-dem olmaġa 
Bir oñmaduḳ ḥaḳḭkati yoḳ mübteẕel gerek 
 
Didüm ecelsüz öldi ḳuluñ Ḥayretḭ didi 
Bir dirliginde ölmişe de ne ecel gerek 
 
206 
Fā‘ilātün  Fā'iZātün Fā‘ilātün  Fā‘ilün  
 
Kākülüñden cān meşāmına irelden būy-ı misk 
Cān ile dilden efendi olmışam hindū-yı misk 
 
Cān-ı miskḭne uyanlar oynamaġ içün yine 
Oldı zülfüñ ‘anberḭn çevgān ü ḫālüñ gūy-ı misk 
 
Olsa ḫōş-bū ṭañ mıdur her dem nesḭm-i ṣubḥgāh 
Sāye-i zülfüñde olmışdur çü hem-pehlū-yı misk 
 
Ḫāk-i rāhı var iken yāruñ ḫaṭādur ey göñül  
Eyleyüp ‘azm-i Ḫoten gel itme cüst ü cūy-ı misk 
 
Döndürelden Rūm içini Çḭne būy-ı zülf-i yār 
Ḳan ile ṭoldı derūn-ı nāfe-i āhū-yı misk 
 
Būy uġurlamışdur ey dil kākül-i dildārdan 
Ger bu vech ile siyāh olsa ‘aceb mi rūy-ı misk 
 
Bir güzeller şāhınuñ dḭvānesiyem Ḥayretḭ 
Bend ü zencḭrüm n’ola olsa iki gḭsū-yı misk 
 
207 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Beñzetmiş özin ḳāmet-i dil-cūsına yāruñ 
Başında ḳavaḳ yili eser daḫi çınāruñ 
 
Biñ tāze açılmış güle virmez deli göñlüm 
Bir dāġ-ı ġamın sḭnede ol lāle-‘iẕāruñ 
 
Gözüm yaşını eyleme ırmaḳ işigüñden 
Aḳar ṣu yüzi ṣuyı durur bāġ u bahāruñ 



 
Ey ġamze-i maḫmūr-ı mey-i nāz u kirişme 
İç bāde gibi ḳanumı def‘ eyle ḫumāruñ 
 
Ey Ḥayretḭ şimden girü gel ġurbete yüz ṭut 
Terk eyledi yārun seni terk eyle diyāruñ 
 
208 
Fā‘ilātün  Fā‘ilātün  Fā‘ilātün  Fā‘ilün  
 
Dişleyüp yāruñ lebin ey müdde‘ḭ ḳan eyledüñ 
Ṭatlu cānum acıdup ẓulm-i firāvān eyledüñ 
 
İt raḳḭbi āsitānuñda idindüñ ‘abd-i ḫās 
Ḳulluġa lāyıḳ mıdur evvel ki sulṭān eyledüñ 
 
Olmaduñ bu çār erkān-ı ṭabḭ‘atden ḫalāṣ 
Ey göñül  sulṭān iken me’vāñı zindān eyledüñ 
 
Derdmend itdüñ beni ey ‘aşḳ-ı dilber derdmend 
Derd-i bḭ-dermānuma ma‘nḭde dermān eyledüñ 
 
Cān gözin aç gir göñül  seyrānın it ey Ḥayretḭ 
Ten göziyle kāyinātı az mı seyrān eyledüñ 
 
209 
Mef‘ūlü  Fā‘ilātü  Mefā‘ḭlü  Fā‘ilün  
 
‘Āşıḳ bilür demin cigeri ḫūn olanlaruñ 
Mecnūna ṣor ṣafāsını mecnūn olanlaruñ 
 
Keyfiyyetini vālih ü ḥayrān olan bilür 
Esrār-ı ‘aşḳ-ı yār ile ma‘cūn olanlaruñ 
 
‘Āşıḳ yanında bir ġamı biñ şādlıḳ deger 
Derd ü belā-yı ‘aşḳ ile maḥzūn olanlaruñ 
 
Bir dürlü ẕevḳi olur anı ehl-i derd bilür 
Günden güne şu ḫāli digergūn olanlaruñ 
 
Ferdāya ṣalmadur işi gerdūn gibi seni 
Biñ varsañ işigine eger dūn olanlaruñ 
 
Ḥalḳa-be-gūş bendesiyüz ḥāṣılı bugün 
Naẓm içre sözleri dür-i meknūn olanlaruñ 
 
Bir serv-i ḫōş-ḫırāma aḳar göñli ṣu gibi 



Ey Ḥayretḭ ṭabḭ‘ati mevzūn olanlaruñ 
 
210      
Fe‘ilātün Fe‘ilātün Fe‘ilātün Fe‘ilün    
 
Baña ey çarḫ-ı felek ẓulm-i firāvān itdüñ 
Ḫāne-i ḳalbümi yıḳduñ yine vḭrān itdüñ 
 
Başlar üstinde yirüm var idi ammā n’ideyim 
Ḳoduñ ayaḳda beni ḫāk ile yeksān itdüñ 
 
Bülbüli şimdi mi sen zāġ ile hem-dem ḳılduñ 
Gülleri ḫārlara şimdi mi mihmān itdüñ 
 
‘Āşıḳa şimdi mi aġyār ile virdüñ āzār 
‘Ārifi şimdi mi sen hem-dem-i nādān itdüñ 
 
Ḥayretḭyi yine yārān-ı vefādan ayırup 
Gör e bi'llāhi bugün kimlere yārān itdüñ 
 
211 
Fā‘ilātün Fā‘ilātün Fā‘ilātün Fā‘ilün 
 
Gün gibi iẓhār-ı i‘cāz-ı Mesḭḥā eyledüñ 
Mürde idüm bir nefes içinde iḥyā eyledüñ 
 
Derd-i bḭ-dermānuma luṭf ile tḭmār eyleyüp 
Bu marḭż-i fāḳa vü faḳra müdāvā eyledüñ 
 
Ḳaplamışdı jeng-i nekbet cān u dil mir’ātını 
Dest-i himmetle yine açduñ mücellā eyledüñ 
 
Ben ayaḳda ḳalmışuñ tahte’ŝ-ŝerā iken yeri 
Dest-gḭr olduñ bugün fevḳa’ŝ-Ŝüreyyā eyledüñ 
 
Ḥamdü li’llāh gevher-i maḳṣūda irdüñ Ḥayretḭ 
Göz yaşın rāh-ı ṭalebde gerçi deryā eyledüñ 
 
212 
Fā‘ilātün  Fā‘ilātün  Fā‘ilātün  Fā‘ilün  
 
Mürde idüm bir aġız söz birle iḥyā eyledüñ 
Hey ne sāḥirsin ki ḭ‘cāz-ı Mesḭḥā eyledüñ 
 
Bir ṭabḭb-i cān u dilsin kim oñulmaz derdüme 
Luṭf idüp bir ḫōş cevāb ile müdāvā eyledüñ 
 



Gūyiyā bir cür‘a ṣunduñ bezm-i ‘aşḳuñda baña 
Cānumı ol cür‘adan sermest ü şeydā eyledüñ 
 
Ol ṣanemden bir kelām idi niyāzuñ ey göñül  
Oldı ḥāṣıl her ne kim Ḥaḳdan temennā eyledüñ 
 
Sözlerüñ şekkerlerinden ṣunduñ ey şḭrḭn-suḫan 
Ḥayretḭyi yine bir ṭūṭḭ-i gūyā eyledüñ 
 
213 
Fā‘ilātün  Fā‘ilātün  Fā‘ilātün  Fā‘ilün   
 
Cānūma kār itdi fürḳāt ben helāk oldum helāk 
Dōstlar ṭāḳ oldı ṭāḳat ben helāk oldum helāk 
 
Gel naẓar ḳıl ḥālüme luṭf eyle istiġnāyı ḳo 
Hāy ẓālim hāy āfet ben helāk oldum helāk 
 
Āsitān-ı devletüñden bir gedā eksildi ṭut 
Pādişāhum saña ṣıḥḥat ben helāk oldum helāk 
 
Ṭāḳatum ṭāḳ oldı ġāyetde zebūn oldum zebūn 
Āḫiret ḥaḳḳın ḥalāl it ben helāk oldum helāk 
 
Ḥayretḭ gitdi du‘ādan yād idüñ şimden girü 
Hāy yārān-ı maḥabbet ben helāk oldum helāk 
 
214 
Fe‘ilātün Fe‘ilātün Fe‘ilātün Fe‘ilün 
 
Eşk-i çeşm içre ten-i lāġarı ben maḥzūnuñ 
Mūrdur sanki düşüpdür içine Ceyḥūnuñ 
 
Efser idindi sifāl-i seg-i Leylāyı bulup 
Āşiyān ṣanma başında görinen Mecnūnuñ 
 
‘Aşḳ rāzını baña söyledi bir bir ne ise 
‘Örf idüp ḳulaġını burdum idi ḳānūnuñ 
 
Ṣuya ḳonmış ṣañasın bir gül-i terdür cānā 
Eşk-i çeşmümde senüñ ‘aks-i ruḫ-ı gülgūnuñ 
 
Şāhsın Ḥayretiyā mülk-i ḳanān‘atde bugün 
Māh ile mihr iki sikkesi yoḳ altunuñ 
 
215 
Fe‘ilātün Fe‘ilātün Fe‘ilātün Fe‘ilün 



 
Çaġlayup aḳduġı bildüñ mi nedür her ṣunuñ 
Yüz yire urup elinden iñiler gerdūnuñ 
 
Zāl-i dehrüñ gel e baş egmeyelüm ni‘metine 
Er isek minnetini çekmeyelüm bir dūnuñ 
 
Kḭse-i dilde eger naḳd-i maḥabbet yoġ ise 
Yire geçsün n’ideyin gencini ben Ḳārūnuñ 
 
Ayaġuñ ṭopraġına yüz süreli mihr ile māh 
İtdiler yer başı üstinde şehā gerdūnuñ 
 
Gök çemende görinen lāle degüldür yer yer 
Seni gözler güzelüm gözleridür hāmūnuñ 
 
Gūş-ı cānāna irişmek gerek ey dil bu ġazel 
Cān ḳulaġında yaraşur bu dür-i meknūnuñ 
 
Ḳāmeti vaṣfı ile bulsa ‘aceb mi şöhret 
Ḥayretḭ şi‘r-i bülend ü ġazel-i mevzūnuñ 
 
216 
Fā‘ilātün  Fā‘ilātün  Fā‘ilātün  Fā‘ilün  
 
Gördiler boynuñda çün zülf-i girih-gḭrüñ senüñ 
Didiler ādem delü eyler bu zencḭrüñ senüñ 
 
Ṣanki ādemler helāk eyler güzel maḥbūbdur 
Ṣalınur yanuñca dāyim bile şemşḭrüñ senüñ 
 
Tḭġ-i ġamla pārelenmişdür göñül  hḭç cān atup 
Ey ḳaşı yā pāreye atılmasun tḭrüñ senüñ 
 
Öldürem dirdüñ beni bi’llāhi ihmāl eyleme 
Olmasun gel dōstum ḫayr işde te’ḫḭrün senüñ 
 
Ḳadr ile başı göge irdi uludı Ḥayretḭ 
Āsitānuñda şehā olalı Kıtmḭrüñ senüñ 
 
217 
Fā‘ilātün  Fā‘ilātün  Fā‘ilātün  Fā‘ilün  
 
Dōstum şol sḭmden boynuñda zencḭrüñ senüñ 
Bend olup cān gerdenine ḳıldı naḫcḭrüñ senüñ 
 
Döne döne şevḳ ile cān oynamaġa ehl-i ‘aşḳ 



Bir resendür ‘anberḭn zülf-i girihgḭrüñ senüñ 
 
Kendüyi pertāb idüpdür zenberekden gūyiyā 
Başı perçemlü güzel cānbāzdur tḭrüñ senüñ 
 
Çünki ol cānbāza devrān içre oldun bḭ-nevā 
Yiridür bāzār-ı ġam olsa dilā yirüñ senüñ 
 
Ḥayretḭ'yi niçe çenberden geçürdi rūzgār 
Āsitānunda şehā olınca Kıtmḭrüñ senüñ 
 
218 
Fā‘ilātün  Fā‘ilātün  Fā‘ilātün  Fā‘ilün   
 
Ḳatlüme ḥuccet getürdi ḫaṭṭ-ı tezvḭrüñ senüñ 
Rḭsmān ḥāżırladı zülf-i girihgḭrüñ senüñ 
 
Vādi-i mihr ü maḥabbetdür feżā-yı sḭnede 
Dōstum yir yir görinen zaḫm-ı şemşḭrüñ senüñ 
 
Ḳalb-i ‘uşşāḳuñ ṭoḳınduḳça geçer bir yanına 
Aġzı ḳanlu bir dilāverdür şehā tḭrüñ senüñ 
 
Āsitānından beni men‘ eylemezseñ dünyede 
Cennet itsün ey raḳḭb uḫrāda Ḥaḳ yirüñ senüñ 
 
Faḫruñ olsun yolına cān oynamaḳ ey Ḥayretḭ 
Çünki şol gerçek güzel begzādedür mḭrün senüñ 
 
219 
Fe‘ilātün Fe‘ilātün Fe‘ilātün Fe‘ilün 
 
Dil-i āşüfte benüm zülf-i girih-gḭr senüñ 
Ya‘nḭ  dḭvāne benüm bend ile zencḭr senüñ 
 
Der-miyān eyleyeyin cānumi ben la‘lüñi sen 
‘Ārifāne emelüm bir benüm bir senüñ 
 
Tḭġ-i emrüñe boyun virdüm efendi ḳuluñam 
Gerden-i cān benüm ḥükm ile şemşḭr senüñ 
 
Bilmezem hḭç günāhum ne durur kim ḫaṭṭuñ 
Yazdı ḳatlüme benüm ḥuccet-i tezvḭr senüñ 
 
Ḥayretḭ mürşid-i ‘aşḳuña mürḭd oldı didi 
Ḫōş irādet benüm ü himmet āyā pḭr senüñ 
 



220 
Fā‘ilātün  Fā‘ilātün  Fā‘ilün    
 
Şāh-ı ‘aşḳ ey dil çü mḭrüñdür senüñ 
Bende vü sulṭān esḭrüñdür senüñ 
 
Bezm-i ġamda ḳoma elden ayaġı  
Meclis-i şādḭ ne yirüñdür senüñ  
 
Nev-cuvāndur ṣūretā gerçi dilā 
Dilberüñ ma‘nḭde pḭrüñdür senüñ  
 
Bir nefes elden düşürme ayaġı  
Düşkün olsañ dest-gḭrüñdür senüñ 
 
Ḥayretḭ redd oluna lāyıḳ mıdur  
Bir yetḭmüñ bir faḳḭrüñdür senüñ  
 
 
221 
Fā‘ilātün  Fā‘ilātün  Fā‘ilün     
 
Ben boyun zülf-i girih-gḭrün senüñ  
İdiser dünyāyı naḫcḭrüñ senüñ   
 
Keŝret-i ‘uşşāḳdan ey ḳaşı yā  
Yire düşmez atduġuñ tḭrüñ senüñ 
 
Dōstum bil sāde-rū maḥbūbdur 
Ṣalınur yanuñca şemşḭrüñ senüñ  
 
Ne belādur ṣōfiyā başuñda bu  
Ṭaylesān u tāc-ı tezvḭrüñ senüñ 
 
Meykede rindüñ muṣallā zāhidüñ  
Künc-i ġamdur Ḥayretḭ yirüñ senüñ 
 
222 
Mef‘ūlü  Mefā‘ḭlü  Mefā‘ḭlü  Fe‘ūlün  
Vir leblerüñi aġzuma ‘Ḭsāyı severseñ  
Ṣal zülfüñi boynuma çelipāyı severseñ 
 
Ḳaṣd itdi mücerred beni öldürmege ġamzeñ 
Hey di meded āyḭn-i Mesḭḥāyı severseñ 
 
Sürme idüben Ka‘be ḳapuñdan beni maḥrūm  
Şol ma‘bed olan deyr ü kilḭsāyı severseñ 



 
Ma‘būduñ idin ol ṣanem-i māh-liḳāyı 
Ey dil yüri düş pāyına Mevlāyı severseñ  
 
Māh ise de ḥüsn ile dilā kāfir olasın  
Şimden girü şehr oġlanı hercāyḭ severseñ 
 
Gör leblerini ġonca-i ḫandānı ṣorarsañ  
Seyr it boyını serv-i dil-ārāyı severseñ 
 
Elbette ṣaçı küfrine ḭmān getürürsin 
Ey Ḥayretḭ şol dilber-i tersāyı severseñ 
 
223 
Fe‘ilātün Fe‘ilātün Fe‘ilātün Fe‘ilün    
 
Yine ey Leylḭ-ḫırāmum beni Mecnūn itdüñ  
Başdan tāzeledüñ derdümi maġbūn itdüñ  
 
Ey yüzi āyet-i Ḥaḳ yine ne efsūn oḳıduñ 
Ān-ı vāḥidde elif ḳāmetümi nūn itdüñ 
 
Bir elif çekmiş idüm yanına bir dāġ urduñ  
Yine dil derdini cānā bir iken on itdüñ 
 
Çeng-i ‘aşḳuña düşen cānı ḫalāṣ eyleyemez 
Ne i ki kendüñe ḳan itmegi ḳānūn itdüñ    
 
Ḫān-ı vaṣluñı nevāle idüben ġayrılara 
Ḥayretḭnüñ yine başlu cigerin ḫūn itdüñ 
 
224 
Mef‘ūlü  Mefā‘ḭlü  Mefā‘ḭlü  Fe‘ūlün   
 
Añsun yine ben ḳulını sulṭānuma eydüñ 
Ṭuz ekmegi unutmasun ol cānuma eydüñ 
 
Āhum irişür yil gibi bir gün ḥaẕer itsün 
Yārān varuñ ol şem‘-i şebistānuma eydüñ 
 
Yad ile ṣalınmaḳ aña düşmez kerem eyleñ 
Benden varuñ ol serv-i ḫırāmānuma eydüñ 
 
Öldürdi beni tḭġ-i firāḳıyle o ẓālim 
Göz göre benüm girmesün e ḳanuma eydüñ 
 
Öldürdi yine Ḥayretḭyi derd-i cüdāyḭ 



Yā-Sḭne irişsün ḳanı cānānuma eydüñ 
 
225 
Fe‘ilātün Mefā‘ilün   Fe‘ilün 
 
Kimine āh-ı ‘āşıḳāne gerek 
Kimine naġme-i çeġāne gerek 
 
Bezm-i ġamda şarāb-ı ‘aşḳ içsün 
Kime kim ‘ömr-i cāvidāne gerek 
 
Saña ey mū-miyān vefā yaraşur 
Ger cefā eyleseñ miyāne gerek 
 
Esb-i nāz ile ögdül almaġ içün 
Kākülüñ gibi tāziyāne gerek 
 
Seyr içün kişinüñ çemende müdām 
Bile yanınca bir çemāne gerek 
 
Nā-murād olmadur murādum çün 
Daḫi ‘ālemde bes baña ne gerek 
 
Oḳusun Ḥāyretḭ ġazellerini 
Kime kim şi‘r-i ‘āşıḳāne gerek 
 
226 
Fe‘ilātün Fe‘ilātün Fe‘ilātün Fe‘ilün    
 
Her nefes neydi beni ney gibi nālān itmek 
Her maḳāmı uyuban yad ile seyrān itmek 
 
Nūş idüp ‘işve şarābını olup mest gözüñ 
Saña mı ḳaldı cihānda güzelüm ḳan itmek 
 
Mihr idüp düşmene düşmez saña üftādeleri 
Sāye-veş ey yüzi gün ḫāk ile yeksān itmek 
 
İrmedin ‘ḭd-i viṣāle nedür ey ḳaşı kemān 
Sḭnemi cevr ü cefā tḭrine ḳurbān itmek 
 
Ḥayretḭ lebleri esrārını ṣordum didi yār 
Bir aġız sözle niceydi seni ḥayrān itmek 
 
227 
Mef‘ūlü  Fā‘ilātü  Mefā‘ḭlü  Fā‘ilün  
 



Ben mübtelā belāña belḭ dimişem senüñ 
Ey bḭ-vefā cefāña belḭ dimişem senüñ 
 
Tek rāżḭ ol cefā ile terk-i recā idüp 
Ben dāyimā rıżāna belḭ dimişem senüñ 
 
Abdāl-ı fānḭyem ben eyā bḭ-baḳā felek 
Ṣanma fenā ḳabāña belḭ dimişem senüñ 
 
Ey bezm-i ġamda mey yerine ṣāfḭ ḳan yudan 
Merve ḥaḳı ṣafāña belḭ dimişem senüñ 
 
Bir ḳaşı rā ḫayāli ile ḳaddüñ oldı dāl 
Ey Ḥayretḭ bu rāña belḭ dimişem senüñ 
 
228 
Fā‘ilātün  Fā‘ilātün  Fā‘ilātün  Fā‘ilün  
 
Serverā her ḫıdmete ḳābil geçer ḳuluñ senüñ 
Bende-i muḳbil n’içün olmaya maḳbūlüñ senüñ 
 
Fenn-i ‘aşḳı şol ḳadar ma‘lūm idindüñ ey göñül  
Bāb-ı ġamda ḳalmadı bir ḥarf-i mechūlüñ senüñ 
 
Rāh-ı ‘aşḳuñda iñen çoḳdur benüm yolsuzluġum 
Her ne ḳılsañ ben ḳula vardur şehā yoluñ senüñ 
 
Sen güzellik Rūmınuñ beglerbegisi olalı 
Şāhlardur defter-i ḥüsnüñde ma‘zūlüñ senüñ 
 
Derdüñe ey Ḥayretḭ tḭmār idelden ‘aşḳ-ı yār 
Göz yaşıdur ḳarye-i miḥnetde maḥṣūlüñ senüñ 
 
229 
Mef‘ūlü  Fā‘ilātü  Mefā‘ḭlü  Fā‘ilün  
 
Bezm-i belāda ḳan yuduban bir dem eyledük 
Yārān ile bugün yine def‘-i ġam eyledük 
 
Māh-ı Muḥarrem irdi Ḥüseyn ‘aşḳına bugün 
Tāze dögünler ile yine mātem eyledük 
 
Pür yara eylemiş idi tḭġ-i firāḳ-ı yār 
Ḳan aḳıdup o yaralarla merhem eyledük 
 
Şimden girü üzüm ṣuyı lāzım degül bize 
Biz cām-ı ‘aşḳ ile özümüzi Cem eyledük 



 
Her mācerādan el yuyup ālemden el çeküp 
Ḥayrānla Ḥayretḭ yine bir ālem eyledük 
 
230 
Fā‘ilātün  Fā‘ilātün  Fā‘ilātün  Fā‘ilün  
 
Āsitānuñ gūyiyā firdevs-i a‘lādur senüñ 
Hey ḳıyāmet ḳāmetüñ beñzer ki Ṭūbādur senüñ 
 
İşigüñ vallāhi beytu’llāh-ı ‘ulyādur baña 
Vech-i pāküñ ey ṣanem nūr-ı tecellādur senüñ 
 
Zāhidā gel ṭa‘nı ḳo kim kāf-ı küfr-i ‘āşıḳān 
Ḥaḳ bilür kim ferr-i ḭmānuñdan a‘lādur senüñ 
 
Dāyim ey dil zülfi ile aġzıdur fikr itdügüñ 
Cümle fikrüñ hep ḫayāl ile mu‘ammādur senüñ 
 
Ḥayretḭ naḳş it ḫayālin göñlüñ evrāḳı yine 
Mühre-i mihr-i nigār ile mücellādur senüñ 
 
231 
Fā‘ilātün  Fā‘ilātün  Fā‘ilātün  Fā‘ilün   
Çoḳ zamāndur ḫastasıdur dōstlar cān Aḥmedüñ 
Emsem olurdı lebin derdüme dermān Aḥmedüñ 
 
Nice ‘āşıḳ olmasun ṣōfḭ cemāli nūrına 
Yüzini görse olur kāfir müselmān Aḥmedüñ 
 
Ma‘nḭ-i tefsḭr-i ḥüsninden yazılsa bir varaḳ 
Ṣıġmaya ‘ālem ṭolu olursa dḭvān Aḥmedüñ 
 
Hey Muḥammed ümmeti bi’llāhi mü’minler midür 
Küfr-i zülfin bilmeyenler dḭn ü ḭmān Aḥmedüñ 
 
Meẕheb-i ‘aşḳ içre ümmetden degüldür Ḥayretḭ 
Ka‘be-i kūyında ḳurbān itmeyen cān Aḥmedüñ 
 
232 
Fā‘ilātün  Fā‘ilātün  Fā‘ilātün  Fā‘ilün  
 
Küfr-i zülfin bilmeyenler dḭn ü ḭmān Aḥmedüñ 
Nūr-ı ḥüsnin görmemişdür ey müselmān Aḥmedüñ 
 
Şāh-ı ‘aşḳam ġuṣṣa-i ‘ālemden āzād olmışam 
Cān u dilden bendesi olalı sulṭān Aḥmedüñ 



 
Ṣafḥa-i nūra yazupdur ṣanki āyāt-ı Duḫān 
‘Ārıżı üzre görinen ḥaṭṭ-ı reyhān Aḥmedüñ 
 
Muṣṭafā ḥaḳḳı baña gülberg-i terden tāzedür 
Ka‘be-i ‘aşḳı ṭārḭḳında muġaylān Aḥmedüñ 
 
Muṣṭafāya gerçek ümmetseñ eger ey Ḥayretḭ 
Cān ile ol Ka‘be-i kūyında ḳurbān Aḥmedüñ 
 
233 
Mef‘ūlü  Fā‘ilātü  Mefā‘ḭlü  Fā‘ilün   
 
İmān degül mi nūr-ı cemāli Meḥemmedüñ 
Kur’an degül mi yā ḫaṭ u ḫāli Meḥemmedüñ 
 
Pāyāna irdi ṣavm-ı firāḳ āḫir oldı ġam 
Geldi irişdi ‘ḭd-i viṣāli Meḥemmedüñ 
 
Almaġa göñlümi mey içer la‘l-reng olur 
Çoḳdur bu vech ile baña āli Meḥemmedüñ 
 
Ehl-i kemāle cevr ü cefā ḳılmadur müdām 
Kiçi yaşında ulı kemāli Meḥemmedüñ 
 
Dünyā ġamından olmışam āzāde Ḥayretḭ 
Biñ cān u dille ḳulı olalı Meḥemmedüñ 
 
234 
Fe‘ilātün Fe‘ilātün Fe‘ilātün Fe‘ilün  
 
Gözi āşüftelere āfet-i cāndur Meminüñ 
Sözi dil-ḫastelere rūh-ı revāndur Meminüñ 
 
Derdüme şerbet-i ṣāfḭ gibi emdür dudaġı 
Söylese ṭatlu dili cānuma cāndur Meminüñ 
 
Belini diḳḳat ile fehm idemez mūy-şikāf 
Kimse bilmez deheni rāz-ı nihāndur Meminün 
 
Yayḳara ile ṣıdı ḳalbini üftādelerüñ 
Ḳaşları gör nice fettān-ı cihāndur Meminüñ 
 
Gerçi kim Ḥayretḭ ‘āşıḳ dirilüp urmada lāf 
Ölmeyen da‘vḭ-i ‘aşḳında yalandur Meminüñ 
 
235 



Mefā‘ḭlün Mefā‘ḭlün Mefā‘ḭlün Mefā‘ḭlün  
 
‘Aceb serv-i ḫırāmāndur ḳad-i bālāsı İsḥāḳuñ 
İrişmiş mḭve-i cāndur lebi ḫurmāsı İsḥāḳuñ 
 
Ya ṭāḳ-ı ḳaṣr-ı cennetdür yaḫod andan ‘alāmetdür 
Begüm yā rā-yı raḥmetdür ḳaşı ṭuġrāsı İsḥāḳuñ 
 
Ya bir alıcı laçindür ya yaġmacı Moġolçḭndür 
Ḳıyar insāna bḭ-dḭndür gözi şehlāsı İsḥāḳuñ 
 
Ya ra‘nā verd-i aḥmerdür yā nāzük lāle-i terdür 
Ya bir māh-ı münevverdür ruḫ-ı zḭbāsı İsḥāḳuñ 
 
Yine ey Ḥayretḭ n’itdi beni mecnūn-ı ‘aşḳ itdi 
Düşürdi ṭaġlara gitdi ṣaçı sevdāsı İsḥāḳuñ 
 
236 
Fā‘ilātün  Fā‘ilātün  Fā‘ilātün  Fā‘ilün   
 
Ḳanda ben ḳanda temennā-yı viṣāli Ḫusrevüñ 
Göñlüme eglence yetmez mi ḫayāli Ḫusrevüñ 
 
Bir nefesde niçe biñ ferzāneyi Ferhād ider 
Nuṭḳa gelse nāz ile şḭrḭn maḳāli Ḫusrevüñ 
 
Ḳıble ḥaḳḳı āsitānı Ka‘betü’l-‘uşşāḳdur 
Pertev-i nūr-ı İlāhḭdür cemāli Ḫusrevüñ 
 
Murġ-ı cāna var mıdur aldanmamaġa çāre hḭç 
Dāne vü dām ola çün kim zülf ü ḫāli Ḫusrevüñ 
 
Begligüm var ‘ālemüñ sulṭānıyam ey Ḥayretḭ 
İşiginde ben de bir ḳulı olalı Ḫusrevüñ 
 
237 
Fā‘ilātün  Fā‘ilātün  Fā‘ilātün  Fā‘ilün   
 
Dünyede nem var ise didüm ki sulṭānum senüñ 
Arada nem var benüm ‘ömrüm senüñ cānum senüñ 
 
Baş açup el ḳaldurup yalvaruram yerden göge  
Haḳ Ta‘ālā bir günüñ biñ eylesün ḫānum senüñ  
 
Murġ-ı dil pervāne-veş küp küp döner kef kef geç 
Yanar ol şem‘-i ruhunda dḭnüm ḭmānum senüñ 
 



Tḭġ-i ġamzeñ yarasından ölürem ṣaġ olmazam 
Yarıcuñ olsun Ḫudā devletlü sulṭānum senüñ   
 
Yüzüñi gördükçe her dem Ḥayretḭ eyler du‘ā 
Ger teraḥḥum eylemezseñ boynuña ḳanum senüñ  
 
238 
Fā‘ilātün  Fā‘ilātün  Fā‘ilātün  Fā‘ilün   
 
Lebleri ṣan ġonca-i bāġ-ı cināndur ‘Abdḭnüñ 
Ḳāmeti bālāsı bir serv-i revāndur ‘Abdḭnüñ 
 
Yolına ḳurbān olanlar  ‘ömr-i sermed kesb ider 
‘Abdi olan cān ile şāh-ı cihāndur ‘Abdḭnüñ 
 
Ehl-i ḥāle pertev-i nūr-ı tecellādur yüzi 
Asitānı ḳıblegāh-ı ‘āşıḳāndur ‘Abdḭnüñ 
 
İşiginde cān u baş terk itmeyenler ey göñül  
Da‘vḭ-i ‘aşḳında va’llāhi yalandur ‘Abdḭnüñ 
 
Vasf-ı ḥüsnin nicesi itsün kişi kim Ḥayretḭ 
Lebleri cān zülfi ‘ömr-i cāvidāndur ‘Abdḭnüñ 
 
239 
Fā‘ilātün  Fā‘ilātün  Fā‘ilātün  Fā‘ilün  
 
Atuma ne arpa ḳodı ne baña nān cimrilik 
Ḥāṣılı kendümden uṣandurdı yārān cimrilik 
 
Sḭm ü zer yād eyledükçe rūy-ı zerdüm üstine 
Gözlerüm yaşın revān eyler firāvān cimrilik 
 
Ben ayaḳda ḳalmışa olmazsañ ey şeh dest-gḭr 
Eyledi pāmāl idüp ḫāk ile yeksān cimrilik 
 
Gevher-i maḳṣūda daḫi irmedi ġavvāṣ-ı dil 
Eyledi gerçi gözüm yaşını ‘ummān cimrilik 
 
Vaz gelsem ṭañ mıdur maḥbūb u meyden Ḥayretḭ 
Nev-cuvān iken beni pḭr itdi oġlan cimrilik 
 
240 
Fā‘ilātün  Fā‘ilātün  Fā‘ilātün  Fā‘ilün   
 
Müstedām ol ey ġam-ı dilber cihān durduḳça sen 
Kim bizi dünyā ġamından ḳurtarup şād eyledüñ 



 
Ḳul idindüñ çün beni kendüñe ey sulṭān-ı ‘aşḳ 
Bend-i ġamdan gūyiyā bir bende āzād eyledüñ 
 
Gerçi kim ey ‘aşḳ yıḳduñ ḫāne-i ṣabrum benüm 
Şehr-i dilde bir ḫarāb-ābād bünyād eyledüñ 
 
Zülfi ḳaddi yādına çekdüñ elifler na‘ller 
Ḥayretḭ bezm-i belāda yine bir ad eyledüñ     
 
241 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Ṣafā cāmı senüñ ḥaddüñ degüldür ey göñül  el çek 
Naṣḭbüñ bāde-i ġamdur belā bezminde var al çek 
 
Ne reng ile kişiye naḳş idermiş gör nigār ey dil 
Temāşā eyle Mecnūn ṣūretin yiter saña örnek 
 
Ayaġuñ tozına yüz sürmege tā kim ola lāyıḳ 
Gerekdür kişinüñ ḫıdmetde cārū tek ḳuşaġı pek 
 
Ölüme acıyup aġladuġuma gülmesün kimse 
Olur ölmek dirilmek ‘aşḳ içinde aġlamaḳ gülmek 
 
Degüldür Ḥayretḭ er cān içün dünyā bize ġālib 
Zebūnı olmaduḳ bu pḭre-zālüñ erkegüz erkek 
 
242 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Ey murġ-ı ḫōş-elḥān gül-i ḫandānı nic’itdüñ 
Ḫāmūşḭsin e nāle vü efġānı nic’itdüñ 
 
Nic’oldı senüñ gül gibi şol Manṭıḳ-ı Ṭayruñ 
Ey bülbül-i ḫōş-gūy ya Bōstānı nic’itdüñ  
 
Dḭvān-ı firāḳ oḳumaġa mı heves itdüñ 
Virdün yele evrāḳ-ı gülistānı nic’itdüñ 
 
Endūh [u] ġam-ı ‘ālemi bādeyle ṭaġıtduñ 
Bi’llāhi göñül  söyle e yārānı nic’itdüñ 
 
Vir Ḥayretiyā ṭıfl-ı dili mekteb-i ‘aşḳa 
Daḫi dime ey ḫāce şol oġlanı nic’itdüñ 

Mefā‘ḭlün Mefā‘ḭlün Mefā‘ḭlün Mefā‘ḭlün 
 
İkilik şirkdür gel ey göñül  geç ferd ü yektā ol 
Ḳoyuban māsivāyı lā ile meşġūl-i illā ol 
 
Ruḫ u zülf ü ḫaṭ u ḫāli kelāmu’llāhdur yāruñ 
Eger ṭuyduñsa ey ‘ārif emḭn-i sırr-ı esmā ol 
 
Ṣaçı çevgānına ṭop eyleyüp başuñı cān oyna 
Ḳadem baṣ ‘arṣa-i ‘aşḳa göñül  gel bḭ-ser ü pā ol 
 
Yirüñ gün gibi ger olsun dir iseñ çarḫ-ı çārümde 
Bugün bu ‘ālem-i tecrḭde gel hem çün Mesḭḥā ol 
 
Bulınmaz ma‘den-i lūlū her aḳan cūybār içre 
Dilerseñ dürr-i bḭ-hemtā göñül  bḭ-ḳa’r deryā ol 
 
Göreyin dirseñ aḥsen vech ile ger vech-i Leylāyı 
Beyābān-ı maḥabbetde bugün Mecnūn-ı şeydā ol 
 
Eger ref‘-i niḳāb idüp liḳā görmek dilerseñ gel 
Cilā vir dḭde-i cāna göñül  cehd eyle bḭnā ol 
 
Dilerseñ mün‘akis ola liḳā-yı yār eger sende 
Göñül  āyḭne-i gḭtḭ-nümā gibi mücellā ol 
 
Dilerseñ Ḥayretḭ ire nişāna tḭr-i maḳṣūduñ 
İki bük ḳaddüñi ḳaşı ḫayāli ile bir yā ol 

Fā‘ilātün  Fā‘ilātün  Fā‘ilātün  Fā‘ilün   
 
Her ki zāl-i dehrüñ olmadı zebūnı erdür ol 
Başına urındı ġayret efserin serverdür ol 
 
Dil ki rūbāh-ı cihānuñ āline aldanmadı 
‘Aşḳ meydānında bir merd-i ġażanfer-ferdür ol 
 
Şol gedā kim ejder-i nefsi çeküp çāk eyledi 
Ḳanber ol bābında kim bir Şāh-ı Ḥaydar-derdür ol 
 
Ehl-i faḳruñ ayaġı ṭopraġını ser-tāc iden 
Ṣūretā ḫāk ise ma‘nḭde bir āẕer-zerdür ol 
 
Ḥayretḭnüñ āteş-i āhından āhenler erir 
Zāhidüñ nerm itmedi ḳalbin meger mermerdür ol 

Fā‘ilātün  Fā‘ilātün  Fā‘ilātün  Fā‘ilün  
 
Bülbülüñ ey yüzi gül zār itme luṭf it gitme gel 
Meskeni gülzār iken ḫār itme luṭf it gitme gel 
 
Yollarında şol ḫudāvendin yitürmiş seg gibi 
Gözlerin bḭ-çārenüñ çār itme luṭf it gitme gel 
 
Yarama yārā meded var ise çāreñ merhem ur 
Yoḫsa gitdükçe dil-efgār itme luṭf it gitme gel 
 
Nūrsın bu dḭde-i ġam-dḭdeme merdümlük it 
Göz göre rūzum şeb-i tār itme luṭf it gitme gel 
 
Ḥayretḭnüñ başına Üsküp şehrin ṭar idüp 
Gözleri yaşını Vardar itme luṭf it gitme gel 

Fā‘ilātün  Fā‘ilātün  Fā‘ilātün  Fā‘ilün  
 
İrmesün dirseñ yaḳaña dest-i aġyār ey göñül  
El uzatma kimse dāmānına zinhār ey göñül  
 
Bezm-i vaḫdetde gelüp olmaḳ dilerseñ bāde-nūş 
Evvelā benlik ḫumārından ayıl var ey göñül  
 
Tāc ü destārı gider ser bir büyük bārı n’ider 
Olmış iken baña başum bir büyük bār ey göñül  
 
Geldi derd ü miḥnet ü endūh u ġam gitdi hemān 
‘Aḳl u hūş u ṣabr u ṭāḳat çār u nā-çār ey göñül  
 
Çünki sen ‘aşḳ-ı cuvān-baḫt ile olduñ hem-nişḭn 
Olımazsın gitdi pḭr-i ‘aḳl ile yār ey göñül  
 
Olmadın pür-yara cismüm tḭġ-i cevr-i yār ile 
Olmadum ben ‘aşḳ meydānında yarar ey göñül  
 
Ḥayretḭyem cümle ḳayd-ı dehrden āzādeyem 
Olalı bend-i ġam-ı ‘aşḳa giriftār ey göñül  

Fā‘ilātün  Fā‘ilātün  Fā‘ilātün  Fā‘ilün   
 
Umma yārḭ ehl-i dünyādan yüri var ey göñül  
Sen saña yār ol saña yār ol saña yār ey göñül    



 
Bār-ı minnet yüklenüp ḫam ḳılma naḥl-i ḳaddüñi 
Ser-firāz ol serv-i ser-keş gibi her bār ey göñül  
 
Ni‘metiyçün minnetin çekmek ne lāzım kimsenüñ 
Merd isen ḫ˘ar-vār iñen yüklenme ḫarvār ey göñül  
 
Gel hümā gibi geçin bir üstüḫ˘ān-ı ḫuşg ile 
Her ḫasḭsüñ ḫānına düşme mekes-vār ey göñül  
 
Ḥayretḭ-veş aldanup sen de ziyān itdüñ hemān 
Eyleme gel ehl-i dünyā ile bāzār ey göñül  

Fā‘ilātün  Fā‘ilātün  Fā‘ilātün  Fā‘ilün   
 
Aldanup her dilbere dil virme zinhār ey göñül  
Kim bulınmaz isteseñ dünyāyı bir yār ey göñül  
 
Ḫil‘at-i ḥüsnin görüp aldanma bir meh-pārenüñ 
Ḳullanılmışdur ṣaḳın olma ḫaridār ey göñül  
 
Naḳd-i cān ṣarf eyleseñ bir pula ṣaymaz ḫūblar 
Eylemez bunlar iñen bḭ-zerle bāzār ey göñül  
 
Görmedüm bir pāk-dāmen serv-i ser-keş dünyede 
Bulmadum yıylanmaduḳ bir verd-i bḭ-ḫār ey göñül  
 
Şimdiki dilberlere ‘arż-ı ṣadākat eyleseñ 
Ḥayretḭ-veş sen de olursın günehkār ey göñül  

Fā‘ilātün  Fā‘ilātün  Fā‘ilātün  Fā‘ilün  
 
Nice yazam bildürem ben bende saña ‘arż-ı ḥāl 
Ben gedā-yı kūy-ı ġam sen şāh-ı iḳlḭm-i cemāl 
 
Başumı tḭġ-i cefā ile keserseñ dōstum 
Rişte-i cānum benüm senden kesilmekdür muḥāl 
 
Gel beni öldür hemān redd itme sulṭānum benüm 
Kim ne ẓulm olsun faḳḭre ne saña olsun vebāl 
 
Gün gibi ben ẕerre-i nāçḭzi ref' it ḫākden 
Āfitāb-ı ‘ayşına düşmenlerüñ irsün zevāl 
 
Gösterüp cānā cemālüñ nūrını āyḭne-vār 



Ḥayretḭyi ḳıl yine bir ṭūṭi-i şḭrḭn-maḳāl 
 
250 
Fā‘ilātün  Fā‘ilātün  Fā‘ilātün  Fā‘ilün  
 
Ey göñül  bḭ-neng ü ‘ār olmaḳ dilerseñ āşıḳ ol 
Ḫalḳ içinde ḫ˘ār u zār olmaḳ dilerseñ ‘āşıḳ ol 
 
Dāġ-ı nār-ı hecre hem-pehlū fiġāna hem-nefes  
Āha hem-dem derde yār olmaḳ dilerseñ ‘āşıḳ ol 
 
Yir idüp gül gibi başı üzre ehl-i dillerüñ 
Cāhilüñ gözine ḫār olmaḳ dilerseñ ‘āşıḳ ol  
 
Mülk-i ṣūretde idüp yoġa berāber kendüñi 
‘Ālem-i ma‘nḭde var olmaḳ dilerseñ ‘āşıḳ ol 
 
Düşüben ey Ḥayretḭ vādḭlere mānend-i āb 
Şevḳ-ı dḭdār ile zār olmaḳ dilerseñ ‘āşıḳ ol 

Fā‘ilātün  Fā‘ilātün  Fā‘ilātün  Fā‘ilün  
 
Ey birāder terk-i ‘ār itmek dilerseñ ‘āşıḳ ol 
Gizlü rāzuñ āşikār itmek dilerseñ ‘āşıḳ ol 
 
Her cefāyı ḫōş görüp her zaḥmeti rāḥat bilüp 
Her belāyı iḫtiyār itmek dilerseñ ‘āşıḳ ol 
 
Raḫt u baḫtın tārumār idüp dü kānuñ ey refḭḳ 
Kār u bāruñ āh u zār itmek dilerseñ ‘āşıḳ ol 
 
Çār dḭvārın beden bünyādınuñ idüp ḫarāb 
Cān esāsın üstüvār itmek dilerseñ ‘āşıḳ ol 
 
Bir miḥakk-i ma‘nevḭdür ‘aşḳ-ı pāk ey Ḥayretḭ 
Ḳalbüñi sen de ‘ayār itmek dilerseñ ‘āşıḳ ol 

Mef‘ūlü  Mefā‘ḭlü  Mefā‘ḭlü  Fe‘ūlün 
 
Ḫāk ol seni devrān daḫi ḫāk itmedin evvel 
Nefsi depele ḳalbi helāk itmedin evvel 
 
Ṣūret viremez olsa ruḫ-ı yāra muḳābil 
Āyḭne-i ḳalbin kişi pāk itmedin evvel 
 



Ben de ayaġum çekmiş idüm dāmene ey şeyḫ 
Ṣabrum yaḳasın ‘aşḳ eli çāk itmedin evvel 
 
‘Uzlet bucaġın mesken ü me’vā idinigör 
Devrān yirüñi künc-i maġāk itmedin evvel 
 
Āḫir bitürür işüñi cellād-ı felek çün 
Ey dil ne biter öyleye pāk itmedin evvel 
 
Ey Ḥayretḭ gel kesb-i kemāl itmege sa‘y it 
Sermāyeñ olup cümle hebā gitmedin evvel 

Fe‘ilātün Fe‘ilātün Fe‘ilātün Fe‘ilün 
 
Aḳıdaldañ gözümüñ yaşını bārān-şekil 
Bāġ-ı ḫaddinde belürdi ḫaṭ-ı reyḥān-şekil 
 
Başuñı ṭop idüben yolına cān oynayasın 
Zāhidā ger göresin zülfini çevgān-şekil 
 
Ruḫlaruñ vaṣfını yazduḳca elümde kalemüm 
Beytümi rūşen ider şem‘-i şebistān-şekil 
 
Ādem oldı uludı ādeme ḳarışdı raḳḭb 
Seyr ider itlerün ile yine aḳrān-şekil 
 
Pāymāl eyleme ben mūr-ı żā‘ḭfe naẓar it 
‘Ādil ol pādişehüm şāh Süleymān-şekil 
 
Derdmendem beni incitme ṭabḭbā kerem it 
Ḫōş gelür derd-i maḥabbet baña dermān-şekil 
 
‘Aşḳ bendinden eger bir nefes āzāde olam 
Dehr bāġı görinür gözüme zindān-şekil 
 
Ḫūblardan beni men‘ eyledi dün vā‘iẓ-i şehr 
Gör ne ḥayvānlar olur dünyede insān-şekil 
 
Vech-i ādemde şu kim āyet-i Raḥmān oḳıdı 
Anı iḍlāl idemez ṣōfḭ-i şeyṭān-şekil 
 
‘Aşḳ gencḭnesine mesken olupdur göñlüm 
Künc-i ġamda görinür gerçi ki vḭrān-şekil 
 
‘Aşḳ esrārı ile tekye-i dehr içre bugün 
Ḥayretḭyem yürürem vālih ü ḥayrān-şekil 

Fe‘ilātün Fe‘ilātün Fe‘ilātün Fe‘ilün 
 
Cümleden pāk ü mücerred olalı ḫāne-i dil 
Taḫtgāh-ı ġam-ı ‘aşḳ oldı bu ġamḫāne-i dil 
 
‘Aşḳuñuñ gencine mesken mi olurdı şāhum 
Ġayrıdan cümle berḭ olmasa vḭrāne-i dil 
 
Bezm-i ‘aşḳ içre şehā cām-ı belā nūş ideli 
Felege virmez olupdur der-i meyḫāneyi dil 
 
Ḳanumı ḳara yire ḳardı gözüñ göz göre āh 
Odlara yaḳdı yine ben deli dḭvāneyi dil 
 
Ṣubḥa dek şevḳ ile göynüklerini Ḥayretiyā 
Şem‘-i bezm ile yanışdı gice pervāne-i dil 

Fā‘ilātün  Fā‘ilātün  Fā‘ilātün  Fā‘ilün  
 
Ey göñül  uṣlu iseñ dḭvāne ol dḭvāne ol 
Yan cemāli şem‘ine pervāne ol pervāne ol   
 
Cānuña mihr ü maḥabbet şu‘le ṣalsun dir iseñ 
Ḫāne-i ḳalbüm gibi vḭrāne ol vḭrāne ol 
 
Ruḫ süre atuñ ayaġına piyāde şāhlar 
Tek bisāṭ-ı ‘aşḳda ferzāne ol ferzāne ol 
 
Vaḳti geçmiş bir ‘acūze ḳaḥbedür dünyā-yı dūn 
Cüft idinme kendüñe merdāne ol merdāne ol 
 
Ḥayretḭ-veş bilmeyem dirseñ eger dünyā ġamın 
Cām-ı ‘aşḳı nūş idüp mestāne ol mestāne ol 

Fe‘ilātün Mefā‘ilün   Fe‘ilün  
 
Yine bir āfitāba düşdi göñül  
Şeh-i ‘ālḭ-cenāba düşdi göñül  
 
Zülfi sevdāsına ṭolaşdı yine 
Uzun uzaḳ ḥisāba düşdi göñül  



 
Aḳdı bir serv ayaġına ṣu gibi 
Ne ‘aceb ıżṭırāba düşdi göñül  
 
‘Aşḳ ocaġına atdı kendüsini  
Gör ne nār-ı ‘aẕāba düşdi göñül  
 
Ḥayretḭ ḥāṣılı ḫaṭā itdüm 
Çoḳ ṭārḭḳ-ı ṣavāba düşdi göñül  
 
 
257 
Fā‘ilātün  Fā‘ilātün  Fā‘ilātün  Fā‘ilün  
 
Vāṣıl-ı cān olmaḳ isterseñ bedenden geç göñül  
Gel şehḭd-i ‘aşḳ-ı cānān ol kefenden geç göñül  
 
Faṣl-ı güldür gül gibi çāk eyle gel ten cübbesin 
Mevsim-i dḭvānelikdür pḭrehenden geç göñül  
 
Ḳal‘a-i ‘aşḳa girüp olmaḳ dilerseñ ger emḭn 
Ḫāk ile yeksān olup bürc-i bedenden geç göñül  
 
Ger dilerseñ iresin dḭdār-ı yāra ṣu gibi 
Benlügüñ maḥv eyle el yu mā u menden geç göñül  
 
Bir elif-ḳad tāze-ḫaṭ dilber sevüpdür Ḥayretḭ 
Fāriġ ol bi’llāhi gel serv-i çemenden geç göñül  

Mef‘ūlü  Fā‘ilātü  Mefā‘ḭlü  Fā‘ilün  
 
La‘lüñ firāḳı ile ṭolu ḳan durur göñül  
Zülfüñ hevāsı ile perḭşān durur göñül    
 
Ṣūretde gerçi kim görinür mūrdan ża‘ḭf 
Ma‘nḭde devletüñde Süleymān durur göñül  
 
Bāzḭçe-i maḥabbeti elden ḳomaz müdām 
Bizi ḳocatdı bir delü oġlan durur göñül  
 
Bu rūbeh-i zemāneye aldanmaz ise ger 
Ġam pḭşesinde bir ḳaġan arslan durur göñül  
 
Ey Ḥayretḭ göñül  ne durur hḭç bilür misin 
‘Aşḳa esḭr ü ‘āleme sulṭān durur göñül  

Fā‘ilātün  Fā‘ilātün  Fā‘ilātün  Fā‘ilün  
 
Şāh-ı ‘ālem olmaġ isterseñ gedā ol ey göñül  
Ḳo riyāset fikrini gel ḫāk-i pā ol ey göñül  
 
Faḳr ile faḫr it ġınā isterseñ ey dil dünyede 
Geç ḳanā‘at küncine bir pādişā ol ey göñül  
 
Ġıll u ġışdan ṣayḳal-ı ‘aşḳ ile pāk it kendüñi 
Açılup āyḭne-i gḭtḭ-nümā ol ey göñül  
 
Gördi mi kimse fenā dehrüñ baḳāsın bir baḳ a 
Ṭālib-i mülk-i baḳā iseñ fenā ol ey göñül  
 
Ḥayretḭnüñ derdine dermān olayın dir iseñ 
Dem-be-dem derd ü belāya mübtelā ol ey göñül  

Mefā‘ḭlün Mefā‘ḭlün Mefā‘ḭlün Mefā‘ḭlün 
 
Elā ey şūḫ u ey şengül ḳo ben aġlayayın sen gül 
Ben aġladuḳca bülbül-veş olup sen gül gibi şen gül 
 
Benem geñ yirde bülbül-veş ḳo pḭşem olsun āh itmek 
Açılmış gül gibi sen tek müdām ey yüzi gülşen gül 
 
Ḳaçan olam cüdā senden olur gülşen baña külḫan 
Senüñle çeşmüme rūşen görinür nār-ı külḫan gül 
 
 Benüm göñlüm gibi āyā olur mı bülbül-i gūyā 
Gelür mi saña benzer yā ‘aceb bir pāk-dāmen gül 
 
‘Aceb mi Ḥayretḭ şeydā dise şi‘r-i ter ü ġarrā 
Efendüm şimdi mi peydā olupdur ḳara yirden gül  

Fā‘ilātün  Fā‘ilātün  Fā‘ilātün  Fā‘ilün  
 
Fürḳat içinde ġam u endūh-ı yār eksük degül 
Şād ol ey dil saña bu ġurbetde yār eksük degül 
 
Ḫ˘āce-i bāzār-ı ‘aşḳ oldum metā‘-ı derd ü ġam 
Devletinde sen şehüñ fi’l-cümle var eksük degül 
 
Ḫusrevā Şebdḭz-i zülfüñ na‘line neŝr itmege 



Dem-be-dem Gülgūn-ı eşküm la‘l-vār eksük degül 
 
Düşeli sen ṭaş baġırlu dil-rübāya āh kim 
Göñlümüñ āyḭnesinden inkisār eksük degül 
 
Ben gedā yolında ḫāk olduġum içün Ḥayretḭ 
Ḫāṭır-ı dilberde her laḥẓa ġubār eksük degül 

Fā‘ilātün  Fā‘ilātün  Fā‘ilātün  Fā‘ilün  
 
Aġlasunlar dōstum ‘āşıḳlaruñ sen gül şen ol 
Ṣad hezārān bülbül-i nālānı var bir gülşen ol 
 
Sāye gibi ben ḳara yerlerde dāyim pāymāl 
Sen güzellik āsumānı üzre şems-i rūşen ol 
 
Ey ecel yār ol baña yār oldı çün benden cüdā 
Ey kefen ben ḫasta-i 'uryāna gel pḭrāhen ol 
 
Āşinālıḳ kesb it ey dil itleriyle dilberüñ 
Hey yaban dḭvānesi cehd eyle sen de evden ol 
 
Vaz gelmiş Ḥayretḭ maḥbūb ile meyden didüm 
Ġonca-veş gül yüzlü dilberler didiler andan ol 

Mefā‘ḭlün Mefā‘ḭlün Fe‘ilün   
 
Demidür ey şeb-i ġam rūz-ı ‘ḭd ol 
Zamānıdur gel ey ṭāli‘ sa‘ḭd ol 
 
Siyeh zülfi gibi yiter ḳararduñ 
Cebḭni gibi ey baḫtum sepḭd ol 
 
Biraz baḫtum yüzine āb sepdün 
Mezḭd ol ey gözüm yaşı mezḭd ol 
 
Dilerseñ iresin ey dil murāda 
İriş bir pḭr işigine mürḭd ol 
 
Mürḭd olmaḳ gereksin pḭr-i ‘aşḳa 
Gerek Şiblḭ gerekse Bāyezḭd ol 
 
Ṣanemler şevḳına deyr-i cihānda 
Er iseñ Ḥayretḭ gibi ḳadḭd ol  
 



264 
Mef‘ūlü  Fā‘ilātü  Mefā‘ḭlü  Fā‘ilün  
 
Ey dil bu tḭġ-i ḥırṣ ile efgār olmaġıl 
Bu ḳayd-ı ḫānumāna giriftār olmaġıl 
 
Pāk-i mücerredān dirilürken Mesḭḥ-vār 
Uyup bu cḭfe dünyeye murdār olmaġıl 
 
Da‘vā-yı merdḭ ider iken nefse ḳul olup 
Bu pḭre-zen cihāna perestār olmaġıl 
 
Yāruñ ḳara ṣaçı gibi ḫāke berāber ol 
Lḭkin o ṭurralar gibi ṭarrār olmaġıl 
 
Ḫaṭṭı gibi ġubār ol eyā ḳara yazılu 
Lḭkin ḳara göñüllü sitemkār olmaġıl 
 
Bülbül gibi hemḭşe dilā zār olursañ ol 
Bāġ-ı cihānda ḫār-ı dil-āzār olmaġıl 
 
Her yüze gülici gül içün yanma odlara 
Her başı ṭaşra serve hevādār olmaġıl 
 
Sırruñı ehl-i derde di ey Ḥayretḭ meded 
Bḭ-derd olana kāşif-i esrār olmaġıl 

Fā‘ilātün  Fā‘ilātün  Fā‘ilātün  Fā‘ilün   
 
Bḭ-vefālar sevme şimden girü ey dil vaz gel 
Aṣlı yoḳdur olma her bḭ-aṣla māyil vaz gel 
 
Ḥāṣılı ‘ālemde kendümden uṣandurdı beni 
Bḭ-vefālar sevmeden ey dil ne ḥāṣıl vaz gel 
 
Açılup gül gibi çün şḭrḭn kelām itmez saña 
Bülbül-i ḳuds ise de anı belā bil vaz gel 
 
Luṭfı çoḳ bir şāha ḳul ol ey göñül  şimden girü 
Şol keremsüzden naṣḭḥat ṭut kerem ḳıl vaz gel 
 
Pḭrlikde nāgehān olduñ bir oġlan ḫastası 
Ḳılmadı çün boynuña ḳolın ḥamāyil vaz gel 
 
Künc-i ẕilletde bu deñlü çoḳ ẕelḭl olmaḳ neden 
Çünki gördüñ yārıdur anuñ erāẕil vaz gel 



 
Kāmil iseñ Ḥayretḭ ḥüsn iline şāh ise de 
Olıcaḳ bir dilberüñ hem-rāzı cāhil vaz gel 
 
266 
Fā‘ilātün  Fā‘ilātün  Fa‘ilātün Fā‘ilün  
 
Ḫāk-i pāyuñda olam ben zerre gibi pāymāl 
Ber-kemāl itsün güneş yüzlüm seni ol bḭ-zevāl 
 
Çihre-i Ḥaydarda gördüm nūr-ı Ḥaḳdan çün eŝer 
Ṭūr-ı Mūsḭ gibi yandum aḳdı göñlüm ṣu-miŝāl 
 
La‘l-i Ḥaydar yādına cān vir göñül  yarın saña 
Dest-i Ḥaydardan müyesser ḳıla Kevŝerden Celāl 
 
Āteş-i ḥasret belāsından göñül  incinme kim 
Yoḳ durur ‘ālemde bir pervāne kim yaḳmaya bāl 
 
Ḫāk-i pāyından getür hicrān eline armaġan 
Ḥayretḭye Ḥaydaruñ bi’llāhi ey bād-ı şimāl 

Fā‘ilātün  Fā‘ilātün  Fā‘ilātün  Fā‘ilün  
 
Nem begendi yā neremden ḥaẓẓ ider bilsem benüm 
Niçe yıldur bir dem ayrılmaz yanumdan ġam benüm 
 
Sen gidelden ey dil-i dḭvānenüñ eglencesi 
Cūybār-ı eşkdür ‘ālemde eglencem benüm 
 
Gül yüzüñ ḳoyup senüñ gülzār-ı cennetden yaña 
Ger bir adım atam adum olmasun ādem benüm 
 
Ölürem bir dem eger kan aġlamazsam ey ṭabḭb 
Gūyiyā ḫūn-ı cigerdür zaḫmuma merhem benüm 
 
Ḥayretḭ-veş gün yüzüñüñ olalı āvāresi 
Gözüme bir ẕerrece gelmez iki ‘ālem benüm 
 
268 
Fā‘ilātün  Fā‘ilātün  Fā‘ilātün  Fā‘ilün  
 
Ben senüñ ṣādıḳ ḳuluñam şāh ḥaḳḳıyçün begüm 
İşigüñ terk itmezem Allāh ḥaḳḳıyçün begüm 
 
Āsitān-ı devletüñden sürme ben dervḭşüñi 



İtme maḥrūm ol ulu dergāh ḥaḳḳıyçün begüm 
 
Nev-cuvānsın alma āhın ben faḳḭrüñ her seḥer 
Ehl-i derd itdügi āh u vāh ḥaḳḳıyçün begüm 
 
Ẕerrece yolsuzluġum yoḳdur tarḭk-ı ‘aşḳda 
Bāb-ı Ḥaḳḳa ṭoġru varan rāh ḥaḳḳıyçün begüm 
 
Cevr eliyle yıḳma göñlin Ḥayretḭ bḭ-çārenüñ 
Ka‘bedür vallāhi Beytu’llāh ḥaḳḳıyçün begüm 

Fā‘ilātün  Fā‘ilātün  Fā‘ilātün  Fā‘ilün  
 
‘Āşıḳ-ı dḭdāruñam dḭdār ḥaḳḳıyçün begüm 
Nūr-ı pāk-i Aḥmed-i Muḫtār ḥaḳḳıyçün begüm 
 
Başumı kesseñ baña senden kesilmek yoḳ durur 
Ẕü’lfiḳār-ı Ḥaydar-ı Kerrār ḥaḳḳıyçün begüm 
 
‘Aşḳuña çün kim belḭ didüm belādan dönmezem 
Şol ezelde itdügüm iḳrār ḥaḳḳıyçün begüm 
 
Yıḳma göñlüm ḫānesin luṭf eyle beytu’llāhdur 
Bu eve bünyād uran mi‘mār ḥaḳḳıyçün begüm 
 
Ḥayretḭ abdālı ḳılma ḫ˘ān-ı vaṣluñdan ıraḳ 
Tekye-i Ḥaḳda olan esrār ḥaḳḳıyçün begüm 
 
270 
Mef‘ūlü  Fā‘ilātü  Mefā‘ḭlü  Fā‘ilün  
 
Ey gūy-ı kūy-ı server-i merdān olan başum 
Vey ṣavlecān-ı ‘aşḳ ile ġaltān olan başum 
 
Ey serzenişlerin çekici ḫalḳ-ı ‘ālemüñ 
Vey derd ü ġam çekicine sendān olan başum 
 
Çevgān ṭabancasını yimiş ṭop gibi āh 
Ey sille-i cefā ile gerdān olan başum 
 
Ṣoḥbet ṣoñında meykede cāmı gibi müdām 
Pāmāl olup şikeste-i devrān olan başum 
 
Bir yerde bir gün itmeyüp ārām her gice 
Bir ḫānekāh-ı miḥnete mihmān olan başum 
 



Düşdüñ ayaḳlara ḳo riyāset hevāsını 
Ey başḳa kendü başına sulṭān olan başum 
 
Serdār-ı dehr olursa da baş egme cāhile 
Ey mülk-i ġamda bḭ-ser ü sāmān olan başum 
 
Bād-ı hevā-yı ‘aşḳ ile āvāre ol yüri 
Ey kem ḥabāb-ı bāde-i ‘irfān olan başum 
 
Baṣduñ ḳayırma pāye-i maḳṣūda pāyuñı 
Ey ġam yolında ḫāk ile yeksān olan başum 
 
Ṭopuñ aġarsa göge yeridür güneş gibi 
Ey ḫāk-i kūy-ı Şāh-ı Şehḭdān olan başum 
 
Minnet Ḫudāya ṭopṭolusın genc-i ‘aşḳ ile 
Ey ḳalb-i Ḥayretḭ gibi vḭrān olan başum 

Fā‘ilātün  Fā‘ilātün  Fā‘ilātün  Fā‘ilün  
 
Nāz ile ṣalınsa gülşende o naḫl-i ḫōş-ḫırām 
Serv-i ser-keş baş ḳoyup pāyına eyler iltiyām 
 
Şāḫ-ı şūḫ üzre açılsun yine bir ḫōş tāze gül 
Sāḳıyā gel al ele cām-ı şarāb-ı lāle-fām 
 
Biñ kez öldürmek muḳarrerdür beni her gün raḳḭb 
Ala mı andan bir öldürmekle kişi intiḳām 
 
Beñzedi ḳaşuñ ḫayāliyle hilāle ḳāmetüm 
Oldı ey bedr-i münḭr eksüklinüñ işi tamām 
 
Ḥayretḭyi ber-murād itdüñ selāmet ol begüm 
Bir selām idi hemān senden murādı ve’s-selām 
 
272 
Fā‘ilātün  Fā‘ilātün  Fā‘ilātün  Fā‘ilün  
 
Ṭoymadı ḥüsnüñ temāşāsına bu göñlüm gözüm 
Āfitābum gitme gel itme ḳarañu gündüzüm 
 
Gitdüñ ey bed-mihr ḳılduñ gözlerüm yaşın revān 
Āfitābum ṭāli‘üm düşdi ṭutuldı yılduzum 
 
Sāḳıyā şimden girü ṣunma üzüm ṣuyın baña 
Ben şarāb-ı ‘aşḳ-ı cānān ile mest itdüm özüm 



 
Ḳadr ile başum irerdi āsumān-ı devlete 
Āsitānuñda olaydı bir ḳadem cārū yüzüm 
 
Zülfi sevdāsında güm oldı göñül  ey Ḥayretḭ 
Bir levendüm gūyiyā gitdi yanumdan öksüzem 

Fā‘ilātün  Fā‘ilātün  Fā‘ilātün  Fā‘ilün  
 
Ben bu bāzāruñ ne bāzirgānı ne bezzāzıyam 
Kūy-ı ‘aşḳuñ oñmaduḳ bir rind-i şāhid-bāzıyam 
 
Bir mekesce ḳadrüm olsa ḫ˘ān-ı vaṣlunda n’ola 
Ben de ḥālümce maḥabbet evcinüñ şehbāzıyam 
 
Cāna ḳalmazam bugün meydānda aṣlā Ḥaḳ bilür 
Rḭsmān-ı kākül-i dildārumuñ canbāzıyam 
 
Sen nice erbāb-ı ḥüsn içinde müsteŝnā iseñ 
Pādişāhum ehl-i ‘aşḳuñ ben de bir mümtāzıyam 
 
İt gibi öldürmez iseñ ger raḳḭb-i kāfiri 
Dime hḭç ey Ḥayretḭ meydānda ben de ġāzḭyem    
 
 
274 
Mefā‘ilün  Fe‘ilātün Mefā‘ilün  Fe‘ilün 
 
Meded meded nic’idem n’eyleyem ne çāre ḳılam 
Libās-ı ṣabrı diler dil ki pāre pāre ḳılam 
 
Yüz üzre göz yaşı gibi revān olup bāġa 
Çınārı serv-ḳadüñ yādına kināre ḳılam 
 
Yanuña varmaġa bende efendi yoḳ ḳudret 
Ḳo bārḭ ḳarşu ıraḳdan saña neẓāre ḳılam 
 
Sitāresüz dimesün kimse baña kūyuñda 
Şirār-ı āh ile bu çarḫı pür-sitāre ḳılam 
 
Bir āh idüp od uram şehre Ḥayretḭ ola kim 
Biraz bu sūz-ı dili yāra āşikāre ḳılam 
 
275 
Fā‘ilātün  Fā‘ilātün  Fā‘ilātün  Fā‘ilün  
 



Dilerem cān oynayup ‘aşḳuñda cānā ten yaḳam 
Raḳṣa girem germ olup meclisde pḭrāhen yaḳam 
 
Bāl ü per yirine bḭ-pervā dil ü cān yandurup 
İsterem kim ‘aşḳ odın pervāneden rūşen yaḳam 
 
Çāk çāk olmaḳ muḳarrerdür ḥayātum cāmesi 
Dest-i hicrānuñdan olmazsa ḫalāṣ erken yaḳam 
 
El uzatma ḫār tek dāmānına bir kimsenüñ 
El elinde olmasun dirseñ birāder sen yaḳam 
 
Sözlerümde Ḥayretḭ bir sūz var kim umaram 
Gün gibi bu Rūmda Ḫusrev çerāġın ben yaḳam 

Fā‘ilātün  Fā‘ilātün  Fā‘ilātün  Fā‘ilün  
 
Bir nefes diñlenmeyüp sḭnemde yanar nār-ı ġam 
Cān u dilden bir zamān eksük degül āzār-ı ġam 
 
Gitmedi bir dem yaḳamdan dest-i cevr-i rūzgār 
Dāmenümden olmadı bir laḥẓa ḫālḭ ḫār-ı ġam 
 
Dirmedin naḫl-i ümḭdüñden murādum mḭvesin 
İki bükdi ḳıldı ḫam ḳaddüm nihālin bār-ı ġam 
 
Virdi devrān gerçi kim şenlik metā‘ına kesād 
Devlet-i ‘aşḳuñda muḥkem germdür bāzār-ı ġam 
 
Ḥayretḭ kör bengḭ bir abdāl-ı yek-rengem bugün 
Göz yumup aġ u ḳarasından cihānuñ fāriġam 
 
277 
Fā‘ilātün  Fā‘ilātün  Fā‘ilātün  Fā‘ilün  
 
Senden özge bir büt-i ra‘nāya ger meyl eylesem 
Tañrıya iki dimişlerden olayın ey ṣanem 
 
Devr ider dāyim maḥalleñ ḫayl-i aṣḥāb-ı ṣafā 
Olmaz ehl-i ḥālden ḫālḭ ḥavālḭ-i ḥarem 
 
Ol yüzi gülsüz ayaḳ baġı durur bāġ-ı vücūd 
Eyle ey cān bülbüli ‘azm-i gülistān-ı ‘adem 
 
Fāş idüp rāz-ı derūnum göz göre ḳan eyledüñ 
N’eyledüm saña ya nem gördüñ benüm ey dḭde nem 



 
Göz yumup ey Ḥayretḭ çekdüm bu ‘ālemden elüm 
Göz açup her ‘ālemüñ  ṣoñında gördüm çün elem 
 
278 
Fe‘ilātün Fe‘ilātün Fe‘ilātün Fe‘ilün 
 
Ben senüñ işigüñi mesned-i ‘izzet bilürem 
Ayaġuñ tozını sertāc-ı sa‘ādet bilürem 
 
Baş ile cānı niŝār itmege yoluñda senüñ 
Dōstum başum içün cānuma minnet bilürem 
 
Şimdi bir ḥālete irgürdi beni fürḳat kim 
Ayda bir gün yüzüñi görmegi vuṣlat bilürem 
 
Yārdan ben nice vuṣlat umayın kim yañılup 
Ger öpem işigi ṭaşını ḫıyānet bilürem 
 
Ḥayretḭ görmedüm ammā ki ferāsetle hele 
Ben ‘adem mülkini bir gūşe-i vaḥdet bilürem 
 
279 
Fe‘ilātün Fe‘ilātün Fe‘ilātün Fe‘ilün 
 
Ṣanma her sille ki urduñ ben anı let bilürem 
Dōstum başum içün efser-i devlet bilürem    
 
Geh geh unutma du‘ādan ḳuluñı ḳıl düşnām 
Ki ḥamāyil ḥaḳı ben anı 'azḭmet bilürem 
 
Oḳ atarsañ gözüme sehm-i sa‘ādet görürem 
Ṭaş urursañ dişüme mḭve-i cennet bilürem    
 
Yār destinden olan yaraları başumda 
Deste deste gül-i gülzār-ı maḥabbet bilürem   
 
Baş virüp ḫāk-i reh olmaġı ser-i kūyuñda   
Ḥayretḭ Ka‘be ḥaḳı pāye-i rif‘at bilürem 
 
280 
Fā‘ilātün  Fā‘ilātün  Fā‘ilātün  Fā‘ilün  
 
Her ḳaçan kim gül gibi ‘arż-ı cemāl eyler Selām 
Her ṭarafdan çaġrışurlar e’ṣ-ṣalātu ve’s-selām 
 
Bir tehḭ sāġar durur bezmüñde ey meh-rū hilal    



Āfitāb-ı ‘ālem-ārā devr ider bir ṭolu cām 
 
Öykinürmiş bilmeyüp eksüklügin ay alnuña 
Gör şu şehr oġlanını bi’llāhi ey bedr-i temām 
 
Āteş-i ḥasretle ḳo yansun kebāb olsun ciğer   
Ḫora geçmez bezm-i ‘aşḳ içinde şāhum merd-i ḫām 
 
Ḥayretḭyi eyledüñ mest-i müdām ey ‘aşḳ-ı pāk 
Müstedām ol şāh-ı mā ‘ayşuñ müdām olsun müdām    
 
281 
Mefā‘ḭlün Mefā‘ḭlün Fe‘ūlün 
 
Ḳapuñda ey perḭ-rū bende olsam 
Yüzümle işigüñ rūbende olsam 
 
İşigüñde senüñ biñ bende vardur 
Benüm şāhum ne var bir ben de olsam 
 
Sürinüp sāye-veş yanuñca her gün 
Bir ednā bende-i efgende olsam 
 
Ġarḭbem sürme ḳahr ile ḳapuñdan 
Ne var bir bülbülem gülşende olsam 
 
Viṣālüñ meclisinde Ḥayretḭ-vār 
Ġazeller oḳısam gūyende olsam 
 
282 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Niçe bir baña bu ẓulm ile bḭdād ā Ḫudādādum 
Cihāndur bu ṣaḳın bir gün alur senden Ḫudā dādum 
 
Didüm dök alnuña zülfüñ cemalüñ bāġı zeyn olsun 
Didi zḭnet mi ister bu benüm ḥüsn-i Ḫudā-dādum 
 
Ne yirdür menzilüñ bilsem senüñ ey Sidre-ḳāmet kim 
İrişür ‘Arş-ı a‘lāya irişmez saña feryādum 
 
Benüm göñlüm o dem ābād olur kim bānḭ-i ḳudret 
Hevā-yı ‘aşḳ-ı cānān ile berbād ide bünyādum 
 
Eger ḥakk eylemezsem nāmuñı ‘ālemde defterden 
Raḳḭbā olmasun meydānda dervḭş Ḥayretḭ adum   
 



283 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Cemālüñ gülşeni her laḥẓa ḫandān ola sulṭānum 
Hezārān bülbül ol gülşende nālān ola sulṭānum 
 
Nihāl-i ḳāmetüñ kim serv-i bostān-ı melāḥatdur 
Ḫudā bād-ı muḫālifden nigehbān ola sulṭānum 
 
Şu göz kim nāẓıruñ olmaya çıḳsun ey gözüm nūrı   
Şu dil kim menzilüñ olmaya vḭrān ola sulṭānum 
 
İderken sāyesinde bunca diller kesb-i cem‘iyyet 
Siyeh sünbüllerüñ n’içün perḭşān ola sulṭānum 
 
Gedā-yı kūyun olsa Ḥayretḭ miskḭn ‘aceb midür 
Gedā mümkin degül midür ki sulṭān ola sulṭānum 

Mefā‘ḭlün Mefā‘ḭlün Mefā‘ḭlün Mefā‘ḭlün     
 
Lebüñden bendeñe bayramlıḳ iḥsān eyle sulṭānum 
Sevindür bir yetḭmi şād u ḫandān eyle sulṭānum 
 
Niçe bir rūze-i fürḳat beni şimden girü luṭf it 
Ya vaṣluñ ‘ḭdine irgür yā ḳurbān eyle sulṭānum 
 
Ṣunup la‘lüñ şarābından beni mest-i müdām eyle 
Gedā isem n'ola himmetle sulṭān eyle sulṭānum 
 
Açıl gül güller açılsun cemālüñ gülsitānında 
Hezārı yine bülbül gibi nālān eyle sulṭānum 
 
Çü irdi ‘ḭd-i ekber Ḥayretḭ bendeñ de öksüzdür 
Viṣālün ḫ˘ānına bir laḥẓa mihmān eyle sulṭānum 
 
285 
Fā‘ilātün  Fā‘ilātün  Fā‘ilātün  Fā‘ilün  
 
Ey lebi Şḭrḭn senüñ ‘ālemde Ferhāduñ benem 
Sen ki bir ḫurşḭd-i raḫşānsın Feraḥ-şāduñ benem 
 
Giceler sevdā-yı zülfeynüñle ey Leylḭ-ḫırām 
Vādḭ-i ġamda gezen Mecnūn-ı nā-şāduñ benem 
 
Leblerüñ luṭf ile eydür derdüñe em bendedür 
Gözlerüñ ḫışm ile ṭurmış dir ki cellāduñ benem 



 
Dām-ı zülfine giriftār olduġum gördi didi 
Ey fütāde ġamdan āzād ol ki ṣayyāduñ benem 
 
Gice gördüm düşde Mecnūnı didi ey Ḥayretḭ 
Sen benüm ma‘nḭde şāgirdümsin üstāduñ benem 
 
286 
Fā‘ilātün  Fā‘ilātün  Fā‘ilātün  Fā‘ilün  
 
Bir büyük yükdür düşüpdür üstüme bu ten benüm 
Ben bir abdālam neme yarar bu pḭrāhen benüm   
 
Pādişāh-ı mülk-i ‘aşḳam beglügüm var ḥāṣılı 
Āsitān-ı devletümdür gūşe-i külḫan benüm 
 
Gösterür baña ke-mā-hḭ n’idügin māhiyyetüm 
Elde ṣan āyḭnem olmışdur mey-i rūşen benüm 
 
Altun üsküflü yalıñ yüzlü güzeller çoḳ velḭ 
Āteş urdı cānuma bir ḳırmızı yelken benüm  
 
Yaḳdı yandurdı beni ey Ḥayretḭ bilmem ki hḭç 
Kime yanam yaḳılam sūz-ı dilümden ben benüm 
 
287 
Müstef'ilün Müstef'ilün Müstef'ilün Müstef'ilün  
 
Bḭgāne gibi ḳaçma gel ḳardaşcuġumsın sen benüm 
Ḳo her ne dirse disün el ḳardaşcuġumsın sen benüm   
 
Ey şḭvekār-ı pür-fiten ey nāzı çoḳ nāzük-beden 
Ey Yūsuf-ı gül-pḭrehen ḳardaşcuġumsın sen benüm 
 
Ey gül-‘iẕār-ı ġonca-fem ey serv-i bostān-ı İrem 
Hem cānumuñ cānānı hem ḳardaşcuġumsın sen benüm 
 
N’ola şeh-i ḫūbān iseñ iḳlḭm-i ḥüsne cān iseñ 
Ben bende sen sulṭān iseñ ḳardaşcuġumsın sen benüm 
 
Bu Ḥayretḭ-i bülbüli aġlatma ey cennet güli 
Çaḳ cān gibi bir sevgüli ḳardaşcuġumsın sen benüm 
 
288 
Fā‘ilātün  Fā‘ilātün  Fā'ihttün Fā‘ilün  
 
Olmadı ŝābit-ḳadem serv-i ḫırāmānum benüm 



İtdi serkeşlik yine ol pāk dāmānum benüm 
 
Ṭaġıdup ḫālüñ gibi ḥālüm perḭşān eyledüñ 
Ādemḭlik midür andan ey perḭ şānum benüm 
 
Yaḳa yıḳa ‘asker-i miḥnet vücūdum kişverin 
Hḭç lāyıḳ mıdur ā devletlü sulṭānum benüm 
 
Yol mıdur sen gün gibi her cāyı rūşen idesin 
Ben olam güm-rāh ey alnı māh-ı tābānum benüm 
 
Ḥayretḭyi eyle bu girdāb-ı fürḳatden ḫalāṣ 
Aña Ḫıżr ol ey sözi ser-çeşme-i cānum benüm 
 
289 
Fā‘ilātün  Fā‘ilātün  Fā‘ilātün  Fā‘ilün  
 
Her pelḭde baş ḳoşar serv-i ḫırāmānum benüm 
Yüz virür her ḫāra ol gülberg-i ḫandānum benüm 
 
Her yaḳasuz oñmaduḳ cimrḭ levendüñ ḥöcresin 
Rūşen eyler her gice şem‘-i şebistānum benüm 
 
Ey dirḭġā it raḳḭbüñ ḥḭlesine aldanup 
Göz göre bir dilküye ṣayd oldı arslanum benüm 
 
Her denḭ-ṭab‘ı çeküp paşa idinme kendüne 
Böyle ‘ālḭ-şān iken devletlü sulṭānum benüm 
 
Ehrimenler sözine uydı meger ey Ḥayretḭ 
İltifāt itmez bu ben mūra Süleymānum benüm 
 
290 
Fā‘ilātün  Fā‘ilātün  Fā‘ilātün  Fā‘ilün  
 
Bir nihāl-i tāzedür serv-i ḫırāmānum benüm 
Ġoncadur açılmaduḳ gül-berg-i ḫandānum benüm 
 
Bḭ-güneh ḳullaruñ öldürmek durur beñzer hemān 
Ulu bildügüñ kiçi yaşuñda sulṭānum benüm 
 
Tāze begdür ḫıdmet itmek ana müşkildür göñül  
Ol güzeller şāhına yanaşma oġlanum benüm 
 
‘Aşıḳ oynar eglenürken ġonca dilberler müdām 
Ṣoḥbeti bozdı beni serkitdi cānānum benüm 
 



Ḥayretḭnüñ gözine sensüz ḳaranñudur cihān 
Çeşmine sensin bebek ey yüzi raḫşānum benüm 
 
291 
Fā‘ilātün  Fā‘ilātün  Fā‘ilātün  Fā'ilün 
 
Dir imişsin ḳullarumçün ‘izz ü nāzum var benüm 
Serverā bir nāzuña yüz biñ niyāzum var benüm 
 
Ḳaldı ḳılmadı eŝer göñlüñe cānā gerçi kim 
Ṭaşlara kār eyler āh-ı cān-güdāzum var benüm 
 
Şol hümā-ṭal‘atlu dilberler şikārıyçün müdām 
Cām-ı mey gibi elümde şāhbāzum var benüm 
 
Baña kūyum ṭolanursın diyü bühtān eyleme 
İt raḳḭbüñden bilürsin iḥtirāzum var benüm 
 
Ḥayretḭ ḳaddi ḫayāli ile dildāruñ yine 
Bāġ-ı dilde bir nihāl-i ser-firāzum var benüm 
 
292 
Fā‘ilātün  Fā‘ilātün  Fā‘ilātün  Fā‘ilün  
 
Tḭġ-i cevr-i yār ile ṣad pāredür göñlüm benüm 
Āh kim başdan ayaġa yaradur göñlüm benüm 
 
Başludur baġrum benüm göynüklüdür sḭnem benüm 
Yaşludur ‘aynum gözüm bḭ-çāredür göñlüm benüm  
 
N’ola sen bḭ-raḥm u ben bḭ-hūş olursaḳ dāyimā 
Mestdür çeşmüñ senüñ mey-ḫ˘āredür göñlüm benüm 
 
Başını ḳor bādeyi ḳomaz ḥabāb-ı mey gibi 
Ḫōş hevāyḭdür ‘aceb āvāredür göñlüm benüm 
 
Gördügüm maḥbūba dil virsem ‘aceb mi Ḥayretḭ 
Tḭġ-i ḳahr-ı yār ile ṣad pāredür göñlüm benüm  
 
293 
Fā‘ilātün  Fā‘ilātün  Fā‘ilātün  Fā‘ilün  
 
Ger ṣorarsañ künc-i miḥnetde nedür ḥālüm benüm 
Ḫastayam ġāyet mükedder oldı aḥvālüm benüm 
 
Geldi ḥālüm ṣordı luṭf ile ḫayāl-i ‘ārıżuñ 
Şādmānam kim güzel geldi yine fālüm benüm 



 
Yanayın şevḳ-ı ruḫuñla nār-ı ‘aşḳa ġāyeti 
Diyesin ‘aşḳuma nūr oldı bir abdālum benüm 
 
Bir naẓarda cān u dil mülkini vḭrān eyledüñ 
Göz göre yıḳduñ vücūdum mülkin a ẓālim benüm 
 
Şāh-ı ‘aşḳam bir benek altunlu ḳaftāndur baña 
Penbelerle zeyn olaldan Ḥayretḭ şālum benüm  
 
294 
Fā‘ilātün  Fā‘ilātün  Fā‘ilātün  Fā‘ilün   
 
Ḳaçma yıylanmaḳdan ey gül-berg-i ḫandānum benüm 
İtme serkeşlik iñen serv-i ḫırāmānum benüm 
 
Yadlar bezmin müşerref eyleyüp pervāne-vār 
Yaḳma ben miskḭni ey şem‘-i şebistānum benüm 
 
Vech-i pāküñdür ṭarḭḳ-ı ‘aşḳ içinde baña dḭn 
Küfr-i zülfüñdür Ḫudā ḥaḳḳıyçün ḭmānum benüm 
 
Egnüme bir ḫil‘at-i ġam geydürüp ḥayyāt-ı ‘aşḳ 
İtdi zencḭr-i belā ṭavḳ-ı girḭbānum benüm 
 
Eksük itme Ḥayretḭ dervḭşden iḥsānuñı 
Vir zekāt-ı ḥüsnüñi devletlü sulṭānum benüm 
 
295 
Fā‘ilātün Fā‘ilātün  Fā‘ilātün  Fā‘ilün  
 
Günde biñ yüzden ṭoġar bir āfitābum var benüm 
Ol sebebden tende teb cānumda tābum var benüm 
 
Hḭç benüm şeydālıġum ‘ayb itmesün hüşyār olan 
‘Aşḳ-ı dilber gibi bir ḳātil şarābum var benüm 
 
Dem-be-dem ḳan eyledükçe gel nḭhān ol ey perḭ 
Göñül  adlu kimse bilmez bir ḫarābum var benüm 
 
Ḳo ḥużūrum var olayın derd-i ‘aşḳ-ı yār ile 
Ey ṭabḭb incitme ben miskḭni ḫ˘ābum var benüm 
 
Gözlerüm yaşı çeker ben ḫāki durmaz Ḥayretḭ 
Kūy-ı yāra anda ṣuyum yā türābum var benüm 
 
296 



Fā‘ilātün  Fā‘ilātün  Fā‘ilātün  Fā‘ilün  
 
Ṭa‘n ider dermāna bu göñlümde derdüm var benüm 
Ḫāliṣ olmış zer gibi bir rūy-ı zerdüm var benüm 
 
Üstüme ġam gelmez oldı olalı ‘aşḳa esḭr 
Çünki sulṭān ḳulıyam kimden ne derdüm var benüm 
 
Yüzi ṣuyın yirlere dökdi gül-i ra‘nālaruñ 
Bāġ-ı ḥüsn içre yine bir tāze verdüm var benüm 
 
Bu bisāṭ-ı ‘aşḳ içinde dāyimā at oynaram 
Göñlüme eglence içün ya‘nḭ  nerdüm var benüm 
 
Ḥayretḭ yoluñda ḫāk oldı didüm güldi didi 
Pes anuñçün ḫāṭırumda ḫaylḭ gerdüm var benüm 
 
297 
Fā‘ilātün  Fā‘ilātün  Fā‘ilātün  Fā‘ilün   
 
‘Aşḳ ile ma‘mūr olan vḭrāne göñlümdür benüm 
Seng-i cevr ile yapılan ḫāne göñlümdür benüm 
 
‘Aşḳ şahına ḳul olup iḫtiyār ile bugün 
Dōstlar baş egmeyen sulṭāna göñlümdür benüm  
 
Gūşe-i kūy-ı ḫarābātı fenāya virmeyüp 
Mest ü rüsvā seyr iden dḭvāne göñlümdür benüm 
 
Nūş idüp ḫumḫāne-i şāhḭde ‘aşḳuñ cāmını 
Şol müdām ayılmayan mestāne göñlümdür benüm 
 
Şem‘-i meclis gibi şāhā giceler tā ṣubḥa dek 
Aġlayan bezmüñde yana yana göñlümdür benüm 
 
Ṭolu içüp merḥabā itdükçe aġyār ile sen 
Ḳan içen ḳarşuñda ḳana ḳana göñlümdür benüm 
 
Kimseden utanmadın ey Ḥayretḭ olup ḥarḭṣ 
Ḳocaduḳça meyl iden oġlana göñlümdür benüm 
 
298 
Fā‘ilātün  Fā‘ilātün  Fā‘ilātün  Fā‘ilün  
 
Eglenimez ḫāne-i tenden çıḳar cānum benüm 
Eglenüp bir dem eger gelmezse cānānum benüm 
 



Leşker-i ġam cān u dil mülkini  tārāc eyledi 
Tḭz irişmezseñ eger devletlü sulṭānum  benüm 
 
Göz göre öldürmesün ben nā-tüvānı hey meded 
Hecr elinden gel ḫalāṣ eyle girḭbānum benüm 
 
Dōstum ne gül açar ne bülbül egler göñlümi 
Yoġ imiş gülzār-ı ḥüsnüñ gibi seyrānum benüm 
 
Gözlerüm yaşı revān olup arar her sū seni 
Ḳanda seyr idersin şu serv-i ḫırāmānum benüm 
 
Gözüme ‘ālem ḳarañu oldı sensüz ḳandasın 
‘Arż-ı ḥüsn it gün gibi ey māh-ı tābānum benüm 
 
Yād idüp didüñ mi n’eyler gūşe-i ġamda ‘aceb 
Ḥayretḭ-i vālih ü sermest ü ḥayrānum benüm 
 
299 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Nihāl-i bāġ-ı cennetsin benüm serv-i ḫırāmānum 
Ṣalınmaḳ her pelḭd ile yaraşmaz saña sulṭānum 
 
Temennā eylerem rūz-ı vedā aġyāra yār olma 
Ben öldüm bārḭ şeyṭān almasun ey dḭnüm ḭmānum 
 
Egerçi ṣūretā ḳaş göz temāşāsındayam dāyim 
Velḭ ma‘nḭde ‘arşu’llāhdur ey ḫ˘āce seyrānum  
 
Cemālüñ vaṣfını taḥrḭr iderdüm dün gice nāgeh 
Hemān-dem elde nūr oldı ḳamu evrāḳ-ı dḭvānum 

 
Yiridür ẓulmet-i ġamda ḳalursa Ḥayretḭ vālih 
Cüdādur ṣoḥbetüñden çün benüm şem‘-i şebistānum 
 
300 
Fe‘ilātün Mefā‘ilün   Fe‘ilün 
 
Yine cān derdine devā buldum 
Yine dil zaḫmına şifā buldum   
 
Yine ey tḭre-dil gözüñ aydın 
Pertev-i nūr-ı Muṣṭafā buldum 
 
İşigi Ka‘besine yüz sürdüm 
Merve ḥaḳḳı yine ṣafā buldum 



 
Baña bḭgānelik iden güzeli 
Ḥamdü li’llāh ki āşinā buldum 
 
Āsitān-ı sa‘ādetine irüp 
Yine ey Ḥayretḭ ġınā buldum 
 
301 
Fe‘ilātün Mefā‘ilün   Fe‘ilün 
 
İşiginde niyāza başlayalum 
Ka‘bede gel namāza başlayalum 
 
Arıdup ḳalbümüzi ṣāf idelüm 
Nāle-i dil-güdāza başlayalum 
 
Yana yana fiġānlar eyleyelüm 
Dem-be-dem söz ü sāza başlayalum 
 
Sırr-ı ‘aşḳı yeter nihān itdük 
Vaḳtidür keşf-i rāza başlayalum 
 
Yār kūyına geldük ey muṭrib 
Gel maḳām-ı Hicāza başlayalum   
 
Acı söz virdügince ṣōfḭ bize 
Gelüñüz biz piyāza başlayalum 
 
Nazenḭnler çü nāza başladılar 
Ḥayretḭ biz niyāza başlayalum 
 
302 
Fā‘ilātün  Fā‘ilātün  Fā‘ilātün  Fā'ilün    
 
Bāġ-ı cennet baña sensüz külḫan-ı sūzān-ı ġam 
Ṣaḥn-ı cennetdür viṣālüñle şehā zindān-ı ġam 
 
Maḥbes-i ġurbetde bir dem ḳomadı tenhā beni 
Ġamgüsārum oldı var olsun benüm yārān-ı ġam 
 
Bu mu‘allim-hāne-i miḥnetde yine pḭr-i ‘aşḳ 
Ṭurmadın ta‘lḭm ider dil ṭıflına dḭvān-ı ġam    
 
Ḫil‘atüm egnümde derd oldı belā başumda tāc 
Şāh-ı ‘aşḳam oldı bu zindān baña eyvān-ı ġam 
 
Rūzgār oldı muḫālif hey meded Ḫıżr ol iriş 



Yoḫsa ġarḳ itdi vücūdum zevraḳın ‘ummān-ı ġam 
 
Pādişāhum çünki ḳuluñ oldı dervḭş Ḥayretḭ 
Devletüñde ṭañ mıdur olsa bugün sulṭān-ı ġam 
 
303 
Fā‘ilātün  Fā‘ilātün  Fā‘ilātün  Fā‘ilün  
 
Her nefes ben bende ol sulṭānum añar aġlaram 
Ol efendüm ol kerḭmü’ş-şānum añar aġlaram  
 
Mehd-i miḥnetde bu göñlüm ṭıflın avutmaġ içün 
Cān u dil eglencesi cānānum añar aġlaram   
 
Gördügümce ben bu gülzāruñ gül-i ra‘nāların 
Āh ider ol ġonca-i ḫandānum añar aġlaram   
 
Cānuma kār itdügince ġam bu miḥnetḫānede 
Derd ile ol külbe-i aḥzānum añar aġlaram   
 
Ṭañ degül Ya‘ḳūb-veş gözden çıḳarsam Ḥayretḭ 
Ben ki her dem Yūsuf-ı Ken‘ānum añar aġlaram   
 
304 
Mefā‘ḭlün Mefā‘ḭlün Mefā‘ḭlün Mefā‘ḭlün 
İçüp mest-i şarāb-ı erġavān olmaḳ diler göñlüm 
Gedā iken yine şāh-ı cihān olmaḳ diler göñlüm 
 
Sürüp cümle murādātı çıḳardı künc-i ḫāṭırdan 
Ferāġat gūşesinde kāmrān olmaḳ diler göñlüm 
 
Yine sḭnemde yaḳup tāze tāze dāġlar yer yer 
Melāmet oḳına her dem nişān olmaḳ diler göñlüm 
 
Ḳarārı yoḳ durur ṭaşup bulanup ṣu gibi dāyim 
Düşüp pāyına bir servüñ revān olmaḳ diler göñlüm 
 
Ferāġat eyleyüp ey Ḥayretḭ bu şi‘r ü inşādan 
Bugün ‘ālemde bḭ-nām u nişān olmaḳ diler göñlüm 
 
305 
Mefā‘ḭlün Mefā‘ḭlün Mefā‘ḭlün Mefā‘ḭlün    
Ṭolanup şehr içün bir dilber-i ‘ayyār arar göñlüm 
Evin yıḳmaġ içün billāhi gör mi‘mār arar göñlüm 
 
Begüm her yüzi açılmış gül-i ra‘nāya aldanmaz 
Henüz yıylanmaduḳ bir ġonca-i bḭ-ḫār arar göñlüm 



 
Söz añlar bir cuvān-ı nüktedān ister diler cānum 
Ġaraż dilber degül bir mūnis ü ġamḫ˘ār arar göñlüm 
 
İñen her ehrimen-meşreb perḭyi yüze göstermez 
Cihānı geşt idüp bir ādemḭce yār arar göñlüm 
 
Yeñi başdan delü olmaḳ diler ey Ḥayretḭ ammā 
Yine eski efendüm gibi bir dildār arar göñlüm 
 
306 
Fā‘ilātün  Fā‘ilātün  Fā‘ilātün  Fā‘ilün  
Bezm-i ġamda dōstum ben bende ṣanma nāşḭyem 
Miḥnet ü derd ü belānuñ ben de bir yoldaşıyam 
 
Cān ile baş oynamaḳda yine ey Leylḭ-ḫırām 
‘Aşḳ meydānında Mecnūnuñ bugün pādaşıyam  
 
‘Aşḳ-ı dilber bir nefes benden nice olsun cüdā 
Ġam beyābānında hem yoldaş u hem ḳardaşıyam  
 
Zāhidā luṭf it benüm şeydālıġum ma‘ẕūr ṭut 
Mest-i ‘aşḳam ṣanma kim meyḫāneler ḳallāşıyam 
 
Şāh ḥaḳḳıyçün bugün ey Ḥayretḭ ḥayrān u zār 
Ḫāneḳān-ı ‘aşḳ içinde baş açuḳ Bektaşḭyem 
 
307 
Fā‘ilātün  Fā‘ilātün  Fā‘ilātün  Fā‘ilün  
 
Gitdi oñulmadı bu baġrumdaḳi başum benüm 
Derdden ḳurtulmadı bu oñmaduḳ başum benüm 
 
Tekye-i ‘aşḳ içre abdāl itdi ben dervḭşini 
Nev-cuvāndur gerçi pḭrüm oldı Bektaşum benüm   
 
Ġam yiyüben nice ḳan aġlamayayın dōstum 
Göz yaşıyla ġuṣṣa olmışdur ṣuyum aşum benüm 
 
Virmeyen evvel ḳademde başını yoldaşlar 
Olımadı ‘aşḳ yolında ayaḳdaşum benüm 
 
Ġam beyābānında kimden bāküm olsun Ḥayretḭ 
Var iken ‘aşḳ adlu bir dḭvāne yoldaşum benüm 
 
 
308 



Fe‘ilātün Fe‘ilātün Fe‘ilātün Fe‘ilün  
 
Ramażānum niçe bir ṣāyim-i hicrān olalum 
‘Ḭd-i vaṣluña irişdür bizi ḳurbān olalum 
 
Çün ḳaşuñ ġurre-i ‘ḭd oldı yüzüñ rūz-ı sa‘ḭd 
Biz n’içün ṣavm-ı firāḳuñda perḭşān olalum 
 
‘Arż-ı ḥüsn it görüp ey māh hilāl ebrūñı 
Yine ‘ḭd oldı diyü ḫurrem u ḫandān olalum 
 
Deñiz ol ḳulaġuña ḳoyma sözin zühhāduñ 
Gel berü ṭālib-i dürdāne-i ‘irfān olalum      
 
Ramażān irdi diyü oldı mey-i nāba yaṣaġ 
Ḥayretḭ biz daḫi şimden girü ḥayrān olalum 
 
 
309 
Fe‘ilātün Fe‘ilātün Fe‘ilātün Fe‘ilün    
 
Gelüñüz ḳan yalaşup yine birāder olalum 
Ḫāliṣ ü pāk ḳılup ḳalbümüzi zer olalum  
 
Ey birāder ḳomayup dilde bürūdet eŝerin 
Āteş-i mihr ü maḥabbetle pür-āẕer olalum 
 
Ḳoyalum kimse ile ceng ü cidāl eylemegi 
Pḭre-zen dehr ile tek çıḳışalum er olalum 
 
Gözüñ üstinde ḳaşuñ var dimesünler dir iseñ 
Gel berü tekye-i ‘uzletde ḳalender olalum 
 
Göñül  alçaḳlıġını itmemek alçaḳlıġ imiş 
Ululanmaġı ḳoyup ḫāke berāber olalum 
 
Perverişler bulalum mihr ü maḥabbetle yine 
Aṣlumuz seng-i siyāh ise de gevher olalum  
 
İtinüñ iti olup Kehf-i vefā erlerinüñ 
Ḥayretḭ ādem olup Ādeme hem-ser olalum 
 
310 
Mef‘ūlü  Mefā‘ḭlü  Mefā‘ḭlü  Fe‘ūlün   
 
Ża‘f ile bu ġurbetde ‘aceb nic’ ola ḥālüm 
Ḳalmadı ‘adem mülkine varmaġa mecālüm 



 
Ey ḫ˘āce saña sāġar-ı zerrḭn baña besdür 
Destümde olan bu ṣınıcaḳ köhne sifālüm 
 
Ey dil baña ‘ālemde ne ġam dünye ġamından 
Çün bāde-i ‘aşḳ oldı benüm def‘-i melālüm  

 
Yegdür baña bu aṭlas-ı zer-beft-i felekden 
Egnümde olan penbesi çoḳ eskice şālum  
 
Ey Ḥayretḭ yüzüm ḳara başum gözi a‘mā 
Ġafletle bozardı gözüm aġardı ṣaḳalum 

 
 

Gitdi bir aġız tatlu dilüñ eylemedük gūş 
Yaġı mıyuz andan saña biz a Memi Bālim    
 
311 
Fā‘ilātün  Fā‘ilātün  Fā‘ilātün  Fā‘ilün  
 
Ḫār-ı ġamdan gitdi ḳurtulmadı dāmānum benüm 
Dest-i miḥnetden degül ḫālḭ girḭbānum benüm 
 
Ḳılma cānum gerdenin bend-i maḥabbetden ḫalāṣ 
Yā İlāhḭ eyleme dünyāyı zindānum benüm 
 
Tḭġ çekme ġayra tek ḳan itmek ise ger ġaraẕ 
Gel beni öldür ḥalāl olsun saña ḳanum benüm 
 
Sen melāḥat kişverinde n’ola şāh-ı ḥüsn iseñ 
Bende-i sulṭān-ı ‘aşḳam ben de sulṭānum benüm 
 
Ḥayretḭ yumdum nuḳūş-ı deyr-i ṣūretden gözüm 
‘Ālem-i ma‘nḭ olursa ṭañ mı seyrānum benüm 
 
312 
Mef‘ūlü  Mefā‘ḭlün Mef‘ūlü  Mefāḭlün  
 
Ey burc-ı melāḥatde māhum Ḥüseyin şāhum 
Vey mıṣr-ı leṭāfetde şāhum Ḥüseyin şāhum 
 
Eflāke duḫān-ı āh taḥrḭr idüben her gāh 
Ṭoldurdı ser-ā-ser āh şāhum Ḥüseyin şāhum 
 
Gözüm yaşı rūd oldı cānum ṭolu od oldı 
İrdi göge dūd oldı āhum Ḥüseyin şāhum 
 



Göz yaşını ṭaşurdum başdan yine aşurdum 
Düşdüm ġama şaşurdum rāhum Hüseyin şāhum 
 
Ben Ḥayretḭ-i ḥayrān ḳapuñda umup dermān 
Yüz sürme durur her ān cāhum Hüseyin şāhum 
 
313 
Mef‘ūlü  Fā‘ilātü  Mefā‘ḭlü  Fā‘ilün   
 
Ey bāġ-ı dilde serv-i revānum Memicigüm 
Olsun revān yoluña revānum Memicigüm   
 
‘Aşḳuñ şarābın içeli olmış durur benüm 
Meyḫāneler bucaġı mekānum Memicigüm 
 
Yaḳma beni firāḳ odına tā ki irmeye 
Eyvān-ı şāh-ı ḥüsne duḫānum Memicigüm 
 
Eşküm yetḭmi çıḳsa gözümden ‘aceb midür 
Fāş itdi cümle rāz-ı nihānum Memicigüm 
 
Sensin sebeb ḥayātına dirse ‘aceb midür 
Bḭ-çāre Ḥayretḭ saña cānum Memicigüm 
 
314 
Fe‘ilātün Fe‘ilātün Fe‘ilātün Fe‘ilün  
 
Söz mi bu yā dem-i ‘İsā mı Memi Bālḭcıġum 
Göz mi bu nergis-i şehlā mı Memi Bālḭcıġum 
 
Zülf-i ḫōş-bū mı ‘aceb başuma sevdā mı ki bu 
Bu belā mı baña bālā mı Memi Bālḭcıġum 
 
Ġamzelerden ṭaḳınup tḭġini mestāne gözüñ 
Ḳaṣdı dil mülkini yaġma mı Memi Bālḭcıġum 
 
Böyle serkeşlik ider serv-i ser-efrāz ‘aceb 
Ḳāmetüñ gibi dil-ārā mı Memi Bālḭcıġum 
 
Beni giryān idüben düşmeni ḫandān itdüñ 
Ġarażuñ yoḫsa temāşā mı Memi Bālḭcıġum 
 
Va‘de-i vaṣlı bugün yarına ṣalduñ ḳuluña 
Yine bu şḭve-i ferdā mı Memi Bālḭcıġum 
 
Ḥayretḭyi yine bir cür‘a ile mest itdi 
Leb mi bu yā mey-i ḫamrā mı Memi Bālḭcıġum 



 
315 
Fe‘ilātün Mefā‘ilün   Fe‘ilün  
 
İrişür ‘arşa āhum İbrāhḭm 
Saña irmez mi māhum İbrāhḭm 
 
Yazılur levḥ-i ‘arşa āhum ile 
Āh şāhum u māhum İbrāhḭm 
 
Dāmen-i çarḫa her gün od bıraġur 
Nāle-i ṣubḥgāhum İbrāhḭm 
 
Ben bu sūz-ı dil ile ḫāk olıcaḳ 
Od olur her giyāhum İbrāhḭm 
 
Ḥayretḭnüñ dil-i ḫarābını yap 
Ka‘bedür secdegāhum İbrāhḭm 
 
316 
Mef‘ūlü  Fā‘ilātün  Mef‘ūlü  Fā‘ilātün   
 
Bḭ-cān cisme döndüm cānāncuġum yitürdüm  
Bir ḫasta derdmendem dermāncuġum yitürdüm 
 
Ḳullar başına begler gelmeye bu muṣḭbet 
Ben bende-i kemḭne sulṭāncuġum yitürdüm 
 
Ya‘ḳūb-veş gözümden ḳan aḳmasun mı her dem 
Ken‘ān-ı miḥnet içre oġlancuġum yitürdüm 
 
Dḭvāne göñlümi āh eglerdi bārḭ geh gāh 
Şol ḳara yazıluca dḭvāncuġum yitürdüm 
 
Ey Ḥayretḭ çıḳardum ṣabr u ḳarārı elden 
Gūyā ki bir ġarḭbem yārāncuġum yitürdüm 
 
317 
Fe‘ilātün Fe‘ilātün Fe‘ilātün Fe‘ilün    
 
Sāḳıyā ṭoldur elüñe al ayaġı içelüm 
Şāh-ı ‘aşḳ içmemege itdi yaṣaġı içelüm 
 
Jeng-i ġamdan dil ü cān āyinesini açalum 
Demidür ṣun berü şol ḳan olacaġı içelüm 
 
Cem‘ olup bir niçe sāġar delüsi āvāre 



Gūşe gūşe gezelüm gülşen ü bāġı içelüm 
 
Uyuban vā‘iẓe mey içmege and içmeyelüm 
Biz ḳocaduḳsa ne var şevḳ bayaġı içelüm  
 
Çaġlayup ḥāl diliyle bize söyler ṣular 
Dostum gel berü fevt itme bu çaġı içelüm 
 
Çoḳdur aşḳar gözini içemezem dirseñ eger 
Şehsüvārum saña biz at ḳulaġı içelüm  
 
Bir ḳadeḥle niçe bir oynayalum Ḥayretiyā 
Ṭoldur a ‘aşḳuña şol ala çanaġı içelüm 
 
318 
Fe‘ilātün Mefā‘ilün   Fe‘ilün  
 
İçelüm içelüm müdām içelüm 
Hḭç ayılmayalum müdām içelüm 
 
Niçe bir yiyelüm zamāne ġamın 
Durmayalum ‘ale’d-devām içelüm 
 
Var müŝelleŝ saña ḥalāl olsun  
Ṣōfḭ ḳo biz mey-i ḥarām içelüm    
 
Bize çig pişmiş añmañuz ‘araḳı 
Puḥteyüz biz şarāb-ı ḫām içelüm 
 
Sözi ey Ḥayretḭ uzatmayalum 
İçelüm ḥāṣıl-ı kelām içelüm 
 
319 
Mef‘ūlü  Fā‘ilātü  Mefā‘ḭlü  Fā‘ilün  
 
Gülşende ḳaddüñ añdı meger bād-ı ṣubḥ-dem 
Serv ü çınāra lerze düşüp ṭutdı yine dem 
 
Āhum işitdi zār oluban didi ‘andelḭb 
Ḳısmet saña ġam oldı ezelden baña neġam 
 
Çek dār-ı zülfüñe deli göñlüm levendini 
Sen pādişāhı sevmek ile oldı müttehem 
 
Rindāna ḥörmet eylemese pḭr-i mey-fürūş 
Yārān içinde olmaz idi böyle muḥterem 
 



Ġam oldı çünki göñlüñüñ eglencesi senüñ  
‘Ālemde Ḥayretḭ daḫi bilsem saña ne ġam 
 
320 
Fe‘ilātün Fe‘ilātün Fe‘ilātün Fe‘ilün    
 
Dostlar ben yine bir yaḳıcı dilber sevdüm 
Bir güzel gözli ḳıya baḳıcı dilber sevdüm 
 
Kāfirem cennet-i a‘lāya virürsem işigin 
Yine bir ḳāmeti Ṭūbā lebi Kevŝer  sevdüm 
 
Bilmezem ḥüsnini ne ṣūret ile şerḥ ideyin 
Dostlar ḥāṣılı bir rūḥ-ı muṣavver sevdüm 
 
Yaḳdı yıḳdı dil ü cān mülkini vḭrān itdi 
Memleketler yaḳıcı bir gözi kāfer sevdüm  
 
Dil ü cān mülkini fetḥ itdi ḳılıcıyla müdām 
Yine ey Ḥayretḭ bir şāh-ı dil-āver sevdüm  
 
321 
Fā‘ilātün  Fā‘ilātün  Fā‘ilātün  Fā‘ilün     
 
Ḳaçma benden cānuma cān ol benüm ḳardaşcuġum 
Gel meded derdüme dermān ol benüm kardaşcuġum  
 
Ne umarsın ṣoḥbet-i nā-cinsden hey gel berü 
Hem-dem-i erbāb-ı ‘irfān ol benüm ḳardaşcuġum 
 
Ben belā küncinde giryān olayın Ya‘ḳūb-vār 
Sen ṣafā Mıṣrında sulṭān ol benüm ḳardaşcuġum 
 
Ġam degül ben sāye-veş ḫāk ile yeksān olayın 
Sen ṣalın serv-i ḫırāmān ol benüm ḳardaşcuġum 
 
Ḫār-ı ġamda ben ḳo nālān olayın bülbül gibi 
Sen açıl gül gibi ḫandān ol benüm ḳardaşcuġum 
 
Sen ṣafā bezminde ḫandān ol beni pervāne-vār 
Oda yaḳ şem‘-i şebistān ol benüm ḳardaşcuġum 
 
İstimā‘ idüp sözin luṭf eyle her bed-gevherüñ 
Ḳulaġuña ḳoyma ‘ummān ol benüm ḳardaşcuġum 
 
Ḥayretḭ gibi dilerseñ k’olasın ġamdan emḭn 
Gāh mest ü gāh ḥayrān ol benüm ḳardaşcuġum 



 
322 
Müfte'ilün Mefā‘ilün   Müfte'ilün Mefā‘ilün    
 
Cānumı la‘lüñ ābına ḳandur Afocuġum benüm 
Ben ölicek ṣusuz saña ḳandur Afocuġum benüm 
 
Şerbet-i la‘lüñ özlese ḫasta göñül  ‘aceb degül 
Her ne ḳadar ise umar cāndur Afocuġum benüm 
 
Çatma kemān ḳaşuñ iñen atma bu ġamze oḳuñ 
Çünki güzellügüñ demi āndur Afocuġum benüm 
 
Cān u göñülden olmasa ayru ‘aceb midür ġamuñ 
Ol ezelḭ bu milkete ḫāndur Afocuġum benüm  
 
Bezm-i ṣafāda ḫurrem ol şem‘  gibi hemḭşe sen 
Ḥayretḭyi ġam odına yandur Afocuġum benüm 
 
323 
Mefā‘ḭlün Mefā‘ḭlün Mefā‘ḭlün Mefāḭlün  
 
Göñülden yār olandan ḳaçma gel yār ol benüm körpem 
Vefālu ‘āşıḳa yār u vefādār ol benüm körpem 
 
Dil-āzār olma dil-dār ol vefā ehline serdār ol 
Kem-āzār ol kem-āzār ol kem-āzār ol benüm körpem 
 
Ne ṣorarsın melālümden ġamuñda infi‘ālümden 
Güzel sev sen de ḥālümden ḫaberdār ol benüm körpem 
 
Yürürsin şimdi āzāde getürmezsin beni yāda 
Hele bir boyı şimşāda hevādār ol benüm körpem 
 
Duyasın Ḥayretḭ bende ne yüzden düşdi bu bende 
Kemend-i ‘aşḳa bir sen de giriftār ol benüm körpem 
 
 
324 
Fā‘ilātün  Fā‘ilātün  Fā‘ilātün  Fā‘ilün  
Ṣanma bu başumdaki tāze dögündür dōstum 
Mātem-i fürḳatde ol bir ḳara gündür dōstum 
 
Vā‘iẓüñ nār-ı firāḳ imiş cehennem didügi 
Var ise rūz-ı ḳıyāmet uş bugündür dōstum 
 
Senden ayru gūşe-i miḥnetde göñlüm ḫastasın 



Ger ṣorarsañ luṭf idüp ġāyet zebūndur dōstum 
 
Gerçi her dil-ḫasteden eksük degül derd ü belā 
Bu benüm şūrḭde göñlümde füzūndur dostum 
 
Ḥayretḭnüñ noḳtadur başındaki dāġ-ı cünūn 
Ḳāmeti gūyā cünūn altında nūndur dōstum 
 
325 
Fe‘ilātün Fe‘ilātün Fe‘ilātün Fe‘ilün  
Niçe bir gūşe-i miḥnetde ḳarār eyleyelüm 
Gül gibi açılalum seyr-i kenār eyleyelüm 
 
Uralum ṭaşlara gel şḭşe-i nāmūsumuzı 
Ehl-i ‘ār olmadan ‘āşıḳlaruz ‘ār eyleyelüm 
 
Baṣuban meykedeyi gel çekelüm duḫter-i rez 
Bir delüḳanlu güzel gibi kinār eyleyelüm 
 
Bize bu yerde yerüñ yoḳ diyü incinme begüm 
Bu yer olmazsa buyur terk-i diyār eyleyelüm 
 
Şol ḳadar yaş döküben āh idelüm Ḥayretiyā 
Buludı aġladalum ṣuları zār eyleyelüm  
 
326 
Mefā‘ḭlün Mefā‘ḭlün Fe‘ūlün 
 
Çü düşdüm ‘aşḳuña dḭvāne oldum 
Cünūna hem-dem ü hem-ḫāne oldum 
 
Çü itdüm ‘aşḳuñ ile āşinālıḳ 
Unutdum kendümi bḭgāne oldum 
 
Yine düşdüm senüñ dām-ı ġamuña 
Ki ya‘nḭ  murġ-ı ‘aşḳa dāne oldum 
 
Bi-ḥamdillāh geçüp hüşyārlıḳdan 
Baḳā cāmın çeküp mestāne oldum 
 
Ḫalḭlüm gülşen oldı nār-ı ‘aşḳuñ 
Ruḫun şem‘ine çün pervāne oldum 
 
Ṭalup Yūnus gibi deryā-yı ‘aşḳa 
Bugün hem baḥr ü hem dürdāne oldum 
 
Degülem çünki ferzḭn gibi kec-rev 



Bisāṭ-ı ‘aşḳda ferzāne oldum  
 
Şehā ma‘nḭde genc-i bḭ-kerānam 
Egerçi ṣūretā vḭrāne oldum 
 
Beni Leylā-yı zülfüñ ḳıldı Mecnūn 
Dile destān olup efsāne oldum  
 
Ḫarābāt içre dervḭş Ḥayretḭyem 
Şarāb-ı ‘aşḳuña peymāne oldum 
 
327 
Mef‘ūlü  Mefā‘ḭlü  Mefā‘ḭlü  Fe‘ūlün  
 
El-minnetü lillāh ki yine yārumı gördüm 
Āvāre dil eglencesi dildārumı gördüm 
 
Bu ḫasta göñül  derdine tḭmāra irişdüm 
Ṣaġlıḳlar ile şol gözi bḭmārumı gördüm 
 
Uyḫuda idi çeşm-i ümḭdüm şeb-i ġamda 
Vaṣl ile bugün devlet-i bḭdārumı gördüm 
 
Vḭrāne göñül  tekyesini ḳıldum ‘imāret 
Gencḭne arardum yine mi‘mārumı gördüm 
 
Bir cāme-i sebz ile yine Ḥayretiyā ben 
Şol ṭūṭḭ-i gūyā-yı şeker-bārumı gördüm 
 
328 
Müstef'ilün Fe‘ūlün Müstef'ilün Fe‘ūlün    
Senden durur çü şāhā ümmḭd-i fetḥ-i bābum 
Ġayrı ḳapuya varup gelmek benüm ne bābum 
 
Her kişi bir uluya mensūbdur benüm uş 
İşigüñ itlerine olmışdur intisābum 
 
Ṣāfḭ-dil olduġumçün ṣu gibi gör zamāne 
Alçaḳlara düşürdi arturdı ıżṭırābum 
 
Ḥāl-i zevāli mihrüñ olurdı cümle rūşen 
Sen ‘arż-ı ḥüsn ideydüñ ey alnı māh-tābum 
 
Gūyā ocaġa düşmiş bir mūydur vücūdum 
Ey Ḥayretḭ ‘aceb mi bu deñlü pḭç ü tābum  
 
329 



Fā‘ilātün  Fā‘ilātün  Fā‘ilātün  Fā‘ilün   
Dostum lāyıḳ mıdur ney gibi ben nālān olam 
El güle gül gibi ben bülbül gibi giryān olam 
 
Sen ḥamāyil ḳılasın zülfüñi eller boynına 
Ben ṣaçuñ gibi perḭşān-ḥāl ü ser-gerdān olam 
 
Ṣoḥbet-i ḫāṣ idesin ‘āmḭler ile sen müdām 
Ben belā esrārın ifṭār eyleyem ḥayrān olam 
 
İdesin mihr ü vefā sen illere Ferhād-vār 
Kesmede ben derd ü miḥnet ṭaġını destān olam 
 
Ka‘be-i vaṣluñ ṣafāsını süre bḭ-din raḳḭb 
Ḥayretḭ tek tekye-i miḥnetde ben ḳurbān olam 
 
330 
Fe‘ilātün Mefā‘ilün   Fe‘ilün  

 
Gülmeden aġlamadan el yuyalum 
Cümle her mācerādan el yuyalum 
 
Ṭalalum baḥr-i ‘aşḳa Yūnus-vār 
Cūybār-ı hevādan el yuyalum 
 
Ey göñül  ḭn ü āndan ‘uzlet idüp 
Meni terk ile mādan el yuyalum 
 
Şḭşe-i ‘ārı ṭaşlara çalalum 
Āb-ı rūy-ı fenādan el yuyalum 
 
Derd ile göz yaşın idüp sāyil 
Gel cevāb-ı şifādan el yuyalum 
 
Rūz u şeb ḫaṭṭ u ḫaddini añalum 
Ġayrı aġ u ḳaradan el yuyalum 
 
İçelüm cām-ı ġam ṭolularını 
Mey-i ẕevḳ u ṣafādan el yuyalum 

 
Virelüm cān metā‘-ı derd alalum 
Ġayrı bey‘ ü şirādan el yuyalum 
 
Zāhid-i ḫuşgi ter düşürmek içün 
Ābdest-i riyādan el yuyalum 
 
Ḥayretḭ ḫūn-ı dille ġasl idelüm 



Çeşme-i māsivādan el yuyalum 
 
331 
Fā‘ilātün  Fā‘ilātün  Fā‘ilātün  Fā‘ilün  
 
Süregör devrānuñı devrān senüñdür dostum 
Uragör çevgānuñı cevlān senüñdür dostum 
 
Āsitān-ı devletüñde bende-i fermānberem 
Dile öldür dile sür fermān senüñdür dostum 
 
Bir ḳulam ben emre boyun virmedür yolum benüm 
Zūr-ı bāzū tḭġ-i ḫūn-efşān senüñdür dostum 
 
Bendeyüz biz cürm ile ‘iṣyān bizümdür dāyimā 
H˘ācesin sen luṭf ile iḥsān senüñdür dostum 
 
İşigüñden sürme fi’l-cümle günāh ile yine 
Hāyretḭ-i vālih ü ḥayrān senüñdür dostum 
 
332 
Fā‘ilātün  Fā‘ilātün  Fā‘ilātün  Fā‘ilün  
 
Dostum bḭ-ġayret ü bḭ-‘ār imişsin añladum 
Hep baña didüklerince var imişsin añladum 
 
Yoġ imiş şānuñda erkeklik nişānı ḥāṣılı 
Bḭ-ḥamiyyet bir zen-i bāzār imişsin añladum 
 
Eller imiş ‘iṣmetüñ dāmānını her bir pelḭd 
Yüzi açılmış gül-i pür-ḫār imişsin añladum 
 
Ben seni bir pāk-dāmen beg güzel ṣanurdum āh 
Başı ṭaşra serv-i ḫōş-reftār imişsin añladum  
 
Ey perḭ ben sende bir ādemlik añlardum velḭ 
Ehrimen-meşreblü bed-kirdār imişsin añladum 
 
Ben seni rūḥ-ı muṣavver ṣanur idüm dostum 
Sen hemān bir ṣūret-i dḭvār imişsin añladum 
 
Ḳaḥbe dünyā senden ögrenmiş ḥaḳḭḳatsuzlıġı 
Ey vefāsuz ḫōş ‘aceb seḥḥār imişsin añladum 
 
Bilmez idüm böyle çoḳ çoḳ başlu fettān idigüñ 
Ḥāṣılı ṭurrañ gibi ṭarrār imişsin añladum 
 



Gül ṣanurdum ben seni sen ḫār imişsin dostum 
Yār ṣanurdum meger aġyār imişsin añladum 
 
Pādişāhum ben de senden vaz geldüm el çeküp 
Ben ḳuluñdan çünki sen bḭzār imişsin añladum 
 
Ḥayretḭye bir vefā ḳılsañ idersin biñ cefā 
Dostluḳ yolında nā-hemvār imişsin anladum 
 
333 
Mef‘ūlü  Fā‘ilātü  Mefā‘ḭlü  Fā‘ilün  
 
Cānı revān idem diyü cānāna ṣaḳlaram 
Bu tuḥfe-i ḥaḳḭri o sulṭāna ṣaḳlaram 
 
Göñlümi anca ‘aşḳuñ içün isterem hemān 
Bu ḳaṭrayı o lücce-i ‘ummāna ṣaḳlaram 
 
Bezm-i belāda yanmaġ içündür çerāġ-ı dil 
Bu odlara yanacaġı pes yā ne ṣaḳlaram   
 
Cānum içinde yir idüp ey derd-i ‘aşḳ-ı yār 
Dil derdmendine seni dermāna ṣaḳlaram 
 
Ḫ˘ān-ı belāda derd ü ġamuñ ni‘metin şehā 
Bu Ḥayretḭ-i vālih ü ḥayrāna ṣaḳlaram 
 
334 
Müstef'ilün Müstef'ilün Müstef'ilün Müstef'ilün  
 
Baña bu derd ü bu elem bilsem nedendür bilmezem 
Bu ġuṣṣa vü endūh u ġam bilsem nedendür bilmezem 
 
Göñlümde bu āteş nedür baġrumda bunca baş nedür 
Gözümden aḳan yaş nedür bilsem nedendür bilmezem 
 
İçümde bu odum nedür ṭaşumda bu dūdum nedür 
Yanmaḳda maḳṣūdum nedür bilsem nedendür bilmezen 
 
Baña bu yanmaḳlar nedür ḳana boyanmaḳlar nedür 
Daşup bulanmaḳlar nedür bilsem nedendür bilmezem 
 
Dilberde bu ḥüsn ü bu ān ‘āşıḳda bu āh u fiġān 
Ḥayretdeyem ben her zamān bilsem nedendür bilmeze 
 
‘Āşıḳda bu sevdā nedür dilberde istiġnā nedür 
Bu şūr u bu ġavġā nedür bilsem nedendür bilmezem 



 
Dilberde olan ḥāleti ‘āşıḳdaki keyfiyyeti 
Ey Ḥayretḭ bu ḥayreti bilsem nedendür bilmezem 
 
335 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Yine biñ cān ile sevdüm bugün bir meh-likā gördüm 
Naẓḭrin görmedüm dehr-i fenāda çoḳ baḳa gördüm 
 
İşigi ṭaşını başuma tāc-ı devlet idindüm 
Ayaġı ṭopraġın iki gözümçün tūtiyā gördüm 
 
Yine fürḳat diyārında itin gördüm feraḥ buldum 
Nice şād olmayam kim ġurbet içre āşinā gördüm 
 
Lebinden em umaldan dil be-ġāyet derdmend oldum 
Anuñ kim derdi olmasa ṭabḭb itmez devā gördüm 
 
Geçüp meyḫāne ṣadrına yine sulṭān-ı vaḳt olmış 
Bugün şol Ḥayretḭ adlu gedāyı pādişā gördüm 
 
336 
Fā‘ilātün  Fā‘ilātün  Fā‘ilātün  Fā‘ilün   
 
Görmedüm mihrin baḳa gördüm fenā dārın s..em 
Bu fenānuñ bḭ-mürüvvet mḭr ü serdārın s…em 
 
Aṭlas-ı çarḫuñ ḳabāyam aldanursam rengine 
Baña şālüm yeg durur anuñ iç astarın s…em 
 
Şimdiki begler mürüvvetden dem urup her nefes 
Ehl-i dil ‘āriflere itdügi iḳrārın s…m 
 
Ehl-i ‘irfāna ḳuru taḥsḭndür iḥsānları 
Bu zamāne beglerinüñ cümle eṭvārın s..em 
 
Çārsū-yı dehr içinde dāyimā ṣūret ṣūret 
Ehl-i ma‘nā ile itdükleri bāzārın s..em 
 
Ḳala ben bḭmāruñuz bu gūşe-i iflāsda 
Vaz geldüm bunlaruñ itdügi tḭmārın s..em 
 
Bḭ-vefādur ḳaḥbe dünyā gibi bunlar bunlara  
Ḳulluḳ eyleyen gidilerüñ perestārın s..em 
 
Ẕerre deñlü yoḳ durur mihr ü vefā didükleri 



Bu ‘avāmuñ ḥāṣılı ey Ḥayretḭ varın s…m 
 
337 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Sen dil dilegin ṣanma ki yabanda bulursın 
Cān ile dilerseñ anı sen sende bulursın 
 
Göñlüm benüm ol yār iledür niteki her dem 
Anuñ da ḫayālin arasañ bende bulursın 
 
Bir ben degülem zülfi kemendinde giriftār 
Bir bendini çözseñ niçe biñ bende bulursın 
 
‘Uşşāḳa cefā itme efendüm bu cihāndur 
İtdüklerüñi bendelere sen de bulursın 
 
Görmezsem eger bir naẓar ol serv-i revānı 
Her sū gözümüñ yaşını cūyende bulursın 
 
Ey ‘aḳl ile ‘aşḳı arayan şehr-i bedende 
Birini revende birin āyende bulursın 
 
Ġarḳ oldı yaşı baḥrine ey gevher-i nāyāb 
Şimden girü sen Ḥayretḭyi ḳanda bulursın 
 
338 
Fā‘ilātün  Fā‘ilātün  Fā‘ilātün  Fā‘ilün  
 
Yüklenüp gel çekme ḫar-vār ey göñül  dünyā ġamın 
Çün çekersin bārḭ çek bir dilber-i ra‘nā ġamın 
 
Kim çeker rāh-ı maḥabbetde benüm çekdüklerüm 
Ursalar dünyā götürmez göñlümüñ ednā ġamın 
 
‘Aşḳ-ı pāküñ ẕevḳını Mecnūna ṣor kim yeg bilür 
Niçe biñ yıl şādlıḳdan bir nefes Leylā ġamın 
 
Her ne ṭoġarsa ḳo ṭoġsun māder-i eyyāmdan 
Ey birāder ibn-i vaḳt ol çekme sen ferdā ġamın 
 
Dadın aldum ni‘met-i ḫ˘ān-ı ġamuñ şimden girü 
Yimezem ey Ḥayretḭ ḥayrānla ben ḥalvā ġamın 
 
339 
Mefā‘ḭlün Mefā‘ḭlün Mefā‘ḭlün Mefā‘ḭlün 
 



Niçe bir āteş-i ‘aşḳuñ derūnumda nihān yansun 
Ḳodum yüz dāġ sḭnemde idüp sūzum ‘ayān yansun 
 
Götür yüzden niḳābı ‘arz-ı dḭdār eyle ḳarşuñda 
Ṭutuşsun nār-ı Mūsḭ gibi cān-ı nā-tüvān yansun 
 
Şu deñlü āh idüp ḳan aġlayayın vādḭ-i ġamda 
Ḳara yollar ḳızıl ḳana boyansun āsumān yansun 
 
Şehḭd-i tḭġ-i ‘aşḳ olduġuma rūşen delḭl olsun 
Aṣılsun meşhedümde ḥaşra dek ḳandḭl-i cān yansun 
 
Maḥabbet didügüñ ey Ḥayretḭ bir nār-ı miḥnetdür 
Bugün gelsün berü pervāne-veş cāna ḳıyan yansun 
 
340 
Müstef'ilün Müstef'ilün Müstef'ilün Müstef'ilün 
 
Ben de ḳapuñda serverā derbān olayın varayın 
Ya‘nḭ  sa‘ādet mülkine sulṭān olayın varayın 
 
Ayruḳ ümḭd-i cāh ile baş egmeyeyin cāhile 
Esrār-ı ‘aşḳu’llāh ile ḥayrān olayın varayın 
 
Yüz ṭutayın necd-i ġama ḳarışmayayın ādeme 
Mecnūn gibi bu ‘āleme destān olayın varayın 
 
Yār ile ‘ahdi berk idüp ġayret ḳuşaġın terk idüp 
Tāc u ḳabāyı terk idüp ‘uryān olayın varayın 
 
Sen gül açıl gel gül gibi cūş eyle dāyim mül gibi 
Ben ḳarşuda bülbül gibi nālān olayın varayın 
 
Ma‘mūr iken bu ḫānumān genc-i nihān olmaz ‘ayān 
Ey Ḥayretḭ yap yap hemān vḭrān olayın varayın 
 
341 
Mef‘ūlü  Mefā‘ḭlün Mef‘ūlü  Mefā‘ḭlün 
 
Ey dil yine cānumdan ayırdı beni devrān 
Göz göre revānumdan ayırdı beni devrān 
 
Bir serv-i bülendümden bir şāh-ı levendümden 
Bir gerçek efendümden ayırdı beni devrān 
 
Bir serv-i dil-ārādan bir gülşen-i zḭbādan 
Bir özge temāşādan ayırdı beni devrān 



 
Çeşmümdeki nūrumdan cismümde ḥużūrumdan 
Ḳalbümde sürūrumdan ayırdı beni devrān 
 
Ey Ḥayretḭ devletden tāc-ı ser-i ‘izzetden 
Va’llāhi sa‘ādetden ayırdı beni devrān 
 
342 
Fā‘ilātün  Fā‘ilātün  Fā‘ilātün  Fā‘ilün  
 
Ben gedā geldüm ḳapuña yine şey’ li’llāh içün 
Nā-ümḭd itme beni bu bābda Allāh içün 
 
Yol degüldür sürme ḳapuñdan beni maḥrūm u zār 
Şol cenāb-ı bāb-ı Ḥaḳḳa ṭoġrı varan rāh içün 
 
Nālemi gūş idicek ḳıl merḥametle bir naẓar 
Ehl-i ‘aşḳuñ cān u dilden itdügi şol āh içün 
 
Ḳalbüme bir ẕerre pertev ṣaldı mihr-i ḥüsn-i dost 
Nūr-ı Aḥmed pertev-endāz oldı Beytu’llāh içün 
 
Ḥayretḭnüñ saña ancaḳ bir du‘ādur tuḥfesi 
Daḫi dervḭşüñ nesi var ola dirsin şāh içün 
 
343 
Fā‘ilātün  Fā‘ilātün  Fā‘ilātün  Fā‘ilün  
 
Olmayan fürḳatde farḳ itmez viṣālüñ ḳıymetin 
Teşne-dillerden ṣoruñ āb-ı zülālüñ ḳıymetin 
 
Ṭutdılar bāzārını dehrüñ meta‘-ı ḳalb ile 
İtdiler kāsid muḫanneŝler ricālüñ ḳıymetin 
 
Egnüme aldum tecerrüd ḫırḳasın farḳ itmezem 
Çarḫ-ı aṭlasdan bugün bir köhne şāluñ kıymetin 
 
Ey birāder naḳd-i kāmildür zevāli yoḳ kemāl 
Kim berāber eylemişdür ḫāke mālüñ ḳıymetin 
 
Māżḭ vü müstaḳbeli terk idegör ey Ḥayretḭ 
Bilmek isterseñ eger ‘ālemde ḥālüñ ḳıymetin 
 
344 
Fā‘ilātün  Fā‘ilātün  Fā‘ilātün  Fā‘ilün  
 
Yine bir serv-i hevā-baḫşa hevādāram bugün 



Yine bir gül-çihre yāra bülbül-i zāram bugün 
 
‘Aşḳ yolında ayaḳdaşum meger Mecnūn ola 
Cān u baş terk eyledüm ya‘nḭ  sebük-bāram bugün 
 
Ne diyem şāhā hemān ḳullar giriftār olmaya 
Şol belā bendine kim bendeñ giriftāram bugün 
 
Yār aġyār ile çün yār oldı gördüm ben daḫi 
Ġayrı yārānı ḳodum aġyār ile yāram bugün 
 
Didi üstādum baña bḭ-ḳārlıḳdur kār-ı ‘aşḳ 
Ḥayretḭ-veş ben de bir āvāre bḭ-kāram bugün 
 
345 
Fā‘ilātün  Fā‘ilātün  Fā‘ilātün  Fā‘ilün  
 
Āfitābum virme ṣūret aya zḭbālanmasun 
Yüz bulur āyḭne-i ḥüsnüñ temāşālanmasun 
 
Gün bilüp ḥālin zevālin gökde yirin beklesün 
Germ olup ol āfitāb-ı ḥüsne ra‘nālanmasun 
 
Bir ḫayāl ile ḳaşuñ göster eyā bedr-i tamām 
Bilsün eksüklügin artuḳ ġurre ġarrālanmasun 
 
Serverā luṭf ile reftār it kesilsün şḭveden 
Serv-i nāz alçaḳ ḳosun çaḳ böyle bālālanmasun 
 
Ḥayretḭnüñ diñlesün kūyuñda her dem nālesin 
Bülbül-i gūyā varup gülşende şeydālanmasun 
 
346 
Mef‘ūlü  Fā‘ilātün  Mef‘ūlü  Fā‘ilātün   
 
Alup yanuña yārı bizi söger ḳovarsın 
Ey müdde‘ḭ yanuña ḳalursa ger ḳo varsun 
 
Ey baḫt-ı nā-müsā‘id yıllar durur uyursın 
Bir nāle ideyin kim ānḭ seni uyarsun 
 
Uyup dile dilersin kim olasın perḭşān 
Ey ‘aḳl-ı pḭr-ḫaṣlet sen de kime uyarsın 
 
Aġlamaḳ ile teskḭn idersin āteşümi 
Göz göre ocaġuma ey göz ṣu mı ḳoyarsın 
 



Men‘ itme aġlamadan ġam-dḭde dḭdeñi ḳo 
Ey Ḥayretḭ demidür cān gülşenin ṣuvarsun 
 
347 
Fā‘ilātün  Fā‘ilātün  Fā‘ilātün  Fā‘ilün  
Gūşe-i ġamda dem-ā-dem mūye eyle nāleden 
Beñzedi ża‘f ile cān bir mūya döndi nāle ten 
 
Bezm-i miḥnetde sürūdum şḭven olmışdur benüm 
Āh u vāveylā yeter baña terāne cān-ı men 
 
Ben ḳo ṣabrum cāmesin çāk ideyin tek sen hemān 
Pāk-dāmān ol ṣalın ey Yūsuf-ı gül-pḭrehen 
 
Bile ṣalınma kes aġyārı yanuñdan serverā 
Hem-ser olmaḳ bir pelḭde ne revādur nārven 
 
Būsene cān virmege cānum iver didüm didi 
Göstereyin saña cān virmek nic’olur ivme sen 
 
Her kişi bu kārgehde ḳıldı bir kār iḫtiyār 
Sūḳ-ı ġamda ṭutdılar Ferhād ile Mecnūn düzen 
 
Ṣan‘at-ı ‘aşḳı iletmez başa başın virmeyen 
Özge fendür Ḥayretḭ er baş içün bu özge fen 
 
348 
Fe‘ilātün Mefā‘ilün   Fe‘ilün 
 
Ḳıymasun baña yāra yalvarayın 
Urmasun cāna yara yalvarayın 
 
İtmesün rāz-ı ‘aşḳı ‘āleme fāş 
Çeşm-i gevher-niŝāra yalvarayın 
 
Ḳucmasun ol nigārı ḳarşumda 
Cāme-i zer-nigāra yalvarayın 
 
Öpmesün ayaġın yüzüm süreyin 
Gezdügi rehgüẕāra yalvarayın 
 
Girmesün yār ile araya raḳḭb 
Ḳucayın ara ara yalvarayın 
 
Ben ġubārı iñen ayaḳlamasun 
Baş açup rūzgāra yalvarayın 
 



Cān-ı miskḭnüme emān virsün 
Ġam dinen nābekāra yalvarayın 
 
Gözin açsun uyansun uyḫudan 
Baḫt-ı nāsāz-kāra yalvarayın 
 
Ḳomasun Ḥayretḭyi ayaḳda 
Şāh-ı Düldül-süvāra yalvarayın 
 
349 
Fā‘ilātün  Fā‘ilātün  Fā‘ilātün  Fā‘ilün  
 
Ol güzeller pādişāhı redd idüp ben bendesin 
Sāye gibi yirlere çaldı yine efgendesin 
 
Kime yanam yaḳılam bilmem elüñden ey firāḳ 
Ādemüñ cānın yaḳar bir āteş-i sūzendesin 
 
Ṭoġru söyle rāst gelmek oldı mı ey çeşm-i ter 
Ḳadd-i dilber gibi bir serv arayup cūyendesin 
 
Göz göre sensüz şeb-i tār oldı rūz-ı rūşenüm 
Ḳandasın ey āfitāb-ı ‘ālem-ārā ḳandasın 
 
Ḫāne-i tenden çıḳup irdüñ çü kūy-ı dilbere 
Rāḥat ol ey dil yine ne evde ne yabandasın 
 
Gözlerüm yaşını rūd itdüñ sürūduñla yine 
Āferḭn ey Ḥayretḭ höş bḭ-bedel gūyendesin 
 
350 
Fe‘ilātün Mefā‘ilün   Fe‘ilün 
 
Yine yārumdan ayru düşdüm ben 
Ġam-güsārumdan ayru düşdüm ben 
 
Terk idüp şehr ü yārı yoldaşlar 
Şehriyārumdan ayru düşdüm ben 
 
Ben niyāz eyledükçe nāz idici 
Şḭvekārumdan ayru düşdüm ben 
 
‘Āşıḳına ḳıya ḳıya baḳıcı 
Ġamzekārumdan ayru düşdüm ben 
 
Şevk ile Ḥayretḭyi bülbül iden 
Gül- ‘iẕārumdan ayru düşdüm ben 



 
351 
Fā‘ilātün  Fā‘ilātün  Fā‘ilātün  Fā‘ilün  
 
Ey çözüp gḭsūların ‘aḳlum perḭşān eyleyen 
Vey çatup ebrūların ḫançer çeküp ḳan eyleyen 
 
Ey sözi iḥyā-yı emvāt eyleyen ‘İsā gibi 
Vey gözi nā-ḥaḳ yere ‘uşşāḳı bḭ-cān eyleyen 
 
Ḳadr ile düşmanlaruñ başın havāya irgürüp 
Ayaġa ṣalup beni ḫāk ile yeksān eyleyen 
 
Her pelḭdi hem-ser-i serv-i ḫırāmān eyleme 
Ey raḳḭbe baş ḳoşup ‘azm-i gülistān eyleyen 
 
İsterem şol pāk dāmānuña toz ḳondurmaya 
Şol beni meyḫānede ālūde-dāmān eyleyen 
 
Ḫil‘at-ı ḥüsn ü behāyı rāst biçmiş ḳaddüñe 
Tekye-i ġamda beni abdāl-ı ‘uryān eyleyen 
 
Mülk-i ḥüsn içre seni ser-ḫayl-i ḫūbān eylemiş 
Ḥayretḭyi vālih ü sermest ü ḥayrān eyleyen 
 
352 
Fā‘ilātün  Fā‘ilātün  Fā‘ilātün  Fā‘ilün  
 
Cism-i ḫākḭden hemān ey ḳaşları müşkḭn-kemān 
Ḳaldı kūyuñda nişān içün bu bir ḳaç üstüḫ˘ān 
 
Ḳaşuñ üzre ḫāl-i ‘anber-bāruñı dir seyr iden 
Bir hümādur 'arş-ı a'lā üzre dutmış āşiyān 
 
Dostum mest olmayınca varımadum kūyuña 
Ayaḳ ayaḳ eyledüm gökler yüzine nerdübān 
 
Şerḥa çekseñ serverā sḭnemde her bir pāresi 
Ḥālüm i‘lām itmege sen şāha olur bir zebān 
 
Ḥayretḭ bḭ-çāreyi öldürdi tḭġ-i hecr ile 
El-amān ol gözleri cellād elinden el-amān 
 
353 
Fā‘ilātün  Fā‘ilātün  Fā‘ilātün  Fā‘ilün  
 
Bār-ı ḥicrānuñ çeker durmaz bu cān-ı nā-tüvān 



‘Aşḳ yolında neler çekdi bu bir ḳaç üstüḫ˘ān 
 
Ben bir avuç üstüḫ˘ān iken günāhum n’oldı kim 
Dil uzadur baña tḭrüñ arkasın döner kemān 
 
Nice mecrūḥ olmasun ‘uşşāḳ insāf eyle e 
Tḭġüñi kāfir raḳḭbüñde idersin imtiḥān 
 
Öldürürsin çün beni vir leblerüñden ḫūn-bahā 
Bu meŝeldür kim dimişlerdür efendüm ḳana ḳan 
 
Virüben cān naḳdini derd ü ġam alsun Ḥayretḭ 
İsteyen bāzār-ı ‘aşḳ içre meta‘-ı rāyegān 
 
354 
Fe‘ilātün Fe‘ilātün Fe‘ilātün Fe‘ilün 
 
Niçe bir açılasın gül gibi ḫandān olasın 
Bir zamān ola ki bülbül gibi nālān olasın 
 
Niçeye dek olasın ḫāl-i siyāhuñ gibi şūḫ 
Bir zamān ola ṣaçuñ gibi perḭşān olasın 
 
Ṭonadursın beni gördükce maḥalleñde müdām 
Göreyin kim giresin ḳoynuma 'uryān olasın 
 
‘Aşḳ bāzḭçesin elden ḳomaduñ gitdi göñül  
Veh bolay ki ḳocaduḳça daḫi oġlan olasın 
 
Bir zamān ola ki esrār-ı leb-i dilber ile 
Ḥayretḭ gibi begüm vālih ü ḥayrān olasın 
 
355 
Fā‘ilātün  Fā‘ilātün  Fā‘ilātün  Fā‘ilün   
 
Ey yüzi gülzār senden vaz geldüm sevmezin 
Ey gül-i pür-ḫār senden vaz geldüm sevmezin 
 
Çünki yoḳdur ‘āşıḳ-ı bḭ-zerle bāzāruñ senüñ 
Ben olup bḭzār senden vaz geldüm sevmezin 
 
Niçe bir ḫar-vār ḫarvār-ı cefāñı yüklenem 
Ey gül-i ter var senden vaz geldüm sevmezin 
 
Çünki yoḳ mihr ü vefā vü luṭf u iḥsānuñ baña 
Dostum nāçār senden vaz geldüm sevmezin 
 



Yoġ imiş şānuñda bildüm şemme-i būy-ı vefā  
Var ey ‘aṭṭār senden vaz geldüm sevmezin 
 
Yine bir merdāne beg sevdüm erenler cānıçün 
Ey zen-i bāzār senden vaz geldüm sevmezin 
 
Ḥayretḭyi sāye gibi ḫāk ile yeksān iden 
Mihri yoḳ dildār senden vaz geldüm sevmezin  
 
356 
Fe‘ilātün Fe‘ilātün Fe‘ilātün Fe‘ilün   
 
Gösterüp mihr yüzin gül gibi açıldı cihān  
Yerümüze hele fi’l-cümle ıṣınduḳ yārān 
 
Açılup gül gibi güldi yine her ḳalb-i ḥazḭn  
Beñzedi faṣl-ı bahāra yine eyyām-ı ḫazān 
 
Açılur ġaym-ı ġamuñ aġlama bir gün ey dil  
Çün alaçlıḳ oluban buldı nihāyet bārān     
 
Ber-ḳarār ola mı ṣanduñ bu cihānuñ ḥālin  
Niçe bir aġlayasın bir gün olursın ḫandān 
 
Göz göre seyle vireyazduñ a dünyāyı bütün  
Sil gözüñ yaşını ey Ḥayretḭ-i ser-gerdān 
 
357 
Fe‘ilātün Mefā‘ilün   Fe‘ilün  
 
Yā Rab ol gül-‘iẕāra n’eyleyeyin  
Yüz virür degme ḫāra n’eyleyeyin 
 
Beni derd ü firāḳ uş öldürdi  
Bilmezem hḭç çāre n’eyleyeyin  
 
İtdi başdan ayaġa yara beni 
Tḭġ-i hicrān-ı yāra n’eyleyeyin  
 
Ben niyāz eyledükçe nāz eyler  
Yā Rab ol şḭvekāra n’eyleyeyin 
 
Āl ile aġa ḳoydı ol kebgi 
Bir iki yüzi ḳara n’eyleyeyin  
 
N’ola deryā-yı eşke ġark olsam  
Gelmez ol dür kenāra n’eyleyeyin 



 
Ḥayretḭ n’ola girye olsa işüm 
Yüz yumam ġayrı kāra n’eyleyeyin 
 
358 
Mefā‘ilün   Fe‘ilātün Mefā‘ilün   Fe‘ilün 
 
Firāḳ ocaġına düşdüm ne çāre n’eyleyeyin  
Ḳomañ faḳḭri dutuşdum ne çāre n’eyleyeyin 
 
Alup ayaġumı başdan beni zebūn itdi 
Çü ‘aşḳı ile dutuşdum ne çāre n’eyleyeyin 
 
Bu ġurbet ilde çü gördüm oñat bir eglence 
Ġam ile ḳardaş oḳışdum ne çāre n’eyleyeyin 
 
Nihāl-i servi görince ḫayāl-i ḳaddüñle 
Düşüp ayaġa ḳucuşduın ne çāre n’eyleyeyin 
 
Be Ḥayretḭ el e bir ḫōş naṣḭḥat id e baña 
Efendüm ile küsüşdüm ne çāre n’eyleyeyin 
 
359 
Mefā‘ḭlün Mefā‘ḭlün Fe‘ūlün   
 
Ala gözlüm baña yār olmaduñ sen 
Baña yār-ı vefādār olmaduñ sen 
 
Güzel gözlüm begüm nāz uyḫusından 
Göz açup gitdi bḭdār olmaduñ sen 
 
Şarāb-ı nāzdan deyr-i cihānda 
Efendüm ḳaldı hüşyār olmaduñ sen 
 
Raḳḭbe yüz virürsin ey yüzi gül 
Dirḭġā āh bḭ-ḫār olmaduñ sen 
 
Ġamından bu belā-keş Ḥayretḭnüñ 
Begüm beñzer ḫaberdār olmaduñ sen 
 
360 
Mefā‘ḭlün Mefā‘ḭlün Fe‘ūlün 
 
Göñül  yoġ olmadın var olmaduñ sen  
Vücūduñdan ḫaberdār olmaduñ sen 
 
Eger cān virmedüñse rāh-ı ġamda 



Ṭarḭḳatde sebük-bār olmaduñ sen 
 
Degülseñ yār elinden ṭolu yara 
Bu meydān içre yarar olmaduñ sen 
 
Serḭrüñ ger ser-i dār olmadıysa 
Sarāy-ı ġamda serdār olmaduñ sen 
 
Maḥabbet bādesinden Ḥayretḭ hḭç 
Bi-ḥamdi’llāh ki hüşyār olmaduñ sen 
 
361 
Fā‘ilātün  Fā‘ilātün  Fā‘ilātün  Fā‘ilün   
 
Ḳaṭra ḳanlar kim şehā enfüñden aḳdı nāgehān 
Ṣan mey-i la‘lḭn gümüş ibrḭḳden oldı revān  
 
Lūle-i sḭmḭndür enfüñ cām-ı la‘lḭndür lebüñ 
Lūleden ol cāma aḳıtduñ şarāb-ı ergavān 
 
Ehl-i ‘aşḳuñ gözlerüñ içdügi ḳanın rūzgār 
Ḳaṭra ḳaṭra cümle burnuñdan getürdi ey cuvān 
 
La‘lüñ üzre ḳan revān olduġını çün gördiler 
Didiler ḳan üstine ḳan itdüñ ey rūḥ-ı revān 
 
Ḳana boyandı leb-i şḭrḭni yāruñ gūyiyā 
Ġarḳ-ı ḫūn oldı bu cān-ı Ḥayretḭ-i nā-tüvān 
 
362 
Fā‘ilātün  Fā‘ilātün  Fā‘ilātün  Fā‘ilün  
Yol degüldür ey gözüm seyl itme cānān yolların 
Merdüm-i ḫūnḭ degülseñ kesme sulṭān yolların 
 
İtme ey dil zāhide rāh-ı ṭarḭḳatden suāl 
Yoluñ içün ṣorma her güm-rāha erkān yolların 
 
Her gedā-ṭab‘ añlamaz rāh-ı maḥabbet n’idügin 
Yine bir ‘ālḭ-cenāba ṣor bu dḭvān yolların 
 
Kūy-ı dildāra yolından varmaḳ isterseñ eger 
Eyledükçe yüzüñ üzre eyle seyrān yolların 
 
Şöyle gezdüm Hind-i zülf-i yārı kim yoldaşlar 
Mū-be-mū şerḥ itsem olur ol perḭşān yolların 
 
Yıllar ile şol ḳadar oldum mücāvir kim tamām 



Kendi şehrüm gibi bildüm kūy-ı hicrān yolların 
 
Duyalı taḥsḭn yolın erbāb-ı devlet Ḥayretḭ 
Unuduldı kimse varmaz oldı iḥsān yolların  
 
363 
Fā‘ilātün  Fā‘ilātün  Fā‘ilātün  Fā‘ilün  
 
‘Āşıḳ-ı mehcūra ṣor mülk-i maḥabbet yolların 
Yeg bilür ma‘zūl olanlar bāb-ı devlet yolların  
 
‘Aşḳ yolın varımaz ey dil selāmet isteyen 
Alımaz menzil şu kim dutmaz melāmet yolların 
 
Cān virüp şunlar ki derd aldılar aldanmadılar 
Duydular bāzār-ı ‘aşḳ içinde ṣan‘at yolların 
 
Ṣubḥ gibi yüzüm aġ alnum açuḳ olsun diyen 
Ṣādıḳ olsun ḳomasun elden ṣadāḳat yolların 
 
Rāh-ı kūy-ı yārda bḭ-ḫod olan üftādedür 
Añlayan ey Ḥayretḭ ‘ālemde rāḥat yolların 
 
364 
Mef‘ūlü  Fā‘ilātü  Mefā‘ḭlü  Fā‘ilün  
 
Olsam n’ola oḳuña nişān ey ḳaşı kemān 
Meydān-ı ġamda ḳaldı tenümden bir üstüḫ˘ān 
 
Açmañ füsürde-dillere ṭomār-ı şi‘rümi 
Gül defteri açılmaz iñen olıcaḳ ḫazān 
 
Yügrügi olana yine meydān durur bugün 
Gelsün bu esb-i ṭab‘um ile itsün imtiḥān 
 
Dāġ-ı ġamuñ tenümde siperdür çü ġam degül 
Ger ṭa‘ne ṭaşın ata baña cümleten cihān 
 
Ġam yime her ṭarafdan atarlarsa saña ṭaş 
Sen şāḫ-ı mḭvedār olıgör Ḥayretḭ hemān 
 
365 
Fā‘ilātün  Fā‘ilātün  Fā‘ilātün  Fā‘ilün  
 
‘Āşıḳ olmasun yanında ölmek āsān olmayan 
Girmesün meydān-ı ‘aşḳa merd-i meydān olmayan 
 



Girmesün bāzār-ı ‘aşḳa ṭonadur erbāb-ı ġam 
Cübbe-i sālūsdan ey ḫ˘āce ‘uryān olmayan 
 
Mezra‘-ı ‘ālemde ‘ömri ḥāṣılından cevce sūd 
Almamışdur gözlerinüñ yaşı bārān olmayan 
 
Ṣoḥbetinden mūr-ı nāçḭzüñ ne ḥaẓẓ itsün şehā 
Cān u dil mülkine ḥükm idüp Süleymān olmayan 
 
Bezm-i ‘uşşāḳuñ ṣafāsın añlamaz ey Ḥayretḭ 
‘Ālem içre vālih ü sermest ü ḥayrān olmayan 
 
366 
Mefā‘ilün   Mefā‘ḭlün Mefā‘ḭlün Mefā‘ḭlün   
 
Berāber ola mı zindān ile hḭç ṣoḥbet-i nādān 
Ġam u endūh ile tenhāca ‘işret-ḫānedür zindān 
 
Biraz eglendügüm ‘ayb olmasun bi’llāhi zindānda 
Ḫayāl-i zülf-i cānān ile ḳaydum var idi yārān 
 
Bu zindān bir ‘acāyib ḫāneḳāh-ı derd ü ġamdur kim 
Erenler şāhı ḥaḳḳıyçün müdām eksük degül ḳurbān  
 
Gülistān ile zindānı niçe farḳ ideyin sensüz 
Baña dḭdārsuz birdür caḥḭm ü ravża-i Rıḍvān 
 
Bu zindān-ı belādan Ḥayretḭ ol gün olur āzād 
Ṣaçı zencḭrini boynına muḥkem bend ide cānān 
 
367 
Fe‘ilātün Fe‘ilātün Fe‘ilātün Fe‘ilün 
 
Tek muṣāḥib göñül  eglencesi yārān olsun 
Bir ṣurāḥḭ mey-i nāb ile biraz nān olsun 
 
Ṣıyayın tevbeyi çirkin yüzüm üzre içeyin 
Sāḳḭ-i meclisümüz tek güzel oġlan olsun 
 
Zāhidā mescid ü miḥrāba emḭr ol yüri sen 
Her gedā meykede küncinde ḳo sulṭān olsun 
 
Cebr ile sürme ḳapuñdan dil-i dḭvāneleri 
Şāhsın begcegizüm ḳarşuña dḭvān olsun 
 
Yār ‘azm-i sefer eyler didiler Ḥayretiyā 
Āh idüp aġla ki ‘ālem ṭolu ṭūfān olsun 



 
368 
Fā‘ilātün  Fā‘ilātün  Fā‘ilātün  Fā‘ilün  
 
Yār ile yār oldı yār aġyāra söyleñ gelmesün 
Bülbül ü gül ṣoḥbetidür ḫāra söyleñ gelmesün 
 
Kendü cānum pāresi ḳardaşum olsun dostlar 
Olmasun engel baña bir pāre söyleñ gelmesün 
 
Zāhide din virmesün vḭrāne küncin ‘āleme 
Būm-ı vaḳt olana bu gülzāra söyleñ gelmesün 
 
Virmeyen cān naḳdin almasun meta‘-ı ‘aşḳuñı 
Çün ziyān eyler o bu bāzāra söyleñ gelmesün   
 
Yüz ṣuyından el yumayınca olımaz pākbāz 
Ḥayretḭ bu bezme ehl-i ‘āra söyleñ gelmesün 
 
369 
Mef‘ūlü  Fā‘ilātün  Mef‘ūlü  Fā‘ilātün  
 
Her lāle kim bitürdi ḫāk-i mezār-ı Mecnūn 
Leylānuñ itlerine oldı sifāl-i pür-ḫūn 
 
Dögündi ṭaşlar ile feryāda geldi ṭaġlar 
Ḥālüme raḥm idüben yüz yire urdı hāmūn 
 
Ḳaşı ḫayāli ile bir nūna döndi ḳaddüm 
Dāġ-ı cünūn başumda oldı çü noḳṭa-i nūn 
 
Bizi uyutmaġ ister efsāne ile nāṣıḥ 
İllā ki aṣṣı itmez mecnūna bil ki efsūn 
 
Ey Ḥayretḭ ser-ā-ser cān mülkin oda urdı 
Ol serv-ḳāmetüm çün geydi ḳabā-yı gülgūn 
 
370 
Fā‘ilātün  Fā‘ilātün  Fā‘ilātün  Fā‘ilün  
 
Ḳāmetüm hicrān yüki altında olmışdur çü nūn 
Noḳṭadur üstinde ṣan başumdaḳi dāġ-ı cünūn 
 
Cānuma kār eyledi cānā teb-i tāb-ı firāḳ 
Ḳomadı tāb ü tüvān ġāyet zebūn oldum zebūn 
 
Seyl-i eşk-i dḭde-i Ferhāddan bir reşḥadur 



Bunca ṣular kim aḳıdur ‘ayn-ı kūh-ı Bḭsütūn 
 
Nev-cuvānlar ‘aşḳı bir üstād-ı kāmildür k’aña 
Ṭıfl-ı ebced-ḫ˘ān olımaz pḭr-i ‘aḳl-ı ẕū-fünūn 
 
Gözlerüm çoḳlar yaşasun yine miḥnetḫānemi 
Eşk-i ḫūnḭnümle itmişdür ser-ā-ser lālegūn 
 
Niçe ġarḳ olmaya mellāḥān-ı ṣabr u ‘aḳ1 u hūş 
Köhne zevraḳdur vücūdum göz yaşı deryā-yı ḫūn 
 
Ḥayretḭ dḭvānenüñ dḭvānınun her saṭrını 
Oḳuyan cān gerdenine daḳdı zencḭr-i cünūn 
 
371 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Müselmānlar cüdā düşdüm yine rūḥ-ı revānumdan 
Helāk itdi beni devrān ayırdı ṭatlu cānumdan 
 
Ölicek tāze cān bulmaḳ muḳarrerdür yine cānā 
Seg-i kūyuñ nevāle idine ger üstüḫ˘ānumdan 
 
Dutuşup ḫırmen-i ‘ālem yanardı odlara gerdūn 
Cihāna bir şerer düşse eger sūz-ı nihānumdan 
 
Ciger-gūşem gözüm yaşı durur fāş eyleyen sırrum 
Müselmānlar neler gördüm görüñ öz kendü cānumdan 
 
Yine uġrın baḳışlarla ḥarāmḭ gözleri yāruñ 
Dil ü cān naḳdini n’itdiyse itdi çaldı yanumdan 
 
Benüm ey Ḥayretḭ ḳaldı uyanmadı ḳara baḫtum 
Gözin yummaz iken ḫalḳ-ı cihān āh u fiġānumdan 
 
372 
Fā‘ilātün  Fā‘ilātün  Fā‘ilātün  Fā‘ilün  
 
Çārsū-yı ‘aşḳa rüsvā olmayan hḭç gelmesün 
Bu ṭarḭḳa bḭ-ser ü pā olmayan hḭç gelmesün 
 
Keşf-i rāz idüp ṣaçı dārına berdār olmaġa 
‘Aşḳdan başında sevdā olmayan hḭç gelmesün 
 
Rūy-ı dildāra muḳābil olmaġa āyḭne-vār 
Ġayrdan pāk ü mücellā olmayan hḭç gelmesün 
 



Gevher-i baḥr-i maḥabbetle olımaz āşinā 
‘Aşḳ meydānında deryā olmayan hḭç gelmesün 
 
Zāġlar yiri degüldür ṣōfiyā gülzār-ı ‘aşḳ 
Ḥayretḭ tek murġ-ı gūyā olmayan hḭç gelmesün 
 
373 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Ṣorarsañ zāhidā keyfiyyetüm ehl-i fenāyam ben 
Melāmet çārsūsında bugün bir bḭ-nevāyam ben 
 
Ḳul oldum ḫ˘āce-i ‘aşḳa ‘acāyib beglügüm vardur 
Benümdür ser-te-ser ġam milketi bir pādişāyam ben 
 
Cemāli nūrını gördüm ḥabḭbüñ ḥācḭ-i ‘aşḳam 
Bugün Merve ḥaḳıyçün ṣōfiyā ehl-i ṣafāyam ben 
 
Olup ser-pā-bürehne tekye-i ‘aşḳuñ bir abdālı 
Muḥibb-i ḫānedānam bende-i Āl-i ‘Abāyam ben   
 
Baña da nām ile ‘ālemde dervḭş Ḥayretḭ dirler 
Bugün erbāb-ı ‘aşḳ içinde bir kemter gedāyam ben 
 
374 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Ey peyk-i seḥer sen baña yoldaş olımazsın 
Bu rāh-ı meşaḳḳatde ayaḳdaş olımazsın 
 
Olmazsañ eger oynayuban başı sebük-bār 
Meydān-ı belāda baña pādaş olımazsın 
 
Ger derd ü belā nāmesin ezber idimezseñ 
Bizümle bu mektebde sebaḳdaş olımazsın 
 
Sḭneñ siper idüp idimezseñ başuñı ṭop 
Erbāb-ı belā ‘askerine baş olımazsın 
 
Ḳan yutmaz iseñ meykede-i ġamda müdāmḭ 
Sen Ḥayretḭye hem-dem ü evbāş olımazsın 
 
375 
Fā‘ilātün  Fā‘ilātün  Fā‘ilātün  Fā'ḭlün 
 
Meclisi germ idelüm hergiz bürūdet olmasun 
Mest olan dillerde bi’llāhi küdūret olmasun 



 
Gözlerüm yaşı şarāb ü dil kebāb āhum rebāb 
Hep müheyyā ālet-i bezme żarūret olmasun 
 
Kim bizi bezm-i melāmetde görüp ‘ayb eyleme 
Dāyimā olsun selāmetde melāmet olmasun 
 
Ehl-i terke bir nemed besdür hemān fāḫir libās 
Degme bir nā-ehle tek ‘ālemde minnet olmasun 
 
Ḥayretḭ öldi ġamuñdan didiler dilber didi 
‘Aşḳdan ol daḫi tek bir dürlü ḥālet olmasun 
 
376 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Cihānı ra‘d-veş dutdı ṣadā feryād u āhumdan 
Bulutlar ḳapladı gökler yüzin dūd-ı siyāhumdan 
 
Ocaġuma ṣu ḳoymışdur gözüm āhum şirārıdur 
Görinen şu‘le-i āteş degüldür dūdgāhumdan 
 
Mezḭd olsun gözüm yaşı biraz teskḭn ider yoḫsa 
Cihānı odlara yaḳardum āh-ı ṣubḥgāhumdan 
 
Ölicek derd ü fürḳatle mezāruma gelen ‘āşıḳ 
Oḳuya nāme-i ḥasret biten ḫaṭṭ-ı giyāhumdan 
 
Görinen Ḥayretḭ yüñler degüldür tācum üstinde 
Dütünlerdür ki çıḳmışdur depemden şeb-külāhumdan 
 
377 
Mef‘ūlü  Fā‘ilātü  Mefā‘ḭlü  Fā‘ilün  
 
Rā ḳaşlaruñ kem itmedi cāna sitemlerin 
Cānā ne diyelüm göre geldük keremlerin 
 
Begler degül mi na‘ra ile gör gedāları 
Meyḫāne gūşesinde dikelden ‘alemlerin 
 
Ṭa‘n eyleme gedālara ey ḫ˘āce-i zamān 
Virmez menāl ü mālüñe anlar elemlerin 
 
Bezm-i belāda mey yirine kan yudanlaruñ 
Ḳordı ḥużūrın ehl-i ṣafā duysa demlerin 
 
Ruhbān-ı ‘aşḳa yine mürḭd oldı Ḥayretḭ 



Seyr eyleyeli deyr-i cihānuñ ṣanemlerin 
 
378 
Fā‘ilātün  Fā‘ilātün  Fā‘ilātün  Fā‘ilün     
 
Dostum ben gideyin bu çeşm-i giryān aġlasun 
Vaḳtidür düşman şen olsun dostlar ḳan aġlasun 
 
Şol ḳadar āh ideyin şol deñlü yaşlar dökeyin 
Acısun deryā-yı ‘ummān ebr-i bārān aġlasun 
 
Yād-ı la‘liyle ölürsem sāġar eyleñ topraġum 
Anı taḫmḭr itmege üstüme yārān aġlasun  
 
Yazayın ḫūn-ı cigerle ben bu ḥasret-nāmeyi 
Başına ṭopraḳ ṣaçup ḳāġıd ḳalem ḳan aġlasun 
 
Ey boyı serv-i revānum senden ayru Ḥayretḭ 
Göz yaşın seyl-i revān itsün firāvān aġlasun 
 
379 
Fā‘ilātün  Fā‘ilātün  Fā‘ilātün  Fā‘ilün   
 
Rūbeh-i dünyāya ey aldanmayan şḭrānesin 
Gökde uçarsañ da aldanduñsa murġ-ı dānesin 
 
Virmedüñse zḭnetine zāl-i dünyānuñ göñül  
‘Aşḳ meydānında Rüstemden daḫi merdānesin 
 
Ḥāṣıluñ cümle hevā-yı ‘aşḳ ile virdüñ yele 
Ḫırmen-i ‘ālemde ey dil ḥāṣılı yek-dānesin 
 
Rūḥ-ı ŝānḭ didügüm ey mey ḥarām olsun saña 
La‘l-i yāra öykünürsin ḳıpḳızıl dḭvānesin 
 
Ḥayretḭnüñ seng-i cevr ile yıḳarsın göñlini 
Ma‘nḭde yap yap yaparsın öksüzüñ vḭrānesin  
 
380 
Fā‘ilātün  Fā‘ilātün  Fā‘ilātün  Fā‘ilün  
 
Baña aġyār itmedi yoldaşlar yār itdügin 
Ḫārdan dil bülbüli görmedi gülzār itdügin 
 
Ol güzeller şāhı beñzer kim ferāmūş eyledi 
Bendesini bend-i hicrāna giriftār itdügin 
 



Yoḳ durur ẓāhirde çün yaram ne bilsünler benüm 
Ölmeyince tḭġ-i hicrān cānuma kār itdügin 
 
Biñde birin ḥaşra dek şerḥ eylesem olmaz tamām 
Dōstlar eksüklüye bu çarḫ-ı ġaddār itdügin 
 
Dil virüp cān naḳdini almış meta‘-ı derdüñi 
Kim görüpdür bir delünüñ böyle bāzār itdügin   
 
Zülfüñüñ dārına berdār it şehā Manṣūr-vār 
İşidürseñ Ḥayretḭnüñ keşf-i esrār itdügin 
 
381 
Fā‘ilātün  Fā‘ilātün  Fā‘ilün 
 
Em ararsañ ey göñül  bu derde sen 
Ṭālib ol cān ile uşbu derde sen   
 
Ma‘rifet gencin yine küncüñde bul 
‘Ārif iseñ isteme āḫarda sen 
 
Ger dilerseñ sḭm ü zer baḳ ey göñül  
Dāne-i eşk ile rūy-ı zerde sen 
 
Ey göñül  bḭ-derde yār olma meded 
Merd iseñ yüz virme gel nāmerde sen 
 
Pḭre-zen dehre şu kim meyl itmedi 
‘Avret ise daḫi aña er de sen 
 
Ey göñül  bir gör bir añla bir bil 
Ḫor baḳma key ṣaḳın bir ferde sen 
 
Yirde gökde senden özge nesne yoḳ 
Bulunursın istesem her yerde sen 
 
Gāh mescidde gehḭ meyḫānede 
Ey göñül  mü’min de sen kāfir de sen 
 
Bu yalancı zāle virmedi göñül  
Ḥayretḭ dervḭşe gerçek er de sen 
 
382 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
İlāhḭ isterem sḭnemde dāyim tāze dāġ olsun 
Münevver eylesün göñlüm evin rūşen çerāġ olsun 



 
Şen ol gül ey yüzi gülşen cihān bāġında sen dāyim 
Benüm miḥnet bucaġında işüm ḳo aġlamaġ olsun 
 
Benüm senden ıraġ olsun duraġum ġam bucaġı ḳo 
Senüñ yirüñ tek ey serv-i revānum bāġ u rāġ olsun 
 
Ayaḳ baġı durur cān bülbüline sensüz ey gül-rū 
Gerek gülşen temāşāsı gerekse seyr-i bāġ olsun 
 
Ṣaḳaluñ ‘aşḳ yolında aġardı Ḥayretḭ çün kim 
Bugün bir iḫtiyārısın ṭarḭḳuñ yüzüñ aġ olsun 
 
383 
Fe‘ilātün Fe‘ilātün Fe‘ilātün Fe‘ilün 
 
Yine hicrān görinür āh meded n’eyleyeyin 
N’ideyin hey meded Allāh meded n’eyleyeyin 
 
Yolumuz vādḭ-i hicrāna ṭayandı vardı 
Yolumuzda var imiş vāh meded n’eyleyeyin 
 
Ayrılıḳ cānuma kār eyledügince dögünüp 
Diyeyin derd ile her gāh meded n’eyleyeyin 
 
Bende ḳıldı çeküben bende yürürken āzād 
Bir efendi yine nāgāh meded n’eyleyeyin 
 
Dil-i dḭvāne yine hecr beyābānında 
Oldı ey Ḥayretḭ güm-rāh meded n’eyleyeyin 
 
384 
Fā‘ilātün  Fā‘ilātün  Fā‘ilātün  Fā‘ilün  
 
Yār yā Rab ṣoḥbet-i aġyāra māyil olmasun 
Dilerem ki hem-dem-i Aḥmed ‘azāzil olmasun 
 
Baḳduġumca āfitāb-ı ḥüsn-i ‘ālem-tābuña 
Ebr-i zülfüñ bir naẓar billāhi ḥāyil olmasun 
 
Kes raḳḭbüñ boynına ṣalma siyeh sünbüllerüñ 
Gerden-i kāfirde bu miskḭn ḥamāyil olmasun 
 
Bend-i zülfüñden bu göñlüm gibi cānā kimsenüñ 
İşi baġlu olmasun aḥvāli müşkil olmasun 
 
Cān u dilden ger degülsem Ḥayretḭ dḭvānesi 



Zülfinüñ ḳullābı boynumda selāsil olmasun 
 
385 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Beni vaṣl ‘āşıḳı ṣanma hemān dḭdāra ‘aşḳ olsun 
Efendüm ben belālu bülbülem gülzāra ‘aşḳ olsun 
 
Benüm ḥaddüm degül mihr ü vefā ey bḭ-vefā senden 
Vefāsuz dil-rübāsın çünki āh u zāra ‘aşḳ olsun 
 
Hele ben bildügüm budur iki ‘ālemde ‘āşıḳlar 
Güzellerde güzellükde bugün ol yāra ‘aşḳ olsun 
 
Mey-i ‘aşḳ ile mestāne gezerken vādḭ-i ġamda 
Bulaşdum yāra nāz ile didi āvāre ‘aşḳ olsun 
 
Gice mey meclisinde Ḥayretḭ yār ile yār oldum 
Elinde bir dolu sāġar didi bḭ-çāre ‘aşḳ olsun 
 
386 
Fā‘ilātün  Fā‘ilātün  Fā‘ilātün  Fā‘ilün   
 
Vaḥdet isterseñ ferāġat eyle hūy u hāyı ḳo 
Keŝret-i dünyādan el çek ey göñül  ġavġāyı ḳo 
 
Gözüñ aç olma gözi ac ġam yime dünyā içün 
Gāv-ı ten-perver gibi endḭşe-i mer‘āyı ḳo 
 
Ma‘nḭ-i rengḭne baḳ aldanma ṣūret naḳşına 
Vech-i zḭbāya naẓar ḳıl cāme-i dḭbāyı ḳo 
 
Pāye-i ‘ālḭ dilerseñ ḫāk-i pāy-ı dilber ol 
Ḳalduñ ayaḳlarda fikr-i manṣıb-ı a‘lāyı ḳo 
 
Dir imişsin yarın öldürsem gerekdür anı ben 
Gel bugün öldür öñinde öldügüm ferdāyı ḳo 
 
Didüm oldı dil ṣaçun zencḭrinüñ dḭvānesi 
Nāz ile güldü didi al bunı da baġlayı ḳo 
 
Ḥayretḭ bḭ-çāre de bir derdmendüñdür senüñ 
Ḳıl naẓar aḥvāline luṭf eyle istiġnāyı ḳo 
 
387 
Fā‘ilātün  Fā‘ilātün  Fā‘ilātün  Fā‘ilün  
 



Göñlini beñzer ki aḳıtmış durur bir yāra ṣu 
Şevḳden kendin yire urup yürür bḭ-çāre ṣu 
 
‘Aks-i rūyuñ ṣanma baḳduḳça görinen ābda 
Dilde naḳş itmiş durur taṣvḭrüñ ey meh-pāre ṣu 
 
Cānumı al tek baña bir būse vir didüm didi 
Cān virürseñ aġzuña ṭamzurmayam bir pāre ṣu 
 
Gelmedi gitdi raḳḭb-i bed-güherden ḫūy-i nḭk 
Ḫārdan güller bitüp aḳıtdı seng-i ḫāre ṣu 
 
Ḥayretḭyi urdı ḫançerle reh-i kūyında yār 
Ka‘be yolında ṣanasın ṣundı bir bḭmāra ṣu 
 
388 
Fe‘ilātün Mefā‘ilün   Fe‘ilün    
 
Ey ḳaşı rā-yı raḥmetüm eledo 
Aġzı mḭm-i maḥabbetüm eledo 
 
Saña düşmez yabanda ṣalınma 
Eledo serv-ḳāmetüm eledo 
 
‘Āşıḳına ḳıya ḳıya baḳıcı 
Ey gözi ḳaşı āfetüm eledo 
 
Baña sensüz muḥāl imiş dirlik 
Tende cān dilde rāḥatum eledo 
 
Ḥayretḭyi ġamuñ helāk itdi 
Zāyir ol bārḭ türbetüm eledo  
 
389 
Fā‘ilātün  Fā‘ilātün  Fā‘ilātün  Fā‘ilün  
 
Ḫacletinden yire geçse yiridür her bār ṣu 
Ḫaddüñe öykündi ḥaddin bilmedi ey yār ṣu 
 
Ṭaġdan her sū revān olan degüldür cūybār 
Şevḳ-ı dḭdāruñla olmışdur dil-i kuhsār ṣu 
 
İdemez şimden girü cennetde de bir dem ḳarār 
Gülşen-i kūyuñda çün gördi senüñ dḭdār ṣu 
 
Eşk-i çeşmüm sū-be-sū kūyuñda olsun ḳo revān 
Āb-ı rūy-ı gülsitāndur ey yüzi gülzār ṣu 



 
Yalıñuz Ferhād bilmez fenn-i ‘aşḳı ḥāṣılı 
Ṭolıdur bāzār-ı ġam üstādlarla çār sū 
 
Eşk-i çeşmüm gibi dāyim çaġlamazdı Ḥayretḭ 
Olmasa aḥvāl-i dilden vāḳıf-ı esrār ṣu 
 
390 
Fā‘ilātün  Fā‘ilātün  Fā‘ilātün  Fā‘ilün   
 
Bezm-i ġamda ney gibi nālān olan gelsün berü 
Vāḳıf-ı esrār olup ḥayrān olan gelsün berü 
 
Ehl-i diller meclisinde baş yüz üzre yiri var 
Zülf-i dilber gibi ser-gerdān olan gelsün berü 
 
Ṣōfiyā meydān-ı ‘aşḳa ḫām olanlar gelmesün 
Puḫte-diller bezmidür biryān olan gelsün berü 
 
Şāh-ı ‘aşḳa çāker olsun isteyen āzādelik 
Bende iken ‘āleme sulṭān olan gelsün berü 
 
‘Aşḳ baḥrinde vücūdı zevraḳın ġark eyleyüp 
Ḳaṭra-i nāçḭz iken ‘ummān olan gelsün berü 
 
Ġuṣṣa yiyüp ḳan içen ‘āşıḳlara olsun ṣalā 
Tekyegāh-ı ‘aşḳda mihmān olan gelsün berü 
 
Ḥayretḭ gibi bugün meydānda Şāhuñ ‘aşḳına 
Cān u baş terk eyleyüp ḳurbān olan gelsün berü 
 
391 
Fā‘ilātün  Fā‘ilātün  Fā‘ilātün  Fā‘ilün   
 
Ey göñül  uṣlu iseñ dḭvāne ol şimden girü 
Yan cemāli şem‘ ine pervāne ol şimden girü 
 
Nev-cuvānlar ‘aşḳına çün āşinālıḳ eyledüñ 
Pḭr-i ‘aḳl ile yüri bḭgāne ol şimden girü 
 
Meclis-i ‘aşḳ içre nūş itdüñ çü cām-ı ḫōş-güvār 
Var ferāmūş it özüñ mestāne ol şimden girü 
 
Yiter uyduñ ey göñül  taḥrḭkine vā‘iẓlerüñ 
‘Ārif iseñ sākin-i meyḫāne ol şimden girü 
 
Künc-i ḳalbüñde çü yir idindi genc-i ‘aşḳ-ı yār 



Ḥayretḭ yap yap hemān vḭrāne ol şimden girü 
 
392 
Fā‘ilātün  Fā‘ilātün  Fā‘ilātün  Fā‘ilün   
 
Gözlerüm görmez biraz ḥüsnüñ temāşālanmasa 
Göñlüm eglenmez varup kūyuñda şeydālanmasa 
 
Kişi ‘āşıḳ olıcaḳ cān virse cānān yolına 
Menzil alsa cān atup yollarda oyalanmasa 
 
Olımazdı murġ-ı cāna cism-i ḫākḭ āşiyān 
Bir iki gün ayaġuñ tozında yuvalanmasa 
 
Ey ṣanem āyḭneye çaḳ böyle ṣūret virmeseñ 
Yüz bulup ḫalḳa bu vech ile dilārālanmāsa   
 
Her muḳallid da‘vḭ-i ‘aşḳ itmese ey Ḥayretḭ 
Her gedā ol pādişāh-ı ḥüsne paşalanmasa 
 
Aġız açmasa lebüñ vaṣf itmege her bḭ-meẕāḳ 
Ṭūṭḭ-i gūyā gibi her ḳuş şeker-ḫālanmasa 
 
393 
Fā‘ilātün  Fā‘ilātün  Fā‘ilātün  Fā‘ilün   
 
Ol ṭabḭb-i cān meded gelsün bugün bḭmārına 
Yoḳsa bḭ-çāre helāk olur irişmez yarına 
 
Tḭġ-i hicrān ile öldürmek ne lāzım serverā 
Çün ṣuçum var bārḭ berdār eyle zülfüñ dārına 
 
Gel vefā ḳıl didügümçün ḫıdmetinden itdi red 
Ḳıydı ol şeh hey meded yoḳ yire ḫıdmetkārına 
 
Uġradı geçdi bugün yār üstüme ‘ār itmedi 
Cismümi beñzetdi beñzer sāye-i dḭvārına 
 
Yoḳ yire yoġ itdi ṣanmañ varını bu Ḥayretḭ 
Varını yoġ eyleyüp yoḳluḳda irdi varına  
 
394 
Mef‘ūlü  Fā‘ilātü  Mefā‘ḭlü  Fā‘ilün  
 
Başdan çıḳup ṣu gibi ayaḳlanduñ illere 
Aḳıtma gel dili be deli bḭ-bedellere 
 



Alınmamaġa çāre mi var dil kebūteri 
Şāhin baḳışlu şol ḳara gözlü güzellere 
 
Ḫaṭṭuñ sipāh-ı ẓulm ile Rūmı ayaḳladı 
Sünbüllenüñ ḥarāmḭ olup indi bellere 
 
Ġamzeñ üşürdi başuma olmaz belāları 
Ṭurrañ düşürdi göñlümi ṭūl-i emellere 
 
Ḳavline vā‘iẓüñ ḳıla mı Ḥayretḭ ‘amel 
Demsāz olan uṣūl ile rengḭn ġazellere 
 
395 
Fā‘ilātün  Fā‘ilātün  Fā‘ilātün  Fā‘ilün  
 
Gözüme geldi şarāb-ı nāb-ı rūḥ-efzā yine 
Gözüme bir çöpce gelmez sāḳıyā dünyā yine  
 
Bāl ü per yaḳ gel maḥabbet şem‘ine pervāne-vār 
Cānib-i pervāyı ḳo ey cān-ı bḭ-pervā yine 
 
Yüzüñe ne ṣūret ile öykinür āyā ḳamer 
Bir şikest āyḭne beñzer mi bu behcet ayına 
 
Zülfi ḳomaz kim düşüp pāyına cān teslḭm idem 
Ol siyeh-dil cānumuñ ma‘nḭde ṣarḳar pāyına 
 
Ġam degül olursa ṣūret gözi maḥcūb u sebel 
Oldı çün ma‘nḭ gözi ey Ḥayretḭ bḭnā yine 
 
396 
Fā‘ilātün  Fā‘ilātün  Fā‘ilātün  Fā‘ilün  
 
Göñlüme sevdā-yı zülfüñden kemend itdüm yine 
Rişte-i Leylḭden ol Mecnūna bend itdüm yine 
 
Eyledüm sevdā-yı zülfüñle hevāyḭ göñlümi   
Bir delünüñ uzadup ipin levend itdüm yine    
 
Server-i ‘aşḳa ḳul oldum n’eyledümse eyledüm 
Kendümi himmetle şāh-ı ercmend itdüm yine 
 
Ol perḭye irmesün diyü yavuz gözden gezend 
Cānumı miḥnet ocaġında sipend itdüm yine 
 
Yārum añdum aġladum dün meclisinde Ḥayretḭ 
Vā‘iẓe ma‘nḭde ḫayli rḭş-ḫand itdüm yine 



 
397 
Fā‘ilātün  Fā‘ilātün  Fā‘ilātün  Fā‘ilün  
 
Çāre derd-i ‘aşḳ-ı dilberdür dil-i bḭ-çāreme 
Zāḫm-ı tḭġ-i yār olur merhem olursa yarama 
 
Dönmezem senden idüp biñ pāre tḭġ-i cevr ile 
Yine biñ dāġ-ı cefā ursañ dönüp her pāreme 
 
Nūş idelden cür‘a-i ‘aşḳuñ bu cām-ı ser-nigūn 
Bir ḥabāb-ı meyce gelmez bu dil-i āvāreme 
 
Ṣūretā bir ḳara ṭopraġam velḭ ma‘nḭde ben 
Özge deryāyam ki irmez fülk-i fikret ḳarama  
 
Ḥayretḭ ben bir gedāyam k’aṭlas-ı zer-beft-i çarḫ 
Penbe olmaz ḫırḳa-i peşmḭne-i ṣad-pāreme  
 
398 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Meded ben düşdügüm derde giriftār olmasun kimse 
Ġarḭb ü ‘āşıḳ u bḭmār u bḭ-yār olmasun kimse 
 
Göñül  āh itme sūzuñdan münāfıḳ olmasun āgāh 
Gözüm yaş dökme derdüñden ḫaberdār olmasun kimse 
 
Dil ü cān mest-i ‘aşḳ oldı götür ey ‘aḳl ayaġı sen 
Maḥabbet bezmidür arada hüşyār olmasun kimse 
 
Cihānda ġam gibi ŝābit-ḳadem bir hem-dem olmazmış 
Gerekmez andan özge baña ġamḫ˘ār olmasun kimse 
 
Bozardı gözi aġardı ṣaḳalı ḳurı sevdādan 
Cihānda Ḥayretḭ gibi siyehkār olmasun kimse  
 
399 
Fā‘ilātün  Fā‘ilātün  Fā‘ilātün  Fā‘ilün  
 
Dostum gel düşmeni ḥücreñde mihmān eyleme 
Dḭv-i dūnuñ menzilin taḫt-ı Süleymān eyleme 
 
Ṣunma her bir bḭ-meẕāḳa leblerüñ ḥalvāsını 
Derd ile göynüklünüñ beñzin za‘afrān eyleme 
 
Bedr-i ḥüsnüñ kim çerāġın āfitāb andan yaḳar 



Bḭ-ṣafālar bezmine şem‘-i şebistān eyleme 
 
Ṭolular nūş eyleyüp aġyāra ġayretden benüm 
‘Aḳlumı-ṣoḥbet ṣoñı gibi perḭşān eyleme 
 
Ġarḳ-ı ḥūn itme müjeñ tḭriyle her bed-gevheri 
Bulduġuñ seng-i siyāhı la‘l-i raḫşān eyleme 
 
Ḥāṣılı ey bḭ-vefā mihr ü vefā itmek degül 
Kimseye ben var iken cevr-i firāvān eyleme 
 
Yadlar bezminde par par yanup ey şem‘-i münḭr 
Ḥayretḭ bḭ-çāreyi sūzān u giryān eyleme 
 
400 
Fe‘ilātün Fe‘ilātün Fe‘ilātün Fe‘ilün  
 
Añlasa derd-i derūnum baña bir yār olsa 
Bilse keyfiyyetümi vāḳıf-ı esrār olsa 
 
Nüktedān olsa ẓarḭf olsa söz añlasa güzel 
Ḥāl-i dilden hele fi’l-cümle ḫaberdār olsa 
 
Düşse pāyına sürinse yürise sāye gibi 
Bir boyı serve göñül  virse hevādār olsa 
 
Ara yerden ikilik perdelerin ref‘ idüben 
İttiḥād itse oñat yār-ı vefādār olsa 
 
Añlasa bu dil-i dḭvānemüzi Ḥayretiyā 
Ġuṣṣa vaḳtinde bize mūnis ü ġamḫ˘ār olsa 
 
401 
Fe‘ilātün Fe‘ilātün Fe‘ilātün Fe‘ilün  
 
Baña cānānı añ a cān u cihānı gider e 
Ey göñül  zāyid imiş cümle ḳalanı gider e 
 
Gele gerçeklerüñ eri yol içün ey vā‘iẓ 
Yaḳduñ a ḫalḳı zebānuñla yalanı gider e 
 
Berü gel gülşene seyr eyle behişt-i naḳdi 
Yiter e ḳıṣṣa-i firdevs-i cinānı gider e 
 
Ṣu gibi yire çalup ‘āşıḳ-ı dḭdārları 
Yadlarla ṣalınan serv-i revānı gider e 
 



Noḳṭa-i vaḥdete irdüñse eger ey ṣōfḭ 
Ḳḭl ü ḳāli ḳoy a yaḫşı vü yamanı gider e 
 
Añma a Ḥayretiyā dünyḭ-i dūnı hergiz 
N’itdi baña gör e bu devr-i zamānı gider e 
 
402 
Fe‘ilātün Fe‘ilātün Fe‘ilātün Fe‘ilün   
 
Yüzüme ḫışm ile baḳdı bugün ol yār yine 
Şöyle beñzer baña incindi o dildār yine 
 
Ḫışm ile çatdı çü ol yār kemān ebrūsın 
Yayḳara ile ṣıdı ḳalbümi tekrār yine 
 
Şöyle beñzer bugün ol şāh ḥużūrında tamām 
Yoḳ gönül var ise eksüklügümüz var yine 
 
Beni güldürmedi ‘ālemde o çoḳ yaşayası 
Aġla yaşın yaşın ey dḭde-i ḫūnbār yine 
 
Eşk-i çeşmüm gibi yüz üzre sürinüp niçe gün 
Ḳanda iseñ seni görem gibi Vardar yine  
 
Bḭ-sebeb Ḥayretiyā çün seni terk eyledi yār 
Sen de terk eyle dḭyārını yüri var yine   
 
403 
Fā‘ilātün  Fā‘ilātün  Fā‘ilātün  Fā‘ilün  
 
Ey göñül  derd ile yan yārumdan ayrıldum yine 
Ey gözüm ḳan aġla dildārumdan ayrıldum yine 
 
Bir ḫazān-dḭde belālu bülbül oldum gūyiyā 
Tā ki ben ol yüzi gülzārumdan ayrıldum yine 
 
Bār-ı endūh u belā ḳaddüm nihālin ḳıldı dāl 
Nāgehān ol serv-i gül-bārumdan ayrıldum yine 
 
Hey meded dirlik ḥarām oldı baña şimden girü 
Göz göre ben ḫasta tḭmārumdan ayrıldum yine 
 
Ḥayretḭ pāmāl-i ġam ḳıldı yine devrān beni 
Kim bu ġurbet ilde ġamḫ˘ārumdan ayrıldum yine 
 
404 
Fā‘ilātün  Fā‘ilātün  Fā‘ilātün  Fā‘ilün   



 
Ṣōfḭler virdi fenāyā şehri hūy u hā ile 
Mescidi meyḫāneye döndürdiler ġavġā ile 
 
Ṣōfḭ-i ṣad-sāle almadı müsemmādan ḫaber 
Sübḥa-veş ‘ömrin geçürdi gerçi kim esmā ile 
 
Ṣōfḭ-i sālūsa hem-rāh olma rāh-ı ‘aşḳda 
Yola ‘azm itmek kişi müşkil durur a‘mā ile 
 
‘Ārif iseñ gel gedā-ṭab‘ olma ‘ālḭ-himmet ol 
Kāse-i ḥırṣı şikest it seng-i istiġnā ile 
 
Ṣōfḭ ehl-i ‘aşḳa öykünmek hemān ey Ḥayretḭ 
Fi’l-meŝel bir peşşe baḥŝ itmek durur ‘anḳā ile 
 
405 
Fe‘ilātün Fe‘ilātün Fe‘ilātün Fe‘ilün  
 
Ey göñül  ‘ārif iseñ söyleme nādānlar ile 
İḫtilāṭ eyleme bir laḥẓa aḫıryānlar ile    
 
Gice gündüz bile seyr itme emiş ḳarış olup 
Ādem iseñ bu çerāgāhda ḥayvānlar ile 
 
Hem-ser olma yüri şimden girü pḭrāne-ser ol 
Kendü miḳdārını fehm eylemez oġlanlar ile 
 
Sāye gibi düşüben pāyına ṣalınma bile 
Şu başı ṭaşra olan serv-i ḫırāmānlar ile  
 
Ḳadrüñi añlamayan beglere de baş egme 
Pāyına düş yüri seyr eyle suḫandānlar ile  
 
Bḭ-meẕāḳ ile yiyüp içmede leẕẕet mi olur 
Zehr olur sükkerḭ ḥalvā yine ger anlar ile 
 
Dir iseñ cānuña yükletmeyesin bār-ı girān 
‘Ayş u nūş eyle sebük-rūḥ güzel cānlar ile 
 
Merdüm-i dḭde gibi seyr idüp āfāḳı bütün 
Yüri şol kendözini görmeyen insānlar ile 
 
Zāġ-ı nā-cins ile uçmaḳda ḳonuşmaḳdan ise 
Ḫōş gelür baña ḳafes murġ-ı ḫōş-elḥānlar ile 
 
Her ḳabāyḭyle ṣalınma er iseñ tḭġ gibi 



Yüri ṣāfḭ-dil olan zümre-i ‘irfānlar ile 
 
Ehrimen añlamasun ḳuş dilini söyle müdām 
Manṭıḳu’ṭ-ṭayr oḳı her laḥẓa Süleymānlar ile 
 
Ḥḭle vādḭsine düşme uyuban dilkülere 
Bḭşe-i ṣıdḳ u ṣafāda yüri arslanlar ile 
 
İḫtilāṭ itme iñen mest-i mey-i āz ile çoḳ 
Yüri abdāl iseñ ey Ḥayretḭ ḥayrānlar ile 
 
406 
Fā‘ilātün  Fā‘ilātün  Fā‘ilātün  Fā‘ilün  
 
Yaşı çoġ olsun yeter aġladı bārān üstüme 
Ey güneş gel sen de mihr idüp biraz yan üstüme 
 
Gördi ḥālüm ḳaralar geydi benüm çün giceler 
Ṣubḥ-ı ṣādıḳ geldi çāk itdi girḭbān üstüme 
 
Sūz-ı ‘aşḳ ile uyanmış bir çerāġumdur benüm 
Yansa her şeb ṭañ mıdur şem‘-i şebistān üstüme 
 
Bir büyük minnet durur ḳurtar bu yükden ey ecel 
Hey meded bār-ı girān olmış durur cān üstüme 
 
Yumaġ içün ben perḭşān-rūzgārı ölicek 
Cem‘ olup ḳan aġlasun bir niçe yārān üstüme 
 
Nūrdan bir serv-i ser-keş bite ḫākümden benüm 
Sāye ṣalsañ bir gün ey serv-i ḫırāmān üstüme 
 
Baña bu ġurbetde ḳo yansun biraz göynüklü dil 
Ḥayretḭ ḳan aġlasun bu çeşm-i giryān üstüme 
 
407 
Fā‘ilātün  Fā‘ilātün  Fā‘ilātün  Fā‘ilün  
 
Hamdü l’illāh dostlar ben cānumı gördüm yine 
Cān u dil eglencesi cānānumı gördünı yine 
 
Bir naẓarda ben ḳulın biñ ġamdan āzād eyledi 
Ol efendüm ol kerḭmü’ş-şānumı gördüm yine 
 
Dḭde-i Ya‘kūb-ı baḫtum n’ola bulsa nūr u fer 
Ey birāder Yūsuf-ı Ken‘ānumı gördüm yine 
 



Ġonca-veş dil-teng idüm güldüm açıldum gül gibi 
Bāġ-ı vuṣlatda gül-i ḫandānumı gördüm yine 
 
Ṣoḥbet-i nā-cinsden oldum ḫalāṣ ey Ḥayretḭ 
Hamdü l’illāh ehl-i dil yārānumı gördüm yine 
 
408 
Fā‘ilātün  Fā‘ilātün  Fā‘ilātün  Fā‘ilün  
 
Eşk-i çeşmüm sepmese ṣu āteş-i sūzānuma 
Yanuban biryān olurlardı gelenler yanuma 
 
Söylemez geçdükce beñzer yine geçmişdür raḳḭb 
Dostlar düşman sözi kār itdi geçdi cānuma 
 
Ḫāk olayın āsitānuñda didüm güldi didi 
‘Āḳıbet ṭoz ḳondurursın sen benüm dāmānuma 
 
Dutuşur sūz-ı derūnumdan yazarsam ‘arẓ-ı ḥāl 
Ḥālümi bilmem nice şerḥ eyleyem sulṭānuma 
 
Gice ben dil-haste içün ṣubḥa dek ḳan aġladı 
Ḥayretḭ çoḳ yaşlar bu dḭde-i giryānuma 
 
409 
Mef‘ūlü  Fā‘ilātü  Mefā‘ḭlü  Fā‘ilün   
 
Ḫaṭ kim irişdi şol leb-i mercān kenārına 
Gūyā ecel irişdi gelüp cān kenārına 
 
Gördüm rūḫında ḫaṭṭını didüm ki bāġbān 
Bir çalı ḥavlı eyledi bostān kenārına  
 
Mecmū‘a-i ruḫındaki ḫaṭṭını ṣanki yār 
Bir hicv idi ḳaraladı dḭvān kenārına 
 
Ḫaṭṭı yanında ḫālini seyr eyledüm didüm 
Bir ḥācḭdür ki ḳondı muġaylān kenārına 
 
Ḫaddüñ yanında ḫaṭ görüben didi Ḥayretḭ 
Yazıldı atalar sözi Ḳur’ān kenārına 
 
410 
Fe‘ilātün Fe‘ilātün Fe‘ilātün Fe‘ilün  
 
Bezm-i miḥnetde gözüm aġla göñül  yan bu gice 
Çünki yanuñda yoḳ ol şem‘-i şebistān bu gice   



 
Āhum odı felege irdi şirārından anuñ 
Yer yer od oldı ḳamu ‘asker-i ‘Oŝmān bu gice 
 
Ḫayme ḳomazdı yaḳardı ḳamu āhum odı lḭk 
Sepdi ṣu āteşüme dḭde-i giryān bu gice 
 
Çün degüldür benüm ol genc-i nihān sḭnemde 
Beni devrān ne içün eyledi vḭrān bu gice 
 
Ḳılmadı çünki ṣaçı silsilesin boynuma bend 
Ḥayretḭ oldı bu meydān baña zindān bu gice 
 
411 
Fā‘ilātün  Fā‘ilātün  Fā‘ilātün  Fā‘ilün  
 
Bir semen-sḭmāyı seyr itdüm bugün ḥammāmda 
‘Āşıḳ olmış aġlayup yaşlar döker ḥammām da 
 
Bir ḳıyāmet nāzenḭn-ḳāmet durur k’itse ḳıyām 
Nūrdan bir serv-i nāz olur hemān endāmda 
 
Kātib-i ḳudret ezel bezminde ḫaṭṭ-ı la‘lini 
Bir muḫayyel şi‘rdür yazmış kenār-ı cāmda 
 
Gözlerüñ gūyā iki kāfir ḥarāmḭler durur 
Dḭn ü ḭmān gāret eyler kişver-i İslāmda  
 
Ḳullaruñla serverā ‘ayş-ı müdām it sen müdām 
Ḥayretḭ bir merḥabāya rāżḭdur eyyāmda 
 
412 
Fā‘ilātün  Fā‘ilātün  Fā‘ilātün  Fā‘ilün  
 
Cānı n’eylerdüm cihān içinde cānān olmasa 
Ten ne ḥaẓẓ eylerdi ‘ālemden eger cān olmasa 
 
‘Arż iderdüm sūz-ı ‘aşḳı yāra mektūb ile ben 
Ger kebūter iltebilse yolda biryān olmasa 
 
İrdüm idi kūyuña men‘ itmeseydi ger raḳḭb 
Vardum idi Ka‘beye ḫār-ı muġaylān olmasa 
 
Yir iderdi cennet-i kūyuñda ādem ey perḭ  
Ara yerde şol raḳḭb-i dḭv-i şeyṭān olmasa 
 
Öldi idi ġam bucaḳlarında miskḭn Ḥayretḭ  



Derd-i dilber irişüp derdine dermān olmasa 
 
413 
Fā‘ilātün  Fā‘ilātün  Fā‘ilün  
 
Sensüz eglenmez göñül  uçmaġ ile  
Murġ-ı vahşḭ eglenür mi bāġ ile 
 
Ḳara zülfiyle göñüller ṣayd ider  
Murġ-ı çābük bāz olurmış aġ ile  
 
Lālezār olmış durur sḭnem benüm 
Sūz-ı ġamdan tāze tāze dāġ ile 
 
Sāḳıyā baḥr-i ġama ġarḳ olmadın  
Dest-gḭr ol zevraḳ-ı ayaġ ile 
 
Olımaz hem-dem raḳḭbe Ḥayretḭ  
Hem-nefes olur mı bülbül zāġ ile 
 
414 
Fā‘ilātün  Fā‘ilātün  Fā‘ilātün  Fā‘ilün  
 
Mıṣr-ı ḥüsn içre seni ṣulṭāna beñzetdüm hele  
Ey ‘azḭzüm Yūsuf-ı Ken‘āna beñzetdüm hele 
 
Vā‘iẓüñ cennet cehennem diyüben şerḥ itdügin  
Fi’l-meŝel ben vaṣl ile hicrāna beñzetdüm hele 
 
Şol müferriḥ-leb güzeller derdini ben ḫaste-dil  
Ey ṭabḭb-i cān hemān dermāna beñzetdüm hele 
 
‘Azm-i kūy-ı yār ider bir dem ḳarār itmez göñül   
Tekye-i sḭnemde bir mihmāna beñzetdüm hele  
 
Lebleri esrārını ṣordum didi ey Ḥayretḭ 
Sözlerüñden ben seni ḥayrāna beñzetdüm hele 
 
415 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Göñül  vaḳt oldı şimden girü kūy-ı yāra ‘azm eyle 
Bahār oldı yine bülbül gibi gülzāra ‘azm eyle 
 
Seni öldürmedin bu derd-i hicrān hey meded cehd it  
Yüri ol cān ṭabḭbine iriş bḭ-çāre ‘azm eyle 
 



Bu ġurbetde yeter eglendüñ ey dil derd-i ḥasretle  
Demidür şol göñül  eglencesi dildāra ‘azm eyle 
 
Ṣafā bulmaḳ dilerseñ ey göñül  jeng-i küdūretden  
Sürin yüz üzre ṣu gibi sū-yı dildāra ‘azm eyle 
 
Ġam-ı dünyādan el yumaḳ dilerseñ Ḥayretḭ cehd it  
Gözüñ yaşı gibi yüz üzre var Vardara ‘azm eyle 
 
416 
Mefā‘ḭlün Mefā‘ḭlün Fe‘ūlün 
 
Çemende yār ile içen çemāne  
İrer dirler ḥayāt-ı cāvidāna 
 
İşigünde görenler göñlümi dir 
İdinmiş arşı bir murġ āşiyāne 
 
Göñül  mülkin gerekse odlara yaḳ 
Senüñdür pādişāhum ol baña ne 
 
Ḳuru bir üstüḫ˘ān ḳaldum ‘aceb mi 
Olursam tḭr-i endūha nişāne 
 
Giceler ṣubḥ olınca şem‘-i meclis 
Görüp aḥvālüm aġlar yana yana 
 
Demi olsun belā bezminde her kim 
İçer ḳan mey yirine ḳana ḳana 
 
Kemāna döndi ḳaddi Ḥayretḭnüñ 
Niçün oḳ gibi atarsın yabana 
 
417 
Fā‘ilātün  Fā‘ilātün  Fā‘ilātün  Fā‘ilün    
 
Dostum mihrüñ senüñ bu sḭne-i ṣad-çākde 
Pertev-i ḫurşḭddür kim mün‘akisdür ḫākde 
 
Kūyuñı devr eyleyüp günde ṭoḳuz ḳat ṭolanur 
Var ise sen meh-liḳānuñ mihri var eflākde 
 
Ey baña terk it hevā-yı ‘aşḳı bāṭıldur diyen 
Ḥaḳ budur ġāyetde alçaḳsın gibi idrākde 
 
Virmedi sevdā-yı zülfüñde senüñ her kes ki baş 
Tḭz günde göreyin başın anuñ fitrāḳde 



 
Oda yanarsa cihān mülki ne ġam ey Ḥayretḭ 
Yanacaḳ çün bir kilḭmüñ yoḳ daḫi emlākde  
 
418 
Fā‘ilātün  Fā‘ilātün  Fā‘ilātün  Fā‘ilün   
 
Virdügince zülf-i kāfir-kḭş zḭnet Aḥmede 
Ḥaḳ müyesser ide ‘ömr-i bḭ-nihāyet Aḥmede 
 
Muṣṭafā ḥaḳḳı şefā‘atden olur maḥrūm olar 
K’itmediler cān ile dilden maḥabbet Aḥmede 
 
Görselerdi Muṣṭafā nūrın cebḭninde anuñ 
Ümmet olurlardı yetmiş iki millet Aḥmede 
 
Nice kāfirdür göñülden Muṣṭafāyı sevmeyen 
Nice mü’mindür şu kim olmaya ümmet Aḥmede 
 
Ḥayretḭ dāyim raḳḭb-i Bū-Leheble seyr ider 
Hiç lāyıḳ görmez erbāb-ı ẓarāfet Aḥmede 
 
419 
Fā‘ilātün  Fā‘ilātün  Fā‘ilātün  Fā‘ilün  
 
Mihrüñ ey meh-pāre efzūn olmada günden güne 
Ḥāli ‘uşşāḳuñ digergūn olmada günden güne 
 
Var ise ol ġonca-leb maḫfḭ şarāb-ı āl içer 
Ruḫlarınuñ rengi gülgūn olmada günden güne 
 
Pḭşesi dilberlerüñ ḳan eylemekdür dem-be-dem 
Ehl-i ‘aşḳuñ çeşmi pür-ḫūn olmada günden güne 
 
Ol elif-ḳāmet neye dāl itdi bu fālüm benüm 
Bükilüp ḳaddüm benüm nūn olmada günden güne 
 
Ḥayretḭyi sāye gibi yaṣalar yirden yire 
Āh kim bḭ-çāre maġbūn olmada günden güne 
 
420 
Mefā‘ḭlün Mefā‘ḭlün Fe‘ūlün  
 
Ġamuñ eyler beni ḫurrem kimerde 
Kişiyi yār ider maḥrem kimerde 
 
Dil-i bḭmāra em ey cān ṭabḭbi 



Leb-i la‘lüñ meyin emsem kimerde 
 
Belini ḳuçmaḳ itdüm didi yoḳ yoḳ 
Çaḳ eksüklük ider ādem kimerde 
 
Seni yadlarla hem-dem gördi çeşmüm 
Dem olur yaş aḳıdur dem kimerde 
 
Didüm olur mı ġam derdine dermān 
Didiler Ḥayretḭ mey em kimerde 
 
421 
Mef‘ūlü  Fā'ilātü Mefā‘ḭlü  Fā‘ilün   
 
Ey varmaḳ isteyen kişi vaḥdet ṭarḭḳını 
‘Uzlet ṭarḭḳını ḳoma ‘uzlet ṭarḭḳını 
 
Bu menzil-i fenāda yeter durduḳ ey ecel 
Göster ḳılaġuz ol bize rıḥlet ṭarḭḳını 
 
Cānān yolında cān ile ey başa ḳıymayan 
Başa iletmedüñ ḳo maḥabbet ṭarḭḳını 
 
Cān virdi Leylḭ yolına Mecnūn-ı pāk-rū 
Ḳodı mecāzı ṭutdı ḥaḳḭḳat ṭarḭḳını 
 
Gel pḭr-i ‘aşḳı rehber idin ġaflet eyleme 
Ey Ḥayretḭ yañılma sa‘ādet ṭarḭḳını 
 
422 
Mef‘ūlü  Fā‘ilātü  Mefā‘ḭlü  Fā‘ilün   
 
Öldür beni ḳapuñda efendi nihāyeti 
Olmaya bir felek-zede āvāre nekbetḭ 
 
Varmaz selāmet ehli maḥabbet ṭarḭḳına 
‘Āşıḳ melāmetḭ gerek ey dil melāmetḭ 
 
Ṣōfḭ azıtdı yolı ḫayālāt-ı ḫām ile 
Çoḳdur eger şaşurmaz ise bāb-ı ḫalveti 
 
Düşmez ṭarḭḳa ṭutma ḫarābāt yolını 
Ey ḫ˘āce ‘ārif ol ḳoma rāh-ı ‘imāreti 
 
Olurdı kūyuñ itlerine bir ṣınuḳ sifāl 
Başında Ḥayretḭnüñ eger olsa devleti 
 



423 
Mef'ūlü Fā‘ilātü  Mefā‘ḭlü  Fā‘ilün  
 
Ṭutdum diyār-ı fürḳāte rūy-ı ‘azḭmeti 
Ey nāle ṭurma çal demidür kūs-ı rıḥleti 
 
Vādḭ-i hecre irdi yolum varı varı āh 
Gitdi güm eyledüm giderek rāh-ı vuṣlatı 
 
Nice yanup yaḳılmayayın saña ey refḭḳ 
Kār itdi cāna fürḳat odınuñ ḥarāreti 
 
Ey server-i serḭr-i sarāy-ı sürūr olan 
Geh gāh añ a bu gūşe-nişḭn-i felāketi 
 
Gel ey güzellerüñ begi ‘uşşāḳa ḳıl vefā 
Ol şāh-ı ‘ādil ile ri‘āyet ra‘iyyeti 
 
Ḳalmadı Ḥayretḭ bize raġbet vaṭanda çün 
Gel ṭutalum nic’olsa gerek rāh-ı ġurbeti 
 
424 
Fā‘ilātün  Fā‘ilātün  Fā‘ilātün  Fā‘ilün   
 
Cevce gelmez merdüm-i dānāya dünyā-yı denḭ 
Almaz erzān diyü erzen dānesine er zeni 
 
Server-i ṣāḥib-sürūrıdur sarāy-ı vaḥdetüñ 
Her kimüñ ki oldı miskḭnlik bucaġı meskeni 
 
Umma ey dil ehl-i dünyādan maḥabbet resmini 
Şāhlıḳ āyḭnini bilmez bilürsin külḫanḭ  
 
Naḳd-i cānı virmeyince irmedüm cānāneye 
Ben beni yitürmeyince bulmadum cānā seni 
 
Gülşen-i vaṣl ola ḫār-ı hecr iken ser-menzilüñ 
Ḥayretḭ ger himmet ide saña Sulṭān Gülşenḭ  
 
425 
Fā‘ilātün  Fā‘ilātün  F'ā'ilātün Fā‘ilün  
 
Ey vefāsuz gel ḥaẕer eyle çoġ aġlatma beni 
Ġarḳ ider bir gün belā seylābına yaşum seni 
 
Yār ola sen şāh-ı ‘ālḭ-şāna hḭç lāyıḳ mıdur 
Sen de inṣāf eyle e her bir gedā-ṭab‘ u denḭ 



 
Cāme-i ‘ömrüm olur ṣad-pāre ġayretden benüm 
Ġayrılar bezminde çāk itdükçe sen pḭrāheni 
 
Zḭnet itmezdi ṭırāz-ı ‘aşḳ ile üstād-ı ṣun‘ 
Ḫil‘at-i ḥüsnüñ eger pāk olmayaydı dāmeni 
 
Ḥayretḭyi redd idüp aġyārı maḳbūl eyledüñ 
Dostdan farḳ eylemezmişsin dirḭġā düşmeni 
 
426 
Mef‘ūlü  Fā‘ilātü  Mefā'ālü Fā‘ilün   
 
Ey ḫ˘āce ögreden saña şöhret ṭarḭḳını 
Gösterdi baña şehr-i ferāġat ṭarḭḳını 
 
Gördüm ki kimse irmedi ‘aḳl ile menzile 
Ṭutdum żarūrḭ ‘aşḳ u maḥabbet ṭarḭḳını 
 
Ger himmet ideler bulınur menzil-i murād 
Biz ḳomayalum elden irādet ṭarḭḳını 
 
Vardur ümḭdümüz irevüz bir selāmete  
Ṭutduḳ gider efendi melāmet ṭarḭḳını 
 
Miḥrābı ṣōfḭ ögrenimedi dönüp yürür 
Ey şeyḫ-i şehr gel şuña ögret ṭarḭḳını 
 
Ḳomaḳ reh-i maḥabbeti yolum degül benüm 
Ey ṣōfḭ añma gel baña ḫalvet ṭarḭḳını 
 
Ey Ḥayretḭ düşe ṭura kūy-ı muġāna gel 
Rif‘at gerekse ṭut der-i devlet ṭarḭḳını  
 
427 
Mef‘ūlü  Fā‘ilātü  Mefā‘ḭlü  Fā‘ilün  
 
Terk eyleyüp kişi ḳosa ‘ādet ṭarḭḳını 
Bulurdı varı varı sa‘ādet ṭarḭḳını 
 
Hādḭ Ḫudā durur size ey sālikān-ı ‘aşḳ 
Siz ṭutduñuz cihānda hidāyet ṭarḭḳını 
 
Ey menzil-i ḥaḳḭḳate bir ṭoġrı yol ṣoran 
Zinhār azıtma ‘aşḳ u maḥabbet ṭarḭḳını 
 
Rehber idinme ‘aḳlı ṣaḳın terk-i ‘aşḳ idüp 



Dḭvāne olma ṭutma sefāhet ṭarḭḳını 
 
Ḫāk oldı gitdi meykede yolında Ḥayretḭ 
Ḳomadı çaḳ ölince ẓarāfet ṭarḭḳını 
 
428 
Fā‘ilātün  Fā‘ilātün  Fā‘ilātün  Fā‘ilün  
 
Ṣarmaġa cānānı aġız açma pḭrāhen gibi 
Gāh geh pāyına yüz sürmek yeter dāmen gibi 
 
Gelmedi ġam-ḫāneme yār olmadı bir fetḥ-i bāb 
Gerçi yıllardur ki yollar gözlerem revzen gibi 
 
Sensüz ey dildār-ı gendümgūn gelmez ‘aynuma 
Kāyināt-ı cev benüm bir dāne-i erzen gibi 
 
Ṭonadurlar girmesün merdāneler meydānına 
Zeyn iden zer-beft dḭbālarla kendin zen gibi 
 
İtmedüñse ejder-i nefsüñ zebūn ey Ḥayretḭ 
Germe gögsüñ germ olup bir merd-i şḭr-efken gibi 
 
429 
Fā‘ilātün  Fā‘ilātün  Fā‘ilātün  Fā‘ilün  
 
Cismüñi sūrāḫ sūrāḫ itseler cevşen gibi 
Dil uzatma kimseye dervḭş iseñ demren gibi 
 
Cevr-i gerdūna taḥammülle olur taḥṣḭl-i faḳr 
Çignesün cismüñ ḳo her gāv-ı ‘alef ḫırmen gibi 
 
Pārelerse ḫār-veş düşmen seni sen yol gözet 
Çekme miskḭnlik türābından yüzüñ dāmen gibi 
 
Üstün olsun ṣūretā senden ḳayırmaz her ḳabā 
Sen yaḳın ol yāra tek bir pāre pḭrāhen gibi 
 
Pāye-i eyvān-ı kibr ü ‘ucbe baṣmazsın ḳadem 
Meskenet künci saña ey Ḥayretḭ mesken gibi 
 
430 
Fā‘ilātün  Fā‘ilātün  Fā‘ilātün  Fā‘ilün  
 
Başa iletdi işin düşman mey-i rūşen gibi 
Ḳaldum ayaḳlarda ben derd ile dürd-i den gibi 
 



Cümleten eczā-yı cismüm bir avuç küldür velḭ 
Cānumuñ içinde āteşler yanar külḫan gibi 
 
Nūr-ı vaḥdetle münevver ḳıl sarāy-ı ḳalbüñi 
İrmedin şām-ı ecel göz yummadın revzen gibi 
 
Ḳan yudup ‘uşşāḳ dil-teng olduġınca ġonca-vār 
Tāze gülsin gel sen açıl gül şen ol gülşen gibi 
 
Gitme cānā derdmendüñdür tek ü tenhā ḳoyup 
Künc-i ġamda Ḥayretḭ dervḭşi cānsuz ten gibi 
 
431 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Lebüñden būse almadı kimesne cāmdan ġayrı 
Ṣoyup ḳoynına ḳomadı seni ḥammāmdan ġayrı 
 
Sen ol sulṭān-ı ḫūbānsın ki öz ḳullaruña hergiz 
Elüñ öpmek müyesser olmadı bayramdan ġayrı 
 
Elüñden yimedüm bir loḳma ni‘met silleden özge 
Lebüñden ṭatlu dil gūş itmedüm düşnāmdan ġayrı 
 
Cihānda bulmadum yār-ı muvāfıḳ ġamdan artuḳ ben 
Göñül  eglencesi bilmem mey-i gülfāmdan ġayrı 
 
Bi-ḥamdi’llāh hele ey Ḥayretḭ bednām-ı ‘ālemsin 
Nesi ḳalur ṣoñında kişinüñ bir nāmdan ġayrı 
 
432 
Mefā‘ḭlün Mefā‘ḭlün Mefā‘ḭlün Mefā'ālün 
 
Ne ben bir hem-nefes buldum dilā feryāddan ġayrı 
Ne bir yār-ı muvāfıḳ var ġam-ı hem-zāddan ġayrı 
 
Bugün ‘ālemde bir serve hevādāram ki bir kimse 
Ayaġı tozına yüz sürmemişdür bāddan ġayrı 
 
Başı ṭaşa ṭaşı başa urup rāh-ı maḥabbetde 
İşin bir başa iletmiş ḳanı Ferhāddan ġayrı 
 
Enḭsüñ gözleri fikri olupdur ey göñül  her dem 
Bulımaduñ mı bir hem-dem iki cellāddan ġayrı 
 
Kim itdi ḳāmetüñden kesb-i sāye ḫākden özge 
Kim aldı kākülüñden būy-ı luṭfı bāddan ġayrı 



 
Gözinüñ ẓulm ile bḭdādı çoḳdur Ḥayretḭ gerçi 
Lebinden görmedük ammā ṣorarsañ dāddan ġayrı 
 
433 
Mefā‘ilün   Mefā‘ḭlün Mefā‘ḭlün Mefā‘ḭlün 
 
Cihān hep demde ‘ālemde irişdi ‘ḭd-i nevrūzḭ 
Baña ġamdan berāber eyledi şimdi şeb ü rūzı 
 
Ayurup ben ḳara günlüyi senden ey gözüm nūrı 
Ḳarañu itdi ‘aynuma felek bu rūz-ı pḭrūzı 
 
Delḭl olup seni gösterdügiyçün ‘āleme rūşen 
Görecek gözlerüm yoḳdur çerāġ-ı ‘ālem-efrūzı 
 
Görürdüm ṭarfetü’l-‘ayn içre rūşen rūy-ı maḳṣūdı 
Eger cān çeşmine cānā olaydı kuḥl izüñ tozı 
 
Murād oḳın nişāna irgürürdüñ ey göñül  bir dem 
Olayduñ ol ḳaşı yānuñ nişān-ı tḭr-i dil-dūzı 
 
Bu fānḭ evde bugünlük yarınlıḳ ‘ömr içün ey dil 
Ġam-ı ferdā ile luṭf it müşevveş ḳılma imrūzı 
 
Sözüñ ey Ḥayretḭ bir sūz ṣalmışdur ki āfāḳa 
Anuñ yanında bir ednā şererdür āteş-i sūzḭ 
 
434 
Fe‘ilātün Fe‘ilātün Fe‘ilātün Fe‘ilün 
 
‘Aşḳ çengine düşürdüñ yine çün nāyumuzı 
Bezm-i ġamda işit imdi yine eyvāyumuzı 
 
‘Aḳl u hūşı ṭaġıdup aldı göñül  kişverini 
Bir ala gözli güzel beg ṣıdı alayumuzı 
 
Bāde-i ‘aşḳ ile sermest-i müdām oldı gezer 
Bilmeyüz n’eyleyelüm bu dil-i rüsvāyumuzı 
 
Fikrümüz uymaġ idi ‘aḳl-ı ḫod-ārāyā velḭ 
Elümüzden ne gelür bozdı Ḫudā rāyumuzı 
 
Āsitānında eger baş virevüz Ḥayretiyā 
Pāye-i 'arşa ḳoduḳ himmet ile pāyumuzı 
 
435 



Fā‘ilātün  Fā‘ilātün  Fā‘ilātün  Fā‘ilün  
 
Ḳılma aġyāra ḥavāle ġamze-i ġammāzuñı 
Olur olmaz zāġa ṣalma dostum şehbāzuñı 
 
Nice ‘āşıḳ olmasun ṣōfḭ saña kim cān bulur 
Mürdeler gūş itseler nuṭḳ-ı Mesḭḥ-i‘cāzuñı 
 
Nāṣıḥ-ı nā-sāzı kim diñler meded söylet biraz 
Muṭribā sāz-ı ṭarab-sāz-ı ṣafā-perdāzuñı 
 
Oldı sḭnem gibi rāzum perdesi yüz yerde çāk 
Ey felek bu perdeden söyletme luṭf it sāzuñı 
 
Ḥayretḭ dirseñ ki meşhūduñ ola dḭdār-ı dost 
Yum nuḳūş-ı māsivādan çeşm-i şāhidbāzuñı 
 
436 
Fā‘ilātün  Fā‘ilātün  Fā‘ilātün  Fā‘ilün  
 
Sen açıl gül gülşen-i ḥüsn içre tek güller gibi 
Ben ḳo nālān olayın geñ yirde bülbüller gibi 
 
Bāġ-ı ḥüsnüñ kim temāşāgāhıdur ‘āşıḳlaruñ 
Yaraşur zeyn itse zülfüñ anı sünbüller gibi 
 
‘Asker-i ḫaṭ çekdi ḫālüñ almaġa cān kişverin 
Ṭurdı zülfüñ iki cānibde ḳaravullar gibi 
 
Olmasun bezm-i ṣafāda bāde-i ‘işret naṣḭb 
Ḳanuñ içmezsem raḳḭbā ben senüñ müller gibi 
 
Aṭlas-ı zer-beft ile faḫr itme sen ey Ḥayretḭ 
‘Āşıḳa fāḫir libās olmaz ḳara çullar gibi 
 
437 
Fe‘ilātün Fe‘ilātün Fe‘ilātün Fe‘ilün 
 
Ṣorma fenn-i ġamı Mecnūna be yaban delüsi 
Ne bilür ‘aşḳ rumūzın o beyābān delüsi 
 
Bu ḳadar ‘aḳl ile ṭaşlar başına Ferhāduñ 
Bir zene virdi göñül  olmadı oġlan delüsi 
 
Delüḳanluluġ ider miydi yaşum gibi şarāb 
La‘l-i meygūnuñuñ olmasa ḳızıl ḳan delüsi 
 



Ṣaġlu ṣollu n’ola ṣalınsa yanınca ‘uşşāḳ 
Tāze begdür yaraşur olsa hezāran delüsi 
 
‘Aşḳ dḭvānesi meydānda ölümden ḳaçmaz 
Olmaz ey Ḥayretḭ her bir leke sulṭān delüsi 
 
‘Arṣa-i ‘aşḳa giren cān ile başa baḳmaz 
Ḫaylḭ merdāne olur ṣōfḭ bu meydān delüsi 
 
438 
Fe‘ilātün Fe‘ilātün Fe‘ilātün Fe‘ilün 
 
Güzel oldur ola biñ vālih ü ḥayrān delüsi 
Beg odur yüriye öñince hezārān delüsi 
 
Gerçi çoḳdur ḳulı ol Yūsuf-ı gül-pḭrehenüñ 
Ḳanı bir bencileyin çāk-i girḭbān delüsi 
 
Ḳad-i dil-cūsına yāruñ n’ola baş egse çınār 
Serkeş olmaz eli gögsinde yol erkān delüsi 
 
Düşdi üftāde yaşum gibi ayaġa mey-i nāb 
Olalu sen delüḳanlu güzelüñ ḳan delüsi 
 
Gelüñüz yine yigitlikler idüp ‘āşıḳlar 
Pḭrlikde olalum bir güzel oġlan delüsi 
 
Düşmen-i nefsi dilā dilküye döndür görelüm 
‘Aşḳ meydānınuñ ol bir ḳaġan arslan delüsi 
 
Yār kūyındaki şeydālıġı virme felege 
Olma Mecnūn gibi ey Ḥayretḭ yaban delüsi 
 
439 
Fā‘ilātün  Fā‘ilātün  Fā‘ilātün  Fā‘ilātün  Fā‘ilün  
 
Zāhidā bḭnā ider her çeşm-i nā-bḭnāyı mey 
Mürdeye cānlar baġışlar cām-ı rūḥ-efzā-yı mey 
 
Bādesüz ‘ārif ‘aṣāsuz pḭre benzer yā benüm 
Lām iderse bu elif ḳaddüm ‘aceb mi lā-yı mey 
 
Bāda virmişdür hevā-yı bāde ṣabrum ḫırmenin 
Ḳıbḳızıl dḭvāne itmişdür beni sevdā-yı mey 
 
Gündüzin seyr eylesem bḭ-bāde durmaz ayaġum 
Gicelerle seyrüm olsa görürem rü'yā-yı mey 



 
Bḭ-muḥaṣṣal hūy u hāyından mürāyḭ zāhidüñ 
Ehl-i diller meclisinde yeg durur ġavġā-yı mey 
 
Rūşen olmaz künc-i dil devr eylemezse sāḳıyā 
Ayuñ on dördi gibi bir cām-ı bezm-ārā-yı mey 
 
Ger ṣorarsañ Ḥayretḭ-i nekbetḭnüñ ḥālini 
Seyr ider kūy-ı ḫarābātı olup rüsvā-yı mey 
 
440 
Mefā‘ilün   Fe‘ilātün Mefā‘ilün   Fe‘ilün 
 
Benüm saña ezelḭdür maḥabbetüm ezelḭ 
Bi-ḥaḳḳı çār-ı Muḥammed bi-ḥaḳḳı āl-i ‘Alḭ 
 
Kemend-i ‘aşḳuñı elden senüñ ḳoyış yoḳdur 
Gerekse uṣlu disünler baña gerekse deli 
 
Belā yolında şu kim dermiyān ide varın 
Ḳuşaġına ṭolu erdür dirüz biz aña belḭ 
 
Şikeste olmasa dil şḭşesi ne ḥikmetdür 
Ḳarār itmez içinde şarāb-ı lemyezelḭ 
 
Ayaḳda ḳoma elin al fütāde Ḥayretḭnüñ 
Şeh-i serḭr-i vilāyet eyā ‘Aliyyi Velḭ 
 
441 
Fe‘ilātün Fe‘ilātün Fe‘ilātün Fe‘ilün 
 
Murġ-ı cānuñ olalı duzaḫ-ı ‘aşḳuñ ḳafesi 
Kāfirem ẕerrece uçmaġa idersem hevesi 
 
Düzd-i ġam yıḳdı idi ẕevḳ u ṣafā dükkānın 
Olmasa ‘aşḳ göñül  şehrinüñ ey cān ‘asesi 
 
Olımaz kūy-ı maḥabbetde şehā kelb-i ḥaḳḭr 
Daḳmayan gerdenine rişte-i cāndan meresi 
 
Zāhidā olma yaḳın ‘āşıḳa dūr ol öte dur 
Zāġlar bülbül-i ‘aşḳuñ olımaz hem-nefesi 
 
Pehlevānlar yiridür ‘arṣa-i ‘aşḳ ey zāhid 
İñen aylanduramaz anda muḫanneŝ feresi 
 
‘Aşḳ bir ḳāfiledür rıḥlet ider kendinden 



Her kimin gūşına irdi ise bang-i ceresi 
 
‘Aşḳ ey Ḥayretḭ bir ḫ˘ān-ı İlāhḭdür kim 
Cān virür olmaġa Rūhü’l-Ḳudüs anuñ mekesi 
 
442 
Mefā‘ḭlün Mefā‘ḭlün Fe‘ūlün 
 
Yüzüñ naḳşında duymamış ma‘ānḭ      
Hemān ṣūret ṣatarmış ḫalḳa Mānḭ 
 
Yüzüñde şol yedi āyetden oldı 
Ẓuhūr-ı ma‘nḭ-i Seb‘ü’l-Meŝānḭ 
 
Hemān bāḳḭ ḳalan vechüñdür ancaḳ 
Ḳamu fānḭ durur bāḳḭ ḳalanı 
 
Şarāb-ı la‘l-i nābuñdur ḥabḭbüm 
Ṭabḭbüñ didügi şol rūḥ-ı ŝānḭ 
 
Kerem ḳıl ‘āşıḳ-ı dḭdāra vā‘iẓ 
İñen ‘arż eyleme bāġ-ı cinānı 
 
Ḳulaḳ dutmaz bilürsin ḳḭl ü ḳāle 
İşidenler kelām-ı bḭ-lisānı 
 
Zebān-ı ḥāl ile añlarsañ eşyā 
Virür saña nişān-ı bḭ-nişānı 
 
Olur erbāb-ı ‘aşḳuñ ḫāk-i rāhı 
Göñül  gözine kuḥl-i Iṣfahānḭ 
 
Ṣaḳın ey Ḥayretḭ bu rūbeh-i dehr 
Zebūn eyler niçe şḭr-i jiyānı 
 
443 
Mefā‘ḭlün Mefā‘ḭlün Fe‘ūlün 
 
Cihānda ẕevḳ u şevḳ u kāmrānḭ 
Mey ü maḥbūb u eyyām-ı cuvānḭ 
 
Ḳanı devr eylesün ol ḳan olası 
Demidür kim ḳatavuz ḳana ḳanı     
 
Anuñla diriyüz dirsek ‘aceb mi 
Şarāb-ı nāba āb-ı zindegānḭ 
 



Güzel olmayıcaḳ sāḳḭ şarāba 
Ḥarām olsun dir isem rūḥ-ı ŝānḭ 
 
Hemān ey Ḥayretḭ maḥbūb u meydür 
Cihānda şā‘irüñ rūḥ-ı revānı 
 
444 
Fā‘ilātün  Fā‘ilātün  Fā‘ilātün  Fā‘ilün  
 
Baş ḳodum bu āsitāna ben de çākerler gibi 
İşümi başa iletsem ṭañ mı serverler gibi 
 
Ḳara ṭopraġ idüm ammā işüm altun eyledüm 
Cevher-i ḫāk-i derüñle kḭmyāgerler gibi 
 
Ey meh-i bürc-i sa‘ādet ṭāli‘ümdür bilürem 
Pāymāl iden beni her dem ḳara yerler gibi 
 
Gözüñ üstinde ḳaşuñ var dimesünler dir iseñ 
Gel tecerrüd iḫtiyār eyle ḳalenderler gibi 
 
Ḥayretḭnüñ dişlerüñ vaṣfında olan naẓmını 
Ḫurdedānlar daḳdı cān gūşına gevherler gibi 
 
445 
Fā‘ilātün  Fā‘ilātün  Fā‘ilātün  Fā‘ilün  
 
Ġamzeler tḭrin atarsın baña rāmḭler gibi 
Yıḳduñ ā ẓālim göñül  mülkin ḥarāmḭler gibi 
 
‘Abdḭ şāhum ḫıdmetüñde ‘abd-i ḫās eyle beni 
Bendeñem lāyıḳ degüldür görme ‘āmḭler gibi 
 
Bir aġız nāz u kirişmeyle kime virseñ selām 
‘Ömrüm ölmez ol ebed dārü’s-selāmḭler gibi 
 
Cür‘a-i cām-ı maḥabbet nūş iden abdāllar 
Hergiz ayılmadılar şāhum müdāmḭler gibi 
 
Şāh ḥaḳḳıyçün Ḫaṭḭboġlın görelden Ḥayretḭ 
Baş açuḳ abdāl olmışdur imāmḭler gibi 
 
446 
Fā‘ilātün  Fā‘ilātün  Fā'ilātün Fā‘ilün  
 
Yāsemenler ṣoyunup abdāl-ı fānḭler gibi 
Dāġlar yandurdı lāle ḫānedānḭler gibi 



 
Yaḳdı yandurdı beni senden cüdā aġyārlar 
Ayrılıḳ nār-ı cāhḭm anlar zebānḭler gibi 
 
Ṣaçdı yaşum yıldızın serçek-veş āteşbāz-ı ‘aşḳ 
Göklere boyandı āhum āsumānḭler gibi 
 
Gizlüdür ḫaṭṭuñ ġubārında şehā esrār-ı ‘aşḳ 
Şol ḥurūf içre nihān olan ma‘ānḭler gibi   
 
Gel berü ehl-i yaḳḭn ol ‘aşḳı ḥaḳ bil Ḥayretḭ 
‘Ārif iseñ olma şol bāṭıl gümānḭler gibi 
 
447 
Fā‘ilātün  Fā‘ilātün  Fā‘ilātün  Fā‘ilün  
 
Zülfi baş ḳaldurdı sancaḳ çekdi serverler gibi 
Kāküli baş virdi baş aldı dilāverler gibi 
 
Gitdi dil derbendini kesdi ḥarāmḭ ġamzesi 
Gözleri cān mülkin aldı yine kāfirler gibi 
 
Ḳaḥbedür ey dil bu dünyā-yı denḭye vir ṭalāḳ 
Cüft idinme kendüñe ṭāḳ ol yüri erler gibi 
 
Ter ġazeller oḳuyup mecmū‘a-i gülden yine 
İtdiler deryūze bülbüller ḳalenderler gibi 
 
Ḥaḳ budur inṣāf idicek ṭatlusın ey Ḥayretḭ 
Sözde leẕẕetler virürsin naẓma şekkerler gibi 
 
448 
Fe‘ilātün Fe‘ilātün Fe‘ilātün Fe‘ilün 
 
Uġrın uġrın baḳışuñ cānumı meftūn itdi 
‘Aşḳ düzdi yolum urdı beni maġbūn itdi 
 
‘Aḳl ü hūşum ṭaġıdup zülf-i perḭşānı gibi 
Yine ol Leylḭ-ḫırāmum beni Mecnūn itdi 
 
Rāzumuz ‘āleme fāş eyledi bir bir ḳamu āh 
Bir iken derdümüzi āh yine on itdi 
 
Yine bir reng ile egnümde olan eskileri 
Gözlerüm yaşı birer cāme-i gülgūn itdi 
 
Dostum başını ṭop eyledi meydānuñda 



Ḥayretḭye yine ‘aşḳuñ ‘aceb oyun itdi 
 
449 
Mef‘ūlü  Fā‘ilātü  Mefā‘ḭlü  Fā‘ilün  
 
Bir dem unudup añmaz isem yār-ı cānumı 
Yārān-ı ‘aşḳ odlara yaḳuñ zebānumı 
 
Cānum fedā şu zāġa ki ben ṭopraḳ olıcaḳ 
Cānān işigine ilede üstüḫ˘ānumı 
 
Ṭolduralar cihānı ṣadā-yı bülend ile 
Ger ṭaġlar işide benüm āh u fiġānumı 
 
Ṭuġrā ḳaşuñ ḫayāli beni şöyle ḳıldı kim 
Mümkin degül ḫayāle getürmek nişānumı 
 
Yaḳduñ cihānı odlara luṭf eyle Ḥayretḭ 
Gel āşikāre eyleme sūz-ı nihānumı 
 
450 
Mef‘ūlü  Fā‘ilātü  Mefā‘ḭlü  Fā‘ilün  
 
Bilmem nice idem saña senden şikāyeti 
Biñ ḥaşr ola yazılmaya en kem ḥikāyeti 
 
Sūz-ı derūn-ı dilden eger yana yana āh 
Bir ṭaşa söylesem eŝer eyler ḥarāreti 
 
Yoḳ mıdur ey güzelligine ġāyet olmayan 
Oranı şḭvenüñ ya cefānuñ nihāyeti 
 
Ḳapuñ mülāzimini ra‘iyyet idinmeyüp 
Lāzım mıdur efendi yavanuñ ri‘āyeti  
 
Düşmez saña ṣalınmaya her bir pelḭd ile 
Bir var mı gör e ey boyı serv istiḳāmeti 
 
Maḥrem idinme kendüñe her türk-ṭab‘ı kim 
Elbette aḥmaḳ olanuñ olmaz ṣadāḳati 
 
Bezm-i viṣāl içinde güle oynaya raḳḭb 
Ḳan aġlaya revā mı firāḳuñda Ḥayretḭ 
 
451 
Fā‘ilātün  Fā‘ilātün  Fā‘ilātün  Fā‘ilün  
 



Göñlümüñ her dem ḫayāl-i yārdur eglencesi 
Ehl-i ‘aşḳuñ ḳanda ise vardur eglencesi 
 
Egleyen göñlüm ḫayāl-i kūy-ı dilberdür benüm 
Bülbül-i şūrḭdenüñ gülzārdur eglencesi 
 
Dem-be-dem dilber lebi yādına dil abdālınuñ 
Ḫāneḳāh-ı ‘aşḳda esrārdur eglencesi 
 
Zāhidüñ mescid bucaġı ‘āşıḳuñ künc-i belā 
Rind olanuñ gūşe-i ḫammārdur eglencesi 
 
Ġamdan āzād oldı şol dil-dādeler ‘ālemde kim 
Ḥayretḭ gibi ġam-ı dildārdur eglencesi 
 
452 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Ey cān u göñül  ḳıblegehi ya‘nḭ  ki Ḥācḭ 
Sensin bu göñül  ḫastası derdinüñ ‘ilācı 
 
Gün başına bir tāc-ı şeref mi urmurdı 
Ḫāk-i ḳademüñ urmasa gün başına tācı 
 
Bilmem nicedür mḭve-i bostān-ı viṣāli 
Ey tāze nihālüm hele fürḳat iñen acı 
 
Gel bezm-i belāda bize pend eyleme nāṣıḥ 
Türşḭ ile ḥayrānuñ alışmaz çü mizācı 
 
Gül ruḫlaruñuñ vaṣfın ider Ḥayretḭ ṣāfḭ 
Şol bülbül-i gülzār-ı ṣafā ya‘nḭ  du‘ācı 
 
453 
Mef‘ūlü  Fā‘ilātü  Mefā‘ḭlü  Fā'ilün   
 
Ẕevḳ u ṣafā didükleri derd ü belā mı ki 
Mihr ü vefā didükleri cevr ü cefā mı ki 
 
Şāh-ı cihān didükleri ey ḫ˘āce-i zamān 
Şol mülk-i ‘aşḳa mālik olan bir gedā mı ki 
 
Vuṣlat didügüñ ‘āşıḳa dilberlerüñ ‘aceb 
Şol göz uciyle eyledügi merḥabā mı ki 
 
Bir serv-i ḫōş-ḫırāma hevādār olup durur 
Göñlüñ ḳuşı hḭç alçaga ḳonmaz hümā mı ki 



 
Ol serv ḳāmet itse ḳıyāmet ḳoparur āh 
Bālā mı ki bu yoḫsa baña bir belā mı ki 
 
Ṣabr u ḳarār u dil ḳamusı ḳarşu çıḳdılar 
Sulṭān gelür diyü ‘acabā Muṣṭafā mı ki  
 
Ḥaḳdan naẓar olup baña ‘ayn-ı vefā ile 
Dār-ı fenāda yüzüme bir kez baḳa mı ki 
 
Baḳışlarına ḳaşlarına bir ġazel didüm 
Ol bḭ-emāna irişicek oḳuya mı ki 
 
Ey Ḥayretḭ bu derdi çeker var mı bir daḫi 
Yoḫsa cihānda yalıñuz ancaḳ baña mı ki 
 
454 
Mefā‘ḭlün Mefā‘ḭlün Fe‘ūlün 
 
Güzelsüz ben ḳuluñ yoḳdur ḳarārı 
Ki gülsüz bülbülüñ yoḳdur ḳarārı 
 
Perḭşāndur ḳara zülfüñden ayru 
Bu miskḭn sünbülüñ yoḳdur ḳarārı 
 
Şarāb-ı la‘l-i nābuñ şevḳı ile 
Delürmişdür mülüñ yoḳdur ḳarārı 
 
Beni bülbül gibi zār itmeyince 
O şūḫ-ı şengülüñ yoḳdur ḳarārı 
 
Ḳapuñdan dūr ḳılma Ḥayretḭyi 
Efendisüz ḳuluñ yoḳdur ḳarārı 
 
455 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Ḳalupdur ṣan‘at-i ‘aşḳ içre Ferhāduñ hemān adı 
Dil-i mecnūnum olmışdur zamānuñ şimdi üstādı 
 
Belā ṭaġında seng-i ġam keserken göñlümi görsün 
Şular kim Bḭsütūn üzre görem dir kār-ı Ferhādı 
 
Benüm bezm-i maḥabbetde ġam u ġuṣṣañdur eglencem 
Ḳosun bi’llāhi sulṭānum bu ben dil-dādeyi şādḭ 
 
‘Aceb mi ‘āşıḳ olanlar ġam-ı cānāna cān virse 



Ṭarḭḳ-ı ‘aşḳa ‘azm iden kişinüñ ġuṣṣadur zādı 
 
İşitdi Ḥayretḭ āhın felekde her melek ey meh 
İşigüñde saña irmez mi anuñ bunca feryādı 
 
456 
Fe‘ilātün Fe‘ilātün Fe‘ilātün Fe‘ilün 
 
Cevr eliyle beni zār ideli dōlāb gibi 
Gözlerüm yaşı revān oldı aḳar āb gibi 
 
Bend-i ġam ḳomadı boynuma ṭolandurdı benüm 
Pḭre-zen dehr yine sünbül-i pür-tāb gibi 
 
Ḳaluban çāh-ı belālarda ḫalāṣ olmaz idüm 
Zülfi sevdāsı eger çekmese ḳullāb gibi 
 
Sāḳḭ-i dehr idüben kāse-i çeşmüm ṭolu ḳan 
Bezm-i miḥnetde baña ṣundı mey-i nāb gibi 
 
Bezm-i ġamda nice ḳan yutmayayın Ḥayretiyā 
Dem-be-dem tāze ḳılur göñlümi cüllāb gibi 
 
457 
Fā‘ilātün  Fā‘ilātün  Fā‘ilātün  Fā‘ilün  
 
Ḫāk ṭolsun dem-be-dem şol göz ki giryān olmadı 
Oda yansun yiridür her dil ki vḭrān olmadı 
 
Leẕẕet almadı ḥayātı ni‘metinden ẕerrece 
Her ki esrār-ı leb-i dilberle ḥayrān olmadı 
 
Ehl-i diller mecma‘ında yiri yoḳdur dostum 
Şunlaruñ kim ‘aḳlı zülfüñ tek perḭşān olmadı 
 
Ey hilāl-ebrū murādı ‘ḭdine irişmedi 
Ka‘be-i kūyuñda şol ‘āşıḳ ki ḳurbān olmadı 
 
Alımadı pertev-i mihr ü maḥabbetden naṣḭb 
Ḥayretḭ gibi şu kim ḫāk ile yeksān olmadı 
 
458 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Yā Rabbi varup bir daḫi ol yārı görem mi 
Āvāre dil eglencesi dildārı görem mi 
 



Bu ḫasta göñül  derdine tḭmāra erem mi 
Ṣaġlıḳlar ile şol gözi bḭmārı görem mi 
 
Uyḫuda durur dḭde-i baḫtum şeb-i ġamda 
Vaṣlına irüp devlet-i bḭdārı görem mi 
 
Cānāne ki gülzārı durur bülbül-i cānuñ 
Gāh aġlayuraḳ gāh iderek zārḭ görem mi 
 
Ṣu gibi revāne olup ol serv-i revānuñ 
Şol nāz ile ṣalınduġı yolları görem mi 
 
Fürḳat ḳılıcı yarasına çāre bulam mı 
Şol cevr ü cefālar ḳılıcı yārı görem mi 
 
Yaşı gözümüñ eylemedin ‘ālemi deryā 
Ey Ḥayretḭ ḳan aġlayu Vardarı görem mi 
 
459 
Mef‘ūlü  Fā‘ilātü  Mefā‘ḭlü  Fā‘ilün 
  
Dil murġınuñ belā odına perr ü bālini  
Yaḳdı kül itdi añmadı hergiz vebālini 
 
Naḳḳāş-ı ‘aşḳ eyledi ṣu üzre resm-i cān 
Dil ḫānesinde yazdı nigāruñ ḫayālini         
 
Dāġ urdı şevḳ odı yine gögsine lālenüñ 
Yāruñ çü gördi gül ruḫı üstinde ḫālini 
 
Ey meh saña güneş bu cemāl ü kemāl ile 
Öykündi ise kendü ararmış zevalini 
 
Yād-ı lebüñle gitse ġam-ı Ḥayretḭ ne ṭañ 
Dāfi‘ durur çü bāde-i gülgūn melālini 
 
460 
Fā‘ilātün  Fā‘ilātün  Fā‘ilātün  Fā'ilün 
 
Ey selāmet isteyen dāyim melāmet ol yüri 
Olma ḫālḭ ‘aşḳdan var ehl-i ḥālet ol yüri 
 
Devlet isterseñ cihānda geç ḳanā‘at küncine 
‘İzzet isterseñ hemḭşe ehl-i ẕillet ol yüri 
 
‘Aşḳa ḳul olalı olduñ mālik-i mülk-i belā 
Begligüñ var ey göñül  ṣāḥib-vilāyet ol yüri 



 
Serv-i ser-keş başdan aşmasun ayaḳlandurma gel 
Bir ḳādem seyr-i gülistān it ḳıyāmet ol yüri 
 
Niçe bir ümmḭd-i vaṣl ile bu derd ü bu belā 
Nā-ümḭd ol Ḥayretḭ ‘ālemde rāḥat ol yüri 
 
461 
Fā‘ilātün  Fā‘ilātün  Fā‘ilātün  Fā‘ilün  
 
Bend-i ‘aşḳa ben delü baġlanmayaydum kāşkḭ 
Göz görürken oda düşüp yanmayaydum kāşkḭ 
 
Gerçi ‘ahd itdüñ vefāya itmedüñ ‘ahde vefā 
‘Ahdüñe ey bḭ-vefā inanmayaydum kāşkḭ 
Leylḭ-i zülfüñ ḫayālidür çü zencḭrüm benüm 
Āh ben Mecnūn ebed uṣlanmayaydum kāşkḭ 
 
Dem-be-dem ḫāk ile oynar eglenürmiş ḫūblar 
Ḫāk olaydum bir nefes eglenmeyeydüm kāşkḭ 
 
Bāġ-ı ḥüsnin seyr iderdüm dün gice seyrümde āh 
Ḥayretḭ ol ḫ˘ābdan uyanmayaydum kāşkḭ 
 
462 
Mefā‘ḭlün Mefā‘ḭlün Mefā‘ḭlün Mefā‘ḭlün   
 
Şarāb-ı lāyezālḭden şu kim mest-i müdām oldı 
Aña hüşyārlıḳ ‘ālemde bir laḥza ḥarām oldı 
 
Büt-i ra‘nāları ḳoyup saña uyar mı ey vā‘iẓ 
Şuña kim deyr-i dehr içinde pḭr-i ‘aşḳ imām oldı 
 
Yüzini ḳıblegāh idüp imām idineli zülfin 
İmāmḭler gibi ey dil namāzum ṣubḥ u şām oldı 
 
Dem-ā-dem gözlerüm ḳan aġlamaḳla çıḳdı gözlükden 
Belā bezminde ḫūn ile pür olmış iki cām oldı    
 
Belā cāmını şol deñlü içürdi sāḳḭ-i miḥnet 
Hele ey Ḥayretḭ eksüklinüñ işi tamām oldı 
 
 
463 
Fe‘ilātün Fe‘ilātün Fe‘ilātün Fe‘ilün 
 
Nevbahār oldı göñül  sev yine şol bḭ-bedeli 



Eger uṣlu iseñ ‘ālemde deli ol be deli 
 
Yine bir gözleri şāhḭne şikār oldı göñül  
Daḳınur başına bir dāne güzel ṭurna teli     
 
Ḳılıcına düşüben ölmege cānlar virilür 
Ḫastalar şöyle ḳırılmış gibi ister eceli 
 
Dilerem kim düşüben yolına pāmāl ola dil 
Severem böyle levendāne olıcaḳ güzeli 
 
Ḳoyalum lāf u güẕāfı gelüñ inṣāf idelüm 
Ḥayretḭnüñ ḳatı mestāne degül mi ġazeli 
 
464 
Fā‘ilātün  Fā‘ilātün  Fā‘ilātün  Fā‘ilün  
 
Boynuma zülfüñ ṭaḳup bir bend-i pür-sevdā Nebḭ 
Ḳıldı ben dḭvāneyi başdan yine şeydā Nebḭ 
 
Dḭn ü ḭmān kişverin göz göre tārāc itdiler 
Hey dimezsin nā-müselmān gözlerüñe ā Nebḭ 
 
İl vilāyetdür güzeller nāzenḭnler çoḳ velḭ 
Cümlesinüñ serveridür ey dil-i şeydā Nebḭ 
 
Dūzaḫ-ı hicrānına biñ kerre gördi yanduġum 
Ben günehkāra şefā‘at itmedi āṣlā Nebḭ 
 
Tā ki küfr-i zülfine ḭmān getürdüm Ḥayretḭ 
Rūz u şeb olmış durur vird-i zebānum yā Nebḭ 
 
465 
Fā‘ilātün  Fā‘ilātün  Fā‘ilātün  Fā‘ilün  
 
Ṣūret-i Raḥmānḭ bilmezseñ eger mescūduñı 
Büt-perest olduñ yanılduñ bilmedüñ ma‘būduñı 
 
Virüben cān naḳdini derd almaduñsa ey faḳḭh 
Seçmedüñ bāzār-ı ‘aşḳ içre ziyān u sūduñı 
 
Ümmet-i memdūḥ-ı Aḥmedden degülsin ṣōfiyā 
Bū-Lehebden idemezseñ farḳ eger Maḥmūduñı 
 
Çıḳma rāh-ı ‘aşḳdan gel bir ṭarḭḳ ile daḫi 
Bilmiş ol kim bulımazsın Ka‘be-i maḳṣūduñı 
 



Az belā mıdur bu ġaflet başuña ey Ḥayretḭ 
Unıdup rūz-ı Elesti añmaduñ ma‘hūduñı 
 
466 
Fāilātün Fā‘ilātün  Fā‘ilātün  Fā‘ilün   
 
Baña ey dil yine ol dildār incinmiş gibi 
Bülbüline ol yüzi gülzār incinmiş gibi 
 
Bir iki gündür iñen evvelki gibi söylemez 
Baña ol ṭūṭḭ-i ḫōş-güftār incinmiş gibi 
 
Aġlamazdum dōstlar bilsem günāhum n’idügin 
Uyuban düşmanlara ol yār incinmiş gibi 
 
Ey göñül  ol gözlerüm nūrı ol ‘ömrüm ḥāṣılı 
Ḥāṣılı yoḳ bir iki gün var incinmiş gibi 
 
Olur oldı cān gibi gözden nihān ey ḫaste-dil 
Ol melek-manẓar perḭ-ruḫsār incinmiş gibi 
 
Pādişehdür ḳulınuñ eksükligine ḳalmasun 
Ayaġına düşüben yalvar incinmiş gibi 
 
Ṣu gibi düş ayaġına mācerāñı eyle ‘arż 
Ḥayretḭ ol serv-i ḫōş-reftār incinmiş gibi 
 
467 
Fā‘ilātün  Fā‘ilātün  Fā‘ilātün  Fā‘ilün  
 
Dil metā‘-ı vaṣl içün çoḳ eşk-i ter ḫarc eyledi 
Bilmedi olmaz yere bunca güher ḫarc eyledi 
 
Varımadı Ka‘be-i maḳṣūda ḳaldı rāhda 
Gerçi kim varın ṭaġıtdı niçeler ḫarc eyledi 
 
Zülfüñüñ bir şemme būyın almaġ içün bād-ı ṣubḥ 
Berg-i gülden bāġda çoḳ sḭm ü zer ḫarc eyledi 
 
Şeyḫ-i şehr almadı bir nesne metā‘-ı ‘aşḳdan 
Naḳd-i ‘ömri bilmedi ol bḭ-ḫaber ḫarc eyIedi 
 
Bir pula ṣaymadı sḭm-i eşki dilberler dirḭġ 
Dökdi ṣaçdı Ḥayretḭ ya‘nḭ  güher ḫarc eyledi 
 
468 
Mef‘ūlü  Fā‘ilātü  Mefā‘ḭlü  Fā‘ilün  



 
Ol dem ḳanı k’işüm dem-i ẕevḳ u ṣafā idi 
Ol dem ḳanı ki hem-demüm ol meh-liḳā idi 
 
Ol dem ḳanı ki ‘ādeti cānānumuñ baña 
Geh nāz u gāh ‘işve idi geh vefā idi 
 
Dilde hemḭşe şi‘r-i ṭarabnāk-i dil-güşā 
Elde müdām sāġar-ı ‘işret-feżā idi 
 
İşigi ṭaşı başuma şāhāne tāc idi 
Ayaġı tozı gözüme kuḥl-i cilā idi 
 
Bünyād urulmamışdı felek fülkine henūz 
Dil baḥr-i ‘aşḳı ile anuñ āşinā idi 
 
Ol dem ḳanı ki Ḥayretḭ-i bḭ-nevā daḫi 
Bir server-i kerḭm işiginde gedā idi 
 
469 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Ol gözi güzel gezlese gözlese nişānı 
Bir kezden urur ḫalḳa nişān itmege cānı 
 
Āvāz-ı zihi ṭoldurur āfāḳı ser-ā-ser 
Ger ol ḳaşı yā bir kez ele alsa kemānı 
 
Bizden geçüben ġamze oḳın atma yabana 
Öldürme begüm bir niçe bḭ-nām u nişānı 
 
Bir kez oḳuñ ey ḳaşları yā sḭneme gelse 
Peykānına uyar yine ilmez geçer ānḭ 
 
Maḳṣūd oḳı ey Ḥayretḭ irerdi nişāna 
Bir kez çekebilsem ḳara baġruma ben anı 
 
470 
Fā‘ilātün  Fā‘ilātün  Fā‘ilātün  Fā‘ilün  
 
Ey ṭuṭaġı Āb-ı Ḥayvānum helāk itdüñ beni 
Ey sözi ser-çeşme-i cānum helāk itdüñ beni 
 
Luṭf ile cān virdüñ evvel bu dil-i pejmürdeme 
Ṣoñra alduñ ḳahr ile cānum helāk itdüñ beni 
 
Çeşm-i kāfir-kḭşüñe uyduñ cefālar eyledüñ 



Göz göre ey nā-müselmānum helāk itdüñ beni 
 
Baş ḳoşup her bir denḭye ṣalınursın nāz ile 
Ey boyı serv-i ḫırāmānum helāk itdüñ beni 
 
Rūşen itdüñ künc-i ḫuffāş-ı dili pervāne-vār 
Yaḳduñ ey şem‘-i şebistānum helāk itdüñ beni 
 
Emdürüp her derdi yoḳ nāmerda vaṣluñ şerbetin 
Hey meded her derde dermānum helāk itdüñ beni 
 
Ḥayretḭ'yi bende-i maḳbūl iken redd eyleyüp 
Yār idindüñ yadı sulṭānum helāk itdüñ beni 
 
471 
Mefā‘ḭlün Mefā‘ḭlün Mefā‘ḭlün Mefā‘ḭlün 
 
Yine ey mürde-diller şād oluñ cānānumuz geldi 
Göñüller derdine dermān irişdi cānumuz geldi 
 
Bugün biz gevher-i maḳṣūda irdük yine ‘āşıḳlar 
Ma‘ārif dürlerine kān olan 'ummānumuz geldi 
 
Yine dil Yūsufın çāh-ı ḍalāletden ḫalāṣ içün 
Velāyet Mıṣrına mālik olan sulṭānumuz geldi 
 
Bizi ḳurtamaġ içün ḥḭlesinden rūbeh-i nefsüñ 
‘Alḭlik eyledi nāgeh ḳaġan arslanumuz geldi 
 
Bizi bu ẓulmet-i ġafletden irişdi ḫalāṣ itdi 
Delḭl oldı yine ey Ḥayretḭ bürhānumuz geldi 
 
472 
Fā‘ilātün  Fā‘ilātün  Fā‘ilātün  Fā‘ilün  
 
Allāh Allāh ḫōş ‘aceb dildāra duş itdüñ beni 
Ḫōş melek-manẓar perḭ-ruḫsāra duş itdüñ beni 
 
Bir müferriḥ-leb güzel cānāna ḥayrān eyledüñ 
Ya İlāhḭ ḫōş ‘aceb esrāra duş itdüñ beni 
 
Ḫalḳınuñ hep cān ṣatup derd almadur ṣan‘atleri 
Yine bir şenlik güzel bāzāra duş itdüñ beni 
 
Dḭde-i baḫtuma ṣu sepdüñ uyarduñ ḫ˘ābdan 
Nāgehān bir devlet-i bḭdāra duş itdüñ beni 
 



Ṣu gibi cūş eyleyüp ṭaşsam bulansam ṭañ mıdur 
Od bıraḳdun cānuma dḭdāra duş itdüñ beni 
 
Pādişāh-ı mülk-i ‘aşḳam begligüm var ḥāṣılı 
Bir ḳulına luṭfı çoḳ ḫünkāra duş itdüñ beni 
 
Şevḳ u ẕevḳumdan durur bülbül-veş efġān itdügüm 
Bir güler yüzlü gül-i bḭ-ḫāra duş itdüñ beni 
 
Sāye gibi bir ḳadem yanından ayru olmazam 
Vay ne zḭbā serv-i ḫōş-reftāra duş itdüñ beni   
 
Yapdı yap yap Ḥayretḭnüñ bu yıḳılmış göñlini 
Şehr-i ḥüsn içre ne ḫōş mi‘māra duş itdüñ beni 
 
473 
Fā‘ilātün  Fā‘ilātün  Fā‘ilātün  Fā‘ilün  
 
Yine ey dil ḫōş ‘aceb sevdāya duş itdüñ beni 
Ḫōş oñulmaz derde ḫōş ġavġāya duş itdüñ beni   
 
Yolumı nāgeh feżā-yı ‘aşḳa uġratduñ benüm 
Yine bir pāyānı yoḳ ṣaḥrāya duş itdüñ beni 
 
Baġladuñ sevdā-yı zülf-i yār ile eṭrāfumı 
Yolda bir biñ başlu ejderhāya duş itdüñ beni 
 
‘Aşḳa ġark itdüñ vücūdum zevraḳın ey rūzgār 
Hey meded ḫōş mevci çoḳ deryāya duş itdüñ beni 
 
Müstedām ol Ḥayretḭye ḫ˘ān-ı ġam çekdüñ bugün 
Yine ḳan ḥayrān iken ḥalvāya duş itdüñ beni 
 
474 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Gel girme beni öldürüben ḳana begüm hey 
Cānāna yaraşmaz ki ḳıya cāna begüm hey   
 
Hey di meded ol ġamze-i ḫūnrḭzüñe yoḫsa 
Ḳan eyledi uş göz göre mestāne begüm hey 
 
Yanuña çeküp düşman-ı bed-kḭşi kemān-veş 
Gel aṭma beni oḳ gibi yabana begüm hey 
 
Ḳılma ḳuluñı redd idüben düşmeni maḳbūl 
Ẓulm eyleme ‘adl it yine şāhāne begüm hey 



 
‘Ār itme gedādan bu cihāndur dem olur kim 
Hem-ṣoḥbet olur mūr Süleymāna begüm hey 
 
475 
Fā‘ilātün  Fā‘ilātün  Fā‘ilātün  Fā'ilün 
 
Ḳurtarup tāb-ı teb-i ġamdan meded cānānumı 
Yā İlāhḭ sen ḫalāṣ eyle belādan cānumı 
 
Ḳomayup bürc-i nuḥūsetde murādum necmini 
Ġam ḫusūfından berḭ eyle meh-i tābānumı 
 
Mıṣr-ı ṣıḥḥatde serḭr-i rāḥatuñ sulṭānı ḳıl 
Çāh-ı miḥnetden ḫalāṣ it Yūsuf-ı Ken‘ānumı 
 
Yā İlāhḭ reh-nümā idüp hidāyet necmini 
Al çıḳar ġam varṭasından şāh-ı ‘ālḭ-şānumı 
 
Ol güzeller şāhına ṣıḥḥatler olsun tek hemān 
Ḳapusında varayın ḳurbān ideyin cānumı 
 
Nice nālān olmasun dil bülbüli k’āsḭb-i teb 
Ġonca-i nesrḭne döndürdi gül-i ḫandānumı 
 
Ḥayretḭ budur niyāzum kim ṣafā mir’ātıdur 
Ḳomasun jeng-i elemle ṭal‘at-i cānānumı 
 
476 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Göñlüm seni çün gördi temennāsını buldı 
Maḳṣūdına irişdi tesellāsını buldı 
 
Yitürmiş idi gerçi göñül  bir güher-i pāk 
Minnet Ḥaḳa kim bir daḫi a‘lāsını buldı 
 
Bülbül gibi cūş itse ‘aceb mi dil-i şeydā 
Gül yüzüñi seyr itdi temāşāsını buldı 
 
İrişdi yine ‘ḭd-i murāda deli göñlüm 
Çün yā ḳaşuñuñ ġurre-i ġarrāsını buldı 
 
Bi’llāhi nice ‘aşḳ-ı mecāzḭ diyelüm biz 
Leylḭ diyü gördüm biri Mevlāsını buldı 
 
Ey Ḥayretḭ her kimse ki bu rāh-ı ṭalebde 



Yitürdi özin maḳṣad-ı aḳṣāsını buldı 
 
477 
Fā‘ilātün  Fā‘ilātün  Fā‘ilātün  Fā‘ilün  
 
Dōstlar āzāde bir serv-i bülendüm var idi  
Bir boyı şimşāda ḳul olmış efendüm var idi 
 
‘Abdi olmış bir güzeller şāhınuñ biñ cān ile  
‘Abdḭ dirler adına bir beg efendüm var idi  
 
Kesdiler tḭġ-i cefā ile meded yoldaşlar 
Ḳul idüm boynumda bir müşkḭn kemendüm var idi 
 
Muṣḥaf-ı ḥüsnüñ ḥaḳıyçün ey ṣanem sevdüm seni  
Bḭ-vefālar sevmege gerçi ki andum var idi 
 
Senden umduġum budur kim geh geh añup diyesin  
Ḥayretḭ dirler bir oñmaduḳ levendüm var idi 
 
478 
Mefā‘ḭlün Mefā‘ḭlün Fe‘ūlün  
 
Görem mi gün yüzüñ āyā efendi  
Ölem mi ḥasret ile yā efendi 
 
Dir imiş ġayrı şāha bende oldı  
Benümçün müdde‘ḭ ḥāşā efendi  
 
Cefā tḭġiyle yüz biñ pāre ḳılsañ 
Yüzüm döndürmezem ḳaṭ‘ā efendi  
 
Dile öldür dile aṣ lā dimem yoḳ  
Ḳuluñ ḳurbānuñam āṣlā efendi 
 
Ḳabūl itdüñ bizi redd it raḳḭbi 
İñen yüz virmeseñ ammā efendi 
 
Gezüp Mecnūn gibi deşt-i belāda 
İşümdür āh u vāveylā efendi 
 
Ḳara yazulu dervḭş Ḥayretḭnüñ 
Nedür başında bu ġavġā efendi 
 
479 
Fe‘ilātün Mefā‘ilün   Fe‘ilün 
 



Cāna yār ayrılıġı kār itdi 
Tḭġ-i hicrān dili figār itdi 
 
Kime ḳıldı bu çarḫ-ı būḳalemūn 
Baña şol naḳşı kim nigār itdi 
 
Bülbülüñ āşiyānın itdi diken 
Ḳarġanuñ yuvasın bahār itdi 
 
Nāgehān cān ū dil kebūterini 
Yine ‘uḳḳāb-ı ġam şikār itdi 
 
Ġayrıdan ben şikāyet eylemezin 
Baña her n’eylediyse yār itdi 
 
Ḳanġı beg ā benüm efendicügüm 
Bir ḳulından bu deñlü ‘ār itdi 
 
Ḥayretḭ her belāña sulṭānum 
Hep belḭ didi iḫtiyār itdi 
 
480 
Fā‘ilātün  Fā‘ilātün  Fā‘ilātün  Fā‘ilün  
 
Ṭutuşursa āteş-i ḫirmān ile ḫırmen gibi 
Cevr-i dildārı çeker dönmez dilā er zen gibi     
 
Ey perḭ ġamzeñ oḳın gözler göz açup cümle ten 
Göz göz oldı tḭr-i ġamla cümleten cevşen gibi     
 
Ḳan yudup ‘uşşāḳ dil-teng olduġıyçün varuban 
Tāze gülsin gel sen açıl gül şen ol gülşen gibi 
 
Ol ḳabā ile ṣalınma gey ṣaḳın her cā meded     
Aġız açmışdur seni ṣarmaġa pḭrāhen gibi     
 
 
Ḫayl-ı ġamdan her ḳaçan ḳaçsañ idersin ilticā 
Ḥayretḭ meyḫāne saña ḫaylḭden me’men gibi 
 
481 
Müstef'ilün Müstef'ilün Müstef'ilün Müstef'ilün 
 
Bu leẕẕet-i güftār ile bi’llāhi kim sevmez seni 
Bu ḥālet-i reftār ile bi’llāhi kim sevmez seni   
 
Bu ġamze-i ġammāz ile bu çeşm-i tḭr-endāz ile 



Bu şḭve ile nāz ile bi’llāhi kim sevmez seni 
 
Bu ṭurra-i pür-çḭn ile bu ġamze-i pür-kḭn ile 
Bu ṭavr bu āyḭn ile bi’llāhi kim sevmez seni 
 
Bu ḫandeler kim sende var bi’llāhi şāhum ḳanda var 
Pāyuña düşüp bende-vār bi’llāhi kim sevmez seni 
 
Bu Ḥayretḭ-i bḭ-nevā oldı ḳapuñda ḫāk-i pā 
İnṣāf id e sen de şehā bi’llahi kim sevmez seni 
 
482 
Fā‘ilātün  Fā‘ilātün  Fā‘ilātün  Fā‘ilün  
 
Bir ‘aceb menzil durur bu vādḭ-i ‘aşḳ ey perḭ 
Kim niçe dil murġı bu vādḭde dökmişdür peri 
 
Ṣatmışam iki cihānı bir ṭolu peymāneye 
Gezdügüm bāzār-ı ‘aşḳ içre degüldür serserḭ 
 
Nice dil abdāl olur bu ḫāneḳāh-ı ġam durur 
‘Aşḳdur pḭri anuñ dervḭş ider serverleri 
 
Ṣu ḳoyup ocaġuma yıḳdı benüm mey ḫānemi 
Hey meded şimden girü meyḫāne mi meyḫāne mi  
 
Ḥayretḭ ol meh-liḳā mihrinden isterseñ naṣḭb 
Ẕerre-i ḫāk-i deri ol ẕerre-i ḫāk-i deri 
 
483 
Mef‘ūlü  Mefā‘ḭlü  Mefā‘ḭlü  Fe‘ūlün 
 
Aġyāra vefā cevr ise baña yeter oldı 
Ḳapuñda şehā bendeñ uş itden beter oldı 
 
Şḭrḭn lebüñüñ vaṣfını taḥrḭr ider oldum 
Destümde hemān-dem ḳalemüm neyşeker oldı    
 
Ḳarşumda kemer ḳuçdı bilüñ reşk ile cānā 
İnceldi tenüm ḳıl gibi ḳaddüm kemer oldı 
 
Zülfinde iken ‘ārıżını görse gözüm dir 
Şād ol yine ey ḫasta göñül  kim seḥer oldı 
 
Hecrinde neler çekdügümi diyicek eydür 
Bi’llāhi di e Ḥayretḭ daḫi neler oldı 
 



484 
Fā‘ilātün  Fā‘ilātün  Fā‘ilātün  Fā‘ilün  
 
Ey ‘alāyıḳdan mücerred dirilen ‘Īsā gibi 
Çarḫ-ı çārümdür yirüñ mihr-i cihān-ārā gibi 
 
Māyil olma gördügüñ murdāra gel kerkes-miŝāl 
Sākin-i Ḳāf-ı ḳanā‘at ol göñül  ‘Anḳā gibi 
 
Keŝret-i bāzār-ı ḥırṣa uġrama ey ehl-i ẕevḳ 
Gūşe-i vaḥdet bulunmaz mülk-i istiġnā gibi              
 
Ger bütün dünyāyı ḳul itmek dilerseñ kendüñe 
Bḭ-vefā olma benüm çoḳ sevdügüm dünyā gibi             
 
Bḭ-tekellüf kāsesin ṣındurmadın ey Ḥayretḭ 
Ḳaṣd-ı Leylḭ ġayrıdan Mecnūnı istiŝnā gibi    
 
485 
Mef‘ūlü  Fā‘ilātü  Mefā‘ḭlü  Fā‘ilün  
 
Gel kūy-ı ‘aşḳa gir ḳo bu tāk-ı muḳarnesi 
Virme fenāya gūşe-i beytü’l-muḳaddesi 
 
Degme ḳabāya gerden eger mi şu kimse kim 
Bir būriyāya almaya gerdūn-ı aṭlası 
 
Mesken ṭutalı biñ yaşa sen şāhbāz-ı ‘aşḳ 
Dil āşiyānına ḳonımaz ‘aḳl kerkesi 
 
İksḭr-i ḫāk-i pāyuña göz dikdi ġālibā 
Ṭoldurdı bād ṭopraġ ile çeşm-i nergisi 
 
Kimüñ ḳapusına vara bḭ-çāre Ḥayretḭ 
Yoḳdur o bḭ-kesüñ daḫi ‘ālemde kimsesi 
 
Ben gideli dili uzamış müdde‘ḭlerüñ 
Şemşḭr-i naẓmumı göricek kesdiler sesi 
 
486 
Fe‘ilātün Mefā‘ilün   Fe‘ilün 
 
Be ne imiş bu yerlerüñ töresi 
Şḭvesi çoḳ püserlerüñ töresi       
 
Zer-i ḫāliṣ gibi eritdi beni 
Bundaġı sḭmberlerüñ töresi                                               



 
Bülbülinüñ yüzine gülmek imiş 
Dāyimā verd-i terlerüñ töresi 
 
Uymamaḳdur yalancı dünyāya 
Gerçegüm gerçek erlerüñ töresi     
 
Görmemekdür kimesnenüñ ‘aybın 
Merd-i ṣāḥib-naẓarlaruñ töresi                              
 
‘Aybdur yanlarında cümle hüner 
Ṭurfadur bḭ-hünerlerüñ töresi       
 
Ḥayretḭ ‘āḳile muḫālifdür 
Kendüden bḭ-ḫaberlerüñ töresi 
 
 
487 
Fā‘ilātün  Fā‘ilātün  Fā‘ilātün  Fā‘ilün  
 
Yalıñuz ṣanmañ baña raḥm itdi cānān aġladı 
Acıdı mey gice meclisde ḳadeḥ ḳan ağladı     
 
Başına ‘aşḳuñ bir od yandurdı kim dinlenmedi    
Yana yana ṣubḥa dek şem‘-i şebistān aġladı 
 
Pister-i miḥnetde şol deñlü zebūn oldum ki āh 
Döne döne üstüme bu zāl-i devrān aġladı 
 
Gūş idüp feryādumı āh itdi yer yer ṭaġlar 
Gözlerüm yaşın görüp ṣular firāvān aġladı 
 
Oldılar cümle feleklerde melekler eşkbār 
Göklere girdi benümçün ebr-i bārān aġladı 
 
Baña bir dem ne ḥabḭb itdi teraḥḥum ne raḳḭb 
Dōst u düşman acıdı kāfir müselmān aġladı 
 
Pādişāhum işigüñde niçeler güldi velḭ 
Ḥayretḭ-i vālih ü sermest ü ḥayrān aġladı 
  



Kıtalar 
 
1 
Mef‘ūlü  Fā‘ilātü  Mefā‘ḭlü  Fā‘ilün  
 
Ey ṣuffa-i sa‘ādete mesned-nişḭn olan 
Dāyim saña mu‘ḭn ü mu‘āvin ilāh ola 
 
Ḥalka-be-gūş olup işigüñde hilāl-i ‘ḭd 
Mihr-i sipihr bende-i zerrḭn külāh ola 
 
Bed-ḫ˘āhuñ olanuñ yeri çāh-ı belā olup 
Bed-gūyuñ olanuñ işi feryād u āh ola 
 
Bir vech ile saña şu ki egri naẓar ḳılur 
Gözi sepḭd olup yüzi dāyim siyāh ola 
 
Tḭġüñ niteki ḳātil-i her bed-sikāldür 
Cūduñ eli ma‘ādin-i her nik-ḫ˘āh ola 
 
Her kim ki ḥaḳḳ-ı ni‘metüñi żāyi‘ eyleye 
Ḥaḳdan nasḭbi kat‘ ola ‘ömri tebāh ola 
 
Dāyim niteki rūze geçüp rūz-ı ‘ḭd olur 
Her dem niteki rūz u şeb ü sāl ü māh ola 
 
Erbāb-ı faḳra ma‘bed olup işigüñ ṭaşı 
Ehl-i niyāz olana ḳapuñ ‘ḭdgāh ola 
 
Ehl-i kemāle mesned-i ‘ālidür işigüñ 
Bu Ḥayretḭ faḳḭre de püşt ü penāh ola 
 
2 
Fā‘ilātün  Fā‘ilātün  Fā‘ilün  
 
Ol durur ‘ālemde merd-i ḫōş-nihād 
Ṭuta ādemden perḭ gibi kenār 
 
Eylemiş uran bu emlāke binā 
Dōstluḳ bünyādını nā-üstüvār 
 
Şehr cümle dōst illā ḳanı dōst 
Ḫalḳ cümle yār illā ḳanı yār 
 
Dōst gerçi bḭ-ḳıyās u bḭ-‘aded 
Yār gerçi bḭ-ḥisāb u bḭ-şümār 
 



Anda ne vardur ḥaḳḭḳatden eŝer 
Bunda ne mihr ü vefādan şemme var 
 
Ġam güninde ne biri ġam-ḫ˘ār olur 
Bun deminde ne seni biri anar 
 
Çünki ‘ālemde vefā nāyāb imiş 
Ḥayretḭ sen saña yār ol saña yār 
 
3 
Fā‘ilātün  Fā‘ilātün  Fā‘ilün  
 
Ben de bildüm çārsū-yı dehrde 
Yoġ imiş bḭ-kārlıḳdan özge kār 
 
Bir nefesdür ‘ömr ḳılma i‘timād 
Bir hevesdür māl ḳılma i‘tibār 
 
‘İzzetinde bu cihānuñ yoḳ ŝebāt 
Devletinde bu fenānuñ yoḳ ḳarār 
 
Kimseye devlet degüldür cāvidān 
Kimseye ‘izzet degüldür pāydār 
 
Devleti letdür cihānuñ cāhı çāh 
Dirligi ‘ayn-ı elem tḭmārı mār 
 
‘Āḳil oldur ide varın dermiyān 
‘Ārif oldur ṭuta dünyādan kenār 
 
Pādişāh olmaḳ dilerseñ Ḥayretḭ 
Eylegil bir tekye küncin iḫtiyār 
 
4 
Fe‘ilātün Mefā‘ilün   Fe‘ilün 
 
Ḥayretḭ ehl-i ‘aşḳa münkir olup 
Ḫod-perest oluban foḍūl olma 
 
‘Aşḳ şehrin ḳoyup beyābāna 
Düşüben hem-nişḭn-i ġūl olma 
 
Bir perestāruñ eyle bu felegi 
Er iseñ zāl-i dehre ḳul olma 
 
Deñiz ol her ne dirse saña ‘avām 
Ḳulaġuña ḳoyup melūl olma 



 
5 
fā‘ilātün  fā‘ilātün  fā‘ilātün  fā‘ilün  
 
Ben bir avuç ṭopraġı redd it ḳapuñdan tek senüñ 
Ḳonmasun toz pāk dāmānuña ḳurbān olduġum 
 
Oḳ gibi ṭoġrı ḳılıc gibi derūnum ṣāfdur 
Dile redd it dile çek yanuña ḳurbān olduġum 
 
6 
mef‘ūlü fā‘ilātü mefā‘ḭlü fā‘ilün  
 
N’olaydı ḫāk-i pāyuña ey bḭ-bedel güzel 
Çirkin yüzümi sürebileydüm güzel güzel 
 
7 
mefā‘ḭlün mefā‘ḭlün Fe‘ūlün 
 
Ḫalḭlḭ şi‘r oḳurken dir görenler 
Geyik destānına dönmişdür eş‘ār 
 
Ḳomaz her Türk aġzından dirḭġā 
Yoġurd ayranına dönmişdür eş‘ār 
 
Muḳallidler elinden Ḥayretḭnüñ 
Dil-i vḭrānına dönmişdür eş‘ār 

